
ಅರಿಕೆ
ಅವ್ಯಕ್ತ ಚರಿತ್ರೆ ಬರೆದ ಬೆನ್ನಲ್ಲೆ ಹಂಪಿ ಜೀವಜಾಲ ಜಾನಪದ ಬರೆದ. ಈ ಎರಡೂ ಕೃತಿಗಳು ಒಂದೇ ನೆಲೆಯವಾದರೂ ಅವುಗಳ ಅಂತರಂಗದ ವಿವರಗಳು, ಆಲೋಚನೆಯ ದಾರಿಗಳು ಬೇರೆ ಬೇರೆ. ಜಾನಪದ ಅಧ್ಯಯನಗಳು ಈಗ ಭಾರತದಲ್ಲೇ ಅರ್ಥಾತ್ ಕರ್ನಾಟಕದಲ್ಲಿ ಮಾತ್ರವೇ ವಿಶೇಷ ಆಯಾಮಗಳಲ್ಲಿ ವ್ಯಾಪಕತೆಯನ್ನು ಸಾಧಿಸಿಕೊಳ್ಳುತ್ತಿರುವುದು. ಜಗತ್ತಿನ ಯಾವ ದೇಶಗಳಲ್ಲೂ ಸಾಧ್ಯವಿಲ್ಲದ ಜಾನಪದ ವಿಶ್ವವಿದ್ಯಾಲಯ ಕರ್ನಾಟದಲ್ಲಿ ಮಾತ್ರವೇ ಸಾಧ್ಯವಿದೆ. ಇದು ನಮ್ಮ ನಾಡಿನಲ್ಲಿ ಹೇಗೆ ಜಾನಪದ ಒಂದು ಪ್ರಮುಖ ಜ್ಞಾನ ಪರಂಪರೆಯಾಗಿ ಬೆಳೆದಿದೆ ಎಂಬುದನ್ನು ತೋರುತ್ತದೆ. ಜನಪದಗಳೇ ಜೀವನ ವಿಧಾನಗಳ ಸಮಷ್ಠಿ ವಿಶ್ವವಿದ್ಯಾನಿಲಯಗಳು. ನಾವು ಕಂಡುಕೊಳ್ಳಬಹುದಾದ ಎಷ್ಟೋ ವಿಷಯಗಳಿಗೆಲ್ಲ ಜನಪದ ಪರಂಪರೆಗಳು ಅವ್ಯಕ್ತವಾದ ಜೀವಜಾಲದ ಕೊಂಡಿಗಳನ್ನು ಮೊದಲೇ ಅಳವಡಿಸಿಕೊಂಡು ಜ್ಞಾನ ಪರಂಪರೆಗಳನ್ನು ಮುಂದಿನ ತಲೆಮಾರುಗಳಿಗೆ ಬಿಟ್ಟಿರುತ್ತವೆ. ವಿಜ್ಞಾನಿಗಳು, ಪರಿಸರ ಚಿಂತಕರು ಅದನ್ನೇ ಬೇರೊಂದು ಶಿಸ್ತಿನಿಂದ ವಿಸ್ತರಿಸಿರುತ್ತಾರೆ. ಜೀವಜಾಲ ಜಾನಪದವನ್ನು ಕೇವಲ ಹಳ್ಳಿಗಾಡಿನ ಗತ ಸ್ಮೃತಿ ಎಂದು ಭಾವಿಸದೆ ಸಮಷ್ಠಿ ಜೀವ ದರ್ಶನಗಳ ಬಹುರೂಪಿ ನಿರೂಪಣೆಗಳೆಂದೇ ಆಧುನಿಕೋತ್ತರ ಸಮಾಜಗಳು ಭಾವಿಸಬೇಕು. ಜಾನಪದ ಅಧ್ಯಯನ ಹೀಗಾಗಿಯೇ ಒಂದು ಗತಕಾಲದ ದನಿ ಮಾತ್ರವಲ್ಲ, ಅದು ವರ್ತಮಾನದ ಅಸ್ತಿತ್ವದ ತತ್ತರ ದನಿಯೂ ಹೌದು. ಈ ತತ್ತರ ದನಿ ವ್ಯಾಪಕವಾದುದು. ರೈತರ ಆತ್ಮಹತ್ಯೆಯ ಆರ್ತ ಅಳಲಿನಿಂದ ಬರ್ಬರ ಹಿಂಸಾತ್ಮಕ ವ್ಯಗ್ರತೆಯವರೆಗೂ ಈ ಧನಿ ವ್ಯಾಪಿಸಿಕೊಳ್ಳಬಲ್ಲದು.
ನಮ್ಮ ಪೂರ್ವಿಕರು ಹಲವು ಹಂತಗಳಲ್ಲಿ ಬಿತ್ತನೆ ಮಾಡಿದ ಪರಿಸರವನ್ನು ಆರ್ಥಿಕ ಲೂಟಿತನದ ರಾಜಕಾರಣವು ತನಗೆ ಬೇಕಾದಂತೆ ಬಳಸುತ್ತ ಇಡಿಯಾಗಿ ಜನಪದ ಪರಂಪರೆಗಳನ್ನು ಬಿಸಾಡಲು ಅದಕ್ಕೆ ಯಾವ ಅಧಿಕಾರವೂ ಇಲ್ಲ. ಭ್ರಷ್ಟಗೊಳಿಸುವುದೇ ಅಭಿವೃದ್ಧಿಯ ಸಾಹಸವಾಗಿ ಬಿಟ್ಟಿರುವ ಈ ಕಾಲದಲ್ಲಿ ವಿಕಾಸದ ವಿಸ್ಮಯ ದಿವ್ಯದ ಚಲನೆಯ ವೇಗವೇ ಅಪರಿಮಿತವಾದ ಅವಕಾಶ ಹಾಗು ಪರಿಣಾಮವಾಗಿದೆ. ಇದನ್ನೇ ನಾವು ಆಧ್ಯಾತ್ಮ ವಿಕಾಸ ಎಂದು ಭಾವಿಸಬೇಕಾಗುತ್ತದೆ. ಜನಪದ ಪರಂಪರೆಗಳು ಇಂತಹ ಹಾದಿ ಬೀದಿಗಳಲ್ಲೇ ಕಾಡು ಮೇಡುಗಳಲ್ಲೇ, ಹೊಲಗದ್ದೆಗಳಲ್ಲೇ, ಜೀವಜಾಲದ ದುರ್ಗಮ ತಾವುಗಳಲ್ಲೇ ಬದುಕಿಳಿಯುವ ಜೈವಿಕ ಸಂಸ್ಕೃತಿಯ ವಿರಾಟ್ ಸಾಮಾಜಿಕತೆಯನ್ನು ಸ್ಥಳೀಯ ಜೀವನ ಕ್ರಮಗಳಲ್ಲೇ ವಿಶ್ವಾತ್ಮಕ ನಂಬಿಕೆಗಳನ್ನು ಬಿತ್ತಿ ಬೆಳೆದಿರುವುದು.
ಹಂಪಿಯ ವಿಶ್ವಪರಂಪರೆಯ ಹಳ್ಳಿಗಳ ವ್ಯಾಪ್ತಿಯಲ್ಲಿ ಇಂತಹ ಜೀವಜಾಲ ಜೈವಿಕ ಜೀವನ ವಿಧಾನಗಳು ಹೇಗೆ ರೂಪುಗೊಂಡು ವಿಜಯನಗರ ಸಾಮ್ರಾಜ್ಯದ ಭಾಗವಾಗಿಯೂ ಬದುಕಿ ವರ್ತಮಾನದ ಆಚೆ ತೀರದವರೆಗೂ ಸಂಬಂಧಗಳನ್ನು ಬೆಸೆದುಕೊಂಡಿವೆ ಎಂಬುದನ್ನು ಈ ಕೃತಿಯು ವ್ಯಾಪಕವಾಗಿ ಅವಲೋಕಿಸುತ್ತದೆ. ಪರಂಪರಾಗತ ಜೈವಿಕ ವಿಚಾರಗಳು ಸಂಸ್ಕೃತಿಯ ನಂಬಿಕೆಗಳಾಗಿ ರೂಪಾಂತರಗೊಳ್ಳುವ ಕ್ರಮವು ನಾಳಿನ ಅಸ್ತಿತ್ವದ ಕುರುಹುಗಳನ್ನು ರೂಪಿಸುವ ಒಂದು ಸಮಷ್ಟಿ ವಿಧಾನ. ಹಂಪಿ ವಿಶ್ವಪರಂಪರೆಯ ವ್ಯಾಪ್ತಿಯ ಇಪ್ಪತ್ತೊಂಬತ್ತು ಹಳ್ಳಿಗಳ ನೆಲೆಯ ಜೀವಜಾಲ ಜೈವಿಕ ಜೀವನ ವಿಧಾನಗಳ ಸಂಗತಿಗಳನ್ನು ಇಲ್ಲಿ ಮೊದಲ ಬಾರಿಗೆ ಮಾಹಿತಿ ಹಾಗು ವ್ಯಾಖ್ಯಾನ ನೆಲೆಯ ಜೈವಿಕ ಗ್ರಹಿಕೆಯ ನಿರೂಪಣೆಗಳಿಂದ ದಾಖಲಿಸಲಾಗಿದೆ. ಕುತೂಹಲಕ್ಕೆಂದು ಓದಿಕೊಂಡಿದ್ದ ಜೀವಜಾಲ ವಿಜ್ಞಾನಿಗಳ ಅರಿವು ಜೀವಜಾಲ ಜಾನಪದವನ್ನು ನಿರೂಪಿಸಲು ಸಹಕರಿಸಿದೆ. ಭೂಮಿಯನ್ನು ಆಕಾಶದೃಷ್ಟಿಯಿಂದ ದಿಟ್ಟಿಸಿದರೆ ಅದೊಂದು ಪುಟ್ಟ, ಜೀವ ಸಾಧ್ಯತೆ. ನಮ್ಮ ಇರುವಿಕೆಯ ಬೃಹತ್ ಸ್ವರೂಪವೇ ಆಕಾಶದ ಕಣ್ಣಳತೆಯ ವಿಹಂಗಮ ಚಲನೆಯಲ್ಲಿ ಬಹಳ ಪುಟ್ಟದಾದುದು. ಹಂಪಿ ಭೂ ಪ್ರದೇಶದ ನೆಲೆಯ ಜೀವಿಗಳ ಜನಪದ ಕಥನಗಳು ಏಕಕಾಲಕ್ಕೆ ವಿಶ್ವಾತ್ಮಕವೂ ಹೌದು ಹಾಗೆಯೇ ಸ್ಥಳೀಯವೂ ಹೌದು. ಹೇಗೆ ಒಂದು ಪುಟ್ಟ ಹಂಪಿಯ ವಿಶ್ವಪರಂಪರೆಯ ತಾಣವು ವಿಜಯನಗರ, ಸಾಮ್ರಾಜ್ಯದ ಚರಿತ್ರೆಯ ಕಾಲಮಾನವನ್ನೂ ಮೀರಿ ವಿಶ್ವಾತ್ಮಕವಾದ ಜೀವನ ಕಥನಗಳನ್ನು ಜೀವಜಾಲದ ಜೊತೆ ರೂಪಿಸಿಕೊಂಡಿವೆ ಎಂಬುದು ಮುಖ್ಯ. ಸಾಮಾನ್ಯ ಎನಿಸುವ ಜನಪದರ ಜೈವಿಕ ನಿರೂಪಣೆಗಳು ಸರಳ ಕಲ್ಪನೆಯಂತಿರುವುದು ನಿಜ. ಅವನ್ನು ಬೇರೊಂದು ಜೈವಿಕ ಸಂವೇದನೆಯಿಂದ ಓದುಗರು ಭಾವಿಸಬೇಕು. ಆ ಮೂಲಕ ವರ್ತಮಾನದ ಜೀವ ಪರಿಸರದ ಸವಾಲುಗಳನ್ನು ಆಲೋಚಿಸಬೇಕು. ಹಂಪಿ ಪರಿಸರದ ಜೀವಜಾಲದ ವಿವರಗಳಿಗೆ ಚಿತ್ರಗಳನ್ನು ಒದಗಿಸುವ ಗೋಜಿಗೆ ಹೋಗಿಲ್ಲ. ಚಿತ್ರಗಳ ಚೌಕಟ್ಟನ್ನು ಮೀರಿದ ಜನಪದರ ನಿರೂಪಣೆಗಳನ್ನು ವಿಶಾಲವಾಗಿಯೆ ಭಾವಿಸಬೇಕಾಗಿದೆ. ಹಂಪಿಯ ಜೀವ ಪರಿಸರದ ಕೆಲವಷ್ಟೇ ಸಂಗತಿಗಳನ್ನಿಲ್ಲಿ ನಿರೂಪಿಸಿರುವೆ. ವ್ಯಾಪಕವಾದ ವೈವಿಧ್ಯ ನೆಲೆಯ ಅಧ್ಯಯನಗಳಿಗೆ ಇನ್ನೂ ಸಾಕಷ್ಟು ಅವಕಾಶಗಳಿವೆ. ಈ ನಿಟ್ಟಿನಲ್ಲಿ ಮುಂದಿನವರಿಗೆ ಈ ಕೃತಿಯು ಒತ್ತಾಸೆಯಾಗಲೆಂದು ಆಶಿಸುವೆನು.
ಇಂತಹ ಒಂದು ಕೃತಿಯನ್ನು ರೂಪಿಸಲು ಅವಕಾಶ ಮಾಡಿಕೊಟ್ಟ ಹಂಪಿ ಪ್ರದೇಶ ಅಭಿವೃದ್ಧಿ ನಿರ್ವಹಣಾ ಪ್ರಾಧಿಕಾರವನ್ನು ನೆನೆಯುತ್ತಲೇ ಈ ಯೋಜನೆಯ ಜವಾಬ್ದಾರಿಯನ್ನು ಈ ಮೊದಲು ನನಗೆ ವಹಿಸಿಕೊಟ್ಟಿದ್ದ ಕುಲಪತಿಗಳಾಗಿದ್ದ ಪ್ರೊ. ಬಿ.ಎ. ವಿವೇಕ ರೈ ಅವರನ್ನೂ, ಸಧ್ಯದ ಕುಲಪತಿಗಳಾದ ಪ್ರೊ. ಡಾ.ಎ. ಮುರಿಗೆಪ್ಪ ಅವರನ್ನೂ, ನನ್ನ ಮಿತ್ರರೂ, ಪ್ರಸಾರಾಂಗದ ನಿರ್ದೇಶಕರೂ, ವಿಶ್ವವಿದ್ಯಾಲಯವ ಕುಲಸಚಿವರೂ ಆದ ಡಾ. ಬೇವಿನಕಟ್ಟಿ ಮಂಜುನಾಥ ಅವರನ್ನೂ ಸ್ಮರಿಸುವೆನು. ಇನ್ನು ಈ ಅಧ್ಯಯನದಲ್ಲಿ ಸಹಕರಿಸಿದ ನೂರಾರು ವಕೃಗಳನ್ನು ಪ್ರಾಂಜಲವಾಗಿ ನೆನೆಯುವೆನು. ಡಿ.ಟಿ.ಪಿ. ಮಾಡಿದ ಜೆ. ಶಿವಕುಮಾರ, ವಿನ್ಯಾಸ ಮಾಡಿದ ಬಿ. ಸುಜ್ಞಾನಮೂರ್ತಿ ಮೊದಲಾದ ಎಲ್ಲರನ್ನು ಗೌರವಿಸುವೆನು.

ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ, ಕನ್ನಡ-ಕನ್ನಡಿಗ-ಕರ್ನಾಟಕದ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ “ವಿಕಾಸ ” ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ, ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. “ಕನ್ನಡದ್ದೇ ಮಾದರಿ”ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸ ಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ’ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
’ಹಂಪಿ ಜೀವಜಾಲ ಜಾನಪದ’ ಹೊಸ ಬಗೆಯ ಅಲೋಚನೆ, ಹಂಪಿ ಪರಿಸರವನ್ನು ಕೇಂದ್ರವಾಗಿಟ್ಟುಕೊಂಡು ಮೊಗಳ್ಳಿ ಗಣೇಶ್ ಅವರು ರೂಪಿಸಿರುವ ಈ ಕೃತಿಯು ಅಮೂಲ್ಯವಾದ ಜೈವಿಕ ಕಥನವನ್ನು ನಿರ್ವಚಿಸುತ್ತದೆ. ಜೀವಜಾಲ ವಿಚಾರಗಳನ್ನು ಬಹುಶಿಸ್ತೀಯ ಅಧ್ಯಯನಗಳ ಅಂತರ್ ಸಂಬಂಧಗಳಿಂದ ವಿವೇಚಿಸುವ ರೀತಿಯು ಜಾನಪದ ಅಧ್ಯಯನಗಳಿಗೇ ಪಥವೊಂದನ್ನು ನಿರ್ಮಿಸುವಂತಿದೆ. ಡಾರ್ವಿನ್ ಅವರ ವಿಕಾಸವಾದದ ಜಾಡನ್ನು ಅನುಸರಿಸುತ್ತಲೇ ಅಂತಹ ಮಹತ್ವದ ನೆಲೆಯಿಂದಲೂ ಭಿನ್ನವಾಗುತ್ತ ವಿಶಿಷ್ಟ ನೋಟವೊಂದನ್ನು ಸಾಧ್ಯವಾಗಿಸುವಂತೆ ಆಲೋಚಿಸುವ ಕ್ರಮವು ಗಮನಾರ್ಹವಾಗಿದೆ. ಕೇವಲ ಸ್ಥಳೀಯ ಜನಪದ ವಿವರಗಳ ದಾಖಲೆಗೆ ಮಾತ್ರವೇ ಸೀಮಿತವಾಗದೆ ಜೈವಿಕ ಒಳನೋಟಗಳ ಸ್ವೋಪಜ್ಞ ಅರಿವಿಗೆ ಒಳಪಡುವಂತೆ ನಿರ್ವಹಿಸುವ ಕ್ರಮವು ಅನನ್ಯವಾಗಿದೆ. ಇದು ಆಲೋಚನೆಯ ಸಮಷ್ಟಿ ಪರಂಪರೆಯನ್ನು ರೂಪಿಸುವ ದೊಡ್ಡಕ್ರಮ. ಇಂತಹ ಯಾವತ್ತೂ ಯತ್ನದಲ್ಲಿ ತೊಡಗುವ ಮೊಗಳ್ಳಿ ಅವರು ಈ ಕೃತಿಯ ಮೂಲಕ ಇನ್ನು ಮುಂದೆ ಜಾನಪದ ಅಧ್ಯಯನಗಳು ಯಾವ ಬಗೆಯ ವಿಭಿನ್ನ ದಾರಿಗಳಲ್ಲಿ ಪಯಣಿಸಬೇಕು ಎಂಬುದನ್ನೂ ಸೂಚಿಸುತ್ತಿದ್ದಾರೆ. ಜೀವಜಾಲದ ಸಾಮಾಜಿಕ ಕಥನವನ್ನೇ ಮಂಡಿಸಿರುವಂತೆ ಕಾಣುವ ಜೀವಜಾಲ ಜಾನಪದವು ಅಖಂಡ ಜೈವಿಕತೆಯ ಧ್ಯಾನವನ್ನು ಜನಪದ ಪರಂಪರೆಗಳ ಭಾಗವಾಗಿ ಮಂಡಿಸಿರುವುದು ಮಹತ್ವದ್ದಾಗಿದೆ. ಇಂತಹ ಒಂದು ಮಹತ್ವಪೂರ್ಣ ಕೃತಿ ರಚಿಸಿದ ಮೊಗಳ್ಳಿ ಗಣೇಶ್ ಅವರನ್ನು ವಿಶ್ವವಿದ್ಯಾಲಯದ ಪರವಾಗಿ ಅಭಿನಂದಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಬೇವಿನಕಟ್ಟಿ ಮಂಜುನಾಥ ಮತ್ತು ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ.ವಿ. ಮುರಿಗೆಪ್ಪ
ಕುಲಪತಿ
೧. ಜೈವಿಕ ಅನುಸಂಧಾನ 
(೧)
ಅಂತಸ್ಥ ಜೈವಿಕತೆ
ಜೀವ ಜಾಲದ ಅನಂತ ವಿಕಾಸಕ್ಕೆ ಆದಿ ಅಂತ್ಯಗಳಿಲ್ಲ. ಪ್ರತಿಯೊಂದು ಜೀವಿಯೂ ತನಗೆ ಬೇಕಾದ ಕಾಲಾವಕಾಶವನ್ನು ರೂಪಿಸಿಕೊಳ್ಳಲು ನಿರಂತರವಾದ ಜೈವಿಕ ಅನುಸಂಧಾನವನ್ನು ನಿಸರ್ಗದ ಜೊತೆಗೆ ಮಾಡುತ್ತಲೆ ಇರುತ್ತದೆ. ಜೈವಿಕವಾದ ಆಲೋಚನೆ ಎಲ್ಲ ಜೀವಿಗಳ ಅಸ್ತಿತ್ವದ ಅಭಿವ್ಯಕ್ತಿಯ ಒಂದು ಕೌಶಲ್ಯ. ತನ್ನ ಸುತ್ತಲ ಪರಿಸರದ ಜೊತೆಗಿನ ಜೀವಜಾಲ ಸರಪಳಿಯ ಅರಿವಿನ ಸಂಬಂಧವನ್ನು ಜೈವಿಕ ವಿವೇಚನೆ ರೂಪಿಸುತ್ತಲೇ ಇರುತ್ತದೆ. ಮಾನವರ ಉಗಮ ವಿಕಾಸದ ಉದ್ದಕ್ಕೂ ಜೈವಿಕ ಒಪ್ಪಂದ ಸಾಗಿ ಬಂದಿದೆ. ಯಾವ ಜೀವಿಗಳು ಅತ್ಯುತ್ತಮವಾಗಿ ಜೈವಿಕ ನಡತೆಯನ್ನು ಸಾಧಿಸಿಕೊಳ್ಳುತ್ತವೆಯೋ ಅವು ದೀರ್ಘಕಾಲ ಬಾಳಿ ಬದುಕಬಲ್ಲವು. ಹೊಂದಾಣಿಕೆಗೆ ಬೇಕಾದದ್ದು ಕೇವಲ ಪರಿಸರವಲ್ಲ; ಆ ಪರಿಸರಕ್ಕೆ ತಕ್ಕುದಾಗಿ ವಿವೇಚಿಸಬೇಕಾದ ದಾರಿಗಳನ್ನು ಸ್ವತಃ ತಾವೇ ಕಂಡುಕೊಳ್ಳುವುದು ಮುಖ್ಯವಾಗಿದೆ. ಇಡಿಯಾಗಿ ಎಲ್ಲವನ್ನು ನಿಸರ್ಗವೆ ಕೊಟ್ಟುಬಿಡುವುದಿಲ್ಲ, ನಿಸರ್ಗದಲ್ಲಿ ಎಲ್ಲವೂ ಇದೆ ನಿಜ: ಆದರೆ ಇರುವ ಆ ಎಲ್ಲದರಲ್ಲಿ ತನಗೆ ಬೇಕಾದ್ದನ್ನು ನಿಸರ್ಗದ ತಕ್ಕ ಅರಿವಿನಿಂದ ಬಳಸಿಕೊಳ್ಳುವುದೇ ಅತ್ಯುತ್ತಮವಾದ ಜೈವಿಕ ಚಹರೆ.
ಆದಿಮ ಸಮಾಜ ತೀವ್ರವಾಗಿ ನಿಸರ್ಗದ ಭಾಗವಾಗಿಯೇ ಅಸ್ತಿತ್ವದ ದಾರಿಗಳನ್ನು ಹುಡುಕುತ್ತಿತ್ತು. ನಿಧಾನಕ್ಕೆ ತನ್ನ ಸುತ್ತಲ ಪರಿಸರದ ಮೇಲೆ ಅಧಿಪತ್ಯ ಸ್ಥಾಪಿಸುತ್ತ ನಡೆದಂತೆಲ್ಲ ಮನುಷ್ಯ ಜೀವಜಾಲದ ಎಷ್ಟೋ ಸಂಗತಿಗಳ ಮೇಲೆ ಅಧಿಕಾರವನ್ನೂ, ಆತ್ಮೀಯತೆಯನ್ನೂ, ಭಕ್ತಿಯನ್ನೂ, ಭಯವನ್ನೂ, ವಿಶ್ವಾಸವನ್ನೂ ಹಾಗೆಯೇ ನಿಗೂಢ ಸಂಬಂಧಗಳನ್ನೂ ಸಾಧಿಸಿಕೊಂಡ, ಸಂಸ್ಕೃತಿ ವಿಕಾಸದ ಮರೆಯಲ್ಲಿ ವ್ಯಾಪಕವಾಗಿ ನಡೆದಿರುವುದು ಜೈವಿಕ ಸಂಘರ್ಷ ಹಾಗೆಯೇ ಜೈವಿಕ ಅನುಸಂಧಾನ, ಯಾವುದೇ ಅನುಸಂಧಾನದ ಆರಂಭದಲ್ಲಿ ಸಂಘರ್ಷ ಇದ್ದೇ ಇರುತ್ತದೆ. ಜೀವವೈವಿಧ್ಯದ ವಿರಾಟ್ ವಿಶ್ವದಲ್ಲಿ ಮನುಷ್ಯ ತನ್ನ ಅಸ್ತಿತ್ವವನ್ನು ಕೇವಲ ಆಕ್ರಮಣಶೀಲತೆ ಒಂದರಿಂದಲೇ ಸ್ಥಾಪಿಸಿಕೊಳ್ಳಲು ಸಾಧ್ಯವಿಲ್ಲ. ದೀರ್ಘಕಾಲೀನ ಒಪ್ಪಂದಗಳಿಂದಲೇ ನಿಸರ್ಗದಲ್ಲಿ ಮಾನವರು ತಮ್ಮ ಚಹರೆಗಳನ್ನು ಗಾಢವಾಗಿ ರೂಪಿಸಿಕೊಂಡಿರುವುದು ಜೀವಜಾಲದ ವಿಕಾಸವನ್ನು ಸಂಸ್ಕೃತಿಗಳು ತಮ್ಮ ಅನುಭವಗಳಿಂದ ವಿವರಿಸುವುದನ್ನೇ ಜೈವಿಕ ಅನುಸಂಧಾನವೆಂದು ಕೂಡ ತಿಳಿಯಬಹುದು. ಬೇಟೆ ಸಂಸ್ಕೃತಿ, ಪಶುಪಾಲಕ ಸಂಸ್ಕೃತಿ, ಒಕ್ಕಲು ಸಂಸ್ಕೃತಿ ಈ ಮೂರು ಕಾಲಘಟ್ಟಗಳೂ ನಮಗೆ ಚಿರಪರಿಚಿತವೇ. ಆದರೆ ಈ ಮೂರು ಅವಧಿಗಳ ಪೂರ್ವಕಾಲದ ಮಾನವ ಹೆಜ್ಜೆಯ ಗುರುತುಗಳು ನಮಗೆ ಎಲ್ಲಿ ಗೋಚರವಾಗಬಹುದು? ಭಾಗಶಃ ಆದಿಮ ಆಚರಣೆಗಳಲ್ಲಿ, ನಂಬಿಕೆಗಳಲ್ಲಿ, ಮಾಂತ್ರಿಕ ವಿಧಿನಿಷೇಧಗಳ ಪ್ರಜ್ಞೆಗಳಲ್ಲಿ, ಅತ್ಯಂತ ಆದಿಮ ಪರಿಸರ ಹೇಗಿದ್ದೀತು? ಹಿಮಖಂಡಗಳ ಕಾಲವನ್ನು ನಾವು ಬಲ್ಲೆವು. ಅದಕ್ಕೂ ಮೊದಲು ಭೂಖಂಡಗಳು ಆಗ ತಾನೇ ಪ್ರತ್ಯೇಕಗೊಳ್ಳುತ್ತಿದ್ದಾಗ ಇದ್ದ ಪರಿಸರದ ಮಾನವ ಸಂಬಂಧ ಹೇಗಿದ್ದೀತು? ಭೂಖಂಡಗಳು ಚದುರಿ ಎಷ್ಟೋ ಸಾವಿರ ವರ್ಷಗಳು ಉರುಳಿದ ಮೇಲೆ ಖಂಡಾಂತರ ವಲಸೆಯಲ್ಲಿ ಚದುರಿದ ಆದಿ ಸಮಾಜಗಳ ಜೈವಿಕ ಅನುಸಂಧಾನ ಯಾವ ಸ್ವರೂಪದಲ್ಲಿ ವಿಸ್ತರಿಸಿತು? ಇವೆಲ್ಲವನ್ನು ಬಿಡಿಸಲು ಭಾಗಶಃ ಅಳಿದುಳಿದಿರುವ ಅದಿಮ ಆಚರಣೆಗಳಿಂದ ಸಾಧ್ಯವಿರಬಹುದಾದರೂ ಖಚಿತವಾಗಿ ಅಂತಹ ಕಾಲದ ಜೈವಿಕ ಚಹರೆಗಳ ಪಲ್ಲಟಗಳನ್ನು ತೋರಲಾಗದು. ಆದರೆ ಮಾನವ ಜೀವಶಾಸ್ತ್ರದ ವ್ಯಾಪಕ ಅಧ್ಯಯನಗಳಿಂದ ಅದಿಮ ಪರಿಸರದ ಮಾನವ ಸಂಬಂಧಗಳ ಜೈವಿಕ ಒಪ್ಪಂದಗಳನ್ನೂ ಜೈವಿಕ ಅನುಸಂಧಾನದ ಕ್ರಮಗಳನ್ನೂ ಅರಿಯಬಹುದು.
ಇಷ್ಟೊಂದು ದೀರ್ಘಕಾಲೀನ ಜೈವಿಕ ಅನುಸಂಧಾನದ ಸಂಕೇತಾರ್ಥಗಳು ಮೆದುಳಿನ ತಳದಲ್ಲಿ ಉಳಿದಿರಬಹುದು. ಅನುವಂಶಿಕ ಗುಣಗಳು ಸಾಗಿ ಬರುವಂತೆಯೆ ಪೂರ್ವಿಕರ ಜೈವಿಕ ಅನುಸಂಧಾನದ ಜ್ಞಾನ ಕೂಡ ನಮ್ಮ ಮೂಲಕವೂ ಅನೈಚ್ಛಿಕವಾಗಿ ಸಾಗಿ ಬಂದಿರುತ್ತದೆ. ಆದರೆ ಅಂತಹ ತಿಳುವಳಿಕೆಯನ್ನು ತೆರೆಯಲಾಗದ ಜೈವಿಕ ಕೌಶಲ್ಯ ವಿಕಾಸದ ಯಾವುದೊ ತೊಡಕಿನಲ್ಲಿ ತುಂಡಾದಂತಿದೆ. ಆದರೆ ತುಂಡಾದ ಕೊಂಡಿ ನಾಶವಾಗಿದೆ ಎಂದು ತಿಳಿಯಬೇಕಾಗಿಲ್ಲ. ಜೈವಿಕ ಅನುಸಂಧಾನದ ಲಕ್ಷಾಂತರ ವರ್ಷಗಳ ನೆನಪು ನಮ್ಮ ಜೈವಿಕತೆಗೆ ಇದ್ದೇ ಇರುತ್ತದೆ. ಹೀಗೆ ಆಂತರ್ಗತವಾಗಿರುವ ಕೊಂಡಿಯ ಸಂಬಂಧದಿಂದಲೆ ಆದಿಮ ಮನಸ್ಸು ತನ್ನ ಸುಪ್ತಪ್ರಜ್ಞೆಯ ಮೂಲಕ ಪುರಾಣ ಕಥನದ ಅನೇಕ ಲೋಕಗಳ ನಿರೂಪಣೆಗಳನ್ನು ಸೃಷ್ಟಿಸಿಕೊಳ್ಳಲು ಸಾಧ್ಯವಾಗಿರುವುದು.
ಜೀವಜಾಲದ ಅನುಸಂಧಾನ ಸಂಸ್ಕೃತಿಗಳಿಗೆ ಒಂದು ಅಸ್ತಿತ್ವದ ಗುಣ. ಯಾವ ಜನಪದವು ಬರಿದೇ ಮನುಷ್ಯರ ಬಗ್ಗೆಯೇ ಕಥನಗಳನ್ನು ಮಂಡಿಸುವುದಿಲ್ಲ. ಮಾನವ ಕೇಂದ್ರಿತ ನಿರೂಪಣೆಗಳೇ ಜಾನಪದದಲ್ಲಿ ತುಂಬಿರುವಂತೆ ಮೇಲು ನೋಟಕ್ಕೆ ಭಾಸವಾದರೂ ಆಳದಲ್ಲಿ ಜೀವಜಾಲದ ಸರಪಳಿಯ ಬಹುಕೊಂಡಿಗಳ ಬಹುಕಾಲ ಧಾರೆಗಳ ಕಥನಗಳನ್ನೆಲ್ಲ ಸಮಷ್ಠಿಯಾಗಿ ನಿರೂಪಿಸುವುದಿದೆ. ಆಕಾಶದ ಬಗೆಗಾಗಲಿ, ಭೂಮಿಯ ಮೇಲಿನ ಸರ್ವಸಂಗತಿಗಳ ಬಗೆಗಾಗಲಿ ಮಾನವ ಜೈವಿಕ ಸಂಬಂಧಗಳ ಕೊಂಡಿಗಳನ್ನೇ ನಿರೂಪಿಸಿಕೊಳ್ಳುತ್ತಿರುವುದು. ವ್ಯಾಪಕವಾದ ಜೈವಿಕ ಕೊಂಡಿಗಳ ಅನುಸಂಧಾನವನ್ನು ಮಾಡಿಯೇ ಮಾನವ ಸಮೂಹಗಳು ಬದುಕುಳಿಯಬೇಕು ಎಂಬುದು ವಿಕಾಸದ ಅಂತಸ್ಥ ಎಚ್ಚರವಾಗಿ ಸಾಗಿಬಂದಿದೆ. ವಿಕಾಸದ ಸ್ಥಿತಿ ಮೂಲತಃ ಪರಿಸರದ ನಿಯಮಗಳಿಗೆ ಬದ್ಧವಾಗಿದ್ದರೂ ವಿಕಾಸ ಆಗಲೇಬೇಕು ಎಂಬ ಒತ್ತಡ ಎಲ್ಲ ಜೀವಿಗಳಲ್ಲು ಅಂತಸ್ಥವಾಗಿ ಇದ್ದೇ ಇರುತ್ತದೆ. ಈ ನಿಯಮವ ಮೂಲಕವೇ ಮಾನವ ತನ್ನ ಸುತ್ತಲ ಪರಿಸರದ ಜೊತೆ ಹೊಂದಾಣಿಕೆ ಮಾಡಿಕೊಳ್ಳುವುದು. ಹೊಂದಾಣಿಕೆಯೂ ಕೂಡ ಅಂತಸ್ಥ ಜೈವಿಕತೆಯ ಒಂದು ಗುಣ. ಹೊಂದಾಣಿಕೆಗೂ ಬದುಕುವ ಪರಿಸರಕ್ಕೂ ಜೀವವೈವಿಧ್ಯದ ಪೈಪೋಟಿಗೂ ಅಂತರ್ಗತವಾದ ಸಂಬಂಧಗಳಿವೆ. ಇವಕ್ಕೆಲ್ಲ ಸಾವಯವವಾದ ಸಂಬಂಧ ಇರುವುದರಿಂದಲೇ ವಿಕಾಸವು ಏಕಕಾಲಕ್ಕೆ ಅಖಂಡವಾದ ಜೀವ ವೈವಿಧ್ಯವನ್ನೆಲ್ಲ ನಿಸರ್ಗದ ಜೊತೆಗೇ ಸಾಗಿಸಲು ಸಾಧ್ಯವಾಗುವುದು. ಜನಪದ ಸಮಾಜಗಳು ಹೀಗಾಗಿಯೆ ತಮ್ಮ ಇಡೀ ಸಂಸ್ಕೃತಿಗಳ ಉದ್ದಕ್ಕೂ ಅಂತಸ್ಥವಾದ ಜೈವಿಕ ಸರಪಳಿಯ ಜೊತೆಗೆ ಪರಿಸರದ ಸಂಬಂಧಗಳನ್ನು ಜೀವನ ವಿಧಾನಗಳಲ್ಲಿ ಅಳವಡಿಸಿಕೊಂಡಿರುವುದು. ಡಿ.ಎನ್.ಎ. ರಚನೆಯಲ್ಲಿ ಜೈವಿಕತೆಯು ಅಂತಸ್ಥವಾಗಿದೆ. ಹಾಗೆಯೇ ಈ ಅಂತಸ್ಥ ಜೈವಿಕತೆಯು ಒಳಗೇ ನಾಳಿನ ಪರಿಸರಕ್ಕೂ ಅದರಾಚೆಗಿನ ಅಭೌತಿಕ ಲೋಕದ ಅವ್ಯಕ್ತಕೊಂಡಿಗಳಿಗೂ ಪೂರಕವಾದ ನಾಳಿನ ವಿಕಾಸದ ಎಷ್ಟೋ ಗುಣಗಳು ಅಂತಸ್ಥವಾಗಿಯೇ ಉಳಿದಿರುತ್ತವೆ. ಜೀವವಿಕಾಸದ ಆದಿಯಿಂದ ಈವರೆಗಿನ ಸ್ಥಿತಿಯನ್ನು ಗಮನಿಸಿದರೆ ರೂಪರೂಪಾಂತರಗಳೆಲ್ಲವಕ್ಕೂ ಅಂತಸ್ಥ ಜೈವಿಕತೆಯೇ ಆಧಾರವಾಗಿದೆ. ಹೀಗಾಗಿಯೇ ಜೈವಿಕ ಕೊಂಡಿಗಳು ಭೌತಿಕವಾಗಿ ಅದೃಶ್ಯವಾಗಿದ್ದರೂ ಅವ್ಯಕ್ತ ನೆಲೆಯಲ್ಲಿ ಅವು ಮುಂದುವರಿದೇ ಬಂದಿರುತ್ತವೆ. ಹೀಗೆ ಅಂತಸ್ಥವಾಗಿರುವ ಮೂಲ ಜೈವಿಕತೆಯು ಮುಂದೊಂದು ದಿನ ಜಗದ ಪರಿಸರವೇ ಬದಲಾದರೂ ಕೂಡ ಅದಕ್ಕೆ ತಕ್ಕಂತೆಯೇ ಜೈವಿಕ ಸ್ವರೂಪಗಳನ್ನು ಮಾರ್ಪಡಿಸಿಕೊಳ್ಳಬಹುದು. ಇದು ವಿಕಾಸದ ಅನಂತಯಾತ್ರೆಯ ಪರಿ. ಒಂದು ವೇಳೆ ಜೈವಿಕತೆಯು ಅಂತಸ್ಥವಾಗಿ ಇರದೇ ಹೋಗಿದ್ದಿದ್ದರೆ ಮಾನವರ ವಿಕಾಸದ ಈ ನಡಿಗೆ ಸಾಧ್ಯವೇ ಆಗುತ್ತಿರಲಿಲ್ಲ. ಭೌತಿಕ ಸ್ವರೂಪದ ಏರುಪೇರುಗಳಿಗೆ ಹೀಡಾಗಿ ಅಂತಹ ಅಂತಸ್ಥ ಜೈವಿಕತೆಯು ಕಳೆದುಹೋಗುತ್ತಿತ್ತೇನೊ. ಜನಪದ ಪರಂಪರೆಗಳು ಈ ಪರಿಯ ಅಂತಸ್ಥ ಜೈವಿಕತೆಯನ್ನು ಭಾವಿಸಿದಂತೆ ಅಖಂಡತೆಯೇ ಶಾಶ್ವತ ಎಂದು ನಂಬಿವೆ. ಹಾಗಾಗಿಯೇ ಲೌಖಿಕದ ನಶ್ವರತೆಯ ಆಚೆಗೆ ಅನಂತವಾದ ಜೀವದ ತಾಣಗಳನ್ನು ಜನಪದ ಪರಂಪರೆಗಳು ಅತ್ಯಂತಿಕವಾಗಿ ಧ್ಯಾನಿಸುತ್ತವೆ.
ಜೈವಿಕ ಜೀವನ ವಿಧಾನ
ಅಂತಸ್ಥ ಜೈವಿಕತೆಗೂ ಜೀವನ ವಿಧಾನಗಳಿಗೂ ಸಂಬಂಧವಿದೆ. ಇವೆರಡನ್ನೂ ಜನಪದ ಸಮಾಜಗಳು ಬೆಸುಗೆ ಮಾಡಿಕೊಂಡಿವೆ. ಒಂದನ್ನೊಂದು ಬೇರ್ಪಡಿಸುವ ಬದಲು ಅಂತರ್ಗತವಾಗಿ ಬೆಸುಗೆ ಮಾಡಿಕೊಳ್ಳುವ ಅನಿವಾರ್ಯ ಎಲ್ಲ ಜನಪದಗಳಿಗೂ ಇತ್ತು. ನೇರವಾಗಿ ನಿಸರ್ಗದ ಜೊತೆಯೇ ಜೀವಿಸಬೇಕಾಗಿದ್ದ ಸಮಾಜಗಳು ತಮ್ಮ ಅನುಭವಗಳನ್ನೆಲ್ಲ ಪರಿಸರದ ಘಟನೆಗಳ ಜೊತೆ ಸಮೀಕರಿಸಿಕೊಂಡವು. ಹಾಗೆ ಮಾಡಿದ್ದರಿಂದ ತಂತಾನೆ ತಮ್ಮೊಳಗಿನ ಜೈವಿಕ ಸ್ವಭಾವಗಳಿಗೂ ತಮ್ಮ ಸುತ್ತಲಿನ ಪರಿಸರದ ತಿಳುವಳಿಕೆಗೂ ಅವಿನಾಭಾವದ ಸಂಬಂಧ ಸಾಧ್ಯವಾಗಿದೆ. ಪರಿಸರದ ಬದಲಾವಣೆಗೂ, ಅದನ್ನು ತಮ್ಮ ಜೀವನ ಕ್ರಮಗಳಿಗೆ ತಕ್ಕಂತೆ ಹೊಂದಿಸಿ ನಿಯಂತ್ರಿಸಿಕೊಳ್ಳುವುದಕ್ಕೂ ದೇಹದ ಒಳಗಿನ ಜೈವಿಕ ಸ್ವಭಾವಗಳಿಗೂ ತಕ್ಕ ಒಪ್ಪಂದಗಳು ಆದಾಗ ಮಾತ್ರವೆ ಬದುಕುಳಿಯುವ ಜೀವನ ವಿಧಾನಗಳು ವಿಕಾಸವಾಗುತ್ತವೆ. ಕೇವಲ ನಿಸರ್ಗದಲ್ಲಿ ವಿಕಾಸವಾದರೆ ಸಾಲದು. ಅದರ ಭಾಗವಾಗಿ ರೂಪುಗೊಂಡ ಜೀವನ ವಿಧಾನಗಳು ಕೂಡ ವಿಕಾಸವಾಗಬೇಕು. ಹೋಮೋಸೆಫಿಯನ್ ಮಾನವನಾಗಿ ಬೆಳೆದು ಬರುವ ದಾರಿಯಲ್ಲಿ ಏಕಕಾಲಕ್ಕೆ ಜೀವಜಾಲದ ಪರಿಸರದಲ್ಲೂ ಮಾನವ ನಿರ್ಮಿತ ಪರಿಸರದಲ್ಲೂ ಸಾಕಷ್ಟು ಒಪ್ಪಂದಗಳು ಉಂಟಾಗಿವೆ. ಹಾಗಾಗಿಯೇ ನಿಸರ್ಗವೇ ಸಂಸ್ಕೃತಿಯಾಗಿ ಮಾರ್ಪಾಟಾದುದು. ಜೀವನ ವಿಧಾನಗಳ ವಿಕಾಸವನ್ನು ಭೌತಿಕವಾಗಿ ಗುರುತಿಸುವಂತೆಯೇ ಮಾನಸಿಕವಾಗಿಯೂ ಕಂಡುಕೊಳ್ಳುವುದುಂಟು. ಶರೀರ ವಿನ್ಯಾಸದ ವಿಕಾಸಕ್ಕೆ ಅಂತಸ್ಥವಾಗಿರುವ ಜೈವಿಕತೆಯೂ ಆದರೆ ಒಂದು ಭಾಗವಾದ ಮಾನಸಿಕ ಸ್ಥತಿಯೂ ತಕ್ಕ ಪ್ರಮಾಣಗಳಲ್ಲಿ ವಿಕಾಸವಾದರೆ ಮಾತ್ರ ತಕ್ಕ ವಿಕಾಸದ ಚಲನೆ ಸಾಧ್ಯ. ಜೀವನ ವಿಧಾನಗಳು ವಿಕಾಸದ ವೇಗದ ಜೊತೆಯೇ ಸಾಗಬೇಕು. ಆಧುನಿಕ ಮಾನವ ಸಮೂಹಗಳು ಈ ವೇಗದಲ್ಲಿ ಪೈಪೋಟಿಗಿಳಿದಿರುವುದು ಅಜೈವಿಕ ವೇಗವೇ ಸರಿ. ಜೀವನ ವಿಧಾನಗಳು ಭೌತಿಕವಾಗಿ ವೇಗವನ್ನು ಹೆಚ್ಚಿಸಿಕೊಳ್ಳುತ್ತಾ ಸಾಗಿದಂತೆ ಅವು ಜೈವಿಕ ವೇಗದ ಸುಪ್ತ ಸಂಬಂಧಗಳಿಂದ ದೂರವಾಗುತ್ತವೆ. ಇಂತಹ ಅಂತರಗಳಿಂದಲೇ ಜನಪದಗಳು ಅಭಿವೃದ್ಧಿ ಎಂಬ ಭ್ರಮೆಯ ಪಥಗಳಲ್ಲಿ ತಮ್ಮ ಎತ್ತಿನ ಬಂಡಿಗಳ ಗಾಲಿಗಳು ಉರುಳಿದಂತೆ ಆಘಾತಕ್ಕೆ ಹೀಡಾಗುವುದು. ಜೀವನ ವಿಧಾನಗಳು ಭೌತಿಕವಾಗಿ ವಿಪರೀತ ವೇಗವನ್ನು ಹೆಚ್ಚಿಸಿಕೊಂಡಂತೆಲ್ಲ ಅವುಗಳ ವಕ್ತಾರರಾದ ಸಮಾಜಗಳು ಬೇಗನೆ ಕ್ಷಯಿಸುತ್ತವೆ. ತಾಂತ್ರಿಕ ವೇಗ ಯಾವತ್ತೂ ಜೈವಿಕ ವೇಗದ ಮುಂದೆ ಗೆಲ್ಲಲಾರದು. ಅಂತಸ್ಥವಾಗಿರುವ ದೇಹದ ಒಳಗಿನ ವೇಗವೇ ಮನುಷ್ಯರ ನಿಜವಾದ ವೇಗ. ಅದಕ್ಕೆ ತಕ್ಕಂತೆಯೇ ಜೀವನ ವಿಧಾನಗಳು ಆಧುನಿಕವಾಗಬೇಕೇ ವಿನಃ ಅಂತಸ್ಥ ಜೈವಿಕತೆಯ ವೇಗವನ್ನು ಧಿಕ್ಕರಿಸುವಂತಹ ನಡಿಗೆ ಉಚಿತವಲ್ಲ. ಜನಪದ ಪರಂಪರೆಗಳ ಮೇಲೆ ಈಗಾಗಲೇ ಈ ವೇಗದ ತಾರತಮ್ಯದಿಂದ ಅನೇಕ ಒತ್ತಡಗಳು ಕಷ್ಟನಷ್ಟಗಳು ಉಂಟಾಗಿವೆ. ಗತಕಾಲದ ಜನಪದಗಳ ಜೈವಿಕ ವೇಗವೂ ಜೇವನ ವಿಧಾನಗಳ ವೇಗವೂ ಜೀವಜಾಲ ವಿಕಾಸದ ಭಾಗವಾಗಿ ಸಾಗಿದ್ದನ್ನು ವಿಪರೀತ ವೇಗದ ಕಾಲದಲ್ಲಿ ಮರುರೂಪಿಸಿಕೊಳ್ಳಬೇಕಾದ ಅನಿವಾರ್ಯತೆ ಇದೆ.
ವಿಕಾಸದಲ್ಲಿ ಹಿಮ್ಮುಖ ಚಲನೆ ಇಲ್ಲ ಎಂದು ಹೇಳುವುದುಂಟು. ಮುಂದೆ ಸಾಗುವುದು ಮಾತ್ರವೇ ಚಲನೆಯಲ್ಲ. ನಮ್ಮ ವರ್ತಮಾನದ ಗಡಿಯಾರಗಳು ಹಿಮ್ಮುಖವಾಗಿ ಚಲಿಸಲಾರವು ಎಂದ ಮಾತ್ರಕ್ಕೆ ಮನುಷ್ಯ ಸಂವೇದನೆಯೂ ಹಿಂದಕ್ಕೆ ಸರಿಯುವುದಿಲ್ಲ ಎಂದು ಹೇಳಲಾಗದು. ರೂಪಾಕೃತಿ ತನ್ನ ಪೂರ್ವ ರೂಪವನ್ನೆ ಪಡೆಯುವುದು ಸಾಧ್ಯವಿಲ್ಲದಿದ್ದರೂ ಜೈವಿಕವಾದ ಗುಣಗಳು ಮಾತ್ರ ಗತಕಾಲದ ಎಲ್ಲ ಅವಸ್ಥೆಗಳನ್ನು ಮತ್ತೆ ಹಿಂದೆ ಮುಂದೆ ಅತ್ತ ಇತ್ತ ಚಲಿಸಿ ಮರು ಜೋಡಿಸಿಕೊಳ್ಳಬಲ್ಲವು. ಇದರಿಂದಾಗಿಯೆ ಕಣ್ಮರೆಯಾಗಿದ್ದ ಎಷ್ಟೋ ಜೀವಿಗಳು ಮತ್ತೆ ಪುನರ್ ಸೃಷ್ಠಿಗೊಳ್ಳುವ ಅವಕಾಶ ನಿಸರ್ಗದಲ್ಲಿರುವುದು. ಪೂರ್ವಿಕರ ಅನುಭವಗಳು ಜೈವಿಕವಾಗಿ ಮತ್ತೆ ವರ್ತಮಾನದಲ್ಲಿ ಪ್ರತಿಫಲಿಸುವುದು ಕೂಡ ಇದೇ ಬಗೆಯಲ್ಲಿ. ಹೀಗೆ ಪ್ರತಿಫಲಿಸುವಾಗ ಗತಕಾಲದ ಅನುಭವ ವರ್ತಮಾನದ ಅನುಭವದ ಜೊತೆ ಒಂದೇ ಸಮಾನತೆಯಲ್ಲಿ ಅನುಸಂಧಾನವಾಗಲಾರದು. ಮೌಖಿಕ ಪರಂಪರೆಗಳ ಭಿನ್ನ ಕಾಲಘಟ್ಟಗಳು ಒಂದೇ ಬಗೆಯ ಅನುಭವ ಸಂಧಾನ ಮಾಡಿಕೊಳ್ಳದೆ ಬೇರೆ ಬೇರೆ ಚಾರಿತ್ರಿಕ ಸಂದರ್ಭಗಳನ್ನು ತಮ್ಮ ಚಹರೆಗೆ ಅನುಗುಣವಾಗಿ ರೂಪಾಂತರಿಸಿಕೊಳ್ಳುತ್ತವೆ. ಒಕ್ಕಲುತನದ ಜೈವಿಕ ಸಂಬಂಧಗಳು ಕೈಗಾರಿಕಾ ಸಮಾಜಗಳ ವೇಳೆಯಲ್ಲಿ ಪಲ್ಲಟಗೊಳ್ಳುತ್ತವೆ. ಹಾಗೆಯೇ ಏರುಪೇರುಗಳನ್ನು ಕಾಣುತ್ತವೆ. ಹೀಗೆ ವ್ಯತ್ಯಾಸವಾಗುವುದೂ ಕೂಡ ಜೀವಜಾಲದ ಸಾಮಾನ್ಯಕ್ರಮ. ಇಂತಹ ಸಾಮಾನ್ಯ ಕ್ರಮದಲ್ಲಾಗುವ ಸಂವೇದನೆಯ ನಷ್ಟ, ಸಂಸ್ಕೃತಿಗಳ ಬಿಕ್ಕಟ್ಟುಗಳು, ಸಾಮಾಜಿಕ ತಾರತಮ್ಯಗಳು ಹೇಗೆ ನಿವಾರಣೆ ಆಗಬೇಕು ಎಂಬುದನ್ನು ಜೈವಿಕ ಅನುಭವಗಳಿಂದಲೇ ತಿಳಿಯಬೇಕು ಕಾರ್ಲ್ ಮಾಕ್ಸ್ ಅಂತದೊಂದು ದಾರಿಯನ್ನು ಈ ಹಿಂದೆಯೇ ತೋರಿದ್ದಿದೆ.
ಇಪ್ಪತ್ತೊಂದನೆ ಶತಮಾನದ ಈ ತುದಿಯಲ್ಲಿ ನಿಂತು ಜೀವಜಾಲದ ನೆನ್ನೆಯನ್ನು ನೆನೆದರೆ; ನಮ್ಮ ಅರಿವಿಗೆ ಬರುವ ಮುನ್ನವೇ ಎಷ್ಟೋ ಜೀವಿಗಳು ಅಳಿದು ಹೋಗಿವೆ. ಆದರೂ ಅಂತಹ ಅವ್ಯಕ್ತ ಕೊಂಡಿಯ ಪ್ರಜ್ಞೆ ಮನುಷ್ಯರಿಗಿದೆ. ಹಾಗೆಯೇ ಹೊಸಜೀವಿಗಳೂ ಮರುಸೃಷ್ಟಿಗೊಂಡಿವೆ. ಪರಿಸರದ ಸಮಷ್ಠಿ ಜಾಲವನ್ನು ಜನಪದರು ಅಖಂಡವಾಗಿಯೆ ಕಂಡಿದ್ದಾರೆ. ಹಾಗಾಗಿಯೇ ಇರುವೆಯ ಬಗೆಗೂ ಆನೆಯ ಬಗೆಗೂ ಮಾನವ ಸಂಬಂಧಗಳ ಕೊಂಡಿಗಳನ್ನು ಬೆಸುಗೆ ಮಾಡಿಕೊಳ್ಳಲು ಸಾಧ್ಯವಾಗಿರುವುದು. ಜೀವಜಾಲದ ಜೊತೆಗಿನ ಅಸಂಖ್ಯ ಪುರಾಣಗಳಲ್ಲಿ ಕೇವಲ ಒಂದೇ ಒಂದು ಪ್ರಾಣಿಯ ಬಗ್ಗೆ ಮಾನವ ಸಮೂಹಗಳು ಎಷ್ಟೆಲ್ಲಾ ಬಗೆಯಲ್ಲಿ ಅನುಸಂಧಾನ ಸಂಬಂಧ ಮಾಡಿವೆ ಎಂದು ಜಾಗತಿಕವಾಗಿ ಮಾಹಿತಿ ಸಂಗ್ರಹಿಸಿದರೆ ಈವರೆಗೆ ನಮ್ಮ ಅರಿವಿಗೆ ಭಾರದಿರುವ ಜೈವಿಕ ಅನುಭವಗಳೆಲ್ಲ ಎದುರಾಗಬಲ್ಲವು ಹಸು ಹಿಂದುಗಳಿಗೆ ಪವಿತ್ರ. ಅದನ್ನು ಈ ದೇಶದ ಒಂದೊಂದು ಜಾತಿಯೂ ವಿಭಿನ್ನವಾಗಿ ನೋಡುವುದಿದೆ. ಪಶುಪಾಲಕರು ಹಸುಗಳ ಬಗ್ಗೆ ಬಹು ಬಗೆಯ ಜೈವಿಕ ಜಾನಪದವನ್ನು ಸೃಷ್ಟಿಸಿಕೊಂಡಿದ್ದಾರೆ. ಆಫ್ರಿಕಾದ ಮಸಾಯಿ ಮಾರಾ ಆದಿವಾಸಿಗಳು ಈಗಲೂ ಹಿಂಡು ಹಿಂಡು ಹಸುಗಳ ಸಾಕಿಕೊಂಡು ಅವುಗಳನ್ನು ನಂಬಿಯೇ ಬದುಕುವರು. ಹಸುವಿನ ಉತ್ಪನ್ನಗಳು ಜಗತ್ತಿನ ಬೃಹತ್ ಮಾರುಕಟ್ಟೆಯ ಭಾಗವೇ ಆಗಿಬಿಟ್ಟಿವೆ. ಹೈನುಗಾರಿಕೆ ಕೈಗಾರೀಕರಣದ ಭಾಗವಾಗಿ ಈಗಲೂ ಸಾಗಿದೆ. ಜಗತ್ತಿನ ಅನೇಕ ದೇಶಗಳಲ್ಲಿ ಹಸುಗಳ ಬಗ್ಗೆ ವೈವಿಧ್ಯ ಕಥನಗಳಿವೆ. ಆಡು ಕುರಿಗಳ ಸಂಗತಿಯೂ ಹೀಗೆಯೇ. ಅಂದರೆ ಕೇವಲ ಒಂದೇ ಒಂದು ಹಸುವಿನ ಸುತ್ತ ನಮ್ಮ ನಮ್ಮ  ಭಾಷೆಗಳು  ಜೀವನ  ವಿಧಾನಗಳು  ಎಂತೆಂತಹ ಜೈವಿಕ  ಕಥನಗಳನ್ನು ಕಟ್ಟಿವೆ ಎಂಬುದರ ಮೂಲಕವೇ ಜೀವಜಾಲ ವಿಕಾಸದ ಸಂಬಂಧಗಳು ಕೂಡ ಸ್ಪಷ್ಟವಾಗುತ್ತವೆ. ವಾಸ್ತವ ಹೀಗಿರಬೇಕಾದರೆ ಇನ್ನು ಜಗತ್ತಿನ ಎಲ್ಲ ಪ್ರಾಣಿ – ಪಕ್ಷಿ ಕೀಟಗಳ ಬಗೆಗೂ, ಜಲಚರ ಬಗೆಗೂ, ಮರಗಿಡಗಳ ಬಗೆಗೂ, ನದಿ ಕೆರೆಕಟ್ಟೆ, ಸಾಗರಗಳ ಬಗೆಗೂ, ಆಕಾಶಕಾಯಗಳ ವ್ಯಾಪ್ತಿಗೂ ಇನ್ನೂ ಎಂತೆಂತಹ ನಿರೂಪಣೆಗಳನ್ನು ಮಾಡಿಕೊಂಡಿವೆ ಎಂದು ತಿಳಿದರೆ ಹೇಗಿರುತ್ತದೆ? ಇನ್ನು ಜಗತ್ತಿನ ಎಲ್ಲಾ ಒಕ್ಕಲು ಸಮಾಜಗಳು ದವಸ ಧಾನ್ಯ, ಕಾಳು ಕಡ್ಡಿ, ಹಣ್ಣು ಹಂಪಲು, ಸೊಪ್ಪು ಇತ್ಯಾದಿಗಳ ಬಗ್ಗೆ ಏನೆಲ್ಲ ಜೈವಿಕ ಸಂಗತಿಗಳನ್ನು ಬಿತ್ತಿರಬಹುದು? ಜೈವಿಕ ಪರಿಭಾಷೆಯ ಯಾವ ಗೋಜಲೂ ಇಲ್ಲದೆ ಜನಪದರು ಜೈವಿಕ ತತ್ವದ ಪ್ರಕಾರವಾಗಿಯೇ ಬದುಕಿ ಬಿಟ್ಟು, ಹೋದ ಅದೆಷ್ಟೋ ಸಂಗತಿಗಳನ್ನು ಅರಿತರೆ ಪ್ರಕೃತಿಯ ಮೇಲಿನ ಆಕ್ರಮಣಕಾರಿ ಅನುಸಂಧಾನ ತಪ್ಪುತ್ತದೆ. ಈ ಕಾಲಮಾನದ ಮಾನವ ಯತ್ನಗಳೆಲ್ಲವೂ ಪರಿಸರಕ್ಕೆ ಒತ್ತಡವನ್ನು ಹೇರುವಂತವೇ ಆಗಿದ್ದು ನಿಸರ್ಗದ ಆಳದ ತಾಳ್ಮೆ ಕೆಡುವಂತಿದೆ. ಮುಗ್ಧವಾಗಿದ್ದ ಸಮುದಾಯಗಳು ಮಾನವ ಕೇಂದ್ರಿತ ಪರಿಸರವನ್ನು ನಿಸರ್ಗದ ತತ್ವಕ್ಕೆ ಅನುಗುಣವಾಗಿ ಅಳವಡಿಸಿಕೊಂಡಿದ್ದವು. ನಿಸರ್ಗನಿಷ್ಟ, ಸಾಮಾಜಿಕತೆಯೇ ಜೀವನ ಕ್ರಮವಾಗಿದ್ದಲ್ಲಿ ಪರಿಸರ ನಾಶ ಆಗುತ್ತಿರಲಿಲ್ಲ. ಕೃತಕ ಜೀವಜಾಲ ನಿರ್ಮಿಸುವುದರಲ್ಲೆ ಮುಂದಾಗಿರುವ ಆಧುನಿಕ ಮಾನವ ಒಂದೇ ಬಗೆಯ ಬೆಳೆಯನ್ನು ಲಕ್ಷಾಂತರ ಎಕರೆಗಳಲ್ಲಿ ಯಾಂತ್ರಿಕವಾಗಿ ಬಿತ್ತಿ ಆಹಾರ ಬೆಳೆಯಲ್ಲಿ ಸ್ವಾವಲಂಬನೆ ಸಾಧಿಸಿದ್ದನ್ನು ತಕ್ಕ ಜೈವಿಕ ಅನುಸಂಧಾನವೆಂದು ಕರೆಯಲಾಗದು. ಹೊಸ ಕೃತಕ ತಳಿಯ ತಂತ್ರಜ್ಞಾನ ಸಮತೋಲನದಲ್ಲಿ ಇಡಲಾರದು.
ಆಖಂಡವಾಗಿ ನಿಸರ್ಗವನ್ನು ನೋಡುವ ಜೈವಿಕತೆಯು ವಿಕಾಸ ಪರವಾದದ್ದು. ಅದನ್ನು ಬಿಡಿಯಾಗಿ ಛಿದ್ರವಾಗಿ ನೋಡುವುದು, ಅಭಿವೃದ್ಧಿಯ ಹೆಸರಿನ ಋಣಾತ್ಮಕ ಕ್ರಿಯೆಯಾಗಿದೆ. ಒಂದೇ ಜೀವ ಸಂಕುಲ ಕೊಬ್ಬಿ ಬೆಳೆಯುವುದು ಅಭಿವೃದ್ಧಿ ಹೆಸರಿನ ಅವಿಕಾಸ ನಡಿಗೆಯಿಂದ ಮಾತ್ರ. ಹೀಗೆ ಕೊಬ್ಬಿದ ಅಮಲಿನ ಜೈವಿಕ ಆಕ್ರಮಣಶೀಲತೆಯು ತನಗೆ ತಾನೇ ವಿಪತ್ತು ತಂದುಕೊಳ್ಳುವಂತದ್ದು. ವೇಗದ ಇಂತಹ ಕಾಲದಲ್ಲಿ ಜೈವಿಕ ಸರಪಳಿಯ ಜೀವಜಾಲ ಜಾನಪದ ಕಥನಗಳು ಕೂಡ ಅಳಿವಿನ  ಅಂಚಿನ ಸಂಗತಿಗಳಂತೆ ಕಾಣುತ್ತವೆ. ಮಾನವ ಜೀವಿ ಒಂದೇ ಅತ್ಯುನ್ನತ ವಿಕಾಸವನ್ನು ಸಾಧಿಸಿಲ್ಲ. ವಿಪರೀತ ಬೆಳವಣೆಗೆ ಹಾಗೂ ಪರಿಣಿತಿ ಕೂಡ ಅಪಾಯಕಾರಿ. ಬಲವೇ ಎಲ್ಲ ಕಾಲದಲ್ಲೂ ಸಲ್ಲುವುದಿಲ್ಲ. ನಿಸರ್ಗದಲ್ಲಿ ಅತ್ಯಂತ ತಳದಲ್ಲಿದ್ದುದೇ ತಿರಸ್ಕಾರಕ್ಕೆ ಒಳಗಾಗಿದ್ದುದೇ ವಿಕಾಸದ ಪಯಣದ ಮುಂದಿನ ಹಂತದಲ್ಲಿ ಅತ್ಯುನ್ನತ ಸ್ಥಿತಿಯನ್ನು ತಲುಪಬಲ್ಲದು. ನಿಸರ್ಗದಲ್ಲಿ ಅದು ಸಹಜಕ್ರಿಯೆ. ನಮ್ಮ ಅರಿವಿಗೆ ಬಾರದೆಯೇ ಉನ್ನತ ಜೈವಿಕ ಸಂಬಂಧವನ್ನು ತೀರ ಕ್ಷುಲ್ಲಕ ಎನಿಸಿರುವ ಹುಳು ಉಪ್ಪಟ್ಟೆಗಳು ನಿಸರ್ಗದ ಜೊತೆ ಸಾಧಿಸಿರುತ್ತವೆ.
ಅಳಿವಿನ ಅಂಚಿನ ಎಷ್ಟೋ ಸಂಗತಿಗಳು ಮತ್ತೆ ಪುನರುಜ್ಜೀವನಗೊಳ್ಳಬಲ್ಲವು. ಹಿರೋಷಿಮಾ – ನಾಗಸಾಕಿಯ ಮೇಲೆ ಬಾಂಬು ಎಸೆದ ಮೇಲೆ ಮಾಯಾಮಯವಾಗಿ ಭೂಮಿಯ ತಳದಿಂದ ಹೊಸದೊಂದು ಚೈತನ್ಯ ಚಿಗಿತು ಬರಲಿಲ್ಲವೆ? ಹಿಮಖಂಡಗಳ ನಿರ್ಗಲ್ಲುಗಳು ತಾಪಮಾನಕ್ಕೆ ಕರಗಿ ಸಮುದ್ರದ ನೀರಿನ ಮಟ್ಟ ಏರುತ್ತಿದೆ ಎಂದು ಆತಂಕ ಪಡುತ್ತಿರುವಾಗಲೇ ಸೂಕ್ಷ್ಮಾಣು ಜೀವಿಯುಂತಹ ಪಾಚಿಗಳು ಬೆಳೆದು ಹಿಮಗಡ್ಡೆಗಳು ಸುಲಭವಾಗಿ ಕರಗದಂತೆ ತಡೆಯುತ್ತಿಲ್ಲವೆ? ಓಜೋನ್ ಲೇಯರ್ ತೂತಾಗಿ ವಿಕಿರಣ ಸೂಸುತ್ತಿದೆ ಎಂದು ಎಪ್ಪತ್ತರ ದಶಕದಿಂದ ವಿಜ್ಞಾನಿಗಳು ಆತಂಕಕಾರಿ ವಿದ್ಯಮಾನಗಳನ್ನು ಬಿತ್ತರಿಸುತ್ತಿದ್ದರೂ ಓಜೋನ್ ಪರದೆ ತನಗೆ ತಾನೆ ತನ್ನ ಸಮಸ್ಥಿತಿಯನ್ನು ಕಾಯ್ದುಕೊಳ್ಳುತ್ತ ಬರುತ್ತಿಲ್ಲವೆ? ನಿಸರ್ಗಕ್ಕೆ ಅಪಾರವಾದ ಸೃಷ್ಟಿಯ ತಾಳ್ಮೆಯಿದೆ. ಆತುರ ಸೃಷ್ಠಿಯ ಮಾನವನೇ ಅತ್ಯಂತ ಅಪಾಯಕಾರಿ ಜೀವಿಯಾಗಿ ವೇಗವಾಗಿ ವಿರುದ್ದ ದಿಕ್ಕಿನಲ್ಲು ಸಾಗುತ್ತಿರುವುದು. ಸುಮ್ಮನೆ ನಿಸರ್ಗವನ್ನು ಅದರ ಪಾಡಿಗೆ ಅದನ್ನು ಬಿಟ್ಟುಬಿಟ್ಟರೆ ಅದು ತನ್ನ ಎಲ್ಲ ಸಾಧ್ಯತೆಗಳನ್ನು ಎಲ್ಲರಿಗೂ ಮುಕ್ತನಾಗಿ ತೆರೆದಿಡುತ್ತಲ್ಲೇ ಇರುತ್ತದೆ. ಗತಕಾಲದ ಜನಪದಗಳು ಜೈವಿಕ ಸಂವಿಧಾನಕ್ಕೆ ತಕ್ಕಂತೆ ನಿಸರ್ಗವನ್ನು ಅನುಸರಿಸುತ್ತಿದ್ದವು. ತಮ್ಮ ಅಗತ್ಯಕ್ಕೆ ಏನು ಬೇಕೊ ಅಷ್ಟನ್ನು ಮಾತ್ರ ಸಂಸ್ಕೃತಿ ಜೀವನ ಎಂದು ರೂಪಿಸಿಕೊಳ್ಳುತ್ತಿದ್ದವು. ಅಳಿವಿನ ಅಂಚಿಗೆ ಯಾವುದೇ ಒಂದು ಜೀವೆ ತಲುಪುತ್ತಿದೆ ಎಂದರೆ ಅದರ ಹೊಣೆ ಮಾನವರ ಅತಿಯಾದ ಬೆಳವಣೆಗೆಯೇ ಆಗಿದೆ. ಒಂದು ಜೀವಿ ಅಳಿಯಿತು ಎಂದರೆ ಮನುಷ್ಯರ ಸಾಧ್ಯತೆ ಅಷ್ಟರಮಟ್ಟಿಗೆ ತುಂಡಾಯಿತು ಎಂತಲೇ. ಒಂದು ಜೀವಿಯ ಅಳಿವು ತನಗೆ ತಾನೇ ಅಳಿದು ಬಿಡುವುದಿಲ್ಲ. ತಾನು ಅಳಿಯುವುದರ ಜೊತೆಯಲ್ಲೇ ನಮ್ಮ ಅರಿವಿಗೆ ಬಾರದಂತೆ ನೂರಾರು ಜೈವಿಕ ಸಂಗತಿಗಳ ಅಂತರ್ ಜಾಲವನ್ನು ತುಂಡಾಗಿಸಿ ತನ್ನ ಅಸ್ತಿತ್ವವನ್ನು ಆ ಕಾಲಮಾನಕ್ಕೆ ಕಳೆದುಕೊಂಡಿರುತ್ತದೆ.
ಜೈವಿಕ ಸಂವಿಧಾನ
ಮಾನವ ನಿರ್ಮಿತ ನೀತಿ-ನಿಯಮಗಳ ಸಂವಿಧಾನಗಳ ಸಂವಿಧಾನಗಳು ಸಾಮಾಜಿಕ ವ್ಯವಸ್ಥೆಯ ಒಟ್ಟು ನಿರ್ವಹಣೆಗೆ ಅನಿವಾರ್ಯ. ಆ ಬಗೆಯು ಸಂವಿಧಾನಗಳೂ ಒಂದು ಬಗೆಯಲ್ಲಿ ಜೀವಜಾಲದ ಜೊತೆಗಿನ ಅರಿವನ್ನು ಮೂಲಕವಾಗಿಯೆ ರೂಪುಗೊಂಡಿರಬೇಕಾಗುತ್ತದೆ. ನಿಸರ್ಗದ ಮೇಲಿನ ಯಜಮಾನಿಕೆಗೆ ಆವಕಾಶ ಮಾಡಿಕೊಡುವ ಯಾವ ಸಾಮ್ರಾಜ್ಯಶಾಹಿ ರಾಜಕೀಯ ಸಂವಿಧಾನಗಳು ಕೂಡ ಬದುಕುಳಿಯಲಾರವು. ಅಶೋಕ ಚಕ್ರವರ್ತಿ ಸಾಲುಮರಗಳನ್ನೂ ಕೆರೆಕಟ್ಟೆಗಳನ್ನೂ ವ್ಯಾಪಕವಾಗಿ ನಿರ್ಮಿಸಿದ ಬಗ್ಗೆ ತಿಳಿದಿದ್ದೇವೆ. ಉತ್ತಮ ಪ್ರಭುತ್ವ ಅಥವಾ ರಾಜನಾದವನು ಪ್ರಮಾಣ ಸ್ವೀಕರಿಸುವ ವೇಳೆ ಕೆರೆಕಟ್ಟೆಗಳ ಕಟ್ಟಿಸುವ, ಜಲತತ್ವವನ್ನು ಪಾಲಿಸುವ ಸಕಲ ಜೀವಿಗಳೆಲ್ಲವುಗಳ ಮೇಲೂ ಪ್ರೀತಿ ಇಟ್ಟುಕೊಳ್ಳುವ ಶ್ರದ್ದೆಯನ್ನು ತೋರಬೇಕಾಗಿತ್ತು. ಈಗಲೂ ವಿಶ್ವಸರ್ಕಾರ ಜೀವಜಾಲದ ಸಮತೋಲನವನ್ನೆ ಒತ್ತಿಹೇಳುತ್ತದೆ. ಸಾಲುಮರದ ತಿಮ್ಮಕ್ಕನಂತಹ ಅದೆಷ್ಟೋ ಜನಪದರು ಜೀವನದ ಉದ್ದಕ್ಕೂ ಜೀವಜಾಲ ಸಂರಕ್ಷಕರಾಗಿ ಬಾಳಿ ಹೋಗಿದ್ದಾರೆ. ಇಂತಹ ಬದ್ಧತೆಗೆ ನಡೆದುಕೊಂಡಲ್ಲದೆ ಮುಂದಿನ ಕಾಲ ಹಸಿರಾಗಿ ಉಳಿಯದು. ಹಸಿರು ಸಂವಿಧಾನವೇ ಎಲ್ಲ ಕಾಲದ ಜೀವಜಾಲದ ಒಪ್ಪಂದ ಹಾಗು ಸಂಹಿತೆ. ಜೀವಜಾಲದ ಆಂತರಿಕ ಒಪ್ಪಂದಗಳಿಂದಾಗಿಯೆ ಮಾನವ ಸಮಾಜ ಈ ಪ್ರಮಾಣದಲ್ಲಿ ವ್ಯಾಪಿಸಿರುವುದು. ಜೈವಿಕ ಸಂವಿಧಾನ ಎಲ್ಲ ಕಾಲದ ಪ್ರಭುತ್ವಗಳ ಹಂಗಿನ ಆಚೆಗೆ ಇರುತ್ತದೆ. ಅದು ಒಟ್ಟು ಜೀವಜಲದ ಅಸ್ತಿತ್ವದ ಸಂವಿಧಾನ. ನಮ್ಮ ಸಂವಿಧಾನದ ನಿಯಮಗಳನ್ನು ರಾಜಕೀಯವಾಗಿ, ಜನಾಂಗಿಯವಾಗಿ ಅಧಿಕಾರ ಲಾಲಸೆಯಲ್ಲಿ ಹೇಗೆ ಬೇಕಾದರೂ ತಿದ್ದುಪಡಿಗೆ ಒಳಪಡಿಸಬಹುದು.
ಆದರೆ ಜೈವಿಕ ನೀತಿಯ ಕೇಂದ್ರವಾಗಿ ರೂಪುಗೊಂಡ ಜೀವಜಾಲದ ಜೈವಿಕ ಸಂವಿಧಾನವನ್ನು ನಾವು ಬದಲಿಸಲಾಗದು. ಕೃತಕ ಮಳೆ ತರಿಸುವ ನಮ್ಮ ತಿಳಿವಳಿಕೆಯೂ ಒಂದು ಲೋಪವೇ. ಜೈವಿಕ ಸಂವಿಧಾನವು ಅಖಂಡ ಭೂಮಿಯ ಅಸ್ತಿತ್ವದ ನೆಲೆಯಲ್ಲಿ ರೂಪುಗೊಂಡಿರುವ ಒಂದು ನೈಸರ್ಗಿಕ ಪ್ರಕ್ರಿಯೆ. ಡಾ. ಅಂಬೇಡ್ಕರ್ ಅವರು ರೂಪಿಸಿದ ಭಾರತೀಯ ಸಂವಿಧಾನದಲ್ಲಿ ಜೀವಜಾಲದ ಸಮಾನ ಅವಕಾಶದ ತತ್ವವಿದೆ. ಅಸ್ತಿತ್ವದ ಬಗೆಗಿನ ಜೈವಿಕ ನ್ಯಾಯದ ಆಶಯವಿದೆ. ಜೈವಿಕ ಸಂವಿಧಾನವು ಎಲ್ಲರಿಗೂ ಸಮಾನತೆಯನ್ನೇ ನೀಡಿರುತ್ತದೆ. ಈ ಕೆರೆಯ ನೀರನ್ನು ನೀನು ಮಾತ್ರ ಕುಡಿಯಬಹುದು, ಅವರು ಯಾವತ್ತೂ ಕೂಡ ಈ ಕೆರೆಯ ನೀರನ್ನು ಮುಟ್ಟಿ ಮೈಲಿಗೆ ಮಾಡಬಾರದು ಎಂದು ಯಾವ ಕೆರೆಯೂ ನದಿಯೂ ಹಳ್ಳವೂ ಬಾವಿಯೂ ನಿರ್ದೇಶನ ಹೊರಡಿಸುವುದಿಲ್ಲ. ಈ ನೀರಿನಲ್ಲಿ ಜೀವಜಾಲದ ಎಲ್ಲರಿಗೂ ಸಮಾನ ಹಕ್ಕಿದೆ. ಪಂಚಭೂತಗಳಿಗೆ ಯಾರೂ ಹಕ್ಕು ಸ್ವಾಮ್ಯವನ್ನು ಹೇರಲಾಗದು. ಆದರೆ ನಿಸರ್ಗ ತನ್ನ ಸಂಪತ್ತನ್ನು ಯಾರಿಗೆ ಬೇಕಾದರೂ ಯಾವ ಪ್ರತಿಫಲಾಪೇಕ್ಷೆ ಇಲ್ಲದೆಯೂ ಹಂಚಿಬಿಡುತ್ತದೆ. ಮುಕ್ತವಾದ ಇಂತಹ ಜೈವಿಕ ಅವಕಾಶವನ್ನು ಮುಕ್ತಮಾರುಕಟ್ಟೆಯಾಗಿ ಪರಿವರ್ತಿಸಿಕೊಳ್ಳುವ ಆರ್ಥಿಕ ಹುನ್ನಾರಗಳು ನಿಸರ್ಗಕ್ಕೆ ಅಪಾಯಕಾರಿಯಾದವು. ಅಂಬೇಡ್ಕರ್ ಅವರು ಜೈವಿಕ ತತ್ವದ ಸಮಾನತೆಯನ್ನು ಆಧರಿಸಿಯೆ ಸಂವಿಧಾನವನ್ನು ರೂಪಿಸಿದ್ದರಿಂದ ಅನೇಕ ಬಗೆಯಲ್ಲಿ ಮಾನವ ನಿರ್ಮಿತ ಪರಿಸರದ ತಾರತಮ್ಯಗಳನ್ನು ಒಂದಿಷ್ಟಾದರೂ ಸುಧಾರಿಸಲು ಸಾಧ್ಯವಾದದ್ದು. ಜೈವಿಕ ಸಂವಿಧಾನವು ವಿಶಾಲವಾದ ಜೀವವಿಕಾಸದ ಸಂಹಿತೆ. ಈ ಸಂವಿಧಾನದ ಒಂದಿಷ್ಟಾದರೂ ಅನುಭಾವಗಳಿಂದಲೇ ಜನಪದ ಸಮಾಜಗಳು ರೂಪುಗೊಂಡಿರುವುದು. ಜೈವಿಕವಾದ ತಿಳಿವಳಿಕೆಯೇ ಪಶುಪಾಲನೆ, ಹೈನುಗಾರಿಕೆ ಕೃಷಿ ಜೀವನ ವಿಧಾನಗಳಿಗೆ ದಾರಿ ತೋರಿದ್ದು.
ನಿಸರ್ಗದ ನಿರಂತರ ಪುನರ್ ಸೃಷ್ಟಿಯ ಅಂತರ್ ಜಾಲವು ಸಂಸೃತಿಯಾಗಿ ಪರಿವರ್ತನೆಗೊಳ್ಳುವಾಗ ಜನಪದರು ನಿಸರ್ಗದ ಆವರ್ತಗಳಿಗೆ ಬದ್ಧವಾಗಿಯೇ ಜೀವನ ವಿಧಾನಗಳನ್ನು ಅಳವಡಿಸಿಕೊಂಡರು. ಮಳೆಗಾಲದಲ್ಲಿ ಏನು ಮಾಡಬೇಕು. ಬೇಸಿಗೆಯಲ್ಲಿ ಯಾವ ಕಾಯಕದಲ್ಲಿ ತೊಡಗಬೇಕು ಎಂಬ ಒಂದೊಂದು ಕಾಲಘಟ್ಟವನ್ನು ಜನಪದರು ವಿಂಗಡಿಸಿಕೊಂಡಿದ್ದರಲ್ಲಿ ಜೈವಿಕ ಕಾಲಮಾನದ ಸಂಗತಿಗಳಿವೆ. ಒಂದೊಂದು ಮಳೆಗೂ ಯಾವ ಯಾವ ಗುಣವಿದೆ, ಗಾಳಿಯ ಅಲೆಗಳಿಗೆ ಯಾವ ಸ್ವಭಾವವಿದೆ. ಯಾವ ಯಾವ ಋತುಗಳಲ್ಲಿ ಯಾವ ಯಾವ ಮುನ್ನೆಚ್ಚರಿಕೆಗಳನ್ನು ಪಾಲಿಸಬೇಕು ಎಂಬುದು ಅಪ್ಪಟ್ಟ ಜೈವಿಕ ಸಂವಿಧಾನದ ನಡವಳಿಕೆಯಾಗಿದೆ. ಆದಿಮ ಸಮಾಜಗಳಲ್ಲಿ ಜೈವಿಕೆ ಸಂವಿಧಾನ ಎಲ್ಲ ಬಗೆಯ ಸೂಚನೆಗಳನ್ನು ನೀಡುತ್ತಿದ್ದುದು. ಅದಕ್ಕೆ ತಕ್ಕಂತೆಯೇ ಜನಪದಗಳು ಬಾಳಬೇಕಾಗಿತ್ತು. ಸಂವಿಧಾನಗಳು ರಾಷ್ಟ್ರಗಳ ಪರಿಕಲ್ಪನೆಯಲ್ಲಿ ಬರುವ ಎಷ್ಟೋ ಮೊದಲು ಜೈವಿಕ ಸಂವಿಧಾನಗಳೆ ನೆನ್ನೆಯ ಸಮಾಜಗಳನ್ನು ರೂಪಿಸಿರುವುದು. ಮಳೆ ಬಿದ್ದ ಕೂಡಲೇ ರೈತ ಹೊಲದ ಕಾಯಕದಲ್ಲಿ ತಟ್ಟನೆ ತೊಡಗುವ ಪ್ರವೃತ್ತಿಗೆ ಯಾರೂ ಯಾವ ಕಾನೂನು ಸಲಹೆಯನ್ನು ನೀಡಬೇಕಾಗಿರುವುದಿಲ್ಲ. ತಂತಾನೆ ಜೈವಿಕವಾದ ಒತ್ತಡವನ್ನು ಜೈವಿಕ ಸಂವಿಧಾನ ಜನಪದಗಳಿಗೆ ನೀಡುವುದಿದೆ. ಪರಿಸರದ ಅಸಮತೋಲನಕ್ಕೆ ದಾರಿ ಮಾಡಿದ ಹಸಿರು ಕ್ರಾಂತಿಯ ನಂತರದ ಪರಿಣಾಮದಲ್ಲಿ ಆಥಿಕ ನೀತಿಗಳು, ವ್ಯಾಪಾರದ ಹುನ್ನಾರಗಳು, ದಲ್ಲಾಳಿ ಕಂಪನಿಗಳು, ಅನೈಸರ್ಗಿಕ ರಾಸಾಯನಿಕಗಳಿಂದ ಕೃಷಿಯೂ ರೈತನೂ ಒಟ್ಟಿಗೇ ಸಾಯುವ ಸ್ಥಿತಿ ಬಂದೊದಗಿದೆ. ಜೈವಿಕ ಸಂವಿಧಾನದ ಅಳತೆಯಂತೆ ಕೃಷಿ ಮಾಡುತ್ತಿದ್ದ ಕಾಲಮಾನದಲ್ಲಿ ರೈತರ ಆತ್ಮಹತ್ಯೆಗೆ ಅವಕಾಶವೇ ಇರಲಿಲ್ಲ.
ಈಗ ಮಾತ್ರವೇ ಅಭಿವೃದ್ಧಿಯ ದುರಾಸೆಯಲ್ಲಿ ಮಾನವ ನಿರ್ಮಿತ ಮಾರುಕಟ್ಟೆಯ ನೀತೆಗಳಲ್ಲಿ ಜೈವಿಕ ಸಂವಿಧಾನದ ನೀತಿಗಳಲ್ಲಿ ಅನೇಕ ಏರುಪೇರುಗಳಾಗಿವೆ. ಜನಪದರು ಜೈವಿಕವಾದ ಸಂವಿಧಾನದಲ್ಲಿಯೇ ಹೆಚ್ಚು ಸುಖವನು ಕಂಡಿದ್ದರು. ಗ್ರಾಮೀಣ ಭಾರತದ ಜೀವಜಾಲದ ಒಪ್ಪಂದಗಳೆಲ್ಲ ಈಗ ಅರ್ಥಹೀನ ಎನಿಸುತ್ತಿರುವುದು ನಾಗರೀಕತೆಯ ಗರ್ವದ ಅಭಿವೃದ್ಧಿ ಎಂಬ ಲೂಟಿಕೋರ ದಂಧೆಯಲ್ಲಿ. ಜೀವಜಾಲ ಜಾನಪದವು ಬಹುವಾಗಿ ಜೈವಿಕ ಸಂವಿಧಾನದ ಫಲ. ಅಂತಹ ತಿಳುವಳಿಕೆಯಿಂದ ಪರಿಸರ ನಾಶವಾಗುತ್ತಿರಲಿಲ್ಲ. ಪುನರ್ ಸೃಷ್ಠಿಯ ನಿರಂತರ ಕಾಯಕವಾಗಿ ಬೆಳೆದಿದ್ದ ಅಂತಹ ಜ್ಞಾನಪರಂಪರೆಗಳು ಕೂಡಾ ಅಳಿವಿನಂಚಿನಲ್ಲಿವೆ. ನಿಸರ್ಗತತ್ವವನ್ನು ಒಂದೊಂದು ಶತಮಾನವೂ ಮೀರುತ್ತಲೇ ಬಂದಿರುವುದು ಜನಪದರ ಮೇಲೆ ಬಹುಬಗೆಯ ಒತ್ತಡಗಳು ಉಂಟಾಗಲು ಕಾರಣವಾಗಿದೆ. ನಾಗರೀಕತೆಯ ಭಾಗವಾಗಿ ಬೆಳೆದುಬಂದ ಸಂವಿಧಾನಗಳೆಲ್ಲವೂ ಜೀವಜಾಲದ ಸಂವಿಧಾನಗಳ ಮೇಲೆ ದಿಗ್ವಿಜಯವನ್ನು ಸಾಧಿಸುವಂತೆಯೇ ಹೊರಡುತ್ತಿವೆ. ತಂತ್ರಜ್ಞಾನ ಕೂಡ ಈ ಭರಾಟೆಯಲ್ಲಿ ಆಧುನಿಕತೆಯ ಬೇರೆ ಬೇರೆ ಅವತಾರಗಳಿಂದ ಕೈಜೋಡಿಸುತ್ತಿದ್ದು ನಗರ ಸಂಸ್ಕೃತಿಗಳು ಜನಪದರ ಜೀವಜಾಲದ ಕೊಂಡಿಗಳು ದುರ್ಬಲವಾಗುವಂತೆ ಮಾಡುತ್ತಿವೆ.
ಅಖಂಡ ಜೀವಜಾಲವನ್ನೆಲ್ಲ ಬಿಡಿಯಾಗಿ ನೋಡಿದರೆ ಅದು ಬಿಡಿಬಿಡಿಯಾಗಿಯೇ ಅರ್ಥವನ್ನು ಬಿಡಿಸಿ ಅಖಂಡವಾದ ಅರಿವನ್ನು ಹಾಗೇ ಉಳಿಸಿಕೊಂಡಿರುತ್ತದೆ. ಹೀಗಾಗಿ ಅಖಂಡ ಜೀವಜಾಲ ದೃಷ್ಟಿ ಅತ್ಯಂತ ಕಠಿಣವಾದ ಸಾಧ್ಯತೆ. ಜನಪದ ಪರಂಪರೆಗಳು ಇಂತಹ ಅಖಂಡತೆಯನ್ನು ಭಾವಿಸುವುದರಿಂದಲೇ ಅವರಿಗೆ ಬಿಡಿಯಾದ ಖಚಿತ ಅರ್ಥಗಳಿಗೆ ಬದಲಾಗಿ ಇಡಿಯಾದ ಆದರೆ ಅಮೂರ್ತವಾದ ಅರ್ಥಗಳೇ ಮುಖ್ಯವಾಗುತ್ತವೆ. ಹೀಗಾಗಿಯೇ ಒಬ್ಬ ರೈತ ಕೇವಲ ಭೂಮಿಯನ್ನೆ ನಂಬಿ ಅದೃಷ್ಟಕ್ಕೆ ಮಾತ್ರ ನಿಷ್ಟನಾಗಿ ತನಗೆ ಬೇಕಾದ ಜೈವಿಕ ಸಾಧ್ಯತೆಯನ್ನು ಕಂಡುಕೊಳ್ಳುವುದಿಲ್ಲ. ಆತ ಭೂಮಿಯ ಜೊತೆಗೆ ಮಳೆ, ಗಾಳಿ, ಮಿಂಚು, ಗುಡುಗು ಹೇಗೆ ತನ್ನ ಕಾಯಕದ ಭಾಗವಾಗಿದೆ ಎಂದು ಅವನ್ನೂ ಧ್ಯಾನಿಸುತ್ತಾನೆ. ವರ್ಷ ಋತುವಿನ ಕ್ರಮವನ್ನು ಭೂಮಿಯ ಜೊತೆಗೆ ಹೊಂದಿಸಿ ಅದರಲ್ಲಿ ತನ್ನ ಕೆಲಸ ಕಾರ್ಯಗಳ ಗುರುತು ಮಾಡಿಕೊಳ್ಳುವನು. ಇದರ ಜೊತೆಯಲ್ಲೇ ವಿವಿಧ ಧಾನ್ಯಗಳ ತಿಳುವಳಿಕೆಯೂ ಅವನಿಗಿರುತ್ತದೆ. ಬಿಸಿಲು ಚಳಿಗಳ ಹಿನ್ನೆಲೆಯೂ ಹೇಗೆ ಮುಖ್ಯ ಎಂದು ಭಾವಿಸುತ್ತಾನೆ. ಬಾದೆ ಕೊಡುವ ಕೀಟಗಳ ಅಪಾಯ ಎಷ್ಟು ಎಂದು ಲೆಕ್ಕ ಹಾಕಿ ಅದಕ್ಕಾಗಿ ಎಚ್ಚರ ವಹಿಸುತ್ತಾನೆ. ಪ್ರಾಣೆ ಪಕ್ಷಿ ಹುಳು ಉಪ್ಪಟ್ಟೆಗಳಿಗೂ ತನ್ನ ಬೆಳೆಯಲಿ ಒಂದು ಪಾಲಿದೆ ಎಂದು ನಂಬುತ್ತಾನೆ. ಕೃಷಿ ಉಪಕರಣಗಳ ಅವಶ್ಯಕತೆಯ ಜೊತೆಯಲ್ಲೇ ಅಂತಹ ಎಲ್ಲ ಚಟುವಟಿಕೆಗಳ ಭಾಗವಾಗಿರುವ ಇತರ ಸಮುದಾಯಗಳ ಭಾಗವಹಿಸುವಿಕೆಯೂ ಎಷ್ಟೊಂದು ಮುಖ್ಯ ಎಂದು ಮನಗಂಡಿರುತ್ತಾನೆ. ಇವೆಲ್ಲ ಆದ ಮೇಲೆ ಪಾಪ ಪುಣ್ಯಗಳನ್ನೂ ಲೆಕ್ಕಾಚಾರ ಮಾಡಬೇಕಾಗುತ್ತದೆ. ಬಿತ್ತಿ ಬೆಳೆದದ್ದರ ಸಂರಕ್ಷಣೆಯೂ ವಿತರಣೆಯೂ ಬಳಕೆಯೂ ಹೇಗೆ ಆಗಬೇಕು ಎಂಬ ತಿಳುವಳಿಕೆಯೂ ಒಂದು ಜೈವಿಕ ವಿಚಾರವೇ. ಆಹಾರ ಬೆಳೆ ವಿಪರೀತವಾದಾಗಲೂ ಅಪಾಯವಿರುತ್ತದೆ. ಅತೀವೃಷ್ಠಿ, ಅನಾವೃಷ್ಟಿಗಳ ಬಗ್ಗೆ ತಿಳಿದಷ್ಟೂ ಮುಂದಿನ ದಾರಿಗಳು ಸುಲಭವಾಗುತ್ತವೆ. ಹೀಗೆ ರೈತ ಕೇವಲ ಒಂದೇ ತಿಳುವಳಿಕೆಯಲ್ಲಿ ಜೈವಿಕವಾದ ಒಪ್ಪಂದಗಳಿಗೆ ಯತ್ನಿಸುವುದಿಲ್ಲ. ಅಖಂಡವಾದ ನೋಟದಿಂದಲೇ ಇಡೀ ಪರಿಸರವನ್ನು ಒಳಗೊಂಡಂತೆಯೇ ಒಕ್ಕಲುತನವನ್ನು ಮಾಡಬೇಕಾಗುತ್ತದೆ.
ಜೈವಿಕ ಅಭಿವೃದ್ಧಿ
ಕೃಷಿ ಪ್ರಧಾನ ಸಮಾಜಗಳು ನಿಸರ್ಗದ ಮೇಲೆ ಯಜಮಾನಿಕೆಯನ್ನು ಸ್ಥಾಪಿಸಿಕೊಂಡಿರಲಿಲ್ಲ, ಸಾಮಾಜಿಕ ಪರಿಸರದಲ್ಲಿ ಯಜಮಾನಿಕೆ ಇತ್ತಾದರೂ ಜೀವಜಾಲದ ಮೇಲೆ ಸಂಪೂರ್ಣ ಪ್ರಭುತ್ವ ಸ್ಥಾಪಿಸಿಕೊಂಡಿರಲಿಲ್ಲ. ಅಂತಹ ಯಜಮಾನಿಕೆ ಎಂದಿಗೂ ಸಾಧ್ಯವೂ ಇಲ್ಲ. ಆದರೆ ಮನುಷ್ಯ ಆಗಾಗ ವಿಪರೀತ ಆಕ್ರಮಣಶೀಲತೆಯನ್ನು ನಿಸರ್ಗದ ಮೇಲೆ ತೋರುತ್ತಲೇ ಬಂದಿದ್ದಾನೆ. ಇದು ಅಕ್ರಮ ಜೈವಿಕ ಸಂಘರ್ಷ. ಬದುಕುಳಿಯಲು ಹೂಡುವ ಸಂಘರ್ಷದಲ್ಲಿ ಕೊನೆಯ ಪಕ್ಷ ಸಾಧ್ಯತೆಗಳ ಹುಡುಕಾಟವೋ, ಪರೀಕ್ಷೆಯೋ ನಡೆದು ಒಂದು ಹಂತದ ಬಲವೋ, ಒಪ್ಪಂದವೋ ಸಾಧ್ಯವಾಗುತ್ತದೆ. ಪಶುಪಾಲನಾ ಸಂಸ್ಕೃತಿಯು ಜೀವಜಾಲದ ಹೊಂದಾಣಿಕೆಯ ಜೈವಿಕತೆಯಾಗಿತ್ತು. ಆದರೆ ಕುಕ್ಕುಟ ಉದ್ಯಮ, ಮತ್ಸೋದ್ಯಮ ಇತ್ಯಾದಿ ಮಾಂಸಹಾರಿ ಉದ್ಯಮ ಅಕ್ರಮ ಜೈವಿಕ ಸಂಘರ್ಷದ ದಿಗ್ವಿಜಯವೇ ಹೊರತು ಸೂಕ್ತ ಜೈವಿಕ ಸಾಮರ್ಥ್ಯವಲ್ಲ. ಅಧಿಕ ಇಳುವರಿಯ ಉತ್ಪಾದನಾ ಸಾಮರ್ಥ್ಯವೂ ಜೈವಿಕ ಬೆಳವಣಿಗೆಯೇ ಆಗಿರುತ್ತದೆ. ಎಷ್ಟೋ ಸಮಾಜಗಳು ಈಗಲೂ ಹಸಿವಿನಿಂದ ನರಳುತ್ತಿವೆ. ಆಹಾರದ ಭದ್ರತೆ ಅಭದ್ರತೆ ಎರಡೂ ಜಾಗತಿಕ ಸಮಸ್ಯೆಯಾಗಿ ಆಹಾರ ಮಾರುಕಟ್ಟೆಯೇ ಒಂದು ಬೃಹತ್ ಅಜೈವಿಕ ವಿದ್ಯಮಾನವಾಗಿ ಸಾಗುತ್ತಿದೆ. ಆಹಾರ ಪ್ರಕ್ರಿಯೆಗೂ ಜನಪದಗಳ ಉತ್ಪಾದನಾ ಸಾಮರ್ಥ್ಯಕ್ಕೂ ಜೀವಜಾಲದ ತಕ್ಕ ಸಂಬಂಧಗಳಿದ್ದವು. ಆಹಾರವೇ ಈಗ ಬೃಹತ್ ಉದ್ಯಮ. ಜೀವ ವಿಕಾಸಕ್ಕೆ ಅಗತ್ಯವಾಗಿ ಬೇಕಿದ್ದ ಜೀವಜಾಲವನ್ನೇ ಬಂಡವಾಳಶಾಹಿ ವ್ಯವಸ್ಥೆಯು ಖಾಸಗೀಕರಿಸಿಕೊಳ್ಳುತ್ತಿದೆ. ಗಾಳಿ ಬೆಳಕಿನ ಮೇಲೂ ಹಕ್ಕು ಚಲಾಯಿಸುವ ದಿನಗಳೂ ಮುಂದೆ ಬರಲಿವೆ. ಇದೆಲ್ಲವೂ ಅಜೈವಿಕ ಅಭಿವೃದ್ಧಿಯ ವಿರೂಪವೇ ಹೊರತು ಜೀವಜಾಲ ಸರಪಳಿಯ ಹೊಂದಾಣಿಕೆಯ ಚಲನೆ ಅಲ್ಲ.
ಜೈವಿಕ ಬಂಧ ಸಡಿಲವಾಗುತ್ತಿದ್ದಂತೆಯೆ ಜೀವಜಾಲದಲ್ಲಿ ಏನೇನು ಬದಲಾವಣೆ ಆಗುತ್ತಿವೆ ಎಂದು ತಿಳಿಯುವುದಕ್ಕಾಗಿಯಾದರೂ ಮೊದಲಿಗೆ ಜನಪದ ಪರಂಪರೆಗಳ ಜೈವಿಕ ಅನುಸಂಧಾನವನ್ನು ಮಾಡಬೇಕಾಗಿದೆ. ಕೈಗಾರಿಕಾ ಕ್ರಾಂತಿ ಕೃಷಿಯನ್ನು ಉದ್ಯಮವಾಗಿಸಿತು. ಅದರಿಂದ ಅನೇಕ ಜೀವಿಗಳು ನಾಶವಾದವು. ಆಹಾರ ಬೆಳೆ ವಿಪರೀತವಾದಂತೆ ಎಷ್ಟೋ ಸಸ್ಯಗಳು ಕಣ್ಮರೆಯಾದವು. ಭೂಮಿಯ ವ್ಯಾಪಕ ಬಯಲುಗಳೆಲ್ಲ ಆಹಾರ ಬೆಳೆಯ ವಾಣಿಜ್ಯ ಬೆಳೆಯ ವಸಾಹತುಗಳಾದವು. ಬೃಹತ್ ಬಂಡವಾಳಿಗರ ಉದ್ಯಮಶೀಲತೆಗೆ ಲಕ್ಷಾಂತರ ಹೆಕ್ಟೇರು ಭೂಮಿ ಎಲ್ಲಾ ದೇಶಗಳಲ್ಲೂ ಕಬಳಿಕೆಯಾಗಿ ಭೂಮಿಯೇ ಒಂದು ಉದ್ಯಮ ಗೋಲದಂತೆ ಪರಿವರ್ತಿತವಾಯಿತು. ಇದರ ಪರಿಣಾಮವಾಗಿ ಜೀವವೈವಿಧ್ಯತೆ ಯಾವ ಪ್ರಮಾಣದಲ್ಲಿ ಸಂಕಷ್ಟಕ್ಕೆ ಸಿಲುಕಿದೆ ಎಂದು ಊಹಿಸಬಹುದು. ಭಾಗಶಃ ಆರ್ಥಿಕ ವೇಗವೇ ಮುಂದೊಂದು ದಿನ ಆಘಾತಕಾರಿ ಪರಿಣಾಮಗಳಿಗೆ ಎಡೆ ಮಾಡಿ ಕೊಡಬಲ್ಲದು. ವಾಸ್ತವ ಹೀಗಿದ್ದರೂ ಈಗ ಸಹಜ ಕೃಷಿ, ಸಾವಯವ ಬೇಸಾಯ, ಪಾರಂಪರಿಕ ಒಕ್ಕಲುತನದ ಒತ್ತಡಗಳು ಈಗ ತಂತಾನೆ ಎಲ್ಲೆಡೆ ಗರಿ ಬಿಚ್ಚುತ್ತಿವೆ. ಯಾವ ಕಾಲದ ಆರ್ಥಿಕ ಸಾಮ್ರಾಜ್ಯವೇ ಆದರೂ ಅದು ನಿಸರ್ಗದ ನಿಯಮಗಳಿಗೆ ಬದ್ಧವಾಗಿ ಅಸ್ತಿತ್ವ ಉಳಿಸಿಕೊಳ್ಳಬೇಕಾಗುತ್ತದೆ. ಜೈವಿಕವಾದ ಒಪ್ಪಂದಗಳು ಬದಲಾಗುವುದು ಸಹಜ. ಆದರೆ ಈ ಪ್ರಕ್ರಿಯೆಯಲ್ಲಿ ಎಲ್ಲಾ ಜೀವಿಗಳೂ ಒಂದೇ ಬಗೆಯ ಒಪ್ಪಂದವನ್ನು ಸಾಧಿಸಿಕೊಳ್ಳಲಾರವು. ಅದು ನಿಸರ್ಗದ ತಪ್ಪೂ ಅಲ್ಲ ; ಆಯಾ ಜೀವಿಗಳ ಸಮಸ್ಯೆಯೂ ಅಲ್ಲ.
ಜೀವಜಾಲದಲ್ಲಿ ಕೆಲವೊಂದು ಅನಿವಾರ್ಯ ವಿದಾಯ ಸಂದರ್ಭಗಳು ಉಂಟಾಗುತ್ತವೆ. ನಿಸರ್ಗದಲ್ಲಿ ಯಾವೊಂದರ ಅಸ್ತಿತ್ವವೂ ಶಾಶ್ವತವಲ್ಲ. ದೈತ್ಯ ಡೈನೋಸಾರಸ್ ಗಳು ಬಲಶಾಲಿಯಾಗಿದ್ದರೂ ಬದುಕುಳಿಯಲಿಲ್ಲ. ಈ ಅನಿವಾರ್ಯ ವಿದಾಯ ನಿಸರ್ಗದ ಒಂದು ಸ್ಥಿತಿ ಮಾತ್ರ. ಹಾಗೆಯೇ ಅತ್ಯಂತ ದುರ್ಬಲ ಎನಿಸಿದ್ದು ಕೂಡ ಬದುಕುಳಿಯುವ ಸಾಧ್ಯತೆಯನ್ನು ಅದೇ ನಿಸರ್ಗದಿಂದ ಪಡೆದಿರುತ್ತದೆ. ಅತ್ಯಂತ ಚಾಣಾಕ್ಷ ಬುದ್ಧಿ ಕ್ರಮಗಳು ಉಳಿದ ಜೀವಿಗಳಿಗಿಂತ ಮುಂದೆ ಸಾಗಿದ್ದರೆ ಇದು ನಿಸರ್ಗದ ಇತರ ಜೀವಿಗಳ ಅಸಮತೋಲನಕ್ಕೆ ಕಾರಣವಾಗಿ ಯಜಮಾನ್ಯ ಸ್ವಭಾವಗಳನ್ನು ಬೆಳೆಸುತ್ತದೆ. ಜೀವಜಾಲದಲ್ಲಿ ಯಜಮಾನ್ಯ ಸ್ವಭಾವ ಪೈಪೋಟಿಯ ಒಂದು ಸ್ಚಭಾವ. ಇರುವೆಯಂತಹ ಜೀವಿಗಳಲ್ಲೂ ಯಜಮಾನ್ಯ ವ್ಯವಸ್ಥೆ ಇದೆ. ನಮ್ಮ ಹತ್ತಿರದ ಗೋರಿಲ್ಲ, ಚಿಂಪಾಜಿ, ಮಂಗ ಮುಂತಾದ ಜೀವಿಗಳಲ್ಲಿ ಸಾಮಾಜಿಕ ವ್ಯವಸ್ಥೆಯಂತದೇ ಯಜಮಾನಿಕೆ, ಕೌಟುಂಬಿಕ ರೀತಿ ನೀತಿಗಳಿವೆ. ಯಜಮಾನ್ಯ ಸ್ವಭಾವ ಮಾನವೇತರ ಜೀವಿಗಳಲ್ಲೂ ಇದೆ. ಆದರೆ ಮನುಷ್ಯ ಯಜಮಾನ್ಯ ವ್ಯವಸ್ಥೆಯನ್ನು ಅಗತ್ಯ ಮೀರಿ ಸ್ಥಾಪಿಸುವುದು ಅತ್ಯಂತ ಅಪಾಯಕಾರಿಯಾದುದು. ಎರಡೂ ಮಹಾಯುದ್ಧಗಳ ಜನಾಂಗೀಯ ದ್ವೇಷ, ಭೌಗೋಳಿಕ ವ್ಯಾಪ್ತಿಯ ವಿರೂಪ, ಸಾಮ್ರಾಜ್ಯಶಾಹಿ ಗುಣ, ಮಾನವರ ಆದಿಮ ಕಾಲದ ಕಿಲಿಂಗ್ ಇನ್ಸ್ ಸ್ಟಿಂಕ್ಟಿನ ಪರಿಸ್ಕೃತ ರೂಪವೇ ಆಗಿದ್ದು ಆ ಮೂಲಕ ಯಜಮಾನ್ಯ ವ್ಯವಸ್ಥೆಯ ಸಾಮ್ರಾಜ್ಯಶಾಹಿ ಪ್ರಭುತ್ವದ ಹಿಂಸೆಯ ಸ್ವರೂಪ ಹೇಗೆ ಸಾಗಿ ಬಂದಿದೆ ಎಂಬುದನ್ನು ಜೈವಿಕವಾಗಿಯೂ ಪರಿಶೀಲಿಸಬಹುದಾಗಿದೆ.
ಹೀಗೆ ಜೀವಜಾಲ ಜಾನಪದ ಅನುಸಂಧಾನವನ್ನು ಅತ್ಯಂತ ಸ್ಥಳಿಯವಾಗಿ ಭಾವಿಸುತ್ತಲೇ ವಿಶ್ವಾತ್ಮಕವಾಗಿಯೂ ನೋಡಬಹುದು. ಭೂಮಿ ಮೂಲತಃ ಒಂದು ಅಖಂಡ ಜೀವ ಜಾಲ. ಭೂಖಂಡಗಳು ಚದುರಿದಂತೆಯೇ ಜೀವಜಾಲವು ಚದುರಿದೆ. ನಮ್ಮೂರ ಮಂಗಗಳು ಮತ್ತೊಂದು ಭೂಖಂಡದಲ್ಲೂ ಕಾಣಬಲ್ಲವು. ಆದರೆ ಹಾಗೆ ಕಾಣುವ ಮಂಗಗಳ ಸ್ವರೂಪದಲ್ಲಿ ವ್ಯತ್ಯಾಸವಿದೆಯಾದರೂ ಅವುಗಳ ಜೀವನಕ್ರಮದಲ್ಲಿ ಮಾತ್ರ ಸ್ಥಳೀಯತೆ ಇದ್ದು ಇನ್ನುಳಿದ ಜೈವಿಕ ಸಂಗತಿಯಲ್ಲಿ ಅವು ವಿಶ್ವಾತ್ಮಕವಾಗಿಯೇ ಉಳಿದಿರುತ್ತವೆ. ಯಾವುದೇ ಭೂ ಭಾಗದಲ್ಲೂ ಈ ಜೈವಿಕತೆಯು ಒಂದೇ ಆಗಿರುತ್ತದೆ. ಜೀವಜಾಲದ ಪರಿಸರ ಬೇರೆ ಬೇರೆಯಾಗುತ್ತಿದ್ದಂತೆ ವಿಕಾಸದ ಸ್ವರೂಪವೂ ಬದಲಾಗುತ್ತಾ ಹೋಗುತ್ತದೆ. ಹಿಮಕರಡಿಗಳನ್ನು ಕಾಣುವ ಎಸ್ಕಿಮೂಗಳು ರೂಪಿಸಿಕೊಳ್ಳುವ ಜೈವಿಕ ಅನುಸಂಧಾನ ಒಂದು ಬಗೆಯಾದರೆ ಹಂಪಿಯ ದರೋಜಿ ಕರಡಿಧಾಮದ ಬಗೆಗಿನ ಜನಪದರ ಅನುಸಂಧಾನ ಇನ್ನೊಂದು ರೀತಿಯದಾಗಿರುತ್ತದೆ. ಕಾಣುವ ರೂಪ ಮತ್ತು ತಿಳಿಯುವ ಭಾವ ಮಾತ್ರ ಇಲ್ಲಿ ವೈವಿಧ್ಯ. ಆದರೆ ಆ ಜೀವಿಯ ಜೈವಿಕ ಸ್ವಭಾವಗಳು ಆಳದಲ್ಲಿ ಒಂದೇ ಜೈವಿಕ ಜಾಲದಿಂದ ನಿರ್ಧಾರಿತವಾಗುತ್ತಿರುತ್ತದೆ. ಜನಪದ ಪರಂಪರೆಗಳು ಇಂತಹ ವೈವಿಧ್ಯ ಜೀವಜಾಲ ಪರಿಸರದ ಆಧಾರದಲ್ಲಿಯೇ ತಮ್ಮ ಜೈವಿಕ ಪರಂಪರೆಯ ನಿರೂಪಣೆಗಳನ್ನು ಕಂಡುಕೊಂಡಿರುವುದು.
ಜೀವಜಾಲದ ಪ್ರಾದೇಶಿಕ ಪ್ರಭೇದಗಳ ರೀತಿಯಲ್ಲಿಯೇ ಜೈವಿಕ ನಿರೂಪಣೆಗಳು ಕೂಡ ಬೆಳೆದಿವೆ. ಹಿಮಖಂಡದ ತೋಳ, ನಾಯಿ, ಕರಡಿ, ಸೀಲ್ ಮುಂತಾದ ಜೀವಿಗಳು ಬದುಕುಳಿಯಲು ರೂಪಿಸಿಕೊಂಡಿರುವ ಕ್ರಮಕ್ಕೂ ಅಲ್ಲಿನ ಎಸ್ಕಿಮೋಗಳು ಬದುಕುಳಿಯುವ ಜೀವನ ಕ್ರಮಕ್ಕೂ ಸಾವಯವ ಸಂಬಂಧವಿದೆ. ಆದರೆ ನೈಸರ್ಗಿಕವಾದ ಒತ್ತಡಗಳು ಸಡಿಲವಾದಲ್ಲೆಲ್ಲ ಜೀವಜಾಲದ ಮೇಲಿನ ಹಿಡಿತದಲ್ಲೂ ಏರುಪೇರುಗಳಾಗುತ್ತವೆ. ಬಟಾಬಯಲು ಪ್ರದೇಶಗಳ ಜೀವಜಾಲದ ಕಥನಗಳು ಹೀಗಾಗಿಯೇ ಬಹಳ ತೆಳುವಾಗುವುದು ಹಾಗೆಯೇ ಪಶ್ಚಿಮ ಘಟ್ಟಗಳ ಜೀವಜಾಲದ ಜನಪದ ನಿರೂಪಣೆಗಳು ಸಂಕೀರ್ಣವಾದ ಜೈವಿಕ ಸಂಬಂಧಗಳನ್ನು ಧ್ವನಿಸುವುದು. ಹೀಗೆ ನೈಸರ್ಗಿಕವಾದ ಒತ್ತಡ, ಒಪ್ಪಂದ, ಸಂಬಂಧ ಕ್ರಮೇಣ ಸಡಿಲವಾಗುತ್ತ ಸಾಗಿದಂತೆ ಪರಿಸರದ ಮೆಲೆ ಯಾವ ಬಗೆಯ ಪರಿಣಾಮ ಉಂಟಾಗುವುದೆಂಬುದನ್ನು ಬಿಡಿಸಿ ಹೇಳಬೇಕಾಗಿಲ್ಲ. ಕಾಡು ನಾಶವಾಗುತ್ತಿದ್ದಂತೆ ಕಾಡಿನ ನಿರೂಪಣೆಗಳೂ ತುಂಡಾಗುತ್ತಿರುತ್ತವೆ. ಕಾಡು ನಾಡಿನ ಸಂಬಂಧ ಅತಿರೇಕಕ್ಕೆ ಹೋದಂತೆಲ್ಲ ಜೈವಿಕ ಪರಂಪರೆಗಳೂ ನಾಶವಾಗುತ್ತಿರುತ್ತವೆ.
ಅಜೈವಿಕ ಚಟುವಟಿಕೆಯನ್ನು ತಡೆಯಲು ಸಾಧ್ಯ. ಆದರೆ ಅದು ಕೇವಲ ಮನುಷ್ಯ ಮಾತ್ರದಿಂದಲೇ ಸಾಧ್ಯವಿಲ್ಲ. ಕೃಷಿ ಚಟುವಟಿಕೆಯ ಪಾರಂಪರಿಕ ಪುನರುಜ್ಜೀವನದಿಂದ ಎಷ್ಟೋ ಜೈವಿಕ ಚಟುವಟುಕೆಗಳು ಪುನರುದಿಸಬಲ್ಲವು. ಇದೊಂದು ಪುಟ್ಟ ಸಾಧ್ಯತೆ ಮಾತ್ರ. ನಿಸರ್ಗದ ತೊಟ್ಟಿಲಲ್ಲಿ ಮಾನವರ ಎಲ್ಲಾ ಯಜಮಾನಿಕೆಗಳು ಒಂದು ದಿನ ಅಪಹಾಸ್ಯಕ್ಕೆ ಹೀಡಾದಂತೆ ಮುರಿದು ಬಿದ್ದು ಅನಂತವಾದ ಜೀವ ವಿಕಾಸದಲ್ಲಿ ಸ್ವತಃ ಮನುಷ್ಯನೆ ತಬ್ಬಲಿಯಾಗಿ ಬಿಡಬಲ್ಲ. ಜೀವವಿಕಾಸದಲ್ಲಿ ಸ್ವಯಂ ಒಂದೇ ಜೀವಿ ತನಗೆ ತಾನೇ ವಿಕಾಸವಾಗಲಾರದು. ಒಂದು ಜೀವಿಯ ವಿಕಾಸ ಇನ್ನೊಂದು ಜೀವಿಯ ವಿಕಾಸಕ್ಕೆ ಅವಕಾಶ ಮಾಡಿಕೊಟ್ಟಿರುತ್ತದೆ. ಆ ಹಾದಿಯಲ್ಲಿ ಮನುಷ್ಯ ತನ್ನ ವೇಗದ ವಿಕಾಸಕ್ಕಾಗಿ ಅಸಂಖ್ಯಾತ ಜೈವಿಕ ಕೊಂಡಿಗಳನ್ನೆಲ್ಲ ತನ್ನ ಹಿತಕ್ಕೆ ತಕ್ಕಂತೆ ಬಲವಂತವಾಗಿ ಜೋಡಿಸಿಕೊಂಡಿದ್ದಾನೆ. ಪ್ರಾಣಿ ಜಗತ್ತಿನ ಯಜಮಾನಿಕೆಯನ್ನೊ, ಅಸ್ತಿತ್ವದ ಕೊಂಡಿಗಳ ಸಕಾರಾತ್ಮಕ ಜೈವಿಕ ಸಂಬಂಧಗಳನ್ನೊ ಮನುಷ್ಯ ಜಗತ್ತಿನ ಜೊತೆ ಹೋಲಿಸಿ ನೋಡಿದರೆ ಅತಿಯಾದ ಸ್ವಹಿತದಿಂದ ಸುರಕ್ಷಿತವಾಗಿರುವಂತೆ ಕಾಣುವ ಮಾನವ ಅಸ್ತಿತ್ವವೇ ಅತ್ಯಂತ ದುರ್ಬಲವಾದದ್ದು. ಒಂದೊಂದು ಜೀವಿಯ ವಿಕಾಸಕ್ಕೆ ಎಷ್ಟು ಪ್ರಮಾಣದ ಜೈವಿಕ ಕೊಂಡಿಗಳನ್ನು ನಿಸರ್ಗಕೊಟ್ಟಿರುತ್ತದೊ ಅಷ್ಟನ್ನು ಮಾತ್ರವೆ ಆಯ್ಕೆ ಮಾಡಿಕೊಂಡರೆ ಜೀವಜಾಲದಲ್ಲಿ ತಂತಾನೆ ಸಮತೋಲನವಿರುತ್ತದೆ. ಮನುಷ್ಯ ಎಷ್ಟು ಬಗೆಯಲ್ಲಿ ಆಹಾರವನ್ನು ಸೇವಿಸಬಲ್ಲ, ಎಷ್ಟೊಂದು ಸೌಲಭ್ಯಗಳನ್ನು ರೂಪಿಸಿಕೊಳ್ಳಬಲ್ಲ. ಈ ನಿಸರ್ಗದಲ್ಲಿ ಅವನ ಅವಕಾಶ ಎಷ್ಟು ಎಂದು ಲೆಕ್ಕ ಹಾಕಿದರೆ ಇಡೀ ಪರಿಸರವನ್ನೆ ತನ್ನ ಖಾಸಗಿ ಆಸ್ತಿಯನ್ನಾಗಿ ಮಾಡಿಕೊಂಡು ಜೀವಜಾಲವನ್ನೆಲ್ಲ ತನ್ನ ಸಂಪತ್ತು ಎಂಬಂತೆ ಯಜಮಾನಿಕೆ ಮಾಡಿಕೊಂಡಿದ್ದಾನೆ ಎಂಬುದು ಸ್ಪಷ್ಟವಾಗಿ ತಿಳಿಯುತ್ತದೆ. ಬದುಕುಳಿಯಲು ಮಾಡಿಕೊಳ್ಳುವ ಹೆಚ್ಚಿನ ಪ್ರಮಾಣದ ಸವಲತ್ತುಗಳು ಕೂಡ ಅಸುರಕ್ಷ ಜೀವನಕ್ರಮಗಳೇ ಆಗಿರುತ್ತದೆ. ಇದು ಹೊಂದಾಣಿಕೆಯಲ್ಲ, ಜೀವಕೌಶಲ್ಯ ಅಲ್ಲ, ಜೈವಿಕ ಸಾಮರ್ಥ್ಯವಲ್ಲ, ಹಾಗೆಯೇ ವಿಕಾಸದ ತಕ್ಕ ಚಲನೆಯೂ ಅಲ್ಲ, ಅತ್ಯಂತ ದುರ್ಬಲವೆನಿಸುವ ಜೀವಿಗಳು ಕನಿಷ್ಟ ಪ್ರಮಾಣದ ಸೌಲಭ್ಯಗಳನ್ನು ಮಾತ್ರವೇ ಹೊಂದಿರುತ್ತವೆ. ಎರೆಹುಳು ಏನು ತಾನೆ ಯಜಮಾನಿಕೆಯನ್ನು ಭೂಮಿಯ ಮೇಲೆ ಸಾಧಿಸಬಹುದು? ಆದರೆ ಮುಂದೆ ಎಷ್ಟೇ ಭೂಕಂಪಗಳಾದರೂ ಎರೆಹುಳುಗಳ ಅಸ್ತಿತ್ವಕ್ಕೆ ಯಾವುದೇ ಧಕ್ಕೆ ಆಗಲಾರದು. ಇಂತಹ ಜೈವಿಕ ಜೀವನ ಕ್ರಮವನ್ನು ಆಧ್ಯಾತ್ಮದ ಪರಿಭಾಷೆಯಲ್ಲಿ ಜನಪದ ಪರಂಪರೆಗಳು ಭಾವಿಸುತ್ತವೆ. ಮೃದ್ವಂಗಿಗಳು ನಮ್ಮ ಪಾದದಡಿಯೇ ಹೇಗೊ ಜರುಗಿ ಬಾಳಿ ಬದುಕುತ್ತವೆ. ಅವುಗಳಿಗೆ ಯಾವ ಸುರಕ್ಷಾ ದಾರಿಗಳಿವೆ? ಇಂತಹ ನೂರಾರು ಜೀವಿಗಳ ಅಸ್ತಿತ್ವವನ್ನು ಜನಪದರು ತಮ್ಮ ಬಾಳಿನ ನಡತೆಯಲ್ಲಿ ಸ್ಮರಿಸಿಕೊಂಡು ಸಾಗಿದ್ದರಲ್ಲಿ ಸೂಕ್ತ ಜೈವಿಕ ಒಪ್ಪಂದಗಳಿವೆ ಹಾಗೆಯೇ ಮನುಷ್ಯರಾದ ನಾವು ಕೂಡ ಅತ್ಯಂತ ಕಡಿಮೆ ಸೌಲಭ್ಯಗಳ ಮೂಲಕವೆ ಉನ್ನತವಾದ ಜೈವಿಕ ಸಂಬಂಧಗಳ ಸುಖವನ್ನು ಎಟುಗಿಸಿಕೊಳ್ಳಬಹುದು ಎಂಬ ದಿವ್ಯತೆಯನ್ನು ತಮ್ಮ ಪರಂಪರೆಗಳಲ್ಲಿ ಬಿತ್ತಿಕೊಂಡಿದ್ದಾರೆ. ಗಾಂಧೀಜಿ ಅಂತಹ ಜೀವನ ಕ್ರಮಗಳನ್ನೆ ಆದರ್ಶ ರಾಜ್ಯದ ಕಲ್ಪನೆಗಳಲ್ಲಿ ಕನಸುತ್ತಿದ್ದರು.
ಜೈವಿಕ ಒಗಟು
ಜನಪದರು ಜೀವಜಾಲದ ಒಗಟುಗಳನ್ನು ತಮ್ಮದೇ ಆದ ಆಲೋಚನೆಗಳಿಂದ ಪುನರಚಿಸಿಕೊಳ್ಳುತ್ತಿದ್ದರು. ಇದಕ್ಕೆ ಪೂರಕವಾಗಿ ಒಂದು ಒಗ್ಗಟಿನಲ್ಲಿ ಪರಿಶೀಲಿಸುವ.
’ ಊಟಕ್ಕೆ ಮೊದಲು ಬರೋದ್ಯಾವುದು
ಊಟ ಆದ ಮೇಲೆ ಬಿಡೋದ್ಯಾವುದು ’
ಇದೊಂದು ಜೈವಿಕ ಒಗಟು. ಸಾಧಾರಣ ಪ್ರಶ್ನೆಯಂತಿರುವ ಈ ಒಗಟಿನ ಆಳದಲ್ಲಿ ಜೀವಜಾಲದ ಕೊಂಡಿಗಳ ಸಂಬಂಧವಿದೆ. ಮಾತೃಪ್ರಧಾನ ಸಮಾಜವು ಕಟ್ಟಿಕೊಂಡಿರುವ ಈ ಒಗಟಿನಲ್ಲಿ ಜೈವಿಕ ಸರಪಳಿ ಹೇಗೆ ಮಾನವ ನಿರ್ಮಿತ ಪರಿಸರದ ಜೊತೆ ಬೆಸುಗೆ ಆಗಿದೆ ಎಂಬುದನ್ನು ಧ್ವನಿಸುತ್ತದೆ. ಊಟಕ್ಕೆ ಮೊದಲು ಬರುವುದು ಯಾವುದು ಎಂದರೆ ತಾಯ ಎದೆ ಹಾಲ ಕುಡಿಯಲು ಬರುವ ಮಗುವಾಗಿದೆ. ಊಟಕ್ಕೆ ಮೊದಲು ಮಗು ಹಾಲನ್ನೇ ಕುಡಿಯುವುದು. ತಾಯ ಎದೆ ಹಾಲು ಜೀವದ ಕೊಂಡಿಯೇ ಆಗಿರುತ್ತದೆ. ಹೆರಿಗೆ ಕ್ರಿಯೆಯನ್ನು ಆಹಾರ ಸರಪಳಿಯ ಜೊತೆ ಜೋಡಿಸಿ ಜೈವಿಕ ಅನುಸಂಧಾನವನ್ನು ಇಲ್ಲಿ ಮಾಡಲಾಗಿದೆ. ಊಟದ ಕ್ರಿಯೆ ದೊಡ್ಡವರದು. ಆಹಾರದ ಸ್ವಾವಲಂಬನೆ ಅಥವಾ ತಾನೇ ತನ್ನ ಅಸ್ತಿತ್ವವನ್ನು ರೂಪಿಸಿಕೊಳ್ಳುವ ಕಾಲಮಾನದ ಭದ್ರತೆ ಬೇರೆಯದು. ಆ ಹಂತ ನಿಜವಾಗಿಯೂ ಊಟ ಅಥವಾ ಆಹಾರ ಸಾಧ್ಯತೆಯ ದಾರಿಯನ್ನೇ ತಾನೇ ಕಂಡುಕೊಳ್ಳುವಂತದ್ದು. ಊಟದ ಮೊದಲಿನ ಶೈಶವಾವಸ್ಥೆಗೂ ತಾಯ ಬಂಧಕ್ಕೂ ಅವಿನಾಭಾವ ಸಂಬಂಧವಿರುವುದರಿಂದ ಎದೆ ಹಾಲನ್ನು ಊಟದ ಸೀಮಿತ ಅರ್ಥದ ಆಚೆಗೂ ಜನಪದರು ಭಾವಿಸುತ್ತಾರೆ. ಎದೆ ಹಾಲಿನ ಬಗೆಗೇ ಅನೇಕ ನಂಬಿಕೆ, ಆಚರಣೆ, ಸಂಪ್ರದಾಯಗಳಿವೆ. ಸಾಕು ಪ್ರಾಣಿಗಳ ಎದೆ ಹಾಲಿಗೂ ದೈವಿಕತೆ ಇದೆ. ಹಾಲು ಜೀವಜಾಲದ ಅತ್ಯುನ್ನತ ಆಹಾರ. ಸಸ್ತನಿಗಳು ಹಾಲಿನಿಂದಲೇ ತಮ್ಮ ಜೀವನವನ್ನು ಆರಂಭಿಸುವುದು. ಮಾತೃತ್ವದ ಪರಿಕಲ್ಪನೆಯ ಜೊತೆ ಎದೆಹಾಲಿಗೆ ಉನ್ನತ ಗೌರವವಿದೆ. ವ್ಯಾಪಕವಾದ ಜೈವಿಕ ಕೊಂಡಿಯ ಎದೆ ಹಾಲಿನ ವಿವರಗಳೇ ಬೃಹತ್ ನಿರೂಪಣೆಗಳನ್ನು ಮಾಡಿಬಿಡಬಲ್ಲವು. ಹೀಗಾಗಿ ಊಟಕ್ಕೆ ಮೊದಲು ಬರುವುದು ಯಾವುದು ಎಂಬ ಒಂದು ಪುಟ್ಟ ಪ್ರಶ್ನೆಯ ಹಿಂದೆ ಜೀವವಿಕಾಸದ ಸಂಬಂಧವಿದೆ. ಈ ಒಗಟನ್ನು ಮಕ್ಕಳಿಗೆ ಕೇಳಿ ಅದರ ಅರ್ಥವನ್ನು ಸರಳವಾಗಿ ಬಿಡಿಸಿ ತಿಳಿಸಲಾಗುತ್ತದೆಯಾದರೂ ಅಂತಹ ಎದೆ ಹಾಲಿನ ಸಂಬಂಧವನ್ನು ಸಂವೇದನೆಯಲ್ಲಿ ಬಿತ್ತುವುದು ಜನಪದರ ಆಶಯವಾಗಿದೆ.
ಊಟಕ್ಕೆ ಮೊದಲು ಏನು ಎಂಬುದು ನಮ್ಮ ನಮ್ಮ ವರ್ತಮಾನದ ನೂರೆಂಟು ಕಲ್ಪನೆಗಳಿಗೆ ಬಿಟ್ಟ ಸಂಗತಿ ಎಂಬುದು ಹುಸಿಯಾಗಿ ಈ ವರ್ತಮಾನದ ಆಚಿನ ಗತದ ಜೈವಿಕ ಎಲ್ಲೆಯನ್ನೆಲ್ಲ ಈ ಪ್ರಶ್ನೆ ಆವರಿಸಿಕೊಳ್ಳುತ್ತದೆ. ಊಟದ ಕ್ರಿಯೆ ಹೆರಿಗೆಯೆ ಜೊತೆ ಅರ್ಥ ಪಡೆದಿರುವುದೂ ಕುತೂಹಲಕರವಾಗಿದೆ. ಲೌಖಿಕದ ಸಣ್ಣ ಸಂಗತಿಯ ಜೊತೆ ಜೀವಜಾಲದ  ಸೃಷ್ಠಿಕ್ರಿಯೆಯು ಹೇಗೆ ಕೊಂಡಿಯನ್ನು ಸಾಧಿಸಿಕೊಳ್ಳಲು ಸಾಧ್ಯವಾಯಿತು ಎಂಬುದನ್ನು ಈ ಒಗಟಿನ ಹಿನ್ನೆಲೆಯಲ್ಲಿ ಚರ್ಚಿಸಲು ಅವಕಾಶವಿದೆ. ಹೀಗೆಯೇ ಜನಪದರು ಸೃಷ್ಠಿಕ್ರಿಯೆಯ ಅಸಂಖ್ಯ ವಿಷಯಗಳ ತಾಳು ತುದಿಯನ್ನೆಲ್ಲ ಜೀವನ ವಿಧಾನದ ಮೂಲಕವೇ ಅನುಸಂಧಾನ ಮಾಡುವುದಿದೆ. ಊಟ ಮಾಡಿದ ನಂತರ ಬಿಡುವುದು ಏನು ಎಂಬ ಎರಡನೆ ಪ್ರಶ್ನೆ ಮತ್ತೆ ಊಟದ ಕ್ರಿಯೆಗೇ ಬಂದು ನಿಲ್ಲುತ್ತದೆ. ಮಗು ಹಾಲು ಬಿಡುವುದು ಒಂದು ಬೆಳವಣಿಗೆಯ ಕ್ರಿಯೆ. ತಾಯಿಯ ಎದೆ ಹಾಲಿನ ಸಂಬಂಧವನ್ನು ಬಿಡಿಸಿಕೊಳ್ಳುವುದು ಜೈವಿಕ ಒಪ್ಪಂದದ ಕರಾರು. ಅದನ್ನು ಎಲ್ಲರೂ ಪಾಲಿಸಲೇಬೇಕು. ಹೀಗಾಗಿ ಊಟವಾದ ಮೇಲೆ ಬಿಡುವುದು ತಾಯಿಯ ಎದೆ ಹಾಲಿನ ಸಂಬಂಧವನ್ನು ಎಂಬುದು ಇಲ್ಲಿ ಧ್ವನಿತಾರ್ಥ.
ಇಂತಹ ಸಂಗತಿಗಳ ಸಾಲಿನ ಜೊತೆಯೇ ಜನಪದರ ಜೈವಿಕ ಅನುಸಂಧಾನವನ್ನು ಪರಿಶೀಲಿಸಬೇಕು, ಜ್ಞಾನ ಪರಂಪರೆಗಳು ಅಂತರವಿಟ್ಟುಕೊಳ್ಳುವುದು ಒಂದನ್ನೊಂದು ವಿರೋಧಿಸುವುದಕ್ಕಲ್ಲ. ಹಾಗೆ ವಿರೋಧಿಸಲಿಕ್ಕಾಗಿಯೇ ಹುಟ್ಟಿಕೊಳ್ಳುವ ಸಂಗತಿಗಳನ್ನು ಜ್ಞಾನ ಪರಂಪರೆಯ ಭಾಗವಾಗಿ ಗುರುತಿಸಲಾಗದು. ಜನಪದರ ಜೈವಿಕ ಆಲೋಚನೆಗಳನ್ನು ಉಪೇಕ್ಷಿಸದೆ  ಕೀಳೆಂದು ತಿಳಿಯದೆ ಉನ್ನತ ಸಂಶೋಧನೆಗಳ ವೈಜ್ಞಾನಿಕ ಸತ್ಯಗಲ್ಳ ಜೊತೆಯಲ್ಲೇ ಅನುಸಂಧಾನ ಮಾಡಿದರೆ ಅದರಿಂದ ಜ್ಞಾನವಿಕಾಸದ ಬಹುರೂಪಗಳು ಕೂಡ ತಿಳಿಯುತ್ತವೆ. ಮೇಲೆ ವಿವರಿಸಿದ ಒಗಟಿನ ಅಂತರಾರ್ಥಗಳು ವೈಜ್ಞಾನಿಕ ಸತ್ಯದ ವಾಸ್ತವವನ್ನೇ ಅಲೌಖಿಕವಾದ ಆಧ್ಯಾತ್ಮದ ಪರಿಭಾಷೆಯಲ್ಲಿ ಪ್ರತಿಬಿಂಬಿಸುವಂತಿವೆ. ಊಟ ಆದ ನಂತರ ಬಿಡುವುದು ಹಾಲು ಕುಡಿವ ತಾಯಿಯ ಒಪ್ಪಂದವನ್ನೇ ಎಂದಾದರೂ ಸಾವಿನ ಕೊನೆಯ ಸಂಸ್ಕಾರಗಳಲ್ಲಿ ಮತ್ತೆ ಹಾಲನ್ನು ಎರೆಯಲಾಗುತ್ತದೆ. ಸತ್ತವರ ಸಮಾಧಿಯ ಮೇಲೆ ಒಂಬತ್ತು ದಿನ ತುಂಬಿದ ಮೇಲೆ (ಗಮನಿಸಿ; ತಾಯಿ ಒಂಬತ್ತು ತಿಂಗಳಿಗೆ ಹೆರಿಗೆ ಮೂಲಕ ಮಗು ಹಡೆದು ಎದೆ ಹಾಲು ನೀಡುವುದು) ಹಾಲು ತುಪ್ಪ ಬಿಡುವ ಪದ್ಧತಿ ಇದೆ. ಇದು ಸತ್ತವರ ಆತ್ಮಕ್ಕೆ ನೀಡುವ ಕೊನೆಯ ಕೂಳು. ಹೀಗೆ ಜನಪದರ ಜೈವಿಕತೆಯು ವ್ಯಾಪಕವಾದ ಅರ್ಥದ ಎಲ್ಲೆಗಳನ್ನು ಕರುಳು ಬಳ್ಳಿಯಂತೆ ಸುತ್ತಿಕೊಂಡು ಜೀವಜಾಲದ ಸಂಬಂಧಗಳನ್ನು ಗುರುತಿಸಿಕೊಳ್ಳುತ್ತದೆ.
ಜೀವಜಾಲದ ಅಸಂಖ್ಯ ನಿರೂಪಣೆಗಳು ಜಾನಪದದಲ್ಲಿ ಅಪಾರವಾಗಿದೆ. ಸಂಕೀರ್ಣವಾದ ಜ್ಞಾನ ಪರಂಪರೆಗಳನ್ನು ಸಂಸ್ಕೃತಿಗಳು ವಿಸ್ತರಿಸುತ್ತಲೆ ಬಂದಿವೆ. ಆಧುನಿಕನಾದ ಮನುಷ್ಯನಲ್ಲಿ ಅಖಂಡ ದೃಷ್ಠಿಕೋನವೆ ಇಲ್ಲವಾದ್ದರಿಂದ ಆತ ವಿಜ್ಞಾನ ಮತ್ತು ತಂತ್ರಜ್ಞಾನದ ತರ್ಕ ನಿರೂಪಣೆಗಳಿಂದ ಕೆಲವೊಂದು ಅಗತ್ಯ ಜ್ಞಾನವನ್ನು ಸಾಧಿಸಿರಬಹುದು. ಈ ಬಗೆಯ ಜ್ಞಾನ ಇಡೀ ಸಮಾಜಗಳನ್ನು ವ್ಯಕ್ತಿಗತವಾಗಿ ವಿಂಗಡಿಸುತ್ತವೆಯೇ ವಿನಃ ಸಮುದಾಯಗಳನ್ನಾಗಲಿ, ವ್ಯಕ್ತಿಗಳನ್ನಾಗಲಿ ಸಮಷ್ಠಿಯಾಗಿ ಬೆಸೆಯುವಂತೆ ಮಾಡುವುದಿಲ್ಲ. ಅವರವರ ಅನನ್ಯತೆ, ಖಾಸಗಿತನ, ಸ್ವಚಹರೆಯ ಅನ್ಯತೆಯನ್ನು ಬಲವಾಗಿ ಬೆಳೆಸುವ ಆಧುನಿಕ ಆರ್ಥಿಕ ಚಿಂತನೆಗಳು ಜೀವಜಾಲದ ಸಮಷ್ಠಿ ಸಂವೇದನೆಗಳನ್ನೆಲ್ಲ ಭಂಗಪಡಿಸಿ ಛಿದ್ರಗೊಳಿಸಿವೆ.
ಅಖಂಡ ಜ್ಞಾನ ಪರಂಪರೆ ಜೀವವಿಕಾಸದ ಒಂದು ಅನಿವಾರ್ಯ ಒಪ್ಪಂದ. ಅಖಂಡವಾಗಿ ಭಾವಿಸುವುದರಿಂದ ಅಸ್ತಿತ್ವ ಬಲಗೊಳ್ಳುತ್ತದೆ. ಮೆದುಳಿನ ವಿಕಾಸ ಕೂಡ ಸಮಗ್ರವಾಗಿ ಆಗುತ್ತದೆ. ಆಧುನಿಕನಾಗುತ್ತ ಬಂದ ಮಾನವ ನಿಸರ್ಗದ ಅಖಂಡತೆಯಿಂದ ಜಾರಿಕೊಳ್ಳುವುದನ್ನೇ ಮಾಡುತ್ತಿದ್ದಾನೆ. ಅದೃಷ್ಟವಶಾತ್ ಅಪರೂಪದ ವಿಜ್ಞಾನಿಗಳು ಮಾತ್ರವೆ ಜೀವಜಾಲದ ನಿಗೂಢಗಳನ್ನು ಬಿಡಿಸುವ ಸಂಶೋಧನೆಗಳನ್ನು ಮಾಡುತ್ತಿದ್ದಾರೆ. ಆದರೆ ಅಂತಹ ಉನ್ನತ ಚಿಂತನೆ ಸಾಮಾಜೀಕರಣವಾಗದೆ ಸಂಸ್ಕೃತಿಯ ಭಾಗವಾಗದೆ ಜೀವನ ಕ್ರಮವಾಗದೆ ಪ್ರಯೋಜನವಿಲ್ಲ. ಅನ್ಯಗ್ರಹಗಳ ಜೀವಿಗಳ ಅಸ್ತಿತ್ವವನ್ನು ಹುಡುಕುವ ಮಾನವ ಭೂಮಿಯ ಮೇಲಿನ ಎಷ್ಟೋ ಜೀವಿಗಳ ಅಸ್ತಿತ್ವಕ್ಕೆ ಮಾರಕವಾಗಿರುವ ರೀತಿಯೇ ವಿಕಾಸದ ಜೊತೆಗಿನ ವೈರುಧ್ಯವನ್ನು ತೋರುವಂತಿದೆ. ಅಖಂಡವಾಗಿಯೇ ಸಾಮಾಜಿಕ ಹಾಗೂ ಅರ್ಥಿಕ ಸಂರಚನೆಗಳು ಸಾಗಬೇಕು. ಅದಕ್ಕೆ ಪೂರಕವಾಗಿಯೇ ನಿಸರ್ಗವನ್ನು ಅನುಸರಿಸಬೇಕು.
ಶೂನ್ಯ ಜೈವಿಕ ಅವಕಾಶ
ಶೂನ್ಯದಲ್ಲಿ ಏನೂ ಇಲ್ಲ ಎಂಬ ಸಾಮಾನ್ಯ ಅಭಿಪ್ರಾಯವಿದೆ. ಆದರೆ ಶೂನ್ಯದಲ್ಲಿ ನಮ್ಮ ಅರಿವಿಗೆ ಬಾರದ ಎಷ್ಟೋ ಸಂಗತಿಗಳು ಆಡಗಿರುತ್ತವೆ. ಶೂನ್ಯಸಂಪಾದಮೆ ಎಂಬ ನುಡಿಗಟ್ಟೊಂದಿದೆ. ಹಾಗೆಯೇ ಜನಪದರು ಶೂನ್ಯದಲ್ಲೂ ಮಾಂತ್ರಿಕವಾದ ಆರ್ಥಗಳನ್ನು ಕಂಡುಕೊಳ್ಳಬಲ್ಲರು. ಜನಪದ ಪರಂಪರೆಗಳು ತಾವು ಕಾಣುವ ಲೋಕದ ಮೂಲಕವೇ ತಾವು ಕಾಣದಿರುವ ಲೋಕವನ್ನು ಕಲ್ಪಿಸಿಕೊಳ್ಳುತ್ತಾರೆ. ಕಾಣುವುದು ಮಾತ್ರ ಸತ್ಯವಲ್ಲ. ಕಾಣದಿರುವುದು ಕೂಡ ಒಂದು ಪ್ರಮಾಣವೇ ಆಗಿ ಜನಪದ ಸಮಾಜಗಳಲ್ಲಿ ಅಂತಹ ತಿಳುವಳಿಕೆಯು ಪ್ರಧಾನವಾಗಿದೆ. ಶಾಶ್ವತ ನಶ್ವರ ಎಂಬ ಈ ಎರಡೂ ನಂಬಿಕೆಗಳು ಕಾಣುವ ಹಾಗೂ ಕಾಣದಿರುವ ಲೋಕಗಳ ನಡುವಿನ ಶೂನ್ಯಾವಕಾಶದ ಭಾಗವಾಗಿ ಬಂದಿವೆ. ಕಾಣದ ಕೈಯ ಕೈವಾಡದ ಪ್ರಜ್ಞೆ ಕೂಡ ಇದೇ ಮೂಲದ್ದು. ಶೂನ್ಯಜೈವಿಕತೆ ಎನ್ನುವ ಪರಿಕಲ್ಪನೆಯನ್ನು ಈ ನೆಲೆಗಳಿಂದ ಅರ್ಥೈಸಬಹುದು. ಮಾಂತ್ರಿಕ ವಿಧಿ ವಿಧಾನಗಳು , ಆಚರಣೆಗಳು ಶೂನ್ಯದ ಜೊತೆ ಸಂವಾದ ಹೂಡುವಂತಿವೆ. ಆದರ ಈ ಶೂನ್ಯ ಸ್ಥಿತಿಯ ಕಾಣುವ ಲೋಕಕ್ಕೆ ಆಧಾರವಾಗಿರಬಹುದಾದ ಒಂದು ಚೈತನ್ಯ ಎಂಬಂತೆ ಜನಪದಗಳು ಭಾವಿಸುತ್ತವೆ. ಅತೀತವಾದ ಶಕ್ತಿಯನ್ನು ಧ್ಯಾನಿಸುವ ಪರಿಯಲ್ಲಿ ಜೀವಜಾಲದ ಅವ್ಯಕ್ತ ಕೊಂಡಿಗಳನ್ನು ಕೂಡಿಸಿಕೊಳ್ಳುವ ಹುಡುಕಾಟವಿದೆ. ಜೈವಿಕವಾದ ಮೂಲಸ್ಥಿತಿಗೆ  ಭೌತಿಕ ಆಕಾರದ ಹಂಗಿಲ್ಲವೇನೋ. ನಿರ್ದಿಷ್ಟ ರೂಪ ರಚನೆಗೆ ಪ್ರತಿಯಾಗಿ ಜೈವಿಕತೆಯು ಇನ್ನೊಂದು ಅಂತಸ್ಥರೂಪವನ್ನು ಯಾವತ್ತೂ ಉದುಗಿಸಿಟ್ಟುಕೊಂಡಿರಲೇ ಬೇಕು. ಆದ್ದರಿಂದಲೇ ಜೀವಾಣುಗಳು ಕಣ್ಣಿಗೆ ಕಾಣದಿದ್ದರೂ ಜೀವದ ಎಲ್ಲ ರೂಪಗಳನ್ನು ಜತನವಾಗಿ ಕಾಯ್ದಿಟ್ಟುಕೊಂಡು ಅವಕಾಶ ಬಂದಾಗ ರೂಪ ಧರಿಸಿ ಬರುತ್ತವೆ. ಡಿ.ಎನ್.ಎ ರಚನೆ ಕಣ್ಣಿಗೆ ಕಾಣದು ಆದರೆ ಅದು ಅನೇಕ ರೂಪಾಕೃತಿಗಳಿಗೆ ಮೂಲ ಜೈವಿಕತೆಯ ಕೇಂದ್ರವಾಗಿಯೂ ಇರುತ್ತದೆ.
ಜನಪದ ಪರಂಪರೆಗಳ ಶೂನ್ಯತತ್ವಕ್ಕೂ ವಿಜ್ಞಾನದ ಅದೃಶ್ಯ ರೂಪದ ವಾಸ್ತವ ರೂಪಕ್ಕೂ ವ್ಯತ್ಯಾಸವಿದೆ ನಿಜ. ಆದರೆ ಜೀವ ವಿಕಾಸದ ಸಂಬಂಧಗಳನ್ನು ಕಂಡುಕೊಳ್ಳುವ ನಿಟ್ಟಿನಲ್ಲಿ ಜನಪದಗಳು ಸೃಷ್ಠಿ ರಹಸ್ಯದ ಕಥನಗಳನ್ನು ಪುರಾಣೀಕರಿಸುತ್ತಲೇ ಜೀವನ ವಿಧಾನಗಳನ್ನು ರೂಪಿಸಿಕೊಂಡಿವೆ. ತಾತ್ವಕವಾಗಿ ಜೀವಜಾಲವು ಅದೃಶ್ಯವಾದ ಲೋಕದಿಂದಲೇ ಈ ಸ್ವರೂಪವನ್ನು ಪಡೆದಿದೆ ಎಂಬ ತಿಳುವಳಿಕೆಯಲ್ಲಿ ಈ ಎರಡೂ ಆಲೋಚನೆಗಳಲ್ಲಿ ವೈರುಧ್ಯವಿಲ್ಲ. ಇಂದ್ರಿಯಗಳ ಅರಿವಿನ ಆಚೆಗಿನ ಅರಿವನ್ನು ಎಟುಕಿಸಿಕೊಳ್ಳುವ ನಿಟ್ಟಿನಲ್ಲಿ ಜನಪದಗಳು ಆಶ್ರಯಿಸಿದ್ದು ಧ್ಯಾನವನ್ನೇ. ಮನಸ್ಸಿನ ಸುಪ್ತಸ್ಥಿತಿಗೆ ಇಳಿದು ಅರಿವ ಕ್ರಮದಲ್ಲಿ ಗತಕಾಲದ ಅನುಭವಗಳನ್ನೆಲ್ಲ ಜೈವಿಕವಾಗಿಯೂ ಭಾವಿಸಬಹುದು. ಮನಸ್ಸು ಕೂಡ ಜೈವಿಕತೆಯ ಒಂದು ಗುಣ ಸ್ವಭಾವ. ಕಾಣದಿದ್ದನ್ನು ಪ್ರತಿಫಲಿಸಲು ಸುಪ್ತಪ್ರಜ್ಞೆಗೆ ಸಾಧ್ಯವಾಗುತ್ತದೆ. ಚಲನೆಯ ಭೌತಿಕ ಕ್ರಮಕ್ಕೂ ಶೂನ್ಯಚಲನೆಯ ಅಭೌತ ಕ್ರಮಕ್ಕೂ ಅದಿಮ ಸಂಸ್ಕೃತಿಗಳು ಸಂಪರ್ಕ ಕಲ್ಪಿಸಿಕೊಳ್ಳಲು ಮನಸ್ಸನ್ನೇ ಮಾಧ್ಯಮವಾಗಿಸಿಕೊಂಡಿದ್ದವು. ಅಂತಹ ನೆಲೆಯಲ್ಲಿ ಆಚರಣೆಗಳು ಜೀವಜಾಲದ ಶೂನ್ಯ ತತ್ವವನ್ನು ಭಾವಿಸಿವೆ. ಆರಾಧಿಸಿವೆ. ಆರ್ಥೈಸಿವೆ. ಇಂತಹ ಶೂನ್ಯ ಜೈವಿಕಾವಕಾಶದಲ್ಲು ಸಂಸ್ಕೃತಿಗಳು ವಿಕಾಸವಾಗುತ್ತ ನಡೆದಂತೆಲ್ಲ ಅವು ತಮ್ಮ ಅಂತಹ ಅವಕಾಶವನ್ನು ಕೂಡ ಕಿರಿದಾಗಿಸಿಕೊಳ್ಳಲು ಒತ್ತಡಗಳಿಗೆ ಸಿಲುಕಿವೆ. ನಿಸರ್ಗದಿಂದ ದೂರವಾಗುವ ಭಾವನೆಗಳು ಕೂಡ ಹೆಚ್ಚುತ್ತಿವೆ.
ಹೀಗೆ ನಿಸರ್ಗದಿಂದ ಸೀಳಿಕೊಳ್ಳುವ ಆಲೋಚನೆ ಹೆಚ್ಚುತ್ತಿರುವುದು ಭಾಗಶಃ ಸಾಮ್ರಾಜ್ಯಶಾಹಿ ಆರ್ಥಿಕತೆಯ ಆಮಿಷದಿಂದಿರಬಹುದು. ಹಾಗೆಯೇ ಸ್ವತಃ ನಿಸರ್ಗವೆ ಅಪರಿಮಿತ ಅವಕಾಶಗಳನ್ನು ಕೆಲವೊಂದು ಜೀವಿಗಳಿಗೆ ನೀಡುತ್ತ ಬಂದಿದೆ. ಈಗ ಮಾನವ ಸಮೂಹಗಳು ಅಂತಹ ಸರದಿಯಲ್ಲಿ ಪ್ರಬಲ ಅವಕಾಶ ಪಡೆದಿವೆ. ತಾನೇ ಆ ಅಪರಿಮಿತದ ಪರಿಣಾಮವಾಗಿ ವಿಕಾಸದ ಗತಿಯಲ್ಲಿ ಬಲಶಾಲಿಯಂತೆ ಮನುಷ್ಯ ಕಾಣಿಸಿಕೊಳ್ಳುತ್ತಿರಬಹುದು. ಅತೀವೃಷ್ಟಿ ಅನಾವೃಷ್ಟಿಗಳು ನಿಸರ್ಗದಲ್ಲಿ ಸುಮ್ಮನೆ ಘಟಿಸುವುದಲ್ಲ. ಮಾನವರಿಗೆ ಪರಿಸರ ತಿಳಿದಿದೆಯೆ ಹೊರತು ನಿಸರ್ಗ ಇನ್ನೂ ತಕ್ಕುದಾಗಿ ಅರಿವಿಗೆ ಬಂದಿಲ್ಲ. ಹಸಿರಾಗಿ ಕಂಡ ಕಾಡು ಮೇಡು ಮಾತ್ರವೆ ನಿಸರ್ಗವಲ್ಲ. ಕಣ್ಣಿಗೆ ಕಾಣದಿರುವ ನಿಸರ್ಗವೂ ಇದೆ. ಆಕಾಶದ ಶೂನ್ಯ ಎನಿಸುವ ಅವಕಾಶವೂ ನಿಸರ್ಗವೇ. ಹೀಗಾಗಿ ನಮ್ಮ ಅರಿವಿನ ವ್ಯಾಪ್ತಿಯ ನಿಸರ್ಗದ ಮೇಲೆ ನಾವೇನೊ ಭಾರೀ ಹಿಡಿತ ಸಾಧಿಸಿದ್ದೇವೆಂದು ಬೀಗಬಹುದು. ಒಂದು ವೇಳೆ ಗುರುತ್ವಾಕರ್ಷಣೆಯ ಶಕ್ತಿಯನ್ನು ನಿರಾಕರಿಸಿ ನಾವು ಕವಚದಲ್ಲಿ ಬದುಕಲು ಸಾಧ್ಯವೆ? ಗುರುತ್ವದ ಸೆಳೆತವನ್ನು ಮೀರಿ ಮೇಲೆ ಹಾರಬೇಕಾದರೆ ಸೆಕೆಂಡಿಗೆ ಕನಿಷ್ಟ ಒಂಬತ್ತು ಕಿಲೋಮೀಟರು ವೇಗದಲ್ಲಿ ಮನುಷ್ಯ ಚಲಿಸುವ ವೇಗವನ್ನು ಸಾಧಿಸಿಕೊಳ್ಳಬೇಕಾಗುತ್ತದೆ. ಇದು ನಿಸರ್ಗದ ಅವ್ಯಕ್ತ ಶಕ್ತಿಯ ಒಪ್ಪಂದ. ಈ ಒಪ್ಪಂದದ ಪ್ರಕಾರ ಬೆಳಕಿನ ಒಂದು ಸೆಕೆಂಡಿನ ವೇಗವನ್ನು ಇನ್ನು ಮನುಷ್ಯ ಸಾಧಿಸಿಕೊಳ್ಳುವುದುಂಟೇ? ಬಾಹ್ಯಾಕಾಶ ಯಂತ್ರಗಳನ್ನು ಮಾತ್ರ ಹಾಗೆ ವೇಗವಾಗಿ ಚಲಿಸುವಂತೆ ಮಾಡಲಷ್ಟೇ. ನಮ್ಮ ಸೀಮಿತ ಶಕ್ತಿ ಇದೆಯೇ ವಿನಃ ಸ್ವತಃ ನಮ್ಮ ದೇಹವೇ ಆ ವೇಗವನ್ನು ವೃದ್ದಿಸಿಕೊಳ್ಳಲು ಸಾಧ್ಯವಿಲ್ಲ. ಈವರೆಗೆನ ವಿಶ್ವದಾಖಲೆಯ ಪ್ರಕಾರ ಒಂದು ನೂರು ಮೀಟರ್ ದೂರವನ್ನು ಅತ್ಯಂತ ವೇಗವಾಗಿ ದಾಟಲು ಮನುಷ್ಯ ತೆಗೆದುಕೊಂಡದ್ದು ಸರಿಸುಮಾರು ಎಂಟು ಸೆಕೆಂಡುಗಳು. ಅದೂ ಉದ್ದೀಪನ ಮದ್ದು ಸೇವಿಸಿ. ಅಂದರೆ ಈ ಮಿತಿಯ ಅಳತೆಯ ಪ್ರಕಾರ ಹೇಳುವುದಾದರೆ; ಅಭಿವೃದ್ಧಿಯ ಹೆಸರಿನ ಆರ್ಥಿಕ ವೇಗವೂ ಹಾಸ್ಯಾಸ್ಪದವಾದುದೇ.
ಯಾವ ವೇಗವೂ ನಿಸರ್ಗದಲ್ಲಿ ತನಗೆ ತಾನೇ ಸ್ವಯಂ ಪರಿಪೂರ್ಣ ಚಲನೆ ಅಲ್ಲ. ಬೆಳಕಿನ ವೇಗಕ್ಕೂ; ವಿದ್ಯುತ್ ತರಂಗಗಳ ವೇಗಕ್ಕೂ ಅಲ್ಪಾ ಗಾಮಾ ಇತ್ಯಾದಿ ಆಕಾಶ ಕಿರಣಗಳ ವೇಗಕ್ಕೂ ಅವ್ಯಕ್ತ ಪರಿಸರದ ಚಲನೆಯ ನಿಯಮಗಳಿವೆ. ಹೀಗಾಗಿಯೇ ಅನ್ಯಗ್ರಹಗಳ ಜೈವಿಕ ಪರಿಸರದ ಕೊಂಡಿಗಳೂ ಕೂಡ ಜೀವ ವಿಕಾಸದಲ್ಲಿ ನಮಗೆ ಅರಿವಿಲ್ಲದಂತೆ ಸಾಧ್ಯವಾಗಿರಬಹುದು. ಜನಪದ ಪರಂಪರೆಗಳು ಅನ್ಯಗ್ರಹಗಳನ್ನು ಭಾವಿಸಿರುವ ತಿಳುವಳಿಕೆಯನ್ನು ಖಗೋಳ ವಿಜ್ಞಾನದ ಜೊತೆಗೂಡಿಸಿ ಅರಿಯಬೇಕಾದ ಅಗತ್ಯವಿದೆ. ಶೂನ್ಯ ಜೈವಿಕ ಅವಕಾಶದ ನಿಯಮಗಳ ಮುಂದೆ ಮನುಷ್ಯರ ಕೃತಕ ಚಲನೆಯು ಅತೀತವಾದುದೇನಲ್ಲ. ಖಗೋಳ ಚಲನೆಯು ಮನುಷ್ಯರ ಅಸ್ತಿತ್ವದ ಚಲನೆಯಾಗಿರುತ್ತದೆ. ಇದರ ಆಧಾರದಲ್ಲಿಯೇ ವಿಕಾಸ ಕೂಡ ಸಾಗಿರುವುದು. ಅನ್ಯಗ್ರಹಗಳ ಅನೂಹ್ಯ ಸಂಬಂಧಗಳ ಅಸಮರ್ಪಕ ಸಂವಹನವನ್ನೇ ಜನಪದರು ಅತಿಮಾನುಷವಾಗಿ ಭಾವಿಸಿರಬಹುದು. ಜನಪದ ಪರಂಪರೆಗಳು ವೇಗವನ್ನು ಆಧುನಿಕ ಸಮಾಜಗಳ ಹಾಗೆ ಆರ್ಥಿಕವಾಗಿ ಲೆಕ್ಕಿಸಲಿಲ್ಲ. ಸೂರ್ಯ, ಚಂದ್ರ, ಗ್ರಹ ತಾರೆಗಳ ಚಲನೆಯನ್ನು ಅವರೂ ಬಲ್ಲವರಾಗಿದ್ದರು. ಭೌತಶಾಸ್ತ್ರಜ್ಞರ ರೀತಿಯಲ್ಲಿಯೇ ಜೈವಿಕವಾದ ಕೊಂಡಿಗಳನ್ನು ಕಾಣಬೇಕಾದ ಅನಿವಾರ್ಯತೆ ಜನಪದರಿಗೆ ಇರಲಿಲ್ಲ.
ಕಾಲವನ್ನು ಜನಪದರು ಕಾಯಕವಾಗಿಯೂ ಭಾವಿಸಿದ್ದಿದೆ. ಕಾಲದ ವೇಗವನ್ನು ಅವರು ಜೀವನ ಕ್ರಮಕ್ಕೆ ಅಳವಡಿಸಿಕೊಂಡಿದ್ದರು. ಕಾಲ ಎಂದರೆ ಶಾಶ್ವತ ಅಸ್ತಿತ್ವದ ಅನಂತತೆ ಎಂದು ಧ್ಯಾನಿಸುವ ಜನಪದರ ಆರಾಧನೆಗಳಲ್ಲಿ ಕಾಲದ ಚಲನೆಯಲ್ಲಿ ತಮಗೆ ತಾವೇ ಲೀನವಾಗುವ ಭಾವನೆಯನ್ನು ಕಾಣಬಹುದು. ಅದನ್ನವರು ಮಿಕ್ತಿ ಎಂದು ಮುಗ್ಧವಾಗಿ ಹೇಳುವರಷ್ಟೇ. ಜೀವಜಾಲದಲ್ಲಿ ಒಂದೊಂದು ಅಸ್ತಿತ್ವಕ್ಕೂ ಒಂದೊಂದು ಚಲನೆ ಇದೆ. ಕಾಲುಗಳುಳ್ಳ ಜೀವಿಗಳು ಒಳ್ಳೆಯ ಚಲನೆಯವು ಎಂದೇ ತಾನೆ ನಮ್ಮ ತಿಳುವಳಿಕೆ. ಚಿರತೆಗಳು ಕುದುರೆಗಳು ವೇಗವಾಗಿ ಓಡಬಲ್ಲವಷ್ಟೇ. ಆದರೆ ಕಾಲುಗಳಿದ್ದ ಮಾತ್ರಕ್ಕೆ ಒಳ್ಳೆಯ ಚಲನೆ ಸಾಧ್ಯವಾಗಿದೆ ಎಂದೆನ್ನಲಾಗದು. ಚತುಷ್ಟಾದಿಯಾಗಿದ್ದ ನಮ್ಮ ಪೂರ್ವಿಕ ಎದ್ದು ನಿಂತು ನಡೆದು ಮುಂಗಾಲುಗಳ ವಿಶೇಷವಾಗಿ ಆಹಾರಕ್ಕಾಗಿ, ರಕ್ಷಣೆಗಾಗಿ ಬಳಸಿ ಅವನ್ನೇ ಮುಂಗೈಗಳಾಗಿ ಮಾರ್ಪಾಡಿಸಿಕೊಂಡು ವ್ಯವಸ್ಥಿತವಾಗಿ ಓಡಾಡುವುದನ್ನು ಕಲಿತುಕೊಂಡ ಎಂಬುದು ಒಳ್ಳೆಯ ಕಥೆಯೇ. ಆದರೆ ಮನುಷ್ಯ ಚೆನ್ನಾಗಿಯೇ ಅರ್ಥಪೂರ್ಣವಾದ ಚಲನೆಯನ್ನೇ ಸಾಧಿಸುತ್ತಾ ಬಂದಿರುವನೆ ಎಂದು ಕೇಳಿದರೆ ತಕ್ಕ ಉತ್ತರ ಸಿಗಲಾರದು.
ಭೂಮಿಯ ಮೇಲಿನ ಜೀವಜಾಲದ ಪ್ರಮಾಣಗಳ ಅವಕಾಶ ಮತ್ತು ಅಸ್ತಿತ್ವದ ಕೌಶಲ್ಯಗಳಲ್ಲಿ ಯಾವುದೋ ಅನ್ಯಸಂಪರ್ಕದ ಜೈವಿಕ ಆಸ್ಪೋಟ ಮನುಷ್ಯರ ಸಂಬಂಧದಲ್ಲಿ ಆದಂತಿದೆ. ಧಿಡೀರನೆ ಮಾನವ ಸಂಕುಲ ಇಷ್ಟೊಂದು ಕಡಿಮೆ ಅವಧಿಯಲ್ಲಿ ಹೇಗೆ ಇಷ್ಟೊಂದು ಪ್ರಮಾಣದ ಸಂಖ್ಯಾ ದ್ವಿಗುಣತೆಯನ್ನು ಸಾಧಿಸಿಕೊಂಡಿತು ಎಂಬುದು ನಿಗೂಢವಾಗಿಯೇ ಇದೆ. ಜನಪದರ ಉಗಮ ವಿಕಾಸದ ಅಮೂರ್ತ ಕಥನಗಳು ಈ ನಿಟ್ಟಿನಲ್ಲಿ ಜೀವಜಾಲದ ಶೂನ್ಯಾವಕಾಶದ ಕೊಂಡಿಗಳನ್ನು ಪರೋಕ್ಷವಾಗಿ ಬಿಂಬಿಸಬಲ್ಲವು. ದೆವ್ವ, ಭೂತ, ಪಿಶಾಚಿ, ದುಷ್ಟದೈವ ಮುಂತಾದ ಮಾನಸಿಕ ಆಕೃತಿಗಳು ಶೂನ್ಯಾವಕಾಶದ ಜೈವಿಕ ಜೀವ ಮೂಲಗಳ ಅಸ್ಪಷ್ಟ; ನಿರೂಪಣೆಗಳೆ ಆಗಿವೆ. ಅತಿಮಾನುಷ ಕಲ್ಪನೆಗಳು ಅನ್ಯಮಾನವ ಸಂಪರ್ಕದ ಪರಿಣಾಮವಾಗಿರಬಹುದು. ಮಾನವ ಜೀವಿಗಳು ಮೆದುಳಿನ ಸಾಮರ್ಥ್ಯದಲ್ಲಿ ಬಹಳ ಬೇಗ ಮುಂದೆ ಬಂದು ವೇಗವನ್ನು ವೃದ್ಧಿಸಿಕೊಂಡಿದ್ದರೂ ಅತಿಮಾನುಷ ಕಲ್ಪನೆಗಳನ್ನು ಸ್ವತಂತ್ರವಾಗಿ ಬಿಡಿಸಿ ಅರ್ಥೈಸಿಕೊಳ್ಳುವಲ್ಲಿ ವಿಫಲವಾಗಿವೆ. ಜೈವಿಕ ಶೂನ್ಯಾವಕಾಶದ ಬಗ್ಗೆ ಜೀವನ ವಿಜ್ಞಾನಿಗಳು ನಿರಂತರವಾಗಿ ಹುಡುಕುತ್ತಲೇ ಇದ್ದಾರೆ. ಖಗೋಳ ವಿಜ್ಞಾನಿಗಳು ಅನ್ಯಗ್ರಹಗಳ ಜೀವಜಾಲವನ್ನು ಹುಡುಕುವ ಇಷ್ಟು, ಧಾವಂತಕ್ಕೆ ಏನು ಕಾರಣ? ನೀಲಾಕಾಶದ ಆಚೆ ಮರೆಯ ಮಾನುಷ ಸಂಬಂಧಗಳಿಗಾಗಿ ಯಾಕೆ ಇಷ್ಟೊಂದು ಹುಡುಕಾಟ? ಇದಕ್ಕೆ ಯಾವ ಜೈವಿಕ ಸ್ಮೃತಿಯ ಕೊಂಡಿಯಿರಬಹುದು? ಎಂಬ ಇಂತಹ ಪ್ರಶ್ನೆಗಳಿಗೆ ಜನಪದ ಪರಂಪರೆಗಳ ಇಂತಹ ಅತಿಮಾನುಷ ಕಲ್ಪನೆಗಳ ಕಥನಗಳಲ್ಲಿ ಒಂದಿಷ್ಟಾದರೂ ವಿವರ ಸಿಗಬಹುದು.
ಈ ನಿಟ್ಟಿನಲ್ಲೇ ಭೂಮಿಯ ಮೇಲಿನ ಇತರೆ ಜೀವಜಾಲಗಳ ವೇಗ ಹಾಗೂ ಸಂಹವನದ ಸಾಧ್ಯತೆಗಳನ್ನು ಪರಿಶೀಲಿಸಬೇಕು. ನಮಗೆ ಸಾಧ್ಯವಾಗದ ಬೇರೊಂದು ರೀತಿಯ ಅನ್ಯಜೈವಿಕ ಸಂಸರ್ಗ ಭೂಮಿಯ ಮೇಲಿನ ಇತರೆ ಜೀವಿಗಳ ಮೇಲೆ ಆಗಿರಬಹುದು. ಹಾಗಾಗಿಯೇ ವಿಕಾಸದ ಕ್ರಮದಲ್ಲಿ ಎಷ್ಟೋ ಜೀವಿಗಳು ಮಾನವರಿಗಿಂತಲೂ ಜೈವಿಕವಾಗಿ ಬಹಳ ಮುಂದಿವೆ. ಸಮುದ್ರ ಜೀವಿಗಳಿಗೆ ತಕ್ಕ ಕಾಲುಗಳೂ ಇಲ್ಲ ರೆಕ್ಕೆಗಳೂ ಇಲ್ಲ; ಆದರೆ ಅವು ಅತ್ಯುನ್ನತ ಚಲನೆಯನ್ನು ನೀರಿನ ತಳದಲ್ಲಿ ಸಾಧಿಸಿಕೊಂಡಿವೆ. ಇದನ್ನು ಚಲನೆಯ ಯಾವ ಸಿದ್ಧಾಂತದಿಂದ ಭಾವಿಸುವುದು? ಶಬ್ದ ಜಾಲದಲ್ಲಿ ಪರಿಣಿತನಾದ ಮಾನವ ಭಾಷೆಯನ್ನು ಕಲಿತು ಮುಂದಿದ್ದಾನೆಂದು ನಂಬಿದ್ದೇವೆ. ಆದರೆ ತಿಮಿಂಗಿಲಗಳು ಹೊರಡಿಸುವ ತರಂಗಾಂತರಗಳು ಸಮುದ್ರದ ತಳದಿಂದಲೇ ಅತಿದೂರವನ್ನು ತಲುಪಿ ಸಂದೇಶ ತಲುಪಿಸಬಲ್ಲವು. ಇನ್ನು ನಮ್ಮ ಅರಿವಿಗೆ ಬಾರದಂತೆ ನಮ್ಮ ಕಿವಿಗೆ ಕೇಳಿಸದಂತೆ ಅನೇಕ ತರಂಗಗಳನ್ನು ಹೊರಡಿಸುತ್ತಲೇ ಇರುವ ಜೀವಿಗಳ ಸಾಧ್ಯತೆಗಳ ಬಗ್ಗೆ ನಾವು ಇನ್ನೂ ಯೋಚಿಸಿಯೇ ಇಲ್ಲ.
ಕೇಳಿಸಲ್ಪಟ್ಟದ್ದನ್ನು ಶಬ್ದ ಎನ್ನುವುದಾದರೆ; ನಮ್ಮ ಇಂದ್ರಿಯಗಳನ್ನು ಮೀರಿ ಘಟಿಸುವ ಶಬ್ದ ಜಾಲಕ್ಕೆ ಯಾವ ಮಾನದಂಡಗಳಿಂದ ಅರ್ಥ ಹೇಳುವುದು. ಆದ್ದರಿಂದಲೇ ತರಂಗಾಂತರಗಳಿಗೂ, ಅವು ಚಲಿಸುವ ವೇಗಕ್ಕೂ ನಮ್ಮ ಇಂದ್ರಿಯಗಳ ಸಾಮರ್ಥ್ಯಕ್ಕೂ ಜೀವಜಾಲದ ಅವ್ಯಕ್ತ ಸಂಪರ್ಕ ಜಾಲಕ್ಕೂ ತುಂಬಾ ತುಂಬ ಅಂತರಗಳಿವೆ. ಆ ಎಲ್ಲ ಸಂಗತಿಗಳಿಂದ ವೇಗದ ಲೆಕ್ಕವನ್ನು ಮನುಷ್ಯರ ಸಂವಹನ ಸಾಧ್ಯತೆಯ ಅಳತೆಗೆ ಹೋಲಿಸಿದರೆ ನಮ್ಮ ವೇಗವು ಇನ್ನೂ ಎಳೆಯದಾದುದೇ ಇರಬೇಕು. ಎತ್ತಿನ ಬಂಡಿಯ ವೇಗವನ್ನು ವಿಮಾನದ ಎದಿರು ಹೋಲಿಸಿ ಹಾಸ್ಯ ಮಾಡುವುದುಂಟು. ಮೊಲ ಹಾಗೂ ಆಮೆಯ ಕಥೆಯ ನೀತಿಯನ್ನು ನೆನಪಿಸಿಕೊಳ್ಳಿ. ವೇಗವಾಗಿ ಹೋಗಿ ಮುಟ್ಟುವ ನೆಲೆಯಾದರೂ ತಕ್ಕುದಾದುದೇ? ನಮ್ಮ ಅಗತ್ಯದ ವೇಗಕ್ಕೂ ಜೀವಜಾಲದ ವೇಗದ ಅಗತ್ಯಕ್ಕೂ ಅವಿನಾಭಾವ ಸಂಬಂಧ ಇರಬೇಕು. ನಾನು ಮುಂದಿದ್ದೇನೆ ಎಂದರೆ ಅದರೆ ಜೈವಿಕ ಅರ್ಥ ತಾನು ಅಷ್ಟರಮಟ್ಟಿಗೆ ಉಳಿದೆಲ್ಲ ಜೀವಿಗಳಿಗಿಂತ ಹಿಂದಿದ್ದೇನೆ ಎಂದೇ ಆಗುತ್ತದೆ. ಸಹ ಜೀವಿಗಳಿಗಿಂತ ಮುಂದೆ ವೇಗವಾಗಿ ಹೋಗುವುದು  ಅಸಮರ್ಪಕ ಚಲನೆಯಷ್ಟೇ. ಜೀವಿಗಳೆಲ್ಲ ಒಂದೇ ಸಮಪಾತಳಿಯಲ್ಲಿ ಸಾಗಬೇಕು ಎಂಬುದಲ್ಲ ಇದರರ್ಥ. ಎಲ್ಲ ಜೀವಿಗಳೂ ನಿರ್ದಿಷ್ಟ ಅಸ್ತಿತ್ವದ ಅಂತರದಿಂದಲೇ ಸಾಗಿ ತಮ್ಮ ತಮ್ಮ ಪಥದ ನಿಯಮ ಪಾಲನೆ ಮಾಡಬೇಕು. ನಮಗಿಂತ ನಿಧಾನವಾಗಿ ಚಲಿಸುವ ಜೀವಿಗಳು ತಾವು ತಲುಪಬೇಕಾದ ನೆಲೆಯನ್ನು ಅಪಾಯವಿಲ್ಲದೆ ಮುಟ್ಟಬಲ್ಲವು. ಜೀವಜಾಲದಲ್ಲಿ ಮನುಷ್ಯ ಮಾತ್ರವೇ ಕೃತಕ ಯಂತ್ರಗಳನ್ನು ಬಳಸಿ ವೇಗವಾಗಿ ಸಾಗಿ ದೂರವನ್ನು ಮುಟ್ಟುತ್ತಿರುವುದು.
(೨)
ಅಭೌತಿಕ ಚಲನೆ
ಚಲನೆಯಲ್ಲಿಯೂ ವಿಕಾಸವಾಗಿದೆ. ಮನುಷ್ಯ ಈಗ ಸಾಧಿಸಿಕೊಂಡಿರುವ ಚಲನೆಯಲ್ಲೂ ಅನೇಕ ವೈರುಧ್ಯಗಳಿವೆ. ಆದರೆ, ಅಭೌತ ಚಲನೆಯ ವೇಗ ಮಾನವರ ನಿಯಂತ್ರಣಕ್ಕೆ ಒಳಪಟ್ಟಿಲ್ಲ. ಅಭೌತ ಚಲನೆಗೂ ಜನಪದರಿಗೂ ಸಂಬಂಧವಿದೆ. ಸಂಸ್ಕ್ಟುತಿಗಳಿಗೆ ಚಲನೆ ಇರುವುದಕ್ಕೂ ಅವ್ಯಕ್ತವಾದ ಜೀವಜಾಲದ ಸಂಬಂಧಗಳ ಚಲನೆಗೂ ತಾರ್ಕಿಕ ಸಂಬಂಧಕ್ಕಿಂತ ಹೆಚ್ಚಾಗಿ ಅಸ್ತಿತ್ವದ ಸಂಬಂಧಗಳಿವೆ. ಕೃಷಿ ಸಂಸ್ಕೃತಿಗಳು ಧಾರ್ಮಿಕ ವಲಯವನ್ನು ಪ್ರವೇಶಿಸುತ್ತಿದ್ದಂತೆಯೇ ತಮ್ಮ ಸುತ್ತಲ ಜೀವಜಾಲದ ಭೌತಿಕ ಚಲನೆಗೆ ಭಿನ್ನವಾದೊಂದು ಆಲೋಚನೆಯನ್ನು ದೈವಿಕ ಸಂಬಂಧಗಳಿಂದ ಕಂಡುಕೊಂಡವು. ಗಾಳಿ ಬೆಳಕಿನ ಚಲನೆಗೆ ಬೇರೆ ಬೇರೆ ಅರ್ಥಗಳು ಇದರಿಂದ ದೊರೆತವು. ಪಂಚಭೂತಗಳು ಧಾರ್ಮಿಕ ಪರಿವೇಷದಲ್ಲಿ ಅಭೌತಿಕ ಲೋಕದ ಚಲನೆಯನ್ನು ಭಿನ್ನವಾಗಿ ಜನಪದರಿಗೆ ಕಾಣಿಸಲ್ಪಟ್ಟವು. ಹಗಲು ರಾತ್ರಿಗಳ ಚಲನೆ ಅಭೌತಿಕ ಚಲನೆ. ಹುಟ್ಟು ಸಾವು ಕೂಡ ಜನಪದರಿಗೆ ಅಭೌತ ಚಲನೆಯೇ ಆಗಿ ಕಂಡಿದೆ. ತಾನೊಂದು ಬಗೆದರೆ ದೈವ ಬೇರೊಂದನ್ನು ಬಗೆವುದು ಎಂಬ ಪ್ರಜ್ಞೆಯು ಅಭೌತ ಚಲನೆಯ ಬೇರೊಂದು ಪ್ರಮಾಣವನ್ನು ಧ್ವನಿಸುತ್ತಿದೆ.
ಭೌತ ಚಲನೆಗೂ ಅಭೌತ ಚಲನೆಗೂ ಜನಪದರಲ್ಲಿ ದೊಡ್ಡ ವ್ಯತ್ಯಾಸವಿಲ್ಲ. ಅವೆರಡನ್ನೂ ಅಧ್ಯಾತ್ಮದ ಚಲನೆಯಲಿ ಭಾವಿಸಲಾಗುತ್ತದೆ. ಅಂದರೆ ಅಮೂರ್ತತೆಯಿಂದ ವರ್ತಮಾನದ ಮೂರ್ತತೆಗೆ ಅರ್ಥಸಂಬಂಧವನ್ನು ಜನಪದಗಳು ಎಟುಕಿಸಿಕೊಳ್ಳುತ್ತವೆ. ಭೌತಿಕ ಚಲನೆ ಲೌಕಿಕದ ಎಲ್ಲೆಯನ್ನು ಕ್ರಮಿಸಿದರೆ ಅಭೌತ ಚಲನೆಯು ಅಲೌಖಿಕದ ವ್ಯಾಪ್ತಿಯನ್ನು ಸಾಧಿಸುತ್ತದೆ. ಜನಪದರು ಎತ್ತಿನಬಂಡಿಯ ಮೇಲೆ ಸಾಗುತ್ತಲೇ ಆಕಾಶದ ಅನಂತ ದೂರವನ್ನು ಭಾವಿಸುವ ಆಕಾಶಕಾಯಗಳ ಕಥನಗಳನ್ನು ನಿರೂಪಿಸಲು ಸಾಧ್ಯಾವಾಗಿರುವುದು ಇಂತಹ ಅಭೌತ ಚಲನೆಯ ನೆರವಿನಿಂದ. ಅಭೌತ ಚಲನೆಯ ವಿಕಾಸದಲ್ಲಿ ಏನೇನು ನಿಗೂಢಗಳಿವೆ ಎಂಬುದು ಇನ್ನೂ ಸ್ವಷ್ಟವಾಗಿಲ್ಲ. ಆಕಾಶ ಕಾಯಗಳ ಚಲನೆ ಹೇಗೆ ಭೂಮಿಯ ಮೇಲಿನ ಜೀವಜಾಲದ ಅಸ್ತಿತ್ವಕ್ಕೆ ಕಾರಣ ಎಂಬುದನ್ನು ಊಹಿಸಬಹುದು. ಹಗಲು ರಾತ್ರಿಗಳು ಆಕಾಶ ಕಾಯಗಳ ಚಲನೆಯ ಪರಿಣಾಮ. ಜನಪದರು ಹಗಲು ರಾತ್ರಿಗಳನ್ನು ಆಧರಿಸಿಯೇ ಪರಂಪರೆಗಳನ್ನು ರೂಪಿಸಿಕೊಂಡಿರುವುದು. ತಾಂತ್ರೀಕೃತ ಸಮಾಜಗಳಿಗೆ ಹಗಲು ರಾತ್ರಿಗಳ ಪರಿವೆಯೇ ಇಲ್ಲ ಎನ್ನುವುದು ಬೇರೆಯೇ ಮಾತು. ಜೀವಜಲ ವಿಕಾಸದ ಭೌತಿಕ ಚಲನೆಗೆ ಮಿತೆ ಬಂದೊದಗಬಹುದು. ಅದಕ್ಕೆ ನೇರ ನಿಸರ್ಗವೇ ಹೊಣೆ ಅಲ್ಲ. ಅಭೌತ ಚಲನೆಗೆ ಭಾಗಶಃ ಯಾವ ಮಿತಿಯೂ ಇಲ್ಲವೇನೋ. ಆಕಾಶಕಾಯಗಳನ್ನು ಹೀಗಾಗಿಯೇ ನಾವು ನಿಯಂತ್ರಿಸಲಾಗದು. ಮುಗ್ಧವಾಗಿದ್ದ ಜನಪದಗಳು ಇಪ್ಪತ್ತೊಂದನೆಯ ಶತಮಾನದ ತಾಂತ್ರೀಕೃತ ಕೃತಕತೆಗೆ ಮುಖಾಮುಖಿ ಆಗುವ ಹೊತ್ತಿನಲ್ಲೆ ಗತಕಾಲದ ಅಭೌತಿಕ ಚಲನೆಯ ಜನಪದ ನಂಬಿಕೆಗಳು ಕಳಚಿದ ಕೊಂಡಿಗಳಂತೆ ಕಾಣುತ್ತಿರಬಹುದು. ಚಲನೆಯ ಅಭೌತ ಗತಿಯೇ ಜೀವ ವಿಕಾಸದ ಪರಮ ಪ್ರಮಾಣ. ಜನಪದ ಪರಂಪರೆಗಳು ಅಂತಹ ಪ್ರಮಾಣದ ನಂಬಿಕೆಯಿಂದಲೇ ಈಗಲೂ ಬದುಕುಳಿದಿವೆ.
ಆದಿ ಮಾನವ ಖಂಡಾಂತರಗಳನ್ನು ಯಂತ್ರಗಳಿಲ್ಲದೆ ದಾಟುತ್ತಿದ್ದ. ಹಾಗೆ ಸಾಗಿದ್ದರಿಂದಲೇ ಆತನ ಜೈವಿಕತೆಯಲ್ಲಿ ಅನೇಕ ಬದಲಾವಣೆಗಳು ಆದವು. ಒಂದೇ ನಿರ್ದಿಷ್ಟ ನೆಲೆಯೂ ಒಂದೇ ದಾವಂತದ ವೇಗವೂ ಒಂದೇ ಆಸೆಯ ಗುರಿಯೂ ಬೇಗ ನಮ್ಮ ಚಲನೆಯನ್ನು ಮುಗಿಸಿ ಬಿಡುತ್ತದೆ. ಆದಿ ಮಾನವರ ಜೈವಿಕ ಸಂಬಂಧ ನೈಸರ್ಗಿಕ ಒಪ್ಪಂದಗಳಿಗೆ ಬದ್ಧವಾಗಿತ್ತು. ವೇಗದ ಮಿತಿಯಲ್ಲಿದ್ದಷ್ಟೂ ತಲುಪಬೇಕಾದ ಗುರಿ ನಿಶ್ಚಿತವಾಗಿರುತ್ತದೆ. ಎತ್ತಿನ ಬಂಡಿಯ ಪಯಣ ಈಗ ಸಾಧ್ಯವಿಲ್ಲ ನಿಜ. ಭೌತಿಕವಾಗಿ ಸಾಧ್ಯವಾಗದ್ದನ್ನು ಮಾನಸಿಕವಾಗಿ ಸಾಧಿಸಬಹುದು. ಮನುಷ್ಯನ ಮನಸ್ಸಿನ ವೇಗವನ್ನು ನೆನೆದರೆ ಭಾಗಶಃ ಆ ವೇಗವೂ ಬಳಕಿನ ವೇಗದಂತೆ ಚಲಿಸಬಲ್ಲದು. ತಾನು ಈಗಾಗಲೆ ಕಂಡಿರುವ ನೆಲೆಯನ್ನು ಅದು ಎಷ್ಟೇ ದೂರವಿದ್ದರೂ ಮನಸ್ಸು ವಿದ್ಯುತ್ ತರಂಗದಂತೆ ತಕ್ಷಣವೆ ಆ ನೆಲೆಯ ಬಿತ್ರವನ್ನು ನಮ್ಮ ಕಣ್ಣ ಮುಂದೆ ತಂದು ನಿಲ್ಲಿಸುವುದಿಲ್ಲವೇ? ಈ ಮಟ್ಟದಲ್ಲಿಯಾದರೂ ನಾವು ವೇಗದ ಅಂತರವನ್ನು ಬೇರೆ ಸಂಗತಿಗಳ ನಡುವೆ ಸುಧಾರಿಸಿಕೊಳ್ಳಬಹುದು. ಇದು ಮನಸ್ಸಿನ ಸಾಧ್ಯತೆ ಹಾಗೆಯೇ ಮೆದುಳಿನ ಸಾಧ್ಯತೆ. ಇಂತಹ ಸಾಧ್ಯತೆ ಹೇಗೆ ಇಷ್ಟು ವೇಗವನ್ನು ಸಾಧಿಕೊಂಡಿತು ಎಂಬುದನ್ನು ಬೇರೆಯೇ ಆಗಿ ಪರಿಶೀಲಿಸಬೇಕಾಗಿದೆ. ನಾವು ಕಾಣದ ಲೋಕವನ್ನು ಒಂದು ವೇಳೆ ಅದು ಇದ್ದುದ್ದೇ ಆಗಿದ್ದಲ್ಲಿ ಕಾಣುವಂತೆ ಮಾಡಿಕೊಳ್ಳಲು ಬೇಕಾದ ವೇಗವನ್ನು ಮನುಷ್ಯ ಕಂಡುಕೊಂಡರೆ ನಿಜಕ್ಕೂ ಆಗ ಅದೊಂದು ವೇಗೋತ್ಕರ್ಷದ ಜಿಗಿತ. ಅಂತಹ ವೇಗವನ್ನು ಮನಸ್ಸು ಆಕಾಶದ ಬಳಕಿನ ಅಥವಾ ಇನ್ನಾವುದೊ ಕಿರಣಗಳ ಸಹಾಯದಿಂದ ಸಾಧಿಸಿ, ಅರ್ಶಿಸುವಂತಾದರೆ ಆಗ ನಾವು ಜೀವಿಗಳಿರಬಹುದಾದ ಆಕಾಶ ಕಾಯಗಳನ್ನು ಸುಲಭವಾಗಿ ನೋಡಬಹುದು. ಇದೊಂದು ಖಗೋಳ ಕಲ್ಪನೆಯಂತೆ ಕಾಣುವುದಾದರೂ ಮನಸ್ಸಿನ ವೇಗಕ್ಕೆ ಇರುವ ಸಾಧ್ಯತೆಗೆ ತಕ್ಕ ಮಧ್ಯವರ್ತಿಗಳು ನಮಗೆ ಸಾಧ್ಯವಾಗಬಹುದು. ಅಂತಹ ವೇಗದ ಕೊಂಡಿಗಳನ್ನು ಎಟುಕಿಸಿಕೊಳ್ಳುವುದು ನಿಜವಾದ ವೇಗದ ಸಾಧ್ಯತೆಯೇ ವಿನಃ ರೇಸ್ ಗಳಲ್ಲಿ ಡಿಕ್ಕಿ ಹೊಡೆದುಕೊಂಡು ಬಿದ್ದು ಎದ್ದು ಕೈ ಬೀಸುವುದಲ್ಲ. ಆಧುನಿಕ ಜ್ಞಾನ ಪರಂಪರೆಗಳು ಇಂತಹ ವೇಗದ ಹಂಗಿನವು. ವೇಗವನ್ನು ವೃದ್ಧಿಸಿಕೊಳ್ಳುವುದೇ ಪರಮ ಸಾಮರ್ಥ್ಯವಲ್ಲ.
ವೇಗವೂ ಕೊನೆಗೂ ಭೌತಜಗತ್ತಿನ ಬೇರೆ ಬೇರೆ ಅಂತರ್ಗತ ಮಧ್ಯವರ್ತಿಗಳ ಕ್ರಿಯೆ. ಬಲವಿದ್ದಾಗ ಒಂದು ವಸ್ತು ಚಲಿಸುತ್ತದೆ ಎಂಬುದು ಸಾಮಾನ್ಯ ತಿಳುವಳಿಕೆ. ಚಲನೆಗೆ ಪೂರಕವಾಗಿ ಸಂಚಲಿಸುವ ಶಕ್ತಿ ಮೂಲವಿರಬೇಕು. ಹಾಗೆಯೇ ಚಲನೆ ಹಾಗು ಶಕ್ತಿ ಇವೆರಡರ ನಡುವೆ ಒಂದು ಅವಕಾಶವಿರಬೇಕು. ಈ ತುದಿಯಿಂದ ಆ ತುದಿಗೆ ಒಂದು ದೂರವೇ ಇಲ್ಲದಿದ್ದರೆ ಆಗ ಚಲನೆಗೆ ಅರ್ಥವೇ ಇರುವುದಲ್ಲ. ಅಂತೆಯೆ ಕ್ರಿಯೆ ಅಥವಾ ಪರಿಣಾಮ ಉಂಟಾಗುವುದಲ್ಲ. ಜನಪದರು ಈ ಬಗೆಯ ಚಲನೆಯ ನಿಯಮಗಳಿಗೆ ತಲೆ ಕೆಡಿಸಿಕೊಂಡವರಲ್ಲ. ಹೊತ್ತು ಗೊತ್ತುಗಳನ್ನು ಸೂರ್ಯ ಮುಳುಗೇಳುವುದರಲ್ಲಿ ಕಂಡುಕೊಂಡವರು. ’ತಾನು ಇದನ್ನು ನಡೆಸುವೆ ಎಂಬ ಗರ್ವ ಯಾಕೆ. ಚರಾಚರ ಜೀವಿಗಳಿಗೆಲ್ಲ ಬೇರೊಂದು ಶಕ್ತಿಯ ನಿಯಂತ್ರಣವಿದೆ. ಅದು ಎಲ್ಲವನ್ನು ನಡೆಸುತ್ತದೆ. ಬಿದ್ದವರನ್ನು ಎಬ್ಬಿಸಿ ನಡೆಸುವುದು ನಡೆದಾಡಿ ಅಬ್ಬರಿಸುವರ ಬೀಳಿಸಿ ಮಲಗಿಸುವುದು. ನಮ್ಮ ಶಕ್ತಿಯ ಆಚೆಗಿನ ಕೈಯ ಕೈವಾಡ. ನಮ್ಮದೇನಿದ್ದರೂ ಅದರಿಚ್ಛೆಯಂತೆ ನಡೆಯುವುದಷ್ಟೇ ಕರ್ಮ’ ಎಂಬ ಇಂತಹ ಜನಪದ ಆಡುನುಡಿಗಳ ಲೋಕಾರೂಢಿಯಂತೆ ಕಾಣಬಲ್ಲುವಲ್ಲವೆ? ನಿಜ. ಸಾಮಾನ್ಯ ನುಡಿಗಳಿವು. ಇವುಗಳಿಗೆ ಯಾವ ಭೌತ ವಿಜ್ಞಾನಿಯ ತತ್ವದ ತಳಹದಿ ಇಲ್ಲ ಖರೇ.
ಹಾಗಿದ್ದರೂ ಇಂತಹ ಮಾತುಗಳು ಭೌತ ಜಗತ್ತಿನ ನಿಸ್ತಂತು ತರಂಗಗಳನ್ನು ಆಧರಿಸಿ ನುಡಿದಂತಿವೆ. ನಮ್ಮ ಇರುವಿಕೆಯ ಆಚೆಗಿನ ಅಸ್ತಿತ್ವವೇ ನಮ್ಮ ಚಲನೆಗೆ ಮೂಲ ಎಂದು ಹೇಳುತ್ತಿವೆ. ಆ ಚಲನೆಯ ನೀತಿಗೂ ನಮ್ಮ ನಡತೆಯ ನೀತಿಗೂ ಅವಿನಾಭಾವ ಸಂಬಂಧ ಸೂಕ್ತವಾಗಿದ್ದರೆ ಮಾತ್ರ ನಮ್ಮ ಅಸ್ತಿತ್ವ ಸುಭದ್ರ ಎಂಬ ತತ್ವ ಇಲ್ಲೆ ಧ್ವನಿತವಾಗುತ್ತಿದೆ. ಒಂದೊಂದು ಋತುವೂ, ಒಂದೊಂದು ದಿನವೂ, ವಾರವೂ, ತಿಂಗಳೂ, ವರ್ಷಗಳೂ, ಯುಗಗಳೂ ತಾರಾ ಮಂಡಲದ ಲೆಕ್ಕದಂತೆ ನಿರ್ಣಯಸಲ್ಪಟ್ಟಿರುವ ಜನಪದ ಖಗೋಲ ನಿರೂಪಣೆಗಳು ಚಲನೆಯ ನಿಯಮದ ನೈತಿಕತೆಯನ್ನು ದಿವ್ಯವಾಗಿ ಪ್ರತಿ ಸೃಷ್ಟಿಸಿವೆ.
ಇಂತಹ ಪರಂಪರಗಳಿದ್ದೂ ಕೂಡ ಅದೇ ಜನಪದ ವರ್ತಮಾನದಲ್ಲಿ ಹೇಗೆ ತನ್ನ ಜೈವಿಕ ಅನುಸಂಧಾನದ ಕೊಂಡಿಗಳನ್ನು ಕಳಚಿಕೊಳ್ಳಲು ಮುಂದಾಗುತ್ತದೆ? ತಾನೇ ಕಟ್ಟಿದ ಜ್ಞಾನವನ್ನು ತಾನೇ ನಿರಾಕರಿಸಲು ಯಾವ ಬಗೆಯ ಒತ್ತಡಗಳು ಕಾರಣ ಎಂದು ಕೆದಕಿದರೆ ಮತ್ತದೇ ಸಿದ್ಧ ತೀರ್ಮಾನಗಳಿಗೇ ಬಂದು ನಿಲ್ಲಬೇಕಾಗುತ್ತದೆ. ಅಂತಹ ತರ್ಕ ಪರಿಶೀಲನೆಯಿಂದ ವಿಕಾಸದ ಸಮಯಕ್ಕೆ ಲೋಪವಾಗುತ್ತದೆ. ನಮ್ಮ ಸುತ್ತಲ ಪರಿಸರವನ್ನು ಮುಗ್ಧವಾಗಿ ಭಾವಿಸುವುದೇ ಒಂದು ಬಗೆಯ ಜೈವಿಕ ಅನುಸಂಧಾನ. ಸಾಧು ಸಂತರು ಕಾಡಿನಲ್ಲೆ ಧ್ಯಾನ ಮಾಡುತ್ತಿದ್ದರು. ವೇದೋಪನಿಷತ್ತುಗಳು ಕಾಡಿನ ಏಕಾಂತದಲ್ಲಿ ನಿಸರ್ಗದ ಮಡಿಲಲ್ಲಿ ಜ್ಞಾನಪರಂಪರೆಯಾಗಿ ರೂಪುಗೊಂಡವು. ಗಿಡ, ಮರ ಪ್ರಾಣಿ ಪಕ್ಷಿಗಳ ಜೊತೆ ಋಷಿಗಳು. ಮಾತನಾಡುತ್ತಿದ್ದರು ಎಂಬುದನ್ನು ಕೇಳಿದ್ದೇವೆ. ಅವಧೂತರು ಜೀವಜಾಲದ ಅದೃಷ್ಯ ಶಕ್ತಿಗಳ ಜೊತೆಯೂ ಸಂವಹನ ಮಾಡುತ್ತಿದ್ದರೆಂದು ಬಲ್ಲೆವು. ದೇವರು, ಧರ್ಮ ಎಂಬ ಈ ಎರಡು ಶಬ್ದಗಳನ್ನು ಬಿಟ್ಟು ನೀವು ಯಾವುದೇ ಧರ್ಮಶಾಸ್ತ್ರವನ್ನು ಮುಕ್ತವಾಗಿ ಅಧ್ಯಯನ ಮಾಡಿದರೆ ಅವು ಆಳದಲ್ಲಿ ವೇದಾಂತದ ಪರಿಭಾಷೆಯಲ್ಲಿ ನಿಸರ್ಗದ ಅನಂತ ಸಾಧ್ಯತೆಯನ್ನು ನಿಗೂಢ ಮಾರ್ಗಗಳಲ್ಲಿ ವಿವರಿಸುತ್ತಿರುತ್ತವೆ. ಧರ್ಮಶಾಸ್ತ್ರದ ಕವಚ ತೆರೆದು ದಿವ್ಯವಾದ – ಅಂದರೆ ನಮ್ಮ ನಮ್ಮ ಸುಪ್ತಪ್ರಜ್ಞೆಯ ಪ್ರಪಾತದ ಆಳಕ್ಕೆ ಇರುವಿಕೆಯ ಎಲ್ಲ ನಿಯಂತ್ರಣಗಳನ್ನು ಮೀರಿ ಧುಮುಕಿದರೆ – ಪ್ರಜ್ಞೆಯಲ್ಲಿ ನೋಡಿದರೆ ವಿಶ್ವದ ಕಿಟಕಿಯನ್ನೊ, ಬಾಗಿಲನ್ನೊ ಹೆದ್ದಾರಿಯನ್ನೊ ತೆರೆದಂತೆ ಅವು ನಮ್ಮನ್ನು ಕರೆದೊಯ್ಯಬಲ್ಲವು. ಈ ಹಾದಿಯಲ್ಲಿ ಜನಪದ ಪರಂಪರೆಗಳು ಅಂತಹ ಸಾಧ್ಯತೆಯನ್ನು ಎಟುಕಿಸಿಕೊಳ್ಳಲು ಪ್ರತಿ ಹಂತದಲ್ಲೂ ನಮ್ಮ ಜೊತೆಗಿರುತ್ತವೆ. ಹಾಗಾಗಿಯೇ ಈ ನಿಸರ್ಗದ ಅನಂತತೆಯನ್ನು ಕಳೆದುಕೊಂಡು ವೇಗದ ಅಮಲಲ್ಲಿ ತೇಲಲಾಗದು. ಚಾರ್ಲ್ಸ್ ಡಾರ್ವಿನ್ ಮೂಲತಃ ಧರ್ಮಶಾಸ್ತ್ರದಲ್ಲಿ ಉನ್ನತ ಅಧ್ಯಯನ ಮುಗಿಸಿ ಅದರಲ್ಲಿ ಶ್ರದ್ಧೆಯನ್ನು ಇರಿಸಿಕೊಂಡೇ ಜೀವಜಾಲದ ಅನಂತ ಸಾಧ್ಯತೆಯ ಕಿಟಕಿಗಳನ್ನು ತೆರೆದವನು ಐನ್ ಸ್ಟೈನ್ ಅಣುವಿಜ್ಞಾನದ ಅಂತಹ ಸಾಧ್ಯತೆಯನ್ನು ತೋರಿದವನಾದರೂ ಧರ್ಮಶ್ರದ್ದೆಯ ಅತೀತವಾದ ಜ್ಞಾನ ಪರಂಪರೆಯನ್ನು ನಿರಾಕರಿಸಿದ್ದವನಲ್ಲ. ಜನಪದರು ವಿಜ್ಞಾನಿಗಳಾಗಿರಲಿಲ್ಲ ನಿಜ. ಆದರೆ ಅವರ ಜೀವನ ದರ್ಶನದಲ್ಲಿ ವಿಜ್ಞಾನಿಗಳಿಗೆ ಇರಬಹುದಾದ ಎಷ್ಟೊ ದಾರ್ಶನಿಕತೆ ಇತ್ತು. ಅದರಂತೆಯೇ ಜನಪದರು ಕೂಡ ಸೂರ್ಯಚಂದ್ರರ ಚಲನೆಗೆ ಅನುಸಾರವಾಗಿ ತಮ್ಮ ಸಂಸ್ಕೃತಿಗಳನ್ನು ಕಂಡುಕೊಂಡವರಾಗಿದ್ದರು.
ಅಖಂಡ ಜೈವಿಕತೆ
ಜೀವಜಾಲ ಬಿಡಿಯಾಗಿದ್ದರೂ ಜೈವಿಕತೆಯು ಅಖಂಡವಾಗಿಯೇ ಜೀವಜಾಲವನ್ನು ಮುನ್ನಡೆಸುತ್ತದೆ. ಕೇವಲ ಮಾನವರ ಜೈವಿಕತೆ ಒಂದೇ ಮನುಷ್ಯರ ಅಸ್ತಿತ್ವಕ್ಕೆ ಸಾಧ್ಯವಿಲ್ಲ. ಜೀವಜಾಲದ ವೈರುಧ್ಯ ಸರಪಳಿಯು ಏಕಕಾಲಕ್ಕೆ ಬಿಡಿಬಿಡಿಯಾಗಿ ವಿಕಾಸವಾಗುತ್ತಲೇ ಅಖಂಡ ಜೈವಿಕತೆಯನ್ನು ನಿಸರ್ಗದಲ್ಲಿ ಉಳಿಸಿಕೊಳ್ಳುತ್ತಿರುತ್ತದೆ. ಪ್ರಾಣಿಲೋಕ, ಸಸ್ಯಲೋಕ, ಕೀಟಲೋಕ, ಪಕ್ಷಿಲೋಕ ಹೀಗೆ ಭಿನ್ನಲೋಕಗಳು ಭಿನ್ನ ವಿಕಾಸವನ್ನು ಸಾಧಿಸುತ್ತಾದ್ದರೂ ಇವೆಲ್ಲವೂ ಒಟ್ಟಿಗೇ ವಿಕಾಸದ ನೈಸರ್ಗಿಕ ಒಪ್ಪಂದಗಳಿಗೆ ಬದ್ಧವಾಗಿರಲೇ ಬೇಕು. ಹಾಗೆ ಅಖಂಡವಾಗಿ ಬದ್ಧವಾಗಿರುವ ಅನಿವಾರ್ಯತೆಯಲ್ಲೇ ಒಂದೊಂದು ಜೀವಿಯು ಅಸ್ತಿತ್ವವಿರುವುದು. ಒಂದು ಜೀವಿಯ ಜೀವನ ವಿಧಾನದ ಅರುವು ಇನ್ನೊಂದು ಜೀವಿಯ ಅಸ್ತಿತ್ವಕ್ಕೆ ಗೊತ್ತಿರಬೇಕಾಗುತ್ತದೆ. ಪ್ರಾಣಿಪಕ್ಷಿಗಳಿಗೆ ಜೀವವಿಕಾಸದ ಅರಿವಿರಲು ಸಾಧ್ಯವಿಲ್ಲ ಎಂದು ನಾವು ಭಾವಿಸಲಾಗದು. ಜೀವಜಾಲದ ವಿಕಾಸದಲ್ಲಿ ಪತಿಯೊಂದು ಜೀವಿಗೂ ತನ್ನ ಜೈವಿಕ ಪಯಣದ ಅರಿವಿರುತ್ತದೆ. ಇದು ಅಂತಸ್ಥವಾಗಿರುವ ಪ್ರಜ್ಞೆಯಾದ್ದರಿಂದ ಪ್ರತಿಯೊಂದೂ ಕೂಡ ತನ್ನ ಪರಿಸರದ ಇತರೆ ಜೀವಿಗಳ ವಿಕಾಸವನ್ನು ಅವ್ಯಕ್ತವಾಗಿಯೆ ಭಾವಿಸಿರುತ್ತವೆ. ಮನುಷ್ಯರಷ್ಟು ತರ್ಕವಿಜ್ಞಾನವನ್ನು ಪ್ರಾಣಿಲೋಕ ಅರಿತಿಲ್ಲದಿರಬಹುದಾದರೂ ಅವುಗಳ ಜೈವಿಕ ಎಚ್ಚರ ಸ್ವಯಂ ಸಹಜವಾಗಿ ಜೀವಜಾಲದ ಬೇರೆ ಬೇರೆ ಸಂಬಂಧವು ಹೇಗೆ ವ್ಯಾಪಿಸಿದೆ ಎಂಬುದನ್ನು ತಿಳಿಸಿಕೊಟ್ಟಿರುತ್ತದೆ. ಹೀಗಾಗಿ ಜೀವಜಾಲವು ಅಖಂಡವಾದ ಹೊಂದಾಣಿಕೆಯನ್ನು ಮಾಡಿಕೊಳ್ಳಲು ಸಾಧ್ಯವಾಗಿರುವುದು. ಜನಪದ ಸಮಾಜಗಳು ಅಖಂಡ ಜೈವಿಕತೆಯನ್ನು ಭಾವನಾತ್ಮಕವಾಗಿ ಬೆಸೆದುಕೊಂಡಿವೆ.
ಜನಪದ ಪರಂಪರೆಗಳ ತುಮ್ಬ ಜೀವಜಾಲದ ಅನೇಕ ಕೊಂಡಿಗಳಿವೆ. ಜನಪದ ಸಂಸ್ಕೃತಿಗಳು ಬೆಳೆದು ಬಂದದ್ದೇ ಪ್ರಾಣಿ ಪಕ್ಷಿ ಸಸ್ಯಲೋಕಗಳ ಅವಿನಾಭಾವ ಸಂಬಧಗಳಿಂದ. ಅಖಂಡ ಜೈವಿಕತೆಯು ವಿಶ್ವಾತ್ಮಕವಾದುದು. ವಿಶ್ವದ ಉಗಮ ವಿಕಾಸದ ಸ್ಥಿತಿಗತಿಗಳಲ್ಲಿ ಅಖಂಡ ಜೈವಿಕತೆಯು ಎಲ್ಲ ಜೀವಿಗಳಿಗೂ ಒದಗಿ ಬಂದ ಗುಣವಾಗಿದೆ. ಇರುವೆ ಕೂಡ, ಸೂಕ್ಷ್ಮಾಣು ಜೀವಿಕೂಡ ನಮ್ಮ ಇರುವಿಕೆಯ ಭಾಗವಾಗಿಯೇ ಜೀವಜಾಲವನ್ನು ಅಳವಡಿಸಿಕೊಂಡಿವೆ. ಅಖಂಡ ಜೈವಿಕತೆಯ ಒಪ್ಪಂದಗಳಿಂದ ಬೇರ್ಪಡಿಸಿಕೊಳ್ಳುವ ಯಾವ ಜೀವಿಗಳಿಗೂ ಉಳಿಗಾಲವಿಲ್ಲ, ಹಾಗೆಯೇ ಸಂಸ್ಕೃತಿಗಳು ಕೂಡ. ವರ್ತಮಾನದ ಸಮಾಜಗಳ ನಾಳಿನ ಸ್ವರೂಪ ತೀರ್ಮಾನವಾಗಬೇಕಿರುವುದು ಅಖಂಡ ಜೈವಿಕತೆಯ ಸಮತೋಲನದ ಮೂಲಕವೇ. ಈ ಸಮತೋಲನದಲ್ಲಿ ಮಾನವ ನಿರ್ಮಿತ ಪರಿಸರ ವಿಪರೀತ ಏರುಪೇರುಗಳಿಂದ ಪ್ರಮಾಣಗೆಡುತ್ತಿದೆ. ಜನಪದಗಳ ನೆನ್ನೆಯ ಮುಗ್ಧ ಅರಿವೂ ವರ್ತಮಾನದ ವಿಜ್ಞಾನದ ಎಚ್ಚರವೂ ಕೂಡಿಯೇ ಭವಿಷ್ಯದ ಜೀವಜಾಲದ ಸಂಬಂಧಗಳು ಬೆಳೆಯಬೇಕು. ಸಾಮಾಜಿಕ ವ್ಯವಸ್ಥೆಗಳು ಜೀವಜಾಲದ ಅರಿವನ್ನು ಪುನರ್ ರೂಪಿಸಿಕೊಳ್ಳುವುದೇ ಸದ್ಯಕ್ಕಿರುವ ಜೈವಿಕ ನ್ಯಾಯ. ಇದನ್ನು ಮಾನವಿಕ ವಿಜ್ಞಾನಗಳು ತಮ್ಮ ತಮ್ಮ ನೆಲೆಗಳಲ್ಲಿ ಮುಂದುವರಿದುಕೊಂಡೇ ಬಂದಿವೆ. ಅವನ್ನೆಲ್ಲ ಅಂತರ್ಗತಿಸಿಕೊಳ್ಳುವ ಜೀವಜಾಲ ಜಾನಪದ ನಿರೂಪಣೆಗಳು ಅನ್ವಯಿಕವಾಗಿ ಆಗಬೇಕಾಗಿದೆ.
ಜೀವಜಾಲ ಜಾನಪದ ಅನುಸಂಧಾನಕ್ಕೆ ಇಂತಹ ಬಹುರೂಪಿ ಸಂಯೋಗ ನಿರೂಪಣೆಯು ಬಲವಾದ ತಾತ್ವಿಕ ತಳಹದಿಯನ್ನು ಒದಗಿಸಬಲ್ಲದು. ಬಹುಪಾಲು ಎಲ್ಲ ಮಾನವಿಕ ವಿಜ್ಞಾನಿಗಳಿಗೂ ಜೀವಜಾಲದ ಸಂಬಂಧವಿದೆ. ವಿಜ್ಞಾನಗಳು ಎಲ್ಲೊ ಆಕಾಶದಿಂದ ಹುಟ್ಟಿಬರಲಿಲ್ಲ. ಅಂತಹ ಜ್ಞಾನ ಪರಂಪರೆಗಳನ್ನು ಸಂಶೋಧನೆಯ ನಿಖರ ಅರಿವಿನಿಂದ ಕಂಡುಕೊಂಡವರು ಕೂಡ ನಮ್ಮ ಸಮಾಜದ ಮೂಲಕವೇ ಬಂದವರು. ಜನಪದರೂ ವಿಜ್ಞಾನಿಗಳೂ ಕೂಡಿಯೇ ಜೀವ ಜಾಲದ ಕಥನಗಳನ್ನು ಬೆಳೆಸಿದ್ದಾರೆ. ಇಬ್ಬರ ಆಲೋಚನೆಯಲ್ಲಿ ವ್ಯತ್ಯಾಸ, ವೈರುಧ್ಯ ಸಹಜವಾಗಿದ್ದರೂ ವಿಶ್ವದ ಅಸ್ತಿತ್ವವನ್ನು ಕುರಿತಾಗಿಯೆ ಇಬ್ಬರೂ ಹುಡುಕಾಡಿದ್ದಾರೆ. ವಿಜ್ಞಾನಿಯ ಕಣ್ಣೋಟ ವಸ್ತುನಿಷ್ಠವಾದ ಭೌತಜಗತ್ತಿನ ಅವ್ಯಕ್ತ ಕೊಂಡಿಗಳ ಕಂಡುಕೊಳ್ಳುವ ದರ್ಶನವಾದರೆ; ಇದಕ್ಕೆ ಕೊಂಚವೆ ವಿಭಿನ್ನವಾಗಿ ಜನಪದರು ಅದೇ ಅವ್ಯಕ್ತ ಕೊಂಡಿಗಳ ದಿವ್ಯತೆಯಿಂದ ದೈವಿಕ ಪರಿಭಾಷೆಗಳಿಂದ ವರ್ತಮಾನದ ಭೌತಿಕ ಲೋಕಕ್ಕೆ ಸಂಬಂಧಗಳನ್ನು ಬೆಸೆದುಕೊಳ್ಳುವರು. ಹಾಗಾಗಿಯೇ ಇಬ್ಬರೂ ಕೂಡ ಮಾನವ ಸಾಧ್ಯತೆಯ ಅವ್ಯಕ್ತ ಸ್ವರೂಪಗಳನ್ನು ತಮ್ಮ ತಮ್ಮ ಅರಿವಿನ ವ್ಯಾಪ್ತಿಗಳಲ್ಲಿ ಮಾಡುತ್ತಲೇ ಇರುವುದು. ಇಂತಹ ಅನುಸಂಧಾನಕ್ಕೆ ಜನಪದರಲ್ಲಿ ಅನೇಕ ನಿದರ್ಶನಗಳನ್ನು ಕೊಡಬಹುದು. ಅಖಂಡ ಜೈವಿಕತೆಯಿಂದಲೇ ಜನಪದರು ಜೀವನ ರೂಪಿಸಿಕೊಂಡಿದ್ದುದು. ಅಳಲೆಕಾಯಿ ಪಂಡಿತ ಎನಿಸಿಕೊಳ್ಳುವ ಜನಪದ ವೈದ್ಯನಿಗೆ ಸಸ್ಯಶಾಸ್ತ್ರದ ಔಷಧೀಯ ಗುಣ ಹೇಗೆ ಅರಿವಿಗೆ ಬಂತು? ಸಸ್ಯವಿಜ್ಞಾನಿಗೂ ಮೊದಲೇ ಜನಪದರು ನೂರಾರು ಸಾವಿರಾರು ಔಷಧೀಯ ಗಿಡಗಳ ಹುಡುಕಿ ಅವನ್ನೆಲ್ಲ ಜೀವನ ವಿಧಾನದ ಭಾಗವಾಗಿ ಅಳವಡಿಸಿಕೊಂಡದ್ದು ಸಸ್ಯ ವಿಜ್ಞಾನಕ್ಕಿಂತಲೂ ಮಿಗಿಲಲ್ಲವೆ? ಅಜ್ಜಿಯರು ಬೆರಕೆ ಸೊಪ್ಪು ಕೊಯ್ದು ತಂದು ಮಾಡುವ ಸೊಪ್ಪಿನ ಸಾರು ಯಾವ ಪ್ರಯೋಗಾಲಯದ ಔಷಧಿಗಿಂತಲೂ ಕಡಿಮೆ ಆದದ್ದಲ್ಲ. ಇನ್ನು ಸಾಹಿತ್ಯದ ಒಂದು ಅತ್ಯುತ್ತಮ ಉದಾಹರಣೆ ಕೊಡುವುದಾದರೆ ಪೂರ್ಣಚಂದ್ರ ತೇಜಸ್ವಿ ಅವರ ಕರ್ವಾಲೊ ಕಾದಂಬರಿಯಲ್ಲಿ ಬರುವ ಮಂದಣ್ಣ ವಿಜ್ಞಾನಿ ಕರ್ವಾಲೊ ಅವರಿಗಿಂತ ಜೀವಜಾಲದ ಕಳಚಿದ ಕೊಂಡಿಗಳನ್ನು ಬಹಳ ಸಲೀಸಾಗಿ ಹುಡುಕಿ ತೋರಿಸುವ ಜ್ಞಾನ ಸಾಧಾರಣವಾದದ್ದೇನು? ಜನಪದರ ನಿಸರ್ಗದ ತಿಳುವಳಿಕೆ ಓದಿನದಲ್ಲ. ಬದುಕಿನಿಂದ ಬಂದ ಅಂತಹ ತಿಳುವಳಿಕೆಯ ಹಿಂದೆ ಸಾವಿರಾರು ವರ್ಷಗಳ ತಲೆಮಾರುಗಳ ಸಮಷ್ಥಿಯಾದ ಅನುಭವವಿದೆ.
ಜೈವಿಕವಾದ ಇಂತಹ ಸ್ವಭಾವವು ಅಂತರ್ಗತವಾಗಿ ಬಂದದ್ದಾಗಿದ್ದು ಕಾಲದ ಅಲೆಗಳಲ್ಲಿ ಕೆಲವೊಂದು ಜೈವಿಕೆ ತಿಳುವಳಿಕೆಗಳು ಅಚೀಚೆಗೆ ಜರುಗುತ್ತವೆ. ಕಳಚಿದ ಕೊಂಡಿಯ ಸಂಬಂಧವೂ ಕೂಡ ಇಂತಹ ಒಂದು  ವ್ಯತ್ಯಾಸವಿರಬಹುದು. ವಿಕಾಸದ ಚರಿತ್ರೆಯಲ್ಲಿ ಕಳಚಿದ ಕೊಂಡಿಯ ವಿಚಾರಕ್ಕೆ ವಿಶೇಷ ಹುಡುಕಾಟವಾಗಿದೆ ನಿಜ. ಆದರೆ ಹಾಗೆ ಕಳಚಿದ ಕೊಂಡಿಯ ಪ್ರಜ್ಞೆಸುಪ್ತ ಪ್ರಜ್ಞೆಯಲ್ಲೊ ಮನುಷ್ಯರ ಡಿ.ಎನ್. ಎ. ರಚನೆಯ ಪದರಿನಲ್ಲೊ ಎಲ್ಲೊ ಬಚ್ಚಿಡಲ್ಪಟ್ಟಿದೆಯಾದ ಕಾರಣದಿಂದಲೇ ಹಾಗೆ ಮರೆಯಾಗಿದ್ದರೂ ಕೂಡ ಅದರ ಬಗೆಗಿನ ಗ್ರಹಿಕೆಗಳು ಉಳಿದುಕೊಂಡಿರುವುದು. ಜನಪದರು ಹಾಗೆ ಕಳಚಿದ ಕೊಂಡಿಗಳ ಸಂಶೋಧನೆಗೆ ತಲೆಕೆಡಿಸಿಕೊಂಡವರಲ್ಲ. ಅವರ ಜನ್ಮಾಂತರಗಳ ಪ್ರಜ್ಞೆವ್ಯಾಪಕವಾದ ಕೊಂಡಿಗಳನ್ನು ಜೋಡಿಸಿ ಕೊಳ್ಳುತ್ತದೆ. ಮಾನವರು ಹೊಮೊಸೆಫಿಯನ್ ಭಾಗವಾಗಿ ಕಳಚಿದ ಕೊಂಡಿಗಳನ್ನು ಹುಡುಕಿದರೆ, ಜನಪದರು ನೂರಾರು ಬೇರೆ ಬೇರೆ ಜೀವಿಗಳಗಿ ಜನ್ಮವೆತ್ತಿ ಸಾಗುವ ಕೊಂಡಿಗಳನ್ನು ಜೀವಾತ್ಮದ ಜೊತೆ ಬೆಸೆದುಕೊಳ್ಳುವರು. ಈ ಪ್ರಜ್ಞೆಯು ಅದಿಮ ಮಂತ್ರವಿದ್ಯೆಯ ಕಾಲದ ತಿಳುವಳಿಕೆ. ಮನುಷ್ಯರ ಸಂಸ್ಕಾರಗಳಿಗೆ ತಕ್ಕಂತೆ ಆ ಮೊದಲು ಹತ್ತಾರು ರೂಪದ ಪ್ರಾಣಿಗಳ ಜನ್ಮವೆತ್ತಿ ಬರುವರು ಎಂಬ ನಂಬಿಕೆ ಜೀವಜಾಲದ ಅಖಂಡತೆಯನ್ನು ತನ್ನ ಅಸ್ತಿತ್ವದ ಬಹುರೂಪಗಳಿಗೆ ಹೊಂದಿಸಿಕೊಳ್ಳುವಂತದಾಗಿದೆ. ಮನುಷ್ಯರ ವಿಕಾಸದ ಕೊಂಡಿಗಳೇ ಮುಖ್ಯ ಅಲ್ಲ. ಜನಪದರು ಮುಗ್ಧವಾಗಿ ನಿಸರ್ಗವನ್ನು ನೋಡುತ್ತಲೇ ಅದರ ವ್ಯಾಪಕತೆಯನ್ನು ಅಪಾರವಾಗಿ ತಿಳಿದಿರುವುದರಿಂದ ಜೀವಜಾಲದ ಅನಂತತೆಯೇ ಅಂತಿಮ ಎಂದು ನಿಸರ್ಗವನ್ನು ತರ್ಕ ಆಚೆಗೆ ಕಂಡಿದ್ದಾರೆ. ತನ್ನ ಅಸ್ತಿತ್ವ ಈ ಜೀವಜಾಲದಲ್ಲಿ ಯಾವುದು ಎಂದು ಕೇಳಿ ಕೊಳ್ಳುವುದು ಕೂಡ ಸವಾಲಿನ ಪ್ರಶ್ನೆಯೇ! ತನ್ನ ಮೂಲ ಯಾವುದು ಎನ್ನುವುದರಲ್ಲೇ ನಿಸರ್ಗಕ್ಕೂ ತನಗೂ ಏನು ಸಂಬಂಧ ಎಂಬುದನ್ನು ವಿಭಜಿಸಿ ನೋಡಿಕೊಳ್ಳುವ ಭಾವನೆಯೂ ಆಡಗಿರುತ್ತದೆ. ಇದು ತನ್ನ ಮೂಲದ ಕುರುಹನ್ನು ಪತ್ತೆ ಮಾಡುತ್ತಲೇ ಉಳಿದೆಲ್ಲದರ ಸಂಬಂಧಗಳಿಂದ ಅಂತರವನ್ನು ಕಾಯ್ದುಕೊಳ್ಳುವ ಒಂದು ವೈಜ್ಞಾನಿಕ ಗುಣ.
ಜನಪದರು ಮೂಲವನ್ನು ಹುಡುಕಬಾರದು ಎಂಬ ನಿಷೇಧವನ್ನು ಅನೇಕ ಸಂಗತಿಗಳಲ್ಲಿ ಪಾಲಿಸಿದ್ದಾರೆ. ಇದು ಸರಿಯೊ ತಪ್ಪೋ ಎಂದು ವಿಮರ್ಶಿಸುವುದಕ್ಕಿಂತಲೂ ಯಾಕೆ ಹೀಗೆ ಜನಪದರು ಮೂಲವನ್ನು ಹಾಗೇ ನಿಗೂಢವಾಗಿ ಉಳಿಸಿಕೊಳ್ಳಲು ಪ್ರಯತ್ನಿಸಿದರು ಎಂಬುದರ ವಸ್ತುಸ್ಥಿತಿಯನ್ನು ಮನಗಾಣಬೇಕು. ಈ ಪ್ರಶ್ನೆಗೆ ಎಲ್ಲ ಧರ್ಮಗಳೂ ಬಹುಪಾಲು ಒಂದೇ ಬಗೆಯ ಜೀವವಿಕಾಸದ ಉತ್ತರ ಕಂಡುಕೊಂಡಿವೆ. ಹಾಗೆ ದೈವಿಕವಾಗಿ ವಿವರಿಸುತ್ತಲೇ ದೈವಿಕವಾದ ಕೊಂಡಿಗಳನ್ನು ಬಂಧಿಸಿಕೊಂಡಿವೆ. ಇಂತಹ ದೈವಿಕ ಕೊಂಡಿಯ ಪಾತ್ರ ಜೀವವಿಕಾಸದದಲ್ಲಿ ಇದ್ದಂತಿಲ್ಲ ಎಂದೇ ಡಾರ್ವಿನ್ ಜೀವವಿಕಾಸ ಕಥನದ ಕೊನೆಯ ನಿಲುವಾಗಿ ಮಂಡಿಸುದ್ದು ಬೇರೊಂದು ದಾರಿ. ಈ ದಾರಿಯಲ್ಲಿ ಜೀವವಿಜ್ಞಾನಿಗಳು ಹೊರಟು ಈಗ ಬಹುದೂರ ಸಾಗಿ ಜೀವಜಾಲದ ಕಥನಗಳನ್ನು ವಿಸ್ತರಿಸಿ ಬಿಟ್ಟಿದ್ದಾರೆ. ಯಾವತ್ತೂ ಕೂಡ ಸಂಸ್ಕೃತಿಗಳು ಈ ಲೋಕದ ಜೈವಿಕ ಸಂಬಂಧಗಳನ್ನೆಲ್ಲ ವಿಸ್ಮಯದಿಂದಲೇ ನಿಗೂಢತೆಯಿಂದಲೇ ಅಖಂಡತೆಯಿಂದಲೇ ನಿರೂಪಿಸಿಕೊಳ್ಳುತ್ತ ಬಂದ ಅನಿವಾರ್ಯತೆಯನ್ನು ನಾವಿನ್ನೂ ಸರಿಯಾಗಿ ಅರ್ಥ ಮಾಡಿಕೊಂಡಿಲ್ಲವೇನೊ. ಒಂದೊಂದಾಗಿ ಜೀವಜಾಲ ಸರಪಳಿಯ ಬಿಡಿಸಿ ಬಿಡಿಸಿ ಅವುಗಳ ಸಂಬಂಧ ಇಷ್ಟಿಷ್ಟೇ ಎಂದು ನಿಗಧಿಪಡಿಸಿದರ ಅದರಿಂದ ಮುಂದೊಂದು ದಿನ ಇಡೀ ಜೀವಜಾಲದ ಅವ್ಯಕ್ತ ಕೊಂಡಿಗಳೆಲ್ಲ ಮರೆತು ಹೋಗುತ್ತವೇನೋ ಎಂಬ ಆತಂಕದಲ್ಲಿ ಎಚ್ಚರದಲ್ಲಿ ಸಮುದಾಯಗಳು ಜೀವಜಾಲವನ್ನು ವಿರಾಟ್ ಸ್ವರೂಪದಲ್ಲೇ ಸಂಸ್ಕೃತಿಯಾಗಿಸಿಕೊಂಡಿರಬೇಕು.
ಜೈವಿಕ ಸಂವಹನ
ಜೀವವಿಕಾಸದ ಅರಿವು ವ್ಯಾಪಕವಾದಂತೆಲ್ಲ ಅಖಂಡ ಜೀವಜಾಲ ವಿಕಾಸಕ್ಕೆ ಸೂಕ್ತವಾದ ಸಂಬಂಧಗಳು ಬೆಳೆಯುತ್ತವೆ. ಜೀವವಿಜ್ಞಾನಿಗಳು ತೋರಿರುವ ವಿಕಾಸದ ಹಾದಿಯಲ್ಲಿ ಸಮಾಜಗಳು ಸುಧಾರಿಸಲ್ಪಟ್ಟಿವೆ. ಈ ನಿಟ್ಟಿನಲ್ಲಿ ಜನಪದರ ಜೀವಜಾಲ ಪರಂಪರೆಗಳು ಕೂಡ ಜೀವವಿಕಾಸದ ಅರಿವನ್ನು ವಿಸ್ತರಿಸಿವೆ. ಮಾನವ ಮತ್ತು ಪ್ರಾಣಿಲೋಕ ನಿರಂತರವಾದ ಜೈವಿಕ ಸಂವಹನವನ್ನು ಸಾಧಿಸಿಕೊಳ್ಳುತ್ತಲೇ ಬಂದಿವೆ. ಆದರೂ ಸೂಕ್ತ ಸಂವಹನ ಇನ್ನೂ ಸಾಧ್ಯವಾಗಿಲ್ಲ. ಜೈವಿಕತೆಯು ಮೂಲತಃ ಎಲ್ಲ ಜೀವಿಗಳಿಗೂ ಒಂದೇ ಆಗಿದ್ದರೂ ಸಂವಹನದಲ್ಲಿ ಮಾತ್ರ ನಿರ್ದಿಷ್ಟ ಅಂತರಗಳಿವೆ. ಹೀಗಾಗಿರುವುದರಿಂದ ವಿಕಾಸದಲ್ಲಿ ಏನೇನು ಅಸಂವಹನಗಳು ಘಟಿಸುತ್ತವೆ ಎಂದು ಪತ್ತೆ ಮಾಡಬೇಕಿದೆ. ಒಂದೇ ಮಾನವ ಗುಂಪುಗಳು ಕೂಡ ಅನ್ಯತೆಯನ್ನು ಸಾಧಿಸುವಂತೆ ಭಾಷೆಗಳನ್ನು ರೂಢಿಸಿಕೊಂಡಿವೆ. ಜಗತ್ತಿನ ಎಲ್ಲ ಮಾನವರೂ ಒಂದು ಸಾರ್ವತ್ರಿಕ ಭಾಷೆಯ ವ್ಯಾಕರಣದಿಂದಲೇ ಉಳಿದೆಲ್ಲ ಭಾಷೆಗಳಿಂದ ಸಂವಹನ ಮಾಡುತ್ತಾರೆ ಎಂಬ ಚಾಮ್ಸ್ ಕಿಯ ತತ್ವವನ್ನು ಒಪ್ಪಬಹುದಾದರೂ ಹೀಗೆ ಭಿನ್ನ ಭಾಷಿಕ ಸಂವಹನವು ಕೇವಲ ವೈವಿಧ್ಯ ಮಾತ್ರವೇ ಆಗಿರುವುದಿಲ್ಲ. ಎಲ್ಲ ಪ್ರಾಣೆ ಪಕ್ಷಿ ಕೀಟಗಳೂ ಪ್ರತ್ಯೇಕ ಸಂವಹನವನ್ನು ರೂಢಿಸಿಕೊಂಡಿವೆ ಎಂದುಕೊಂಡರೂ ಜೀವಜಾಲದ ಎಷ್ಟೋ ಸಂಗತಿಗಳು ಒಂದೇ ಬಾರಿಗೆ ಎಲ್ಲರಿಗೂ ಅರ್ಥವಾಗುತ್ತವೆ. ಜೀವಜಾಲದ ಜೊತೆ ಸಂವಹನ ಸಾಧಿಸಿಕೊಳ್ಳುವ ನಿಟ್ಟಿನಲ್ಲಿ ಪ್ರಾಣಿ ಪಕ್ಷಿ ಕೀಟಗಳ ಲೋಕವೇ ಮುಂದಿರಬಹುದು.
ನೈಸರ್ಗಿಕ ವಿಕೋಪಗಳು ಅವುಗಳಿಗೇ ಮೊದಲು ತಿಳಿಯುವುದು. ಮನುಷ್ಯರ ಸಂವಹನ ಸಾಮರ್ಥ್ಯ ಸಮರ್ಥವಾಗಿ ವಿಕಾಸವಾಗಿಲ್ಲ ಎನಿಸುತ್ತದೆ. ಜೀವಿಗಳು ಅತ್ಯಂತ ಸೂಕ್ಷ್ಮ ಸಂವಹನವನ್ನು ತರಂಗಾಂತರಗಳಿಂದಲೇ, ವಾಸನೆಗಳಿಂದಲೇ, ಬಣ್ಣಗಳಿಂದಲೇ ಸಾಧಿಸಿಬಿಡಬಲ್ಲವು. ಜನಪದ ಸಮಾಜ ಇಂತಹ ವಿಚಾರಗಳಿಗೆ ನೇರ ಸ್ಪಂದಿಸುವುದಿಲ್ಲವಾದರೂ ಅತೀತವಾದ ಸಂವಹನ ಸಾದ್ಯತೆಯನ್ನು ಹುಡುಕುವಲ್ಲಿ ಹಿಂದುಳಿದಿಲ್ಲ. ಜೀವಜಾಲ ಕೂಡ ತಮ್ಮಂತೆಯೇ ಸಂವಹನ ರೂಢಿಸಿಕೊಂಡಿವೆ ಎಂಬುದನ್ನು ಜನಪದರು ಅನುಭಾವಗಳಿಂದ ಬಲ್ಲರು. ಅದಿಮ ಸಮುದಾಯಗಳು ಕಾಡಿನ ಪರಿಸರದಲ್ಲಿ ಜೈವಿಕ ಸಂವಹನವನ್ನು ಸಾಧಿಸಿಕೊಂಡಿದ್ದವು. ಮನುಷ್ಯ ಸಮಾಜ ಬದುಕುಳಿದು ಬರುವಲ್ಲೆ ಇಂತಹ ಜೈವಿಕ ಸಂವಹನವೂ ಸಹಕರಿಸಿದೆ. ಭಾಷೆಗಳು ವಿಕಾಸವಾಗುವಲ್ಲಿ ಜೀವಜಾಲದ ಸಂವಹನದ ತಂತ್ರಗಳನ್ನು ಅಳವಡಿಸಿಕೊಂಡಿವೆ. ಜೈವಿಕ ಸಂವಹನ ಸಾಧ್ಯವಾಗದೇ ಹೋಗಿದ್ದಿದ್ದರೆ ವಿಕಾಸದ ನಡಿಗೆ ಈ ಸ್ವರೂಪದಲ್ಲಿರುತ್ತಿರಲ್ಲಿಲ್ಲ. ಭಾಷೆಯ ಮೂಲಕ ಒಂದು ಬಗೆಯಾದರೆ ಜೀವಜಾಲದ ಅಖಂಡ ಸಂಬಂಧಗಳ ಜೊತೆ ಮುಖಾಮುಖಿ ಆಗುವುದು ಮತ್ತೊಂದು ಬಗೆಯ ಸಂವಹನ ಋಷಿಗಳು, ಸಾಧು ಸಂತರು, ಅನುಭಾವಿಗಳು, ಯತಿಗಳು, ತಪಸ್ವಿಗಳು ಅತೀತವಾದ ಸಂವಹನವನ್ನು ಸಾಧಿಸುತ್ತಿದ್ದುದು ಜೈವಿಕ ಸಂವಹನದ ಅಖಂಡ ಅರ್ಥಗಳಿಂದ.
ಅಸ್ತಿತ್ವದ ಬೇರೆ ಬೇರೆ ತರಂಗಗಳನ್ನು ಸಂಪರ್ಕಿಸುವಂತೆ ಧ್ಯಾನಿಸುವ ರೀತಿಯು ಮೌನದ ಭಾಷೆಯಾಗಿರುತ್ತದೆ. ಮೌಖಿಕ ಭಾಷೆಅಳ ಸಂವಹನಕ್ಕಿಂತ ಈ ಬಗೆಯ ಮೌನ ಸಂವಾದ, ಸಂವಹನ ಜೀವವಿಕಾಸಕ್ಕೆ ನೆರವಾಗಿದೆ. ಜೀವಜಾಲದ ಜೊತೆಗಿನ ತಪಸ್ಸು ಅನೇಕ ಬಗೆಯಲ್ಲಿ ಅಸ್ತಿತ್ವದ ಜೀವನ ಕ್ರಮಗಳನ್ನು ದೈವಿಕವಾಗಿ, ಧಾರ್ಮಿಕವಾಗಿ, ಸಾಂಸ್ಕೃತಿಕವಾಗಿ ನಿರೂಪಿಸಿರುವ ರೀತಿಯಲ್ಲಿ ಅವ್ಯಕ್ತ ಜೈವಿಕತೆಯ ಕೊಂಡಿಗಳಿವೆ. ಮನುಷ್ಯಾತೀತವಾದ ಬೇರೆ ಬೇರೆ ಲೋಕಗಳನ್ನು ಗ್ರಹಿಸುವ ಹಾಗು ಅದನ್ನು ವ್ಯಕ್ತಪಡಿಸುವ ನಿರಂತರ ಅಭಿವ್ಯಕ್ತಿಗಳಲ್ಲಿ ಜೈವಿಕ ಸಂವಹನದ ಪಾತ್ರ ಹಿರಿದಾಗಿದೆ. ಅತೀಂದ್ರಿಯ ದೃಷ್ಟಿಯನ್ನು ಜೈವಿಕ ಸಂವಹನದ ನಿಟ್ಟಿನಲ್ಲಿ ಭಿನ್ನವಾಗಿ ಅರ್ಥೈಸಿಕೊಳ್ಳಬಹುದು. ಇಂದ್ರಿಯಗಳ ಚೌಕಟ್ಟಿನ ಆಚೆಗೆ ಮನಸ್ಸು ಚಲಿಸಲು ಅದರ ಸುಪ್ತಪ್ರಜ್ಞೆಯೇ ನೆರವು ನೀಡುತ್ತದೆ. ಆಳದ ಸುಪ್ತಪ್ರಜ್ಞೆಗೆ ಜೈವಿಕ ನೆನಪುಗಳಿರುವುದರಿಂದ ಲೋಕ ಲೋಕಗಳಾಚೆಯ ಸಂಬಂಧಗಳನ್ನು ಕಲ್ಪಿಸಲು ಊಹಿಸಲು ಸುಲಭವಾಗಿದೆ. ಜೀವಜಾಲ ಜಾನಪದ ಅಭಿವ್ಯಕ್ತಿಗಳು ಲೌಕಿಕದ ಭಾಷೆಯ ಆಚೆಗೂ ಸಂವಹನ ಮಾಡಿವೆ. ಪ್ರಾಣಿ ಪಕ್ಷಿಗಳ ಜೆತೆ ಮಾತನಾಡುವ ಮುಗ್ಧತೆಯ ಆಳದಲ್ಲಿ ಮಾನವೀಕರಣವಿದೆ. ಮನುಷ್ಯ ಕೇಂದ್ರಿತ ಭಾಷೆಗಳು ಜೀವಜಾಲವನ್ನು ತಮ್ಮ ಸಂವಹನ ಸಾಧ್ಯತೆಗಳಿಂದಷ್ಟೇ ಕಂಡು ತಮ್ಮ ಅರ್ಥಗಳಿಂದಲೇ ಜೀವಜಾಲದ ಅರ್ಥವನ್ನು ನಿರೂಪಿಸಿವೆ. ಜೈವಿಕ ಸಂವಹನದಲ್ಲಿ ಜೀವಿಗಳೆಲ್ಲವೂ ಒಂದೇ ಅರ್ಥದಲ್ಲೆ ಅಭಿವ್ಯಕ್ತಿಸಿರುವುದಿಲ್ಲ. ಒಬ್ಬೊಬ್ಬರ ಅರ್ಥವೂ ಬೇರೆಯೇ ಇದ್ದರೂ ಅವರವರ ಅರ್ಥಗಳು ಒಂದೇ ಅಭಿವ್ಯಕ್ತಿಯಲ್ಲಿ ವೈವಿಧ್ಯವಾಗುತ್ತವೆ. ಆಯಾಯ ಜೈವಿಕ ಸಂದರ್ಭವೇ ಅವರವರ ಅರ್ಥಗಳನ್ನು ನಿರೂಪಿಸುತ್ತವೆ.
ಹೀಗಾಗಿಯೇ ಒಂದೇ ಭಾಷೆಯು ಒಂದೇ ಹಂತದಲ್ಲಿ ಬೇರೆ ಬೇರೆಯವರಿಗೆ ವಿಭಿನ್ನ ಸಂವಹನಗಳನ್ನು ಮಾಡಬಲ್ಲದು. ಜೈವಿಕ ಸಂವಹನವೂ ಇಂತಹ ಸ್ವರೂಪದಲ್ಲಿ ಜೀವಜಾಲಕ್ಕೆ ಬೇರೆ ಬೇರೆ ಅರ್ಥಗಳನ್ನು ನೀಡುತ್ತದೆ. ಕೋಗಿಲೆ ತನ್ನ ಜೈವಿಕ ಒತ್ತಡದಲ್ಲಿ ವ್ಯಕ್ತಪಡಿಸುವ ದನಿಯನ್ನೆ ಕವಿಗಳು ಪ್ರಣಯ ಗಾನ ಎಂದು ಭಾವಿಸುವುದೆದೆ. ಆದರೆ ಕೋಗಿಲೆಯ ಆ ದನಿಯಲ್ಲಿ ಜೀವಜಾಲಕ್ಕೆ ಬೇರೆ ಬೇರೆ ಅರ್ಥಸಂವಹನ ಸಾಧ್ಯವಾಗುತ್ತಿರುತ್ತದೆ. ಜೈವಿಕ ಸಂವಹನದ ಇಂತಹ ಬಹು ಅರ್ಥಗಳನ್ನು ಮಾನವ ಭಾಷೆಗಳು ತಕ್ಕುದಾಗಿ ಅನುಸಂಧಾನ ಮಾಡಿಕೊಳ್ಳಲು ಜೀವವಿಕಾಸದಲ್ಲಿ ಇನ್ನೂ ಸಾಧ್ಯವಾಗಿಲ್ಲ. ಭಾವನಾತ್ಮಕವಾದ ಊಹೆಗಳೇ ಅನೇಕ ಬಾರಿ ಜೈವಿಕ ಸಂವಹನದಲ್ಲಿ ಉಂಟಾಗುತ್ತಿರುತ್ತವೆ. ಜನಪದ ಪರಂಪರೆಗಳಿಗೆ ಅದು ಅನಿವಾರ್ಯ ಸ್ಥಿತಿ. ನಿಸರ್ಗದ ಸೃಷ್ಟಿ ವಿಕಾಸದಲ್ಲಿ ಎಲ್ಲ ನಿರೂಪಣೆಗಳೂ ಕೂಡ ಆಯಾಯ ಕಾಲಮಾನದ ಅಪೂರ್ಣ ತಿಳಿವಳಿಕೆಗಳೇ ವಿನಃ ಅಖಂಡ ಜ್ಞಾನವಲ್ಲ. ಜನಪದರು ಕೂಡ ಹೀಗೆಯೇ ಜೀವಜಾಲವನ್ನು ತಮ್ಮ ಬದುಕಿನ ಅನುಭವಕ್ಕೆ ತಕ್ಕಂತೆ ಅರ್ಥೈಸಿಕೊಂಡಿದ್ದಾರೆ. ಸತತವಾದ ನೈಸರ್ಗಿಕ ಅನುಸಂಧಾನವೇ ಜೀವವಿಕಾಸದ ವಿರಾಟ್ ನಿರೂಪಣೆ. ಡಾರ್ವಿನ್ ವಿಕಾಸವಾದ ಈ ಪ್ರಕ್ರಿಯೆಯಲ್ಲೆ ಒಂದು ಮಹತ್ವದ ಮೈಲಿಗಲ್ಲಷ್ಟೇ. ಈ ಕಾಲದ ಜೀವ ವಿಕಾಸವಾದಿಗಳು ಪ್ರಮುಖವಾಗಿ ಹುಡುಕುತ್ತಿರುವುದು ಮಾನವೇತರ ಜೀವಿಗಳ ವಿಕಾಸದ ಜಾಡನ್ನು, ಮನುಷ್ಯನ ವಿಕಾಸದ ಮೂಲಕ ನಿಸರ್ಗದ ಸಂಬಂಧ ಹುಡುಕಿದ್ದು ಒಂದು ದಾರಿಯಾದರೆ ಅತ್ಯಂತ ಸೂಕ್ಷಾಣು ಜೀವಿಗಳ ಅಸ್ತಿತ್ವದ ಅಧ್ಯಯನ ಮತ್ತೊಂದು ಸಾಧ್ಯತೆ. ಜೀವವಿಕಾಸದ ಕೃತಕ ಸಾಧ್ಯತೆಗಳನ್ನೂ ಕಂಡುಕೊಂಡಿರುವ ಆಧುನಿಕ ಜೀವ ವಿಕಾಸವಾದಿಗಳು ಅನ್ಯಗ್ರಹಗಳ ಜೀವಿಗಳು ಒಂದು ವೇಳೆ ಎದುರಾದರೆ ಅಂತಹ ಜೀವಿಗಳ ಜೊತೆಗಿನ ಸಂವಹನಕ್ಕೆ ಯಾವ ಜೀವಿಗಳು ಸ್ಪಂದಿಸಲು ಸಾಧ್ಯ ಎಂಬ ಕುತೂಹಲಕಾರಿ ಶೋಧನೆಗಳನ್ನೂ ಮುಂದುವರಿಸಿದ್ದಾರೆ.
ಈ ನಿಟ್ಟಿನಲ್ಲೆ ಪ್ರಾಣಿಗಳ ಮಾನಸಿಕ ಸ್ವರೂಪವನ್ನು ತಿಳಿಯುವುದು ಕೂಡ ಜೀವಜಾಲ ಸಂವಹನದ ಸಾಧ್ಯತೆಯನ್ನು ಹುಡುಕಿದಂತೆಯೇ ಆಗುತ್ತದೆ. ಜೀವಶಾಸ್ತ್ರದಲ್ಲಿ ವಿಶೇಷವಾದ ಒಂದು ಸಂಶೋಧನೆ ಎಂದರೆ ಪ್ರಾಣಿಗಳ ವರ್ತನೆಯನ್ನು ಅಭ್ಯಾಸ ಮಾಡುವುದು ಹಾಗೂ ಅವುಗಳ ಜೈವಿಕತೆಗೂ ಮನುಷ್ಯರಿಗೂ ಇರುವ ಸಾಧ್ಯತೆಗಳನ್ನು ಹೊಂದಿಸಿಕೊಳ್ಳುವುದು. ಮನೋ ವಿಜ್ಞಾನಿಗಳು ಪ್ರಾಣಿಗಳ ಮಾನಸಿಕ ಸ್ಥಿತಿಯನ್ನು ಗಾಢವಾಗಿ ಪರಿಶೀಲಿಸಲಾಗುತ್ತದೆ. ಕಾಡಿನ ಸಹಜ ಪರಿಸರದಲ್ಲಿ ವನ್ಯಜೀವಿಗಳ ಅಧ್ಯಯನಕಾರರು ವರ್ಷಾನುಗಟ್ಟಲೆ ವ್ಯಾಪಕ ಕ್ಷೇತ್ರ ಕಾರ್ಯದ ಅಧ್ಯಯನಗಳನ್ನು ಮುಂದುವರಿಸುತ್ತಲೇ ಬಂದಿದ್ದಾರೆ. ಇವೆಲ್ಲವೂ ಜೀವಜಾಲದ ವೈವಿಧ್ಯ ಸಂಶೋಧನೆಯ ವ್ಯಾಪಕ ಕ್ಷೇತ್ರಗಳೇ ಆಗಿದ್ದು ಅನೇಕ ವೈಜ್ಞಾನಿಕ ಸಂಶೋಧನೆಗಳಿಗೆ ಪ್ರಯೋಗ ಪಶುಗಳಾಗಿಯೂ ಜೀವಿಗಳು ಬಳಕೆಯಾಗುತ್ತಿವೆ. ಆ ನಡುವೆ ಪರಿಸರವಾದಿಗಳು ಜೀವದಯಾ ಸಂಸ್ಥೆಗಳು ಅಂತಹ ಪ್ರಯೋಗಗಳನ್ನು ಧಿಕ್ಕರಿಸುವುದೂ ಇದೆ. ಮನುಷ್ಯರ ಅಸ್ತಿತ್ವವನ್ನೇ ಕಾಯುವಂತಹ ಔಷಧೀಯ ಪರೀಕ್ಷೆಗಳ ಸಂದರ್ಭದಲ್ಲಿ ಪ್ರಾಣಿಗಳ ಮೇಲೆ ಅಂತಹ ಔಷಧಿಗಳ ಪ್ರಯೋಗ ಮಾಡುವುದು ಈಗಲೂ ನಡೆದಿದೆ. ಮನುಷ್ಯ ಕೇಂದ್ರಿತವಾದ ಇಂತಹ ಪ್ರಯೋಗಗಳು ಜನಪದ ಪರಂಪರೆಗಳ ಜೀವಜಾಲದ ಭಾವನಾತ್ಮಕ ಸಂಬಂಧಗಳನ್ನು ಪಾಲಿಸುವುದಿಲ್ಲ. ತಳಿವಿಜ್ಞಾನಿಗಳು ಕೂಡ ಮಾನವ ಕೇಂದ್ರಿತವಾದ ಸಂಶೋಧನೆಗಳ ವ್ಯಾಪ್ತಿಯಲ್ಲೆ  ಹುಡುಕಾಡುವುದಿದೆ. ವ್ಯಾಪಕವಾಗಿ ಇಂತಹ ಬಹುವಿಜ್ಞಾನಿಗಳ ನೆಲೆಯ ಅನುಭವಗಳನ್ನೆಲ್ಲ ಜೀವಜಾಲ ಜಾನಪದದ ನೈತಿಕ ನಿರ್ವಚನಕ್ಕೆ ತಂದು ಬೆಸೆದುಕೊಳ್ಳಬೇಕು. ಇಲ್ಲದಿದ್ದರೆ ಬರಿದೇ ಜನಪದರ ಜೀವಜಾಲದ ವಿವರಣೆಗಳನ್ನು ಸಂಗ್ರಹಿಸಿ ಮುಂದಿಟ್ಟರೆ ಅವುಗಳಿಗೆ ವಿಶಾಲವಾದ ಅರ್ಥದ ಕೊಂಡಿಗಳು ಸಾಧ್ಯವಾಗದೇ ಹೋಗುತ್ತವೆ. ಪಕ್ಷಿಶಾಸ್ತ್ರಜ್ಞರು ಪಕ್ಷಿಗಳ ಬಗ್ಗೆ ಚೆನ್ನಾಗಿ ಬಲ್ಲರು; ಆದರೆ ಜನಪದರು ಪಕ್ಷಿಗಳ ಬಗ್ಗೆ ನೀಡುವ ವಿವರಗಳನ್ನೂ ಜೊತೆಗೂಡಿಸಿಕೊಂಡಾಗಲೇ ಜೀವಜಾಲದ ಬೇರೊಂದು ಕೊಂಡಿ ವೈಜ್ಞಾನಿಕ ಸತ್ಯದ ಜೊತೆ ಬೆಸುಗೆಯಾಗುವುದು. ಪಶುವೈದ್ಯರಷ್ಟೇ ಸಮರ್ಥವಾಗಿ ಜನಪದರು ಪ್ರಾಣಿಗಳ ಜೀವಜಾಲವನ್ನು ತಿಳಿದಿರುತ್ತಾರೆ. ಪಶುವೈದ್ಯರಿಗೆ ಪಶುಗಳ ಶರೀರಶಾಸ್ತ್ರವು ಚೆನ್ನಾಗಿ ಗೊತ್ತಿರಬಲ್ಲದು. ಜನಪದರಿಗೆ ಪ್ರಾಣಿಗಳ ಇಡೀ ಜೀವನಕ್ರಮವೇ ತಿಳಿದಿರುತ್ತದೆ. ಈ ಎರಡೂ ಬಗೆಯ ಜ್ಞಾನಗಳ ನಡುವೆ ಅಂತರ್ ಜಾಲದಂತೆ ಅನೇಕ ಪೂರಕ  ವಿಚಾರಗಳು ಚಾಚಿಕೊಂಡಿರುತ್ತವೆ. ಇವೆಲ್ಲವುಗಳ ಸಂಯೋಗ ಮಾಡಿಯೇ ಜೀವಜಾಲ ಜಾನಪದ ಕಥನಗಳನ್ನು ಸ್ಥಳೀಯ ಬೇರುಗಳಿಂದಲೇ ವಿಶ್ವಾತ್ಮಕವಾಗಿ ಮಾಡಿಕೊಳ್ಳಬೇಕು.
ಹಂಪಿ ಜೀವಜಾಲ ಜಾನಪದ
ಈ ನಿಟ್ಟಿನಲ್ಲಿ ಹಂಪಿ ಪರಿಸರದ ಜನಪದರ ಜೀವಜಾಲ ಜಾನಪದ ವಿವರಗಳು ವೈಜ್ಞಾನಿಕವಾದ ಅನ್ವಯಿಕ ವಿಚಾರಗಳಿಗೆ ಪೂರಕವಾದ ಅರ್ಥಾನುಸಾರ ಕೊಂಡಿಗಳನ್ನು ನೀಡಬಲ್ಲವು. ಹಂಪಿಯ ವಿಶ್ವಪರಂಪರೆಯ ಬಗ್ಗೆ ದೊಡ್ಡ ಮಾತುಗಳನ್ನು ಯುನೆಸ್ಕೋ ಆಡುವುದಿದೆ. ವಿಜಯನಗರ ಸಾಮ್ರಾಜ್ಯದ ನೆರಳಿನಲ್ಲಿ ಹಂಪಿಯ ವ್ಯಾಪ್ತಿಗೆ ಬರುವ ಇಪ್ಪತ್ತೊಂಬತ್ತು ಹಳ್ಳಿಗಳನ್ನು ಗುರುತಿಸಲಾಗಿದೆ. ಈ ಪ್ರದೇಶದ ಜೀವಜಾಲ ಕೂಡ ಗತಿಸಿದ ವಿಜಯನಗರ ಸಾಮ್ರಾಜ್ಯದಷ್ಟೇ ಮುಖ್ಯವಾದದ್ದು. ಗತಕಾಲದ ಜನಪದರ ಜೀವಜಾಲದ ಅಳಿದುಳಿದ ಪಳೆಯುಳಿಕೆಯಂತೆ ಈಗಲೂ ಹಂಪಿ ಗ್ರಾಮಗಳಲ್ಲಿ ಛಿದ್ರಗೊಂಡ ಜೀವಜಾಲ ನಿರೂಪಣೆಗಳು ಉಳಿದುಕೊಂಡಿವೆ. ಒಂದು ಬೃಹತ್ ಸಾಮ್ರಾಜ್ಯದ ಭಾಗವಾಗಿದ್ದ ಅಂದಿನ ಹಳ್ಳಿಗಳ ನೈಸರ್ಗಿಕ ಪ್ರಜ್ಞೆಚರಿತ್ರೆಯ ನಿರ್ವಚನದಲ್ಲಿ ಮುಖ್ಯವಾದ ಸಂಗತಿ. ವಿಜಯನಗರ ಸಾಮ್ರಾಜ್ಯ ಅಸ್ತಿತ್ವ ಉಳಿಸಿಕೊಂಡಿದ್ದುದೇ ಅದರ ಭೌಗೋಳಿಕ ವಿಶಿಷ್ಟತೆಗಳ ಮೂಲಕ. ಸಾಮ್ರಾಜ್ಯದ ರಾಜಧಾನಿ ಹಂಪಿಯು ವಿಖ್ಯಾತವಾಗಿದ್ದುದು ಅದರ ಬೆಟ್ಟಗುಡ್ಡಗಳ ನದಿಯ ನೆಲೆಯಿಂದಲೇ. ಯಾವುದೇ ಒಂದು ಸಾಮ್ರಾಜ್ಯದ ಸಾಮರ್ಥ್ಯವು ಆ ಪ್ರದೇಶದ ನೈಸರ್ಗಿಕ ಸಂಬಂಧಗಳಿಂದ ನಿರ್ಧಾರವಾಗಿರುತ್ತದೆ. ಹಂಪಿಯು ಅಂತಹ ಒಂದು ನೆಲೆಯಾಗಿತ್ತು. ಹಂಪಿಯು ಹೇಗೆ ಸಾಮ್ರಾಜ್ಯಕ್ಕೆ ಬೇಕಾದ ರಕ್ಷಣೆಯ ಭೌಗೋಳಿಕೆ ನೆಲೆಗಳನ್ನು ಒದಗಿಸಿತ್ತೋ ಹಾಗೆಯೇ ಅನೇಕ ಜೀವಿಗಳಿಗೂ ತಕ್ಕ ಜೀವಜಾಲ ಆವರಣವನ್ನು ನೀಡಿತ್ತು. ಆದಿಮ ಹಂಪಿಯ ಪರಿಸರವು ಕರ್ನಾಟಕದ ಅನೇಕ ಪಶುಪಾಲಕ ಸಮೂಹಗಳಿಗೆ ನೆಲೆಯಾಗಿತ್ತು. ಚರಿತ್ರೆ ಪೂರ್ವಕಾಲದ ಜನವಸತಿಯ ನೆಲೆಯೂ ಆಗಿತ್ತು. ಇಲ್ಲಿನ ಭೌಗೋಳಿಕ ವಿಶಿಷ್ಟತೆಗಳನ್ನು ಗಮನಿಸಿದರೆ ಅಪರೂಪದ ಜೀವಜಾಲ ಇಲ್ಲೆ ನೆಲೆಗೊಂಡಿದ್ದುದಕ್ಕೆ ಅನೇಕ ಕುರುಹುಗಳಿವೆ. ಪ್ರಾಚೀನ ಕರ್ನಾಟಕದ ಅನೇಕ ಹೆಜ್ಜೆಗಳನ್ನು ಹಂಪಿಯಿಂದಲೂ ಗುರುತಿಸಬಹುದು.
ಇಂತಹ ನೆಲೆಯ ಜನಪದಗಳು ಆದಿಯಿಂದಲೂ ಸಾಗಿ ಬಂದಿವೆ. ವಿಜಯನಗರ ಪೂರ್ವಕಾಲದ ಸಾಮ್ರಾಟರನ್ನು ದಾಟಿ ಬದುಕಿ ಬಂದಿರುವ ಗ್ರಾಮ ಪರಂಪರೆಗಳು ಈಗಲೂ ಹಂಪಿಯ ಹಳ್ಳಿಗಳಲ್ಲಿ ಉಳಿದೆವೆ. ಆದರೆ ಆ ಬಗೆಯ ಜೀವಜಾಲದ ನಿರೂಪಣೆಗಳು ಸಾವಿರಾರು ವರ್ಷಗಳ ಏರುಪೇರುಗಳಿಗೆ ಒಳಗಾಗಿ ಭಗ್ನಗೊಂಡು ತಮ್ಮ ಗತಕಾಲದ ದನಿಗಳನ್ನೆಲ್ಲ ಉದುಗಿಸಿಕೊಂಡು ಸರಳ ನಿರೂಪಣೆಗಳಲ್ಲಿ ಕಾಣಿಸಿಕೊಳ್ಳುತ್ತವೆ. ಆದರೂ ಇಂತಹ ವಿವರಣೆಗಳೆಲ್ಲವೂ ಜೀವಜಾಲದ ಸಮಷ್ಠಿ ಕಥನಗಳ ಮರುಜೋಡಣೆಗೆ ಅಗತ್ಯವಾಗಿ ಬೇಕಾಗಿವೆ. ಹಂಪಿ ಪರಿಸರ ವಿಶ್ವಪರಂಪರೆಯ ಪಟ್ಟಿಯಲ್ಲಿ ಮುಖ್ಯವಾಗಿ ದಾಖಲಾಗಿಲ್ಲ. ವಿಜಯನಗರ ಸಾಮ್ರಾಜ್ಯದ ಒಳಿಕೆಗಳು ಮಾತ್ರವೇ ವಿಶ್ವಮಾನ್ಯತೆ ಪಡೆದು ಸಂರಕ್ಷಣೆಗೆ ಒಳಗಾಗುತ್ತಿರುವುದು. ಆದರೆ ಒಂದು ಮಹಾಸಾಮ್ರಾಜ್ಯದ ಭಾಗವಾಗಿದ್ದ ಗತಕಾಲದ ಹಳ್ಳಿಗಳ ಸಂರಕ್ಷಣೆಯೂ ಮುಖ್ಯ. ಗತದ ಉಳಿಕೆಗಳ ಜೀವಂತ ಕೊಂಡಿ ಎಂದರೆ ಸಾಮ್ರಾಜ್ಯವೇ ಮುಳುಗಿ ಹೋದರೂ ಕಾಲದ ಅಲೆಯಲ್ಲಿ ತೇಲಿ ಬಂದು ಉಳಿದಿರುವ ಗ್ರಾಮಗಳು. ಗಮನಿಸಬೇಕಾದ ಅಂಶ ಎಂದರೆ ಇಂತಹ ಅಳಿದುಳಿದ ಗ್ರಾಮದ ಕೊಂಡಿಗಳು ಬದುಕಲು ತಕ್ಕ ಅವಕಾಶವನ್ನು ಪಡೆದದ್ದು ಹಂಪಿಯ ಭೌಗೋಳಿಕ ನೆಲೆಯ ಪರಿಸರದಿಂದಲೇ. ಗತಕಾಲದ ಹಂಪಿಯ ಹಳ್ಳಿಗಳು ಹಂಪಿಯ ಬಟ್ಟಗುಡ್ಡಗಳಲ್ಲಿ ಇದ್ದವೆಂಬುದಕ್ಕೆ ಸಾಕಷ್ಟು ಆಧಾರಗಳಿವೆ. ಆ ಬಗೆಯ ಎಷ್ಟೋ ಹಳ್ಳಿಗಳೀಗ ನಾಶವಾಗಿವೆ. ಚದುರಿದ ಜನಪದಗಳು ಆಸುಪಾಸಿನಲ್ಲೆ ಹೊಸನೆಲೆಯ ಊರುಗಳನ್ನೂ ಕಟ್ಟಿಕೊಂಡು ಮೇಲೆದ್ದಿವೆ. ಇಂತಹ ಸ್ಥಿತಿಯಲ್ಲಿ ಈ ಬಗೆಯ ಹಳ್ಳಿಗಳ ಜೈವಿಕ ಕೊಂಡಿಗಳನ್ನು ವಿಜಯನಗರ ಕಾಲದ ಚರಿತ್ರೆಯ ಜೊತೆಗೆ ಅನುಸಂಧಾನ ಮಾಡುವುದು ಕಠಿಣವಾದ ಕ್ರಿಯೆ. ಇಲ್ಲಿ ಚರಿತ್ರೆಯ ಕೊಂಡಿಗಳು ಕಳಚಿಹೋಗಿವೆ; ಪರಿಸರದ ಅರೆಬರೆ ಸಂಬಂಧಗಳು ಮಾತ್ರ ಬದುಕಿನ ಅನಿವಾರ್ಯತೆಯಲ್ಲಿ ಸಾಗಿ ಬಂದಿವೆ.
ಜೀವಂತ ಚರಿತ್ರೆ ಯಾವತ್ತೂ ಕೂಡ ನಿಸರ್ಗದ ಸಂಘರ್ಷಗಳ ಜೊತೆಗಿರುತ್ತದೆ. ಜೀವ ವಿಕಾಸದ ಚರಿತ್ರೆ ಈ ಬಗೆಯಲ್ಲಿ ನಿತ್ಯ ಘಟಿಸುತ್ತಲೇ ಇರುತ್ತದೆ. ಹಂಪಿ ಪರಿಸರದ ಮೇಲೆ ಯಜಮಾನಿಕೆ ಯಾವತ್ತೊ ಆಗಿ ಹೋಗಿದೆ. ತುಂಗಾಭದ್ರಾ ನದಿ ಇಲ್ಲಿ ಹರಿಯದೆ ಹೋಗದಿದ್ದರೆ ಅಕ್ಷರ ಸಹ ಹಂಪಿ ಬಂಡೆಗಾಡುಗಳ ಮರುಭೂಮಿಯೆ ಆಗಿರುತ್ತಿತ್ತು. ಹಂಪಿಯ ಗ್ರಾಮಗಳು ತುಂಗಾಭದ್ರಾ ನದಿಯ ಹಾಸುಪಾಸಿನಲ್ಲೇ ಹುಟ್ಟಿ ಬೆಳೆದಿವೆ. ಅವುಗಳ ಚರಿತ್ರೆಯು ವಿಜಯನಗರ ಸಾಮ್ರಾಜ್ಯದ ಪೂರ್ವಕ್ಕೂ ಪ್ರಾಚೀನ ಶಿಲಾಯುಗದ ಆವಧಿಗೂ ಹೋಗುತ್ತದೆ. ನೂತನ ಶಿಲಾ ಯುಗದ ಮಾನವ ವಸತಿ ನೆಲೆಗಳು ಹಂಪಿಯ ಮೊಸಳಯ್ಯನ ಗುಡ್ಡದಲ್ಲಿ ದೊರೆತಿರುವುದು ಪ್ರಾಚೀನ ಪೂರ್ವ ಕರ್ನಾಟಕದ ಗ್ರಾಮ ನಾಗರೀಕತೆಯ ಕುರುಹನ್ನು ತೋರುವಂತಿದೆ. ಹಂಪಿಯೇ ಇಡೀಯಾಗಿ ಪ್ರಾಚೀನ ಗ್ರಾಮ ನಾಗರೀಕತೆಯ ಬಹುದೊಡ್ಡ ಆದಿ ಗ್ರಾಮದಂತಿದೆ. ಕರ್ನಾಟಕದ ಬೇರೆ ಬೇರೆ ಭಾಗಗಳಲ್ಲಿ ಇಂತಹ ನೆಲೆಗಳು ಇರುವವಾದರೂ ಹಂಪಿಯ ವಿಶ್ವ ಪರಂಪರೆಯ ಪಟ್ಟಿಯ ಇಪ್ಪತ್ತೊಂಬತ್ತು ಗ್ರಾಮಗಳ ಲೆಕ್ಕಾಚಾರದಲ್ಲಿ ವಿಶೇಷವಾಗಿ ಗಮನಿಸಬೇಕಾಗುತ್ತದೆ. ಇಂತಹ ಗ್ರಾಮಗಳು ಮುಖ್ಯವಾಗಿ ನೈಸರ್ಗಿಕ ಒಪ್ಪಂದಗಳ ಮೂಲಕ ನೆಲೆಗೊಂಡಿರುತ್ತದೆ. ಅವುಗಳಿಗೆ ಭಾಷೆಯ ಗಡಿಗಳಿರಲಿಲ್ಲ. ಮನುಷ್ಯ ಸಮಾಜ ನೆಲೆಗೊಳ್ಳುವ ಮೊದಲಿನ ದಿನಗಳ ನೈಸರ್ಗಿಕ ತಿಳುವಳಿಕೆಯ ಆ ನಂತರ ಗ್ರಾಮ ನಾಗರೀಕತೆಗಳ ಜೀವಜಾಲ ಜಾನಪದಕ್ಕೆ ಅನೇಕ ಬಗೆಯ ಕೊಂಡಿಗಳನ್ನು ಬೆಸೆದಿರುವುದು.
ತುಂಗಾಭಾದ್ರಾ ನದಿಗೆ ಅಣೆಕಟ್ಟು ಕಟ್ಟಿದೆ ಮೇಲೆ ಹಂಪಿಯ ಪ್ರಾಚೀನ ಗ್ರಾಮ ನಾಗರೀಕತೆಯ ಕುರುಹುಗಳು ದಿಢೀರನೆ ಪಲ್ಲಟಗೊಂಡಿವೆ. ಆ ಮೊದಲು ವಿಜಯನಗರ ಸಾಮ್ರಾಜ್ಯವೇ ಪ್ರಾಚೀನ ಕುರುಹುಗಳ ಮೇಲೆ ದಿಗ್ವಿಜಯ ಸಾಧಿಸಿತ್ತು. ಹಂಪಿಯನ್ನು ಕೇವಲ ವಿಜಯನಗರ ಸಾಮ್ರಾಜ್ಯದ ಕಣ್ಣಿಂದಲೇ ನೋಡುವುದು ತರವಲ್ಲ. ಇಲ್ಲಿನ ಗ್ರಾಮಗಳ ಪ್ರಾಚೀನ ಪರಂಪರೆಗಳು ಮುಖ್ಯವಾಗಿ ನಿಸರ್ಗದ ಭಾಗವಾಗಿದ್ದವು. ಇಲ್ಲಿನ ಬೆಟ್ಟಗುಡ್ಡಗಳ ಪರಿಸರವು ಗ್ರಾಮ ನಾಗರೀಕತೆಯನ್ನು ವಿಭಿನ್ನವಾಗಿ ಬೆಳೆಸಿದ್ದರಿಂದಲೇ ಈಗಲೂ ನೆನ್ನೆಯ ಗ್ರಾಮ ಪರಂಪರೆಗಳ ಪಳೆಯುಳಿಕೆಗಳಂತೆ ಅನೇಕ ಪಶುಪಾಲಕ ಸಮಾಜಗಳು ಇದೇ ಬೆಟ್ಟಗುಡ್ಡಗಳ ಪರಿಸರದ ಜೈವಿಕತೆಯ ಭಾಗವಾಗಿಯೆ ಉಳಿದೆವೆ. ಹಾಗೆ ನೋಡಿದರೆ ಯಾವುದೇ ಮಹತ್ವದ ಕಥನವನ್ನು ವಿಜಯನಗರ ಸಾಮ್ರಾಜ್ಯದ ಗತ ವೈಭ್ಯವದ ಬಗ್ಗೆ ಇಲ್ಲಿನ ಪಶುಪಾಲಕ ಸಮಾಜಗಳು ಹೇಳಲಾರವು. ಆದರೆ ಸ್ಥಳೀಯ ಪಶುಪಾಲಕ ಸಮಾಜಗಳ ಪರಿಸರದ ಸಂಘರ್ಷ ಬದುಕಿ ಉಳಿಯುವ ಪೈಪೋಟಿಯ ಜೀವಜಾಲದ ಕಥನಗಳನ್ನು ಧಾರಾಳವಾಗಿ ಹೇಳಬಲ್ಲವು. ಗೊಲ್ಲರು, ಕುರುಬರು, ಬೇಡರು ಹಾಗೂ ಈ ಮುಖ್ಯ ಮೂರು ಸಮುದಾಯಗಳ ಒಳಗಿನ ಅನೇಕೆ ಬಿಡಿ ಚಹರೆಯ ಅದೇ ಸಮುದಾಯಗಳು ಹಂಪಿ ಪರಿಸರದಲ್ಲಿ ಬದುಕಲು ಎದುರಿಸಿದ ಸವಾಲುಗಳನ್ನು ತಮ್ಮ ಕಾವ್ಯಗಳಲ್ಲಿ, ಆಚರಣೆಗಳಲ್ಲಿ, ಸಂಪ್ರದಾಯಗಳಲ್ಲಿ ವ್ಯಾಪಕವಾಗಿ ದಾಖಲಿಸಿಕೊಂಡಿದ್ದಾರೆ. ಹಾಗೆ ನೋಡಿದರೆ ಹೇಗೆ ದಕ್ಷಿಣ ಭಾರತದ ಒಂದು ಪುಟ್ಟ ಹಂಪಿಯ ನೆಲೆಯಲ್ಲಿ ಹತ್ತಾರು ಸಮುದಾಯಗಳು ಗ್ರಾಮ ನಾಗರೀಕತೆಯ ಭಾಗವಾಗಿ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಳ್ಳಲು ಹೋರಾಡಿವೆ ಎಂಬುದನ್ನು ನೈಸರ್ಗಿಕ ಸಂಬಂಧಗಳಿಂದ ವಿವರಿಸಲು ಸಾಕಷ್ಟು ವಿವರಗಳಿವೆ. ಇಲ್ಲಿನ ಪಶುಪಾಲಕ ಸಮುದಾಯಗಳು ಹತ್ತಾರು ಬಗೆಯ ಮಹಾಕಾವ್ಯಗಳನ್ನು ಸ್ಥಳೀಯ ಪರಿಸರದ ಭಾಗವಾಗಿ ನಿರೂಪಿಸಿಕೊಂಡು ಬಂದಿವೆ. ಕುಮಾರರಾಮನ ಒಂದೇ ನೆಲೆಯಲ್ಲಿ ಅನೇಕ ಕಾವ್ಯಗಳಿವೆ. ಲಿಖಿತ ಪರಂಪರೆಯೂ ಈ ಬಗ್ಗೆ ವ್ಯಾಪಕವಾಗಿ ದಾಖಲಿಸಿದೆ. ಪಶುಪಾಲಕ ಸಮುದಾಯಗಳು ಬದುಕುಳಿಯುವ ಪೈಪೋಟಿಯಲ್ಲಿ ಹೇಗೆ ಹಂಪಿ ಪರಿಸರದಲ್ಲಿ ಅಭಿವ್ಯಕ್ತಿ ಸಾಧಿಸಿವೆ ಎಂಬುದು ಕೂಡ ಜೀವಜಾಲದ ಜಾನಪದ ನಿರೂಪಣೆಯೇ ಆಗಿಬಿಡುತ್ತದೆ. ವಿಜಯನಗರ ಸಾಮ್ರಾಜ್ಯಕ್ಕೆ ಪೂರ್ವದಲ್ಲಿ ಕನ್ನಡದ ಜನಪದಗಳಾಗಿ ಇಂತಹ ತಳ ಸಮುದಾಯಗಳು ಹಂಪಿ ಪರಿಸರದ ನೈಸರ್ಗಿಕ ಸೌಲಭ್ಯಗಳನ್ನು ಆಶ್ರಯಿಸಿಯೆ ಬೆಳೆದು ಆನಂತರ ದೂರ ದೂರ ವಲಸೆ ಹೋಗಿವೆ. ಇದನ್ನೇ ಜೈವಿಕ ವಲಸೆ ಎಂದು ಸಂಸ್ಕೃತಿಯ ಪರಿಭಾಷೆಯಲ್ಲಿ ಗುರುತಿಸಬಹುದು. ಬೆಟ್ಟಗುಡ್ಡಗಳನ್ನೇ ಅರಸಿ ವಲಸೆ ಹೊರಟ ಈ ಸಮುದಾಯಗಳು ಆಗಿನ್ನೂ ಜಾತಿಯ ಚಹರೆಗೆ ಒಳಪಟ್ಟಿರಲಿಲ್ಲವೇನೊ. ಪಶುಸಂಪತ್ತಿನ ಹಂಚಿಕೆಯಲ್ಲಾದ ಸಂಘರ್ಷಗಳನ್ನು ವಿವರಿಸುವ ಈ ಜನಪದಗಳ ಕಾವ್ಯಗಳಲ್ಲಿ ಇಕ್ಕಟ್ಟುಗಳು ಚಾಚಿಕೊಂಡಿವೆ.
ನೆನ್ನೆಯ ಇಂತಹ ಜನಪದಗಳ ಆಳದ ಸಂವೇದನೆಯಲ್ಲಿ ಜೀವಜಾಲದ ನೆನಪುಗಳು ರೂಪಾಂತರಗೊಂಡು ಬಂದಿರುತ್ತವೆ. ವಿಶಾಲ ಮೈದಾನ ಪ್ರದೇಶದ ಪ್ರದೇಶದ ಜನಪದ ಕಾವ್ಯಗಳಲ್ಲಿ ಜೈವಿಕ ಸಂಘರ್ಷಗಳ ವಿವರಗಳು ತೆಳುವಾಗಿವೆ. ಮಲೆಮಾದೇಶ್ವರ, ಮಂಟೇಸ್ವಾಮಿ ಕಾವ್ಯಗಳು ಸಾಂಸ್ಕೃತಿಕ ಚಹರೆಗಳ ಸಂಘರ್ಷದಲ್ಲಿ ತೀವ್ರವಾಗಿ ತೊಡಗುತ್ತವೆ. ಆದರೆ ಹಂಪಿಯ ಪರಿಸರದ ಪಶುಪಾಲಕ ಸಮುದಾಯಗಳಾದ ಬೇಡ, ಕುರುಬ, ಗೊಲ್ಲ ಸಮಾಜಗಳ ಮೌಖಿಕ ಕಾವ್ಯಗಳಲ್ಲಿ ನಿಸರ್ಗದಲ್ಲಿ ದತ್ತಕವಾದ ಪಶು ಆಹಾರದ ಬಯಲುಗಳು, ಭೂಮಿಯ ಸಂಬಂಧ, ಕೌಟುಂಬಿಕ ನೆಲೆಯ ಹಕ್ಕುಗಳು, ಅವುಗಳ ಸಂಘರ್ಷಗಳು ವಿಶೇಷವಾಗಿ ಮುಖಾಮುಖಿ ಆಗುತ್ತವೆ. ಜನಪದಗಳು ಬೆಳೆಯುತ್ತಾ ಸಾಗಿದಂತೆ ಅದರಿಂದ ನೈಸರ್ಗಿಕ ಸಂಪನ್ಮೂಲದ ಮೇಲಿನ ಒತ್ತಡ ಹೆಚ್ಚಾದಂತೆ ಹೇಗೆ ನಿಸರ್ಗ ಹಾಗೂ ಸಂಸ್ಕೃತಿ ಎರಡೂ ಚಹರೆಗಳು ಸಾಮಾಜಿಕ ಅಸ್ತಿತ್ವದಲ್ಲಿ ಘರ್ಷಣೆಗೂ ಒಪ್ಪಂದಗಳಿಗೂ ಒಳಗಾಗಿ ಅವರವರ ಪ್ರಾದೇಶಿಕ ನೆಲೆಯ ಕುರುಹು ಸ್ಥಾಪಿತವಾಗಲು ಸಾಧ್ಯವಾಯಿತು ಎಂಬುದನ್ನು ಧ್ವನಿಸುತ್ತಿವೆ. ಮ್ಯಾಸ ಬೇಡರೂ ಊರ ಬೇಡರೂ ಇಂತಹ ಸಂಘರ್ಷವನ್ನು ಬಿಂಬಿಸುವ ಕಥನಗಳನ್ನು ನಿರೂಪಿಸಿರುವುದು ಗಮನಾರ್ಹವಾಗಿದೆ. ಇನ್ನು ಗೊಲ್ಲ ಸಮುದಾಯದ ಕಥನಗಳು ಪರಿಸರವನ್ನು ತಮ್ಮ ಪಶುಪಾಲಕ ಸಂಸ್ಕೃತಿಯ ಸ್ವರೂಪಕ್ಕೆ ತಕ್ಕಂತೆ ಹಂಚಿಕೊಂಡಿರುವುದನ್ನು ಕಾಣಬಹುದು. ಜುಂಜಪ್ಪನ ಕಾವ್ಯವಂತು ಉಳಿದ ಪಶುಪಾಲಕ ಸಮುದಾಯಗಳ ಪರಿಸರಗಳ ಮೇಲೆ ಹೆಚ್ಚು ಅಧಿಕಾರವನ್ನು ಸ್ಥಾಪಿಸುವಂತೆ ಕಾವ್ಯವನ್ನು ವಿಸ್ತರಿಸಿಕೊಂಡಿದೆ. ಪಶುಪಾಲಕ ಸಮುದಾಯಗಳ ಒಳ ಬಣಗಳು, ಬೆಡಗುಗಳು, ಪಣ ಸಂಬಂಧಗಳು ನೈಸರ್ಗಿಕ ಮುಖಾಮುಖಿಗಿಂತಲೂ ಆ ನೈಸರ್ಗಿಕ ಸಂಪತ್ತಿನ ಯಜಮಾನ್ಯ ಹೋರಾಟಗಳಲ್ಲಿ ತೀವ್ರವಾಗಿ ತೊಡಗಿದ್ದವೆಂಬುದನ್ನು ಅವರ ಜೀವಜಾಲ ಸಂಬಂಧಗಳು ವಿವರಿಸುತ್ತವೆ.
ಹಂಪಿಯ ಪಶುಪಾಲಕ ಸಮುದಾಯಗಳ ನೆನ್ನೆಯ ಕುರುಹುಗಳು ಬದಲಾದ ಕಾಲದಲ್ಲಿ ರೂಪಾಂತರಗೊಂಡಿರುವುದು ಸಾಮಾನ್ಯ ಸಂಗತಿ. ಇದನ್ನು ನಾವು ಯಾರೂ ತಡೆದು ನಿಲ್ಲಿಸಲಾಗದು. ಯಾವ ಸಮುದಾಯದ ಜೈವಿಕ ಕೊಂಡಿಯೂ ಒಂದೇ ಬಗೆಯಾಗಿ ಸಾಗುವುದಿಲ್ಲ. ಕರಕುಶಲ ಸಮುದಾಯಗಳ ಕಥನಗಳೂ ಹೀಗೆಯೇ; ಅವು ಕೂಡ ಮಾರ್ಪಟ್ಟಿವೆ. ಹೀಗಿದ್ದಾಗಲೂ ಜೀವಜಾಲದ ಬೆಸುಗೆಯನ್ನು ಅವರವರ ಸಂಸ್ಕೃತಿಗಳು ಅವರವರ ಚಹರೆ ಪೂರ್ವ ರೂಪಗಳ ಜೊತೆ ಆಧುನಿಕತೆಗೆ ತೆತ್ತುಕೊಳ್ಳುತ್ತಿರುತ್ತವೆ. ಹಂಪಿ ಪರಿಸರದ ಗ್ರಾಮಗಳ ಜನಪದರು ಜೈವಿಕತೆಯ ಕೊಂಡಿಗಳನ್ನು ಪೂರ್ಣವಾಗಿ ತುಂಡರಿಸಿಕೊಂಡಿಲ್ಲ. ಹಂಪಿಯ ಬೆಟ್ಟಗುಡ್ಡಗಳು, ಕಂಪ್ಲಿಯ ಬೆಟ್ಟಗುಡ್ಡಗಳು, ಚಿತ್ರದುರ್ಗ ಜಿಲ್ಲೆಯ ಬೆಟ್ಟಗುಡ್ಡಗಳು ಸಮಾನವಾಗಿ ಪ್ರಾಚೀನ ಕರ್ನಾಟಕದ ನೂತನ ಶಿಲಾಯುಗದ ಗ್ರಾಮ ನಾಗರೀಕತೆಯ ಆರಂಭದ ಕುರುಹುಗಳನ್ನು ಬಿಟ್ಟಿವೆ. ಇವುಗಳ ಜೊತೆಗೆ ಪೂರಕವಾಗಿ ಕಾಣುವ ಆಂಧ್ರಪ್ರದೇಶದ ಶ್ರೀಶೈಲಂ, ಕರ್ನೂಲು ಬೆಟ್ಟಗುಡ್ಡಗಳು ಇಂತದೇ ಪಶುಪಾಲಕ ಸಮುದಾಯಗಳನ್ನು ಇದೇ ಕಾಲದಲ್ಲಿ ರೂಪಿಸಿವೆ. ಈ ನಾಲ್ಕೂ ಬಗೆಯ ಬೆಟ್ಟಗುಡ್ಡಗಳ ಜೀವಜಾಲ ಪರಿಸರವು ಒಂದೇ ಬಗೆಯದು. ನೂತನ ಶಿಲಾಯುಗದ ಪಶುಪಾಲಕ ಸಮುದಾಯಗಳು ಹಂಪಿಯ ಪರಿಸರವನ್ನು ವಿಶೇಷವಾಗಿ ಆಶ್ರಯಿಸಿದಂತಿವೆ. ಕುಡುತಿನಿಯ ಬಳಿ ದೊರೆತಿರುವ ಬೂದಿ ದಿಬ್ಬಗಳು ಅಂತಹ ಹಿನ್ನೆಲೆಗೆ ಸಾಕ್ಷ್ಯ ಒದಗಿಸುತ್ತವೆ. ಬೆಟ್ಟಗುಡ್ಡಗಳ ನಡುವಿನ ಫಲವತ್ತಾದ ಹುಲ್ಲುಗಾವಲಿನ ಬಯಲುಗಳು ಪಶುಸಂಪತ್ತಾಗಿ ಕಂಡಿರುವುದು ಒಂದೆಡೆಗಿದ್ದರೆ ಅದೇ ಪರಿಸರವು ಫಲವತ್ತಾದ ಬಕ್ಕಲು ಬಯಲುಗಳಾಗಿ ಪರಿವರ್ತನೆಗೊಂಡದ್ದರ ಪೈಪೋಟಿಯ ವಿವರವೂ ಈ ಸಮುದಾಯಗಳ ಜೀವಜಾಲ ಜಾನಪದದಲ್ಲಿ ಕಾಣುವುದಿದೆ. ಇಂತಹ ಪರಿಸರದ ಹಿನ್ನೆಲೆಯನ್ನು ಜೀವಜಾಲ ಸರಪಳಿಯ ವಿವರಗಳಿಂದ ಹುಡುಕಿದರೆ ಈ ಭಾಗದ ಸಮುದಾಯಗಳ ಭೌಗೋಳಿಕ ಚಹರೆಗಳು ಕೂಡ ಗಮನಕ್ಕೆ ಬರುತ್ತವೆ.
ನೆನ್ನೆಯ ಪರಿಸರದ ಸಂಬಂಧಗಳಿಗೂ ಇಂದಿನ ಪರಿಸರದ ಬದಲಾವಣೆಗಳಿಗೂ ವೈರುಧ್ಯಗಳಿವೆಯಾದರೂ ಸಧ್ಯದ ಬಿಕ್ಕಟ್ಟಿನಿಂದ ನೆನ್ನೆಯ ಜೀವಜಾಲದ ಸಂಬಂಧಗಳನ್ನು ನಿರಾಕರಿಸಲಾಗದು. ಹಂಪಿ ಪರಿಸರದ ಭೌಗೋಳಿಕ ಸಂಬಂಧಗಳು ಈಗ ಬೇರೆಯಾಗಿದ್ದರೂ ಗತಕಾಲದ ಕನ್ನಡ ಜನಪದಗಳ ಜೊತೆಗೆ ಅವಿನಾಭಾವ ಸಂಬಂಧ ಸಾಧಿಸಿದ್ದಿದೆ. ಹಾಗೆಯೇ ಇಲ್ಲಿನ ಇದೇ ಪಶುಪಾಲಕ ಸಮುದಾಯಗಳೇ ಕಟ್ಟಿದ ವಿಜಯನಗರ ಸಾಮ್ರಾಜ್ಯಕ್ಕೂ ಇಲ್ಲಿನ ಭೌಗೋಳಿಕತೆಗೂ ಸಂಬಂಧವಿದೆ. ಮೇಲೆ ಸೂಪಿಸಿದ ನಾಲ್ಕೂ ಬೆಟ್ಟಗಾಡುಗಳ ಪ್ರದೇಶಗಳು ರೂಪಿಸಿಕೊಂಡಿದ್ದ ಜೀವಜಾಲ ಸಂಬಂಧಗಳಲ್ಲಿ ಸಾಮತ್ಯೆಗಳಿವೆ. ಹಾಗೆಯೇ ಸಾಮಾಜಿಕ ಚಹರೆಗಳಲ್ಲೂ ಒಳ ಸಂಬಂಧಗಳಿವೆ. ವಿಜಯನಗರ ಸಾಮ್ರಾಜ್ಯವು ರೂಪುಗೊಂಡದ್ದೇ ಇಂತಹ ಪಶುಪಾಲಕ ಸಮುದಾಯಗಳಿಂದ. ಕುರುಬ, ಬೇಡ, ಗೊಲ್ಲ, ಈ ಮೂರು ಪಶುಪಾಲದ ಸಮುದಾಯಗಳು ತ್ರಿವಳಿಗಳಿದ್ದಂತೆ. ಒಂದೇ ಕುಟುಂಬದ ಕವಲುಗಳಾದ ಈ ಗುಂಪುಗಳು ನಾಲ್ಕೂ ಉಲ್ಲೇಖಿತ ಬೆಟ್ಟಗಾಡುಗಳ ಪಾಲುದಾರಿಕೆಯಲ್ಲಿ ಬೆಳೆದಿವೆ. ಅದಕ್ಕೆ ತಕ್ಕಂತದೇ ಪಶುಪಾಲಕ ಜೀವಜಾಲ ಸಂಬಂಧಗಳನ್ನು ಅಳವಡಿಸಿಕೊಂಡಿದ್ದಾರೆ. ಈ ಮೂರು ಮುಖ್ಯ ಪಶುಪಾಲಕ ಸಮಾಜಗಳು ಅಂತರ್ಯದಲ್ಲಿ ಗತಕಾಲದ ಪಶುಪಾಲದ ಜೀವನ ವಿಧಾನಗಳ ಆಚರಣೆಗಳನ್ನು ಜೀವಂತವಾಗಿಟ್ಟುಕೊಂಡಿವೆ. ಹಾಗೆಯೇ ಗ್ರಾಮ ನಾಗರೀಕತೆಯ ಸಾಮ್ರಾಜ್ಯಗಳ ಸಹವಾಸದಲ್ಲಿ ಬೆರಕೆಯಾಗುತ್ತಿದ್ದಂತೆಯೇ ಕೃಷಿಕ ವರ್ಗವಾಗಿಯೂ ರೂಪಾಂತರಗೊಂಡು ಬೇಟೆ ಯುಗದ ನೆನಪುಗಳನ್ನು ಸಾಂಕೇತಿಕ ಆಚರಣೆಗಳಲ್ಲಿ ಮಾತ್ರ ಉಳಿಸಿಕೊಂಡಿವೆ. ಜೀವಜಾಲದ ಒಪ್ಪಂದ ಹಾಗೂ ಸಂಘರ್ಷದ ಯಾವುದೊ ಕೊಂಡಿಯ ವೈರುಧ್ಯದಂತೆ ಈಗಲೂ ಯುಗಾದಿಯಂದು ಬೇಡರು ಸಾಮೂಹಿಕ ಬೇಟೆಯ ಸಂಪ್ರದಾಯವನ್ನು ಉಳಿಸಿಕೊಂಡಿದ್ದಾರೆ.
ಪಶುಪಾಲಕ ಸಮುದಾಯಗಳ ಜೀವನ ವಿಧಾನದಲ್ಲಿ ಅನೇಕ ಜೈವಿಕ ಪದರುಗಳಿರುತ್ತವೆ. ಆದಿಮ ಯುಗದ ಜೀವಜಾಲದ ಒಡನಾಟದ ಸಂಘರ್ಷಗಳೇ ಬೇರೆ. ಅವನ್ನು ಪಳಗಿಸಿದ ರೀತಿಯೇ ಬೇರೆ. ನಂತರ ಹೈನುಗಾರಿಕೆಗೂ ಕೃಷಿಗೂ ಹೊಂದಿಸಿ ಪಳಗಿಸಿದ ರಿವಾಜುಗಳೇ ಬೇರೆ ಬೇರೆ. ಇವೆಲ್ಲವೂ ಜನಪದಗಳ ಜೈವಿಕ ಪದರುಗಳೇ ಆಗಿವೆ. ಈ ಒಂದೊಂದು ಪದರವೂ ಕೂಡ ಪರಿಸರದ ಒಂದೊಂದು ಬಗೆಯ ಜೈವಿಕ ಅನುಸಂಧಾನವಾಗಿ ಸಾಗಿ ಬಂದಿರುತ್ತವೆ. ಈ ಎಲ್ಲ ಪದರುಗಳ ವಿವರಗಳು ಒಂದೇ ನಿರೂಪಣೆಯಲ್ಲಿ ಸಿಗುವುದುಲ್ಲ. ಆಚರಣೆಗಳು ಭಾಗಶಃ ಜೀವಜಾಲದ ಆದಿಮ ಒಪ್ಪಂದಗಳೇ ಇರಬೇಕು. ಎಲ್ಲ ಜನಪದಗಳ ಜಾನಪದಗಳಲ್ಲೂ ಇಂತಹ ಜೈವಿಕ ಅನುಭವಗಳ ಪದರುಗಳಿರುತ್ತವೆ. ಕೆಲವೊಂದು ರೂಪಾಂತರಗೊಂಡರೆ ಮತ್ತೆ ಕೆಲವು ಹೊಸದಾಗಿ ಹುಟ್ಟಿಕೊಂಡು ವಿಭಿನ್ನವಾಗಿರುತ್ತವೆ. ಇಂತಹ ವೈವಿಧ್ಯ ಅನುಭಾವಗಳೆಲ್ಲ ಕೂಡಿ ಆ ಜನಾಂಗದ ಸಮಷ್ಠಿಯಾಗಿ ಬೆಳೆದು ಅವರವರ ಜೀವಜಾಲ ಲೋಕದೃಷ್ಠಿ ರೂಪುಗೋಂಡಿರುತ್ತದೆ.
ಜೀವಜಾಲ ಜಾನಪದ ಎಂದರೆ ಕೇವಲ ಜನಪದರು ನೀಡುವ ಜೀವಜಾಲದ ಪ್ರಾಥಮಿಕ ವಿವರಗಳ ಅಧ್ಯಯನ ಮಾತ್ರವಲ್ಲ ಇದೊಂದು ಮಾನವಿಕ ವಿಜ್ಞಾನದ ಶಾಖೆಯೇ ಆದರೂ ಜೀವಜಾಲದ ಎಲ್ಲ ಜೀವ ವಿಜ್ಞಾನಗಳನ್ನೂ ಅನುಸರಿಸಿಕೊಳ್ಳಬೇಕಾದ ಸಂಯುಕ್ತ ಜೀವಜಾಲ ವಿಜ್ಞಾನವೂ ಹೌದು. ಮಾನವರ ಹುಡುಕಾಟದ ಮೊದಮೊದಲ ಮುಗ್ಧ ಉತ್ತರಗಳೇ ಜೀವಜಾಲ ಜಾನಪದದ ಬಹುರೂಪಿ ನಿರೂಪಣೆಗಳು. ನಮ್ಮ ಪ್ರಜ್ಞೆಯಲ್ಲಿ ಇಷ್ಟೆಲ್ಲಾ ಆಕಾಶ ಕಾಯಗಳ ಬಗ್ಗೆ ಇಷ್ಟೊಂದು ಭಾವನೆಗಳು ಹೇಗೆ ಬಂದವು ಎಂದರೆ ಮಾನವರ ಮೊದಮೊದಲ ನೋಟವೇ ನಮ್ಮ ಜೈವಿಕತೆಯಲ್ಲೂ ಸಾಗಿ ಬಂದು ಈಗ ಇಷ್ಟು ಸಲೀಸಾಗಿ ಆಕಾಶ ಕಾಯಗಳನ್ನು ಕಂಡು ಸ್ಪಂದಿಸಲು ಸಾಧ್ಯವಾಗುತ್ತಿರುವುದು. ಸುಮ್ಮನೆ ಒಂದು ವಸ್ತುಸ್ಥಿತಿಯನ್ನು ನೋಡಿದ ಕೂಡಲೆ ನಮಗೆ ಒಂದು ಅಭಿಪ್ರಾಯ ಒದಗಿ ಬರುವುದಿಲ್ಲ. ಆ ಮೊದಲೇ ನಮ್ಮ ಜೈವಿಕ ಅನುಭವಗಳು ಸುಪ್ತಪ್ರಜ್ಞೆಯಲ್ಲಿ ಪದರು ಪದರಾಗಿ ಅಡಕಗೊಂಡು ಸಂಕೇತಗಳಾಗಿ ಅರ್ಥದ ಭಾವನೆಗಳು ಮೂಡಿ ಬರುತ್ತವೆ. ಅಂದರೆ ಒಂದೆಡೆ ಅವ್ಯಕ್ತವೂ, ಅಮೂರ್ತವೂ ಆದ ಸಂಯುಕ್ತ ಭಾವ ಸಮಷ್ಠಿಯ ಗ್ರಹಿಕೆಗಳಿಂದ ಒದಗಿ ಬರುವ ಅರ್ಥಗಳು ಸಂಸ್ಕೃತಿಯ ಅನೇಕ ಶಾಖೆಗಳಲ್ಲಿ ಜಾರಿಗೊಳ್ಳುತ್ತಿದ್ದರೆ; ವಿಜ್ಞಾನಿಗಳ ನಿಕಷದಿಂದ ತೆರೆದುಕೊಳ್ಳುವ ವಸ್ತುನಿಷ್ಠ ಕಥನಗಳು ವಿಕಾಸದ ಸಾಧ್ಯತೆಗಳನ್ನು ಬಿಂಬಿಸುತ್ತಿರುತ್ತವೆ. ಜಾನಪದ ಅಧ್ಯಯನದ ನಿರೂಪಣೆಗಳು ಇಂತಹ ಯತ್ನಗಳಲ್ಲಿ ತೀವ್ರವಾಗಿ ತೊಡಗಿದಾಗ ಜ್ಞಾನ ಪರಂಪರೆಗಳು ತಕ್ಕುದಾಗಿ ವಿಕಾಸವಾಗಬಲ್ಲವು. ಎಷ್ಟೇ ವೈಜ್ಞಾನಿಕ ಸಾಧನೆಗಳನ್ನು ಮಾಡಿದರೂ ಮಾನವಿಕ ಅಧ್ಯಯನದ ದಾರಿಗಳೂ ಅಷ್ಟೇ ಪ್ರಮಾಣದಲ್ಲಿ ಜ್ಞಾನ ಕ್ರಮಗಳನ್ನು ವಿಸ್ತರಿಸುತ್ತಿರಬೇಕು. ಇವೆರೆಡರ ಸಮಾನ ಪಯಣವು ವಿಕಾಸದ ನಾಳಿನ ಎಚ್ಚರವನ್ನು ಒದಗಿಸುತ್ತಿರುತ್ತದೆ. ಆ ಮಟ್ಟಿಗೆ ಜೀವಜಾಲ ಜಾನಪದದ ನಿರೂಪಣೆಗಳು ಪ್ರಮುಖ ಜ್ಞಾನಶಾಖೆಗಳ ಜೊತೆ ತಕ್ಕ ಅವಕಾಶವನ್ನು ಸೃಷ್ಟಿಸಿಕೊಳ್ಳಬೇಕಾಗಿದೆ.
೨. ಹಂಪಿ ಜೀವಜಾಲ ಜಾನಪದ
ಜೈವಿಕ ಅನುಭಾವ
ಜೀವಜಾಲ ಜಾನಪದ ಪರಿಕಲ್ಪನೆ ಕನ್ನಡದಲ್ಲಿ ಹೊಸದು. ಜನಪದ ಪರಂಪರೆಗಳ ಮೌಖಿಕ ಕಥನಗಳು ತುಂಬ ಜನಪ್ರಿಯ ಸಂಗತಿಗಳು. ಅವುಗಳ ಆಚೆಗೆ ಅವ್ಯಕ್ತವಾದ ಎಷ್ಟೋ ಜೈವಿಕ ಸಂಗತಿಗಳು ಹಾಗೇ ಉಳಿದಿರುತ್ತವೆ. ಜೀವ ವಿಜ್ಞಾನ, ಸಸ್ಯ ವಿಜ್ಞಾನ, ತಳಿ ವಿಜ್ಞಾನ, ಪರಿಸರ ವಿಜ್ಞಾನಗಳು ಜೀವಜಾಲವನ್ನು ಪ್ರಯೋಗನಿಷ್ಠ ನಿಕಷ್ಟಕ್ಕೆ ಒಡ್ಡಿ ತಮ್ಮ ಜೈವಿಕ ಕಥನಗಳನ್ನು ನಿರೂಪಿಸಿದರೆ, ಸ್ವತಃ ಅನುಭವ ನಿಷ್ಠವಾದ ಅನುಭಾವಿಕೆ ನೆಲೆಯ ಜನಪದರು ತಮ್ಮ ಜೈವಿಕ ಕಥನಗಳನ್ನು ನಿಸರ್ಗನಿಷ್ಠ ಸಂಸ್ಕೃತಿಗಳ ಸಾವಯವ ಸಂಬಂಧಗಳಿಂದ ಆಭಿವ್ಯಕ್ತಿಸುತ್ತಾರೆ. ನಿಸರ್ಗವನ್ನು ಹೊರಗೆ ನಿಂತು ಅರ್ಥೈಸುವ ಆಧುನಿಕ ಚಿಂತನೆ ಒಂದೆಡೆ ಇದ್ದರೆ ಜನಪದರು ನಿಸರ್ಗದ ಭಾಗವಾಗಿ ಅದರ ಅಸ್ತಿತ್ವದಲ್ಲಿ ತನ್ನನ್ನು ತೊಡಗಿಸಿಕೊಂಡು ಜೀವಿಸುವ ರೀತಿಯು ಮತ್ತೊಂದು ಸ್ವರೂಪದ್ದಾಗಿದೆ. ಈ ಎರಡೂ ಕ್ರಮಗಳಲ್ಲಿ ಜೈವಿಕ ಸಂಬಂಧವೇ ಸಮಾನವಾಗಿ ಮಿಡಿಯುವುದು. ಆದರೆ ಅರ್ಥೈಸುವ ಭಾವಿಸುವ ಕ್ರಮ ಬೇರೆ ಬೇರೆಯಾಗಿವೆ. ಜನಪದರು ನಿಸರ್ಗವನ್ನು ಬದುಕಿದರೆ ಜೀವವಿಜ್ಞಾನಿಗಳು ಆ ನಿಸರ್ಗವನ್ನು ಬಿಡಿಸಿ ಅರ್ಥೈಸುವ ಕಾಯಕವನ್ನು ಮಾಡುತ್ತಾರೆ. ಇವರಿಬ್ಬರ ನಡುವೆ ಆಧುನಿಕ ಸಮಾಜಗಳು ನಿಸರ್ಗವನ್ನು ಅನುಭೋಗಿಯಾಗಿ ಸ್ವೇಚ್ಛೆಯಾಗಿ ಉದ್ಯಮವಾಗಿ ಬಳಸುವ ಜೀವನ ಕ್ರಮಗಳನ್ನು ರೂಢಿಸಿಕೊಂಡು ವಿಕಾಸದ ಸಹಜ ಚಲನೆಗೆ ವ್ಯತಿರಿಕ್ತವಾಗಿ ವಿಪರೀತ ವೇಗದ ಧಾವಂತದಲ್ಲಿ ಓಡುತ್ತಿರುತ್ತವೆ.
ಹೀಗಾಗಿಯೆ ಜೀವಜಾಲ ಜಾನಪದ ಪರಂಪರೆಗಳು ಅಭಿವೃದ್ಧಿ ಭ್ರಮೆಯು ಕಾಲಮಾನದಲ್ಲಿ ಅಳಿವಿನಂಚಿನ ಸಂಗತಿಗಳಾಗಿರುವುದು. ಜೀವಜಾಲದಲ್ಲಿ ಕೆಲವು ಪ್ರಾಣಿ ಪಕ್ಷಿ ಅಳಿಯುವ ಸಮಾಚಾರ ಸಾಮಾನ್ಯವೆನಿಸುತ್ತದೆ. ಆದರೆ ಜೀವಜಾಲದ ಜೈವಿಕ ಸಂವೇದನೆಯೇ ಅಳಿವಿನಂಚಿಗೆ ಸಾಗಿದರೆ ಅದು ಆಹಾರ ಪ್ರಮಾಣದ ಮಾನವ ನಷ್ಟವಾಗುತ್ತದೆ. ಆಷ್ಟು ಮಾತ್ರವಲ್ಲದೆ ಜೀವಜಾಲದ ಅವ್ಯಕ್ತ ಕೊಂಡಿಗಳು ಸಡಿಲವಾಗುವುದಕ್ಕೂ ಅಪಾಯ ಎದುರಾಗುತ್ತದೆ. ಜೈವಿಕ ಸಂವೇದನೆಯು ನಿಸರ್ಗ ನಿಷ್ಟ ಪ್ರವೃತ್ತಿ. ಈ ಪ್ರವೃತ್ತಿ ಕೇವಲ ದೈಹಿಕ ರಚನೆಯಿಂದ ಮಾತ್ರವೇ ಸಾಧ್ಯವಾದ ಸ್ವಭಾವವಲ್ಲ. ದೇಹದ ಆಚೆಯ ಸ್ವರೂಪಗಳೇ ದೇಹದ ಒಳಗಿನ ಸ್ವಭಾವಗಳನ್ನು ನಿರ್ಧರಿಸುವುದು. ದೇಹ ಅನೇಕ ಬಾರಿ ನಿಸರ್ಗದ ಹೊರಗಿನ ಸ್ವಭಾವ ಗುಣಗಳನ್ನು ರವಾನಿಸುವ ಮಾಧ್ಯಮವೂ ಹೌದು. ದೈಹಿಕ ರಚನೆಯು ನಿಸರ್ಗದ ಅವಲಂಬನೆಯಿಂದಲೇ ವಿಕಾಸಗೊಳ್ಳುತ್ತ ಬಂದಿರುವುದು. ಅಂದರೆ ದೇಹದ ಮೂಲ ಗುಣ ಸ್ವಭಾವಗಳೇ ಜೈವಿಕ ಸಂವೇದನೆ. ಜೈವಿಕ ಸಂವೇದನೆಯ ಆಧಾರದಲ್ಲಿ ಜೀವನ ವಿಧಾನಗಳನ್ನು ಆಯಾಯ ಪರಿಸರದಲ್ಲಿ ರೂಪಿಸಿಕೊಳ್ಳುವುದೇ ಜೀವಜಾಲ ಜಾನಪದ. ಜೈವಿಕ ಸಂಸ್ಕೃತಿ ಎಂತಲೂ ಇದೇ ಅರ್ಥವನ್ನು ವಿಸ್ತರಿಸಬಹುದು. ಮಾನವರ ಉಗಮ ವಿಕಾಸದ ಹಲವು ಹಂತಗಳ ಉದ್ದಕ್ಕೂ ಜೈವಿಕ ಸಂಸ್ಕೃತಿಯು ಪರಿಷ್ಕಾರಗೊಳ್ಳುತ್ತ ಬಂದಿದೆ. ಜೈವಿಕ ಸಂವೇದನೆಯು ಜೀವಜಾಲದ ಪ್ರವೃತ್ತಿಯ ಸ್ವಭಾವವಾದರೆ ಜೈವಿಕ ಸಂಸ್ಕೃತಿಯು ಆ ಸ್ವಭಾವಗಳ ಅಭಿವ್ಯಕ್ತಿಯೇ ಆಗಿದೆ. ಪಶುಪಾಲಕ ಸಮುದಾಯಗಳು ಕೃಷಿ ಯುಗದ ಹೆಬ್ಬಾಗಿಲು ದಾಟಿ ಆಧುನಿಕ ಗ್ರಾಮ ಸಮಾಜಗಳ ಗಡಿಗಳಿಗೆ ಬರುವ ವೇಳೆಗೆ ನೈಸರ್ಗಿಕ ಸಂಬಂಧಗಳಲ್ಲಿ ಅನೇಕ ಏರುಪೇರುಗಳಾಗಿವೆ.
ದೀರ್ಘಕಾಲೀನ ವಾಸದ ನೆಲೆಗಳು ಜೈವಿಕ ಸಂವೇದನೆಯನ್ನು ಗಾಢವಾಗಿ ಬೆಳೆಸಬಲ್ಲವು. ಹಂಪಿ ಪರಿಸರದ ಗ್ರಾಮಗಳು ಆದಿಶಿಲಾಯುಗದ ಕುರುಹುಗಳ ಜೊತೆಗೇ ಬೆಳೆದು ಬಂದಿವೆ. ನೈಸರ್ಗಿಕ ಪರಿಸರ ಇಲ್ಲಿನ ಸಂಸ್ಕೃತಿಗಳಿಗೆ ನೀಡಿರುವ ಜೈವಿಕತೆಯು ಕಠಿಣವಾದುದೇ ಆಗಿದೆ. ಜೈವಿಕ ಸ್ವಭಾವಗಳನ್ನು ಅನುವಂಶೀಯವಾಗಿ ನೋಡುವ ರೀತಿ ಒಂದು ತೆರನಾಗಿದ್ದರೆ. ಇಡೀ ಪರಿಸರವೇ ಭೌಗೋಳಿಕವಾದ ಸ್ವಭಾವಗಳನ್ನು ಕೂಡ ಅನುವಂಶೀಯ ಸ್ವಭಾವದಂತೆಯೇ ನೀಡುವ ಇನ್ನೊಂದು ಸ್ವರೂಪವೇ ಬೇರೆಯಾಗಿದೆ. ಅಂದರೆ ಅನುವಂಶಿಕ ಗುಣಗಳು ದೇಹದ ಒಳಗಿನ ಸ್ವರೂಪಕ್ಕೆ ಸಂಬಂಧಿಸಿದರೆ ಭೌಗೋಳಿಕ ಗುಣ-ಸ್ವಭಾವಗಳು ದೇಹದ ಹೊರಗಿನ ನೈಸರ್ಗಿಕ ಹೊಂದಾಣಿಕೆಗೆ ಸಂಬಂಧಿಸಿರುತ್ತದೆ. ದೇಹದ ಬಾಹ್ಯ ಗುಣಗಳು ಆಯಾ ಪರಿಸರದ ಪ್ರಭಾವ ಪ್ರೇರಣೆಗಳಿಂದ ಸಾಧ್ಯವಾಗುತ್ತವೆ. ಹಾಗೆಯೇ ದೇಹದ ಒಳಗಿನ ಗುಣ-ಸ್ವಭಾವಗಳು ಅಖಂಡವಾಗಿ ದತ್ತಕವಾಗಿರುವ ಜೈವಿಕೆಯಿಂದ ರೂಪುಗೊಂಡಿರುತ್ತದೆ. ಇವೆರಡೂ ಸಂವೇದನೆ, ಸ್ವಭಾವ, ರೂಪ, ರಚನೆ, ನಡತೆಗಳೆಲ್ಲವೂ ಜೀವಜಾಲದ ಅವ್ಯಕ್ತ ಬಂಧಗಳಲ್ಲಿ ತಮಗೆ ಬೇಕಾದ್ದನ್ನು ಜೈವಿಕವಾಗಿಯೇ ಪಡೆಯುತ್ತಿರುತ್ತವೆ.
ಹಾಗೆ ನೋಡಿದರೆ, ಜೀವವಿಕಾಸವು ವಿಶೇಷವಾಗಿ ಸಾಧ್ಯವಾಗಿರುವುದು ದೇಹದ ಹೊರಗಿನ ಜೈವಿಕ ಪರಿಸರದಿಂದಾಗಿಯೇ ವಿನಃ ಸ್ವತಃ ದೇಹವೇ ಪಡೆದಿರುವ ಅನುವಂಶಿಕ ಗುಣಗಳಿಂದಷ್ಟೇ ಅಲ್ಲ. ಭೌತಿಕವಾದ ಜೀವಜಾಲ ನಮ್ಮ ಅಸ್ತಿತ್ವದ ವ್ಯಕ್ತ ಸ್ಥಿತಿಯಾಗಿದ್ದರೆ ಅವ್ಯಕ್ತವಾಗಿರುವ ಅಭೌತಿಕ ಜೀವಪರಿಸರವು ಅಖಂಡ ಜೀವವಿಕಾಸದ ಅವ್ಯಕ್ತ ಸ್ಥಿತಿಯಾಗಿದೆ. ಈ ಎರಡೂ ಪರಿಸರಗಳನ್ನು ಸಮರ್ಥವಾಗಿ ಹೊಂದಿಸಿಕೊಂಡ ಜೀವಿಗಳು ಮಾತ್ರವೇ ಸಮರ್ಥ ಸ್ವರೂಪವನ್ನು ಪಡೆಯಲು ಸಾಧ್ಯ. ಭಾಗಶಃ ಮಾನವರು ಈ ಸ್ಥಿತಿಗಳನ್ನು ಗಾಢವಾಗಿ ಗ್ರಹಿಸಿದ್ದರಿಂದಲೇ ಅವರ ಜೈವಿಕ ಸಂವೇದನೆಯು ನಿಸರ್ಗದ ವೇಗವನ್ನು ಮೀರಿಸುವಂತೆ ಪ್ರತಿಬಾರಿಯೂ ತೀವ್ರವಾಗುತ್ತಿರುವುದು. ಜೀವಜಾಲದ ಸಂವೇದನೆಯನ್ನು ಅತಿಯಾಗಿ ಜಾಣ್ಮೆಗೆ ಒಳಪಡಿಸಿದಂತೆಲ್ಲ ಜೈವಿಕತೆಯು ತೆಳುವಾಗುತ್ತ ಸಾಗುತ್ತದೆ. ಭೌತಿಕ ಜಗತ್ತಿನ ತಿಳುವಳಿಕೆಗಿಂತಲೂ. ಅಭೌತಿಕ ಜಗತ್ತಿನ ಅರಿವೇ ನಿಸರ್ಗದಲ್ಲಿ ಪ್ರಧಾನವಾದದ್ದು. ನಾಗರೀಕತೆಗಳು ಇದನ್ನು ಸರಿಯಾದ ರೀತಿಯಲ್ಲಿ ಸಂಯೋಜಿಸಿಕೊಂಡಂತೆ ಕಾಣುವುದಿಲ್ಲ. ಆದಿಮ ಸಮುದಾಯಗಳು ಕೃತಕ ಸೌಲಭ್ಯಗಳ ಹಂಗಿಲ್ಲದೆಯೂ ನಿಸರ್ಗದ ಜೊತೆ ಗಾಢವಾದ ಸಂವಹನವನ್ನು ಸಾಧಿಸಿಕೊಂಡಿದ್ದವು. ಜೈವಿಕವಾಗಿಯೇ ಬಾಳಿ ಬದುಕಿ ಜೀವಜಾಲದ ಒಪ್ಪಂದಗಳನ್ನು ಸಮರ್ಥವಾಗಿ ನಿರ್ವಹಿಸಿದ್ದವು. ಆಧುನಿಕ ಮಾನವ ಅಂತಹ ಒಪ್ಪಂದ ಹಾಗು ನಿರ್ವಹಣೆಗಳಲ್ಲಿ ದುರ್ಬಲನಾಗುತ್ತಿದ್ದಾನೆ. ಇದು ಜೈವಿಕ ಸಂಬಂಧದ ತೊಡಕಲ್ಲದೆ ಬೇರೇನಲ್ಲ.
ಜೈವಿಕ ಸಂಸ್ಕೃತಿಗಳು ವಿಕಾಸದ ನೀತಿಗೆ ಬದ್ಧವಾಗಿದ್ದರೆ ಆಧುನಿಕ ತಂತ್ರಜ್ಞಾನ ಸಮಾಜಗಳು ವಿಕಾಸದ ವೇಗವನ್ನು ಹೆಚ್ಚಿಸಿಕೊಳ್ಳುವತ್ತ ಮುಖ ಮಾಡಿವೆ. ಇದು ಸರಿಯೊ ತಪ್ಪೊ ಎಂಬ ವೈರುಧ್ಯ ಚರ್ಚೆಗಿಂತಲೂ ಯಾಕೆ ಈ ಪರಿಯ ವೇಗವನ್ನು ಆಧುನಿಕ ಸಮಾಜಗಳು ಮೈಮೇಲೆ ಎಳೆದುಕೊಂಡಿವೆ ಎಂದು ವಿವೇಚಿಸುವುದೇ ಸೂಕ್ತ. ಭೌತ ಜಗತ್ತಿನ ವಿವೇಕದಲ್ಲೆ ಕಾಲ ಮತ್ತು ಅವಕಾಶಗಳು ಬಹಳ ಮುಖ್ಯ ವೇಗದ ಲೆಕ್ಕವೆ ಅಲ್ಲಿ ಅನೇಕ ಬಾರಿ ಪ್ರಮಾಣ. ಭೌತಜಗತ್ತಿನ ಪ್ರಮಾಣಗಳು ಯಾವತ್ತೂ ದಾಪುಗಾಲಿಡುವುದರಲ್ಲೇ ಹೆಚ್ಚು ಶ್ರದ್ಧೆ ವಹಿಸುತ್ತವೆ. ಭೌತಜಗತ್ತು ಕೇವಲ ಭೌಗೋಳಿಕತೆಗೊ, ಆಕಾಶದ ವ್ಯಾಪ್ತಿಗೊ ಮಾತ್ರ ಸಂಬಂಧಿಸಿದ್ದಲ್ಲ. ಸೌಲಭ್ಯಕ್ಕಾಗಿ ರೂಪಿಸುವ ಪ್ರತಿಯೊಂದು ಸ್ವರೂಪವೂ ಭೌತಿಕವಾದದ್ದೇ. ಆದರೆ ಭೌತಿಕ ಸ್ವರೂಪದ ಆಚೆಗಿನ ಅಭೌತಿಕತೆಯ ಪ್ರಮಾಣಗಳು, ಅದರ ಕಾಲ ಮೆತ್ತು ಅವಕಾಶಗಳು ಭೌತಿಕ ಜಗತ್ತಿನ ನಿಯಮಗಳಿಗಿಂತಲೂ ಭಿನ್ನವಾಗಿರುತ್ತವೆ. ಆ ಬಗೆಯೆ ಅವ್ಯಕ್ತ ಭೌತಿಕತೆಯು ನಮ್ಮ ತರ್ಕಗಳಿಗೆ ನಿಲುಕುವುದಿಲ್ಲ. ಭೌತಿಕ ಪ್ರಮಾಣಗಳಿಗೂ ಅಭೌತಿಕ ಪ್ರಮಾಣಗಳಿಗೂ ಜೈವಿಕ ಸಂವೇದನೆಯ ಕೊಂಡಿ ಯಾವತ್ತೂ ಇರಬೇಕಾಗುತ್ತದೆ. ಆಧುನಿಕ ಪ್ರಮಾಣಗಳಿಗೂ ಜೈವಿಕ ಸಂವೇದನೆಯ ಕೊಂಡಿ ಯಾವತ್ತೂ ಇರಬೇಕಾಗುತ್ತದೆ. ಆಧುನಿಕ ಸಮಾಜಗಳು ಕುಶಾಗ್ರಮತಿಗಳಾಗಿದ್ದರೂ ಯಾಕೆ ಅಭೌತಿಕ ಜಗತ್ತಿನ ಜೈವಿಕ ಸಂವೇದನೆಯನ್ನು ವಿಶೇಷವಾಗಿ ಪರಿಗಣಿಸುವುದಿಲ್ಲ ಎಂಬುದು ವಿಪರ್ಯಾಸಕರವಾಗಿದೆ. ಅಭೌತಿಕ ಜಗತ್ತಿನ ಜೀವಜಾಲದ ಪ್ರಮಾಣಗಳು ಹುಟ್ಟು ಸಾವಿನ ಹಂಗಿನವಲ್ಲ. ಬೆಳವಣಿಗೆಯ ಒಂದೇ ಉದ್ದೇಶಕ್ಕೆ ಅಭೌತಿಕ ಲೋಕದ ಪ್ರಮಾಣಗಳು ಜೋತು ಬೀಳುವುದಿಲ್ಲ. ಜೀವಜಾಲದಲ್ಲಿ ಅಭೌತಿಕ ಪ್ರಮಾಣಗಳು ಹೇಗೆ ಕಾರ್ಯನಿರ್ವಹಿಸುತ್ತವೆ? ಆ ಪ್ರಮಾಣಗಳ ಕೊನೆ ಅರ್ಥ ಯಾವುದು? ಆ ಪ್ರಮಾಣಗಳು ಲೌಕಿಕದ ಈ ಭೌತಿಕ ಪ್ರಮಾಣಗಳ ಜೊತೆ ಯಾವ ನೆಲೆಯಲ್ಲಿ ಒಂದಾಗುತ್ತವೆ ಎಂಬುದನ್ನು ಬಿಡಿಸಿ ನೋಡುವ ಅವಶ್ಯಕತೆ ಇದೆ.
ಜೈವಿಕ ಸಂಸ್ಕೃತಿ
ಆದಿಮ ಜನಪದಗಳು ನಿಸರ್ಗದ ಸವಲತ್ತುಗಳನ್ನೇ ಸಂಸ್ಕೃತಿಯ ಮೌಲ್ಯವಾಗಿಸಿಕೊಂಡಿದ್ದವು. ಪ್ರತಿಯೊಂದು ಜೀವಿಯಲ್ಲೂ ಜೀವಾತ್ಮ ಇದೆ ಎಂದು ನಂಬಿದ್ದುದು ಅಖಂಡ ಜೈವಿಕತೆಯ ಸ್ವಭಾವದಿಂದ, ವಿಶೇಷವಾಗಿ ಕಾಣುವ ಪರಿಸರಕ್ಕಿಂತಲೂ ಹೆಚ್ಚಾಗಿ ಕಾಣದಿರುವ ಪರಿಸರವನ್ನು ದೈಹಿಕವಾಗಿ ಕಂಡಿದ್ದರಿಂದಲೇ ಜೈವಿಕ ಆಧ್ಯಾತ್ಮ ಅದಿಮ ಜನಪದಗಳಿ ಸ್ವಾಭಾವಿಕವಾಗಿದ್ದುದು. ಅವ್ಯಕ್ತ ಜೈವಿಕತೆಯು ಮನುಷ್ಯರ ಸುಪ್ತ ಮನಸಿನಲ್ಲಿ ದಿವ್ಯತೆಯನ್ನು ಸ್ಪುರಿಸುತ್ತದೆ. ಆ ದಿವ್ಯತೆಯು ಕಲ್ಪನೆಯನ್ನೂ ಆಧರಿಸಿರುತ್ತದೆ. ಕಲ್ಪನೆಗಳು ಕೇವಲ ಊಹೆಗಳಲ್ಲ. ಅವು ನಿಸರ್ಗದ ಅಂತರಂಗ ಏನು ಎಂಬುದನ್ನು ಗಾಢವಾಗಿ ವಿವೇಚಿಸಿದ್ದರ ಪರಿಣಾಮ. ಆದಿಮ ಮನಸ್ಸು ಅಖಂಡವಾಗಿ ಅವ್ಯಕ್ತ ನಿಸರ್ಗವನ್ನು ತುಂಬಿಕೊಂಡಿದೆ. ಕಾಣುವ ಪರಿಸರಕ್ಕೂ ಕಾಣದಿರುವ ಪರಿಸರಕ್ಕೂ ಅರ್ಥಸಂಬಂಧವನ್ನು ಕಲ್ಪನೆಗಳು ಊಹೆಗಳು ಗ್ರಹಿಕೆಗಳು ಕಾಣ್ಕೆಗಳು ತಂದುಕೊಟ್ಟಿವೆ. ಇವು ಅಪ್ಪಟ್ಟ ಜೈವಿಕ ಸ್ವಭಾವಗಳು. ಹಗಲುಗನಸಿನ ಆಧುನಿಕ ಲೋಭಿತನ ಬೇರೆ. ವಿಕೃತ ಕಲ್ಪನೆಗಳು ಅಜೈವಿಕವಾದವು. ಅದಿಮ ಸುಪ್ತಪ್ರಜ್ಞೆಯು ಅವ್ಯಕ್ತ ನೈಸರ್ಗಿಕ ಸ್ವರೂಪಗಳನ್ನು ಕಲ್ಪನೆಗಳಿಂದಲೇ ಬಿಡಿಸಿಕೊಂಡದ್ದು. ಆಧುನಿಕ ತರ್ಕ ವಿಶ್ಲೇಷಣೆಗಳು ಭೌತಿಕ ಸ್ವರೂಪವನ್ನು ಪ್ರಧಾನವಾಗಿ ಗ್ರಹಿಸಿಯೇ ವ್ಯಾಖ್ಯಾನಕ್ಕೆ ತೊಡಗುತ್ತವೆ. ಸಂಸ್ಕೃತಿಗಳ ಸುಪ್ತಪ್ರಜ್ಞೆಯು ತಂತಾನೆ ಜೈವಿಕತೆಯನ್ನು ಪ್ರತಿನಿಧಿಸಿದರೆ ಆಧುನಿಕ ತರ್ಕಜ್ಞಾನವು ಭೌತಿಕ ಲೋಕದ ಪ್ರಮಾಣಗಳನ್ನೇ ಆಶ್ರಯಿಸಿರುತ್ತದೆ. ಜನಪದರು ಶುದ್ಧಾಂಗವಾಗಿ ವೈಜ್ಞಾನಿಕ ತರ್ಕಕ್ಕೂ ಸಿಲುಕುವುದಿಲ್ಲ. ಅಂತೆಯೇ ಆದಿಮ ಸುಪ್ತಪ್ರಜ್ಞೆಯ ಒಂದೇ ಅನುಭವಕ್ಕೂ ಬದ್ಧರಾಗುವುದಿಲ್ಲ. ಜೈವಿಕ ಸಂವೇದನೆಯು ಆ ಕ್ಷಣಕ್ಕೆ ತೋರಿದ ಬೆಳಕಿನಲ್ಲೆ ಪರಂಪರೆಯ ಜೊತೆ ಬೆಸುಗೆಯನ್ನು ಮಾಡಿಕೊಳ್ಳುವಲ್ಲಿಯೇ ಜನಪದರ ಜೀವಜಾಲ ಸಂಬಂಧಗಳು ತೀರ್ಮಾನವಾಗುತ್ತವೆ. ಆದ್ದರಿಂದ ಅವರ ಜೈವಿಕ ಸಂವೇದನೆಯು ಸಾಂದರ್ಭಿಕವಾಗಿ ಹೊಂದಾಣಿಕೆಯ ಸಹಜ ಮುಗ್ಧತೆಯಲ್ಲಿ ಅರ್ಥ ಪಡೆದುಕೊಳ್ಳುತ್ತದೆ.
ಹೀಗಾಗಿ ಜೀವಜಾಲ ಜಾನಪದವನ್ನು ಸಂಸ್ಕೃತಿ ವಿಕಾಸದ ನೆಲೆಯಲ್ಲಿ ವಿಶ್ಲೇಷಿಸುವುದೇ ಉಚಿತವಾದುದು. ಪ್ರಮಾಣಗಳ ತರ್ಕಕ್ಕೆ ಜನಪದರ ಆಚಾರ ವಿಚಾರಗಳು ನಿಲುಕುವುದಿಲ್ಲ. ಜೀವದ ಅಸ್ತಿತ್ವವನ್ನು ಅಖಂಡ ನಿಸರ್ಗದ ಒಂದು ಭಾಗವಾಗಿ ನೋಡುವುದರಿಂದ ಜೀವ ಸಾಧ್ಯತೆಯ ವೈವಿಧ್ಯ ರೂಪಗಳನ್ನು ಜನಪದ ಪರಂಪರೆಗಳು ಪ್ರತಿನಿಧಿಸುತ್ತವೆ. ಜೀವನ ಬಹುರೂಪ ಜೀವಜಾಲ ಸರಪಳಿಯ ನಂಬಿಕೆಯೇ ಹೊರತು ಸೃಷ್ಟಿ ವಿಕಾಸದ ಪ್ರತ್ಯೇಕತೆಯನ್ನು ತುಂಡಾದ ಸ್ಥಿತಿಯನ್ನು ಧ್ವನಿಸುವುದಿಲ್ಲ. ನಿತ್ಯ ನಿರಂತರತೆಯ ಈ ಭಾವವೇ ಅಖಂಡ ಜೈವಿಕತೆ. ಭೂಮಿ ಆಕಾಶ ಎರಡನ್ನೂ ಒಂದಾಗಿ ಕಾಣುವ ಜನಪದಗಳು ಅಖಂಡ ಜೈವಿಕತೆಯಿಂದಲೇ ಸಂಸ್ಕೃತಿಗಳನ್ನು ಕಂಡಿರುವುದು. ಅಸ್ತಿತ್ವದ ತತ್ವ ಇದು. ಸಾವಿನಾಚೆಯ ಬೇರೊಂದು ಲೋಕದ ಕಲ್ಪನೆಯೂ ಜೀವ ವಿಕಾಸದ ರೂಪಾಂತರಗಳನ್ನು ಸೂಚಿಸುವುದೇ ಆಗಿದೆ. ಆ ಮಟ್ಟಿಗೆ ಯಾವುದೇ ಜನಪದಗಳು, ಆದಿವಾಸಿಗಳು, ಅಲೆಮಾರಿಗಳು ಅಖಂಡ ಜೈವಿಕತೆಯ ಬೇರುಗಳನ್ನು ಸಂಪೂರ್ಣವಾಗಿ ಕಡಿದುಕೊಂಡಿರಲಾರವು. ತಾತ್ಕಾಲಿಕ ವಿಸ್ಮೃತಿಯಿಂದ ಸಮುದಾಯಗಳು ಬಳಲುತ್ತವೆಯಾದರೂ ಆ ವಿಸ್ಮೃತಿಯಿಂದಲೂ ಪಾರಾಗುವ ಸ್ವಭಾವ ಜೈವಿಕವಾಗಿಯೇ ದತ್ತಕವಾಗಿರುತ್ತದೆ. ಅಭೌತಿಕವಾದ ಜೀವಜಾಲದ ಸಂಬಂಧವೇ ಇಂತಹ ಗುಣವನ್ನು ಉದ್ದೀಪಿಸುವುದು.
ಗತಕಾಲದ ಜೈವಿಕ ಪರಂಪರೆಗಳು ಅಲಕ್ಷಿತ ಸಮುದಾಯಗಳಲ್ಲಿಯೇ ಹೆಚ್ಚು ಅರ್ಥವಂತಿಕೆಯಿಂದಿರುವುದು. ನಿಸರ್ಗದ ಗಾಢವಾದ ಸಂಬಂಧ ಎಲ್ಲ ಸಮಾಜಗಳಿಗೂ ಒಂದೇ ಪ್ರಮಾಣದಲಿ ಇರುವುದಿಲ್ಲ. ನಗರೀಕರಣವಾದಂತೆಲ್ಲ ನೈಸರ್ಗಿಕ ಪರಿಸರದ ಅವಲಂಬನೆ ಇಳಿಮುಖವಾಗುತ್ತಲೆ ಸಾಗುತ್ತದೆ. ನಗರೀಕೃತ ತಂತ್ರಜ್ಞಾನವು ಜೈವಿಕತೆಯನ್ನು ಅನುಭೋಗಿಯಾಗಿ ತಿಳಿಯುತ್ತ ಹೆಚ್ಚು ಹೆಚ್ಚು ಸುಖಲೋಲುಪತೆಯಲ್ಲಿ ಅನ್ಯವಾಗುತ್ತಿರುತ್ತದೆ. ಹೀಗೆ ಒಂದೆಡೆ ಅದಿಮ ಸ್ವಭಾವವಾದ ಜೈವಿಕತೆಯು ಕಡಿಮೆ ಆಗುತ್ತ ಸಾಗಿದಂತೆಲ್ಲ ಅಭೌತಿಕ ಜಗತ್ತಿನ ಪ್ರಮಾಣಗಳಲ್ಲಿ ವ್ಯತ್ಯಯ ಉಂಟಾಗಿ ಅವು ಭೌತಿಕ ಪ್ರಮಾಣಗಳ ಮೇಲೆ ನಕಾರಾತ್ಮಕ ಪರಿಣಾಮಗಳನ್ನು ಉಂಟುಮಾಡುತ್ತವೆ.
ದೃಷ್ಟಿಗೋಚರವಾದದ್ದರ ಬಗ್ಗೆ ಮಾನವರಿಗೆ ಒಂದು ಸ್ವಷ್ಟ ಕಲ್ಪನೆ ಇದೆ. ಈ ಕಲ್ಪನೆಯ ಜೊತೆಗೆ ಭೌತಿಕ ಅನುಭವಗಳು ಬೆರೆತಿರುತ್ತವೆ. ಭೌತಿಕ ಪ್ರಮಾಣಗಳು ತರ್ಕಪ್ರಧಾನವಾಗಿ ವಸ್ತುಸ್ಥಿತಿಯ ಅಸ್ತಿತ್ವವನ್ನು ತಿಳಿಸುತ್ತವೆ. ವಾಸ್ತವವಾದಿ ಚಿಂತನೆಗಳು ಜನಪದರ ಪ್ರಮಾಣಗಳ ಜೊತೆ ಬೆರೆಯಲಾರವು. ಕಾಣದ ಕೈ ಎಲ್ಲವನ್ನು ನಿರ್ಧರಿಸುತ್ತದೆ ಎಂಬ ಸುಪ್ತಕಲ್ಪನೆಯು ಅಭೌತಿಕ ಸ್ವಭಾವದ್ದಾಗಿದೆ. ಈ ವಸ್ತು ಇತ್ತು, ಆದ್ದರಿಂದ ಅದಕ್ಕೆ ಈ ಅರ್ಥವಿದೆ. ಈ ವಸ್ತು ಸ್ಥಿತಿಯನ್ನು ತಾನು ಅನುಭವಿಸಿದ್ದೆ, ಈ ಭೌತಿಕ ಆಕೃತಿ ನನ್ನ ತಿಳುವಳಿಕೆಯ ಜೊತೆ ಒಂದಾಗಿದೆ. ಆದ್ದರಿಂದ ಭೌತಿಕ ಪ್ರಮಾಣಗಳು ಕಾರ್ಯಕಾರಣಗಳ ಪರಿಣಾಮದಿಂದ ನಿರ್ಧಾರವಾಗುತ್ತವೆ ಎಂಬ ಈ ಬಗೆಯ ಹೆಗಲಿಯನ್ ತಿಳುವಳಿಕೆಯಿಂದ ಹುಟ್ಟುವ ನೈಸರ್ಗಿಕ ಸಂಬಂಧಗಳು ಮೂಲದಲ್ಲಿ ಮನುಷ್ಯ ಕೇಂದ್ರಿತವಾದವು. ಇವು ಹೆಚ್ಚಾಗಿ ವೈಚಾರಿಕತೆಯ ಭಾಗವಾಗಿ ಬರುವ ಆಲೋಚನೆಗಳು. ಜನಪದರು ಇಂತಹ ಪ್ರಮಾಣ ಕ್ರಮಗಳಲ್ಲಿ ಅಚಲವಾದ ವಿಶ್ವಾಸವಿಡಲಾರರು. ತನ್ನ ಸುತ್ತಲ ಸಸ್ಯಲೋಕ ಯಾಕೆ ಇಷ್ಟೊಂದು ವೈವಿಧ್ಯವಾಗಿದೆ ಎಂಬುದಕ್ಕೆ ಅವರು ಜೀವಜಾಲದ ಸೃಷ್ಟಿಯ ಜೀವ ಸಮಾನತೆಯ ತತ್ವದಿಂದ ಉತ್ತರ ಕಂಡುಕೊಳ್ಳುತ್ತಾರೆ ಪ್ರತಿಯೊಂದು ಜೀವಿಯೂ ದೈವಿಕ ಸೃಷ್ಟಿ, ಇಲ್ಲಿ ಎಲ್ಲದಕ್ಕೂ ಬದುಕಲು ಅವಕಾಶವಿದೆ ಎಂಬ ತತ್ವವು ವಿಕಾಸದ ಸರ್ವಚೇತನದ ಅಖಂಡತೆಯನ್ನು ಧ್ವನಿಸುತ್ತದೆ. ಈ ಆಧಾರದಿಂದ ನಿಸರ್ಗವನ್ನು ಸಂಸ್ಕೃತಿಯಾಗಿಸಿಕೊಂಡ ದಾರಿಯಲ್ಲಿ ಜೀವಜಾಲದ ಅವ್ಯಕ್ತ ಕೊಂಡಿಗಳು ಬೆರೆತು ಹೋಗಿವೆ. ಈ ಅಖಂಡ ಜೈವಿಕ ಪ್ರಜ್ಞೆ ಕಲಿಕೆಯಿಂದ ಬಂದದ್ದಲ್ಲ. ಎಷ್ಟೋ ಬಾರಿ ಪ್ರಮಾಣಗಳು ಕಲಿಕೆಯಿಂದ ಜಾಣ್ಮೆಯಿಂದ ತರ್ಕದಿಂದ ಪ್ರಜ್ಞಾಪೂರ್ವಕ ಉದ್ದೇಶದಿಂದ ಉಂಟಾಗಿರುತ್ತವೆ. ಜನಪದರು ಇಂತಹ ದಾರಿಯ ಜೈವಿಕ ಪಯಣಿಗರಲ್ಲ. ಉದ್ದೇಶಪೂರ್ವಕ ಪ್ರಮಾಣಗಳು ನಿರ್ದಿಷ್ಟ ದೂರದಲ್ಲಿ ಮಾತ್ರ ನಿರ್ದಿಷ್ಟ ಅರ್ಥಕ್ಕೆ ಕಟ್ಟು ಬಿದ್ದು ಜೈವಿಕತೆಯ ಸಾಧ್ಯತೆಯನ್ನು ಕಳೆದುಕೊಂಡಿರುತ್ತವೆ.
ಜೈವಿಕ ಚಲನೆ
ಸಂವೇದನಾಶೀಲ ಸ್ವಭಾವಗಳು ತಮಗೆ ತಾವೆ ವಸ್ತುಸ್ಥಿತಿಯ ಆಚೆಗಿನ ಅಭೌತಿಕ ಅರ್ಥ ಸಂಬಂಧಗಳನ್ನು ಗ್ರಹಿಸುತ್ತಿರುತ್ತವೆ. ತರ್ಕಾತೀತವಾದ ಆಲೋಚನೆಗಳು ರೂಪರಹಿತ ಪ್ರಮಾಣಗಳಿಂದ ವ್ಯಕ್ತವಾಗುತ್ತದೆ. ತರ್ಕಾಧಾರಿತ ಪ್ರಮಾಣಗಳಿಂದ ಜನಪದರು ತಮ್ಮ ಸುತ್ತಲ ಪರಿಸರವನ್ನು ಭಾವಿಸಿದ್ದಿದ್ದರೆ ಬಹಳ ಬೇಗನೇ ಈ ಪರಿಸರ ನಾಶವಾಗಿ ಬಿಡುತ್ತಿತ್ತು. ಕೈಗಾರಿಕಾ ಕ್ರಾಂತಿ ಇಂಗ್ಲೆಂಡಿನಲ್ಲಿ ಆರಂಭವಾಗಿ ಅದು ಎಲ್ಲೆಲ್ಲೋ ಸುತ್ತು ಹಾಕಿಕೊಂಡು ಜಾಗತಿಕವಾಗಿ ವ್ಯಾಪಿಸಿದ ಮೇಲೆ ತರ್ಕಬದ್ದ ಉತ್ಪಾದನೆ, ಅದರ ಸೌಲಭ್ಯ, ಅದರ ಮಾರುಕಟ್ಟೆ, ಆ ಬಗೆಯ ಲಾಭ, ನಷ್ಟ, ಬಂಡವಾಳ ಅವುಗಳ ಜೊತೆಗೆ ಬೆಸೆದುಕೊಂಡಿರುವ ಜಾಗತಿಕ ರಾಜಕಾರಣ, ಸಾಮ್ರಾಜ್ಯಶಾಹಿ ತಂತ್ರ ಮುಂತಾದುವೆಲ್ಲವೂ ವ್ಯವಸ್ಥಿತ ತರ್ಕ ಪ್ರಮಾಣಗಳ ಪರಿಣಾಮಗಳು. ಜನಪದ ಪರಂಪರೆಗಳು ಪರಿಸರವನ್ನು ಅತ್ಯಂತ ಸ್ಥಳೀಯ ಜೈವಿಕ ಸಂವೇದನೆಯಿಂದ ಕಂಡಿದ್ದರಿಂದಲೇ ಜೀವ ವೈವಿಧ್ಯದ ಜೈವಿಕ ಪರಂಪರೆಗಳು ಬಹುರೂಪಗಳಲ್ಲಿ ವಿಸ್ತರಿಸಲು ಸಾಧ್ಯವಾದದ್ದು. ಅಖಂಡ ಜೈವಿಕತೆ ಸುಪ್ತವಾಗಿ ಜನಪದಗಳಲಿ ಇರುವುದು ಕೂಡ ಸ್ಥಳೀಯ ಜೈವಿಕತೆಯ ಬಹುರೂಪಿ ಕೊಂಡಿಗಳಿಂದ. ಸ್ಥಾನೀಯವಾಗಿ ಜೈವಿಕ ಸ್ವಭಾವವನ್ನು ಧಾರಣ ಮಾಡಿಕೊಂಡೇ ಅದರ ಅನುಭಾವದಿಂದಲೇ ಜಾಗತಿಕವಾದ ಜೀವಜಾಲದ ನೆಂಟನ್ನು ಬೆಸೆದುಕೊಳ್ಳುವ ಸಂಬಂಧವು ತರ್ಕಾತೀತ ಜೀವಜಾಲದ ಪ್ರಮಾಣಗಳ ಕಾರಣವಾಗಿ ಸಾಧ್ಯವಾಗಿದೆ. ಗಾಳಿ ಬೀಸುವುದು ತನ್ನ ಸ್ವಭಾವದಲ್ಲಿ. ಅದಕ್ಕೆ ಸ್ಪಷ್ಟ, ತರ್ಕವನ್ನು ಹೇರಲಾಗದು. ಮಳೆ ಬೀಳುವುದೂ ಕೂಡ ಖಚಿತ ನಿರ್ದೇಶನಗಳಿಂದಲ್ಲ. ಅವ್ಯಕ್ತ ಜೀವಜಾಲವು ಖಗೋಳದ ವ್ಯಾಪ್ತಿಗೆ ಸಂಬಂಧಿಸುತ್ತದೆ. ಭೂಮಿಯ ಪ್ರಮಾಣಗಳು ಸ್ವಯಂ ಸ್ವತಂತ್ರವೂ ಅಲ್ಲ. ಅದರ ಚಲನೆಯ ಜೊತೆ ಉಳಿದ ಗ್ರಹಗಳ ಚಲನೆಯೂ ಲೀನವಾಗಿರುತ್ತದೆ. ಚಲನೆಯ ಭೌತಿಕ ನಿಯಮಗಳು ಒಂದು ಬಗೆಯಾದರೆ ಕಣ್ಣಿಗೆ ಕಾಣದ ಅಭೌತಿಕ ಚಲನೆಯ ನಿಯಮಗಳು ತರ್ಕಬದ್ಧವಲ್ಲ. ಆಕಾಶದ ಜೀವಜಾಲ ಪರಿಸರದ ಚಲನೆಯನ್ನು ಮಾನವ ಕೇಂದ್ರಿತ ತರ್ಕಗಳಿಂದ ಅರ್ಥೈಸಲಾಗದು. ಭೂಮಿಯೇ ಹಾಸಿಗೆ, ಆಕಾಶವೇ ಹೊದಿಕೆ ಎಂಬ ಜನಪದರ ಇಂತಹ ವಿಶಾಲ ಪ್ರಜ್ಞೆ ತರ್ಕಾತೀತವಾದದ್ದು.
ಅಭೌತಿಕ ಪ್ರಮಾಣಗಳು ಉದ್ದೇಶ ಕೇಂದ್ರಿತವಾದವಲ್ಲ. ಭೌತಿಕ ಪ್ರಮಾಣಗಳು ಮಾತ್ರ ಉದ್ದೇಶ ಬದ್ಧವಾಗಿರುತ್ತವೆ. ಹೀಗಾಗಿಯೇ ನಾಗರಿಕತೆಗಳು ಉದ್ದೇಶ ನಿಷ್ಠವಾದ ತರ್ಕಗಳನ್ನೇ ಬಳಸಿಕೊಂಡು ಬಂದದ್ದು. ಅವ್ಯಕ್ತ ಪ್ರಮಾಣಗಳು ನಿರ್ದಿಷ್ಟ  ಅರ್ಥಕ್ಕೂ ಒಳಪಡುವುದಿಲ್ಲ. ಅರ್ಥ ಪ್ರಧಾನವಲ್ಲದ ಸ್ವಭಾವ ಅಭೌತಿಕ ಪ್ರಮಾಣಗಳಿಗೆ ಇದ್ದಿದ್ದರಿಂದಲೇ ವಿಕಾಸ ನಿರಂತರವಾಗಿರುವುದು. ಭೌತಿಕ ಲೋಕ ಅರ್ಥ ಪ್ರಧಾನವಾದರೆ ಅಭೌತ ಜಗತ್ತು ಪರಿಣಾಮ ಪ್ರಧಾನವಾದದ್ದು. ಭೌತಿಕವಾದ ಪರಿಣಾಮಗಳಿಗೆ ಕಾರ್ಯಕಾರಣ ಸಂಬಂಧವಿದ್ದರೆ ಅಭೌತ ಪರಿಣಾಮಗಳಿಗೆ ಅಸ್ತಿತ್ವದ ನಿತ್ಯನಿರಂತರ ಚಲನೆ ಮಾತ್ರ ಮುಖ್ಯವಾಗಿರುತ್ತದೆ. ಹೀಗಾಗಿಯೇ ಸಂಸ್ಕೃತಿಗಳ ಮುಗ್ದ ಭಾವನೆಗಳು ಅಸ್ತಿತ್ವ ಮುಖಿಯಾದುವೇ ಹೊರತು ಅರ್ಥಪ್ರಧಾನ ಸ್ವಭಾವದವಲ್ಲ.
ಈ  ಸ್ಥಿತಿಯನ್ನು  ಸಂಸ್ಕೃತಿಗಳು  ಪ್ರಜ್ಞಾಪೂರ್ವಕವಾಗಿ ಭಾವಿಸಿರುವುದಿಲ್ಲ. ಹಗಲು ರಾತ್ರಿಗಳಾಗುವ ಕ್ರಿಯೆ ಜೈವಿಕ ಗಡಿಯಾರದ ಪ್ರಜ್ಞ್ನೆಯಿಂದ ತಂತಾನೆ ತಿಳಿಯುತ್ತದೆ. ಹಾಗೆಯೆ ಸಂಸ್ಕೃತಿಗಳ ಸುಪ್ತಪ್ರಜ್ಞೆಯು ಅಭೌತ ಪ್ರಮಾಣಗಳನ್ನು ಜೈವಿಕವಾಗಿಯೇ ಗ್ರಹಿಸುತ್ತದೆ. ಪ್ರಮೇಯಾತ್ಮಕವಾದ ಈ ಪರಿಯ ಗ್ರಹಿಕೆಗಳು ಕೂಡ ಜೈವಿಕ ಸಂವೇದನೆಯಿಂದಲೇ ವ್ಯಕ್ತಗೊಳ್ಳುತ್ತವೆ. ಅಭೌತ ಪ್ರಮಾಣಗಳಿಗೆ ಜನಪದ ಪರಂಪರೆಗಳು ಸ್ಪಂದಿಸಿರುವ ರೀತಿ ಧಾರ್ಮಿಕ ಸ್ವರೂಪದ್ದೇನಲ್ಲ. ವಿವರಿಸುವ ಮಟ್ಟಿಗೆ ಜನಪದ ಪರಂಪರೆಗಳು ಅಭೌತ ಪ್ರಮಾಣಗಳ ಜೊತೆ ಸ್ಪಂದಿಸಿರುತ್ತವೆ. ಜೀವಜಾಲದ ಎಲ್ಲ ವಿವರಗಳು ತಮ್ಮ ಅಸ್ತಿತ್ವವನ್ನು ಅಖಂಡ ಜೈವಿಕತೆಯ ಚಲನೆಯ ಜೊತೆಗೆ ಹೊಂದಿಸುತ್ತವೆ. ಇದು ಅಭೌತ ಪ್ರಮಾಣಗಳನ್ನು ಅರ್ಥಾನುಸಂಧಾನ ಮಾಡುವ ಇರಾದೆಯದಲ್ಲ. ವಿವರಿಸುವುದು ಅರ್ಥವಲ್ಲ. ಮುಖ್ಯವಾಗಿ ಅದು ಭಾವನಾತ್ಮಕ ಚಹರೆ ಸ್ವರೂಪದ ಸಂಬಂಧಗಳ ನೀತಿ ಆಗಿರುತ್ತದೆ. ಅರ್ಥ ಕಟ್ಟುವುದು ತರ್ಕದಿಂದ, ವಿವರ ಹುಟ್ಟುವುದು ಜೈವಿಕ ಸ್ವಭಾವದಿಂದ. ಅರ್ಥವು ವಿವರಗಳ ಹಂಗಿನದೇನಲ್ಲ. ವಿವರಗಳು, ವಿವರಣೆಗಳು, ಮುಗ್ಧ ನಿರೂಪಣೆಗಳು, ಭಾವನಾತ್ಮಕ ಅಭಿವ್ಯಕ್ತಿಗಳು ಸಂಬಂಧದ ಅನ್ವಯಿಕ ಸಾಧ್ಯತೆಗಳನ್ನೆ ಬಲವಾಗಿ ನಂಬಿರುತ್ತವೆ. ಹೀಗಾಗಿಯೇ ಸಸ್ಯ ಜಾನಪದ, ಪ್ರಾಣಿ ಜಾನಪದ, ಕೀಟ ಜಾನಪದ, ಭೌಗೋಳಿಕ ಜಾನಪದ ಮುಂತಾದ ಇಂತಹ ವಿವರಗಳು ಅರ್ಥಾನುಸಾರಿ ಚಲನೆಯ ಅನುಸಂಧಾನಕ್ಕೆ ನಿಲುಕುವುದಿಲ್ಲ. ಮನುಷ್ಯರ ಜೀವಜಾಲದ ಸಂವೇದನೆಯು ವಿವರಗಳಿಂದಲೇ ಅವ್ಯಕ್ತ ಪ್ರಮಾಣಗಳ ಜೊತೆ ಸಂಬಂಧ ಸಾಧಿಸಿಕೊಂಡಿರುತ್ತವೆ
ತರ್ಕಜ್ಞಾನವು ಸಮೀಪವಾದದ್ದು, ತರ್ಕಾತೀತ ಜ್ಞಾನವು ಬಹುದೂರದ್ದು. ವಿಕಾಸದ ದೂರ ಅನಂತವಾದದ್ದು. ಭೌತಿಕವಾದ ತಾರ್ಕಿಕ ದೂರ ತಾತ್ಕಾಲಿಕವಾದದ್ದು. ಆದ್ದರಿಂದ ಯಂತ್ರಗಳ ವೇಗ ವರ್ತಮಾನದಲ್ಲಿ ತೀವ್ರತರವಾಗಿದ್ದರೂ ಆ ವೇಗ ಅನಂತವಲ್ಲ. ಗುರಿತ್ವಾಕರ್ಷಣೆಯ ಸೆಳೆತವನ್ನು ಮೀರಿ ಹಾರುವ ವೇಗ ಕೂಡ ಅನಂತವಲ್ಲ. ಮನಸ್ಸಿನ ವೇಗ ಬಳಕಿನ ವೇಗಕ್ಕೆ ಹೊಂದುವಂತದ್ದು. ಅಂದರೆ ಮನಸ್ಸು ಜೈವಿಕ ಸ್ವಭಾವದ ಭಾಗವಾದ್ದರಿಂದಲೇ ಬೆಳಕಿನ ಚಲನೆಯ ವೇಗವಾಗಿ ಮತ್ತೊಂದು ಅಸ್ತಿತ್ವದ ತುದಿಯನ್ನು ಭಾವಿಸಬಲ್ಲದು. ಅರ್ಥೈಸುವುದಕ್ಕಿಂತ ಭಾವಿಸುವುದೇ ಜೈವಿಕತೆಯ ಮೂಲಗುಣ. ಜೈವಿಕ ದೂರವನ್ನು ಕ್ರಮಿಸಬೇಕಾದರೆ ಸಂಸ್ಕೃತಿಗಳು ಜೈವಿಕ ಸಂವೇದನೆಯ ಬಲದಿಂದಲೇ ಅದರ ವೇಗದಿಂದಲೇ ವಿಕಾಸದ ಕ್ರಮಗಳಿಗೆ ಒಳಪಡಬೇಕು. ಜನಪದ ಪರಂಪರೆಗಳಲ್ಲಿ ಇಂತಹ ಅವ್ಯಕ್ತಗುಣ ಇದೆ. ಆದಿವಾಸುಗಳಲ್ಲಂತು ಇಂತಹ ಸಂವೇದನೆಯು ದಟ್ಟ ಜೈವಿಕತೆಯಿಂದಲೆ ತುಂಬಿದೆ. ಈ ಗುಣ ತೆಳುವಾಗಿರುವುದು ನಗರೀಕೃತ ತಂತ್ರಜ್ಞಾನ ನಿಷ್ಟ ವೇಗೋತ್ಕರ್ಷದ ಸಮಾಜಗಳಲ್ಲಿ.
ಅರ್ಥ ಪ್ರಧಾನ ಸಮಾಜಗಳು ತರ್ಕಕ್ಕೆ ಸಿಲುಕಿರುತ್ತವೆ. ಅರ್ಥ ಎನ್ನುವುದು ಇದೆಯೊ ಇಲ್ಲವೊ ಎನ್ನುವುದು ಆದಿಮ ಸಮಾಜಗಳಿಗೆ ಮುಖ್ಯ ಅಲ್ಲ. ಅರ್ಥ ಇದ್ದೇ ಇದೆ ಎಂಬ ಪೂರ್ವ ತೀರ್ಮಾನದಲ್ಲೇ ಅರ್ಥವ್ಯಸನಿಗಳಾಗಿರುವ ಆಧುನಿಕ ಸಮುದಾಯಗಳು ಅರ್ಥದ ಆಚೆಯ ವಿವರಗಳ ಕಡೆ ಯೋಚಿಸುವುದೇ ಇಲ್ಲ. ವಿವರಗಳಲ್ಲಿ ತನ್ಮಯವಾಗುವ ಮೌಖಿಕ ಪರಂಪರೆಗಳು ಜೈವಿಕತೆಯ ಬೇರಿನಿಂದ ತಮ್ಮ ವರ್ತಮಾನವನ್ನು ಜೀವಿಸುತ್ತವೆ. ಅರ್ಥವು ಆಧುನಿಕತೆಯ ಅವಿಷ್ಕಾರ. ಅರ್ಥವಿಲ್ಲದೆ ಏನು ಇಲ್ಲ ಎಂಬ ಭಾವನೆಯು ವ್ಯಕ್ತಿನಿಷ್ಟ ಚಿಂತನೆಯ ಫಲ. ಜೀವಜಾಲದ ಸಂಬಂಧಗಳು ಅರ್ಥದ ಯಾವ ಗರ್ವವನ್ನೂ ತೋರಲಾರವು. ಮನುಷ್ಯಕೇಂದ್ರಿತ ಅರ್ಥಗಳು ಜೀವಜಾಲವನ್ನು ಕೂಡ ತನ್ನ ಅನುಭೋಗದಲ್ಲಿ ಬಂಡವಾಳ ಮಾಡಿಕೊಳ್ಳಬಲ್ಲವು. ಮುಗ್ದ ಜನಪದರ ಆಚಾರ ವಿಚಾರಗಳು ಭಾವ ಪ್ರಧಾನವಾದವು. ಸಂವೇದನೆಯೇ ಅವುಗಳ ಕೇಂದ್ರ. ಜೈವಿಕ ಸಂಬಂಧಗಳ ಅಸ್ತಿತ್ವವೇ ಮುಖ್ಯ ವಿಕಾಸವು ತರ್ಕಮುಖಿ ಅಲ್ಲ. ವಿಕಾಸಕ್ಕೆ ಚಲನೆಯೇ ಅತ್ಯಂತಿಕ ಗುಣ. ಚಲನೆ ನಿಂತ ಕೂಡಲೆ ವಿಕಾಸವೂ ಕೂಡ ಬೇರೊಂದು ಆಯಾಮಕ್ಕಾಗಿ ಸಿದ್ಧಗೊಳ್ಳಬೇಕಾಗುತ್ತದೆ. ಈ ಅರ್ಥದಲ್ಲಿ ಅಚಲನೆಯೂ ಮುಂದಿನ ಯಾವುದೋ ಒಂದು ಸ್ಥಿತಿಯ ಸ್ವರೂಪವೇ ಆಗಿರುತ್ತದೆ. ಜನಪದ ಪರಂಪರೆಗಳು ಅನೇಕ ಭಾವನೆಗಳನ್ನು ಕಂಡುಕೊಳ್ಳುವುದು ಇಂತಹ ಸಂವೇದನೆಯಿಂದಲೇ. ಅಂದರೆ ಚಲನೆಯ ಆಚೆಗಿನ ತರ್ಕವು ಜೈವಿಕವಾದ ಗುಣಗಳ ಆಧಾರದಿಂದಲೇ ರೂಪಾಂತರಗೊಳ್ಳುತ್ತದೆ. ಜೀವಿಗಳ ಉಗಮ ವಿಕಾಸದಲ್ಲಿ ಚಲನೆ ನಿರ್ಣಾಯಕವಾದರೂ ಅವುಗಳ ಜೈವಿಕತೆಯು ಪರಿಸರದ ಭೌತಿಕ ಅಭೌತಿಕ ಪ್ರಮಾಣಗಳಿಂದಲೇ ನಾಳಿನ ಅಸ್ತಿತ್ವವನು ವಿಸ್ತರಿಸಿಕೊಳ್ಳಲು ಸಾಧ್ಯವಾಗುವುದು. ಈ ಹಾದಿಯಲ್ಲಿ ಯಾವುದೇ ಜೀವಿಯ ಯಾವುದೇ ಸ್ಥಾಪನೆ ಕೇವಲ ಕಾಲ ಸಂಬಂಧಿಯೇ ವಿನಃ ಯಾವುದೂ ಶಾಶ್ವತ ಅಲ್ಲ.
ಜೈವಿಕ ಆಧ್ಯಾತ್ಮ
ಜನಪದ ಪರಂಪರೆಗಳು ತಮ್ಮ ವಾರ್ಷಿಕ ಆವರ್ತನವನ್ನು ಸಾಂಸ್ಕೃತಿಯಾಗಿ ರೂಪಿಸಿಕೊಂಡಿರುವುದು ಇಂತಹ ಜೈವಿಕ ಪ್ರಮಾಣಗಳ ಆಧಾರದಿಂದ. ಹಾಗಾಗಿಯೆ ಅವರ ಸಾಂಸ್ಕೃತಿಕ ಕಾಲಗಣನೆಯಲ್ಲಿ ಕಾಲಾವಕಾಶವು ಅನಂತವಾಗಿರುವುದು. ಈ ಅನಂತತೆಯು ಹಸಿರು ಸ್ವಭಾವವನ್ನು, ಸೃಷ್ಟಿಶೀಲ ಗುಣವನ್ನು ಅಂದರೆ ನಿಸರ್ಗನಿಷ್ಠ ನಡತೆಯನ್ನು ಹೊಂದಿರುತ್ತದೆ. ಜನಪದರು ಇಂತಹ ಸ್ವಭಾವಗಳನ್ನು ಅಲೌಕಿಕ ಸ್ವರೂಪದಲ್ಲಿ ಅಭಿವ್ಯಕ್ತ ಮಾಡುವರು. ಮಳೆ ಬೆಳೆಯ ಆಚರಣೆಗಳಲ್ಲಿ ಇಂತಹ ಅಂಶವನ್ನು ಗುರುತಿಸಬಹುದು. ಸಸ್ಯಶಾಸ್ತ್ರಜ್ಞರು ಹೇಳುವ ದ್ಯುತಿಸಂಶ್ಲೇಷಣಾ ವಿವರಣೆಯು ಬೇರೆಯಾದುದು. ಅದು ಜೀವಜಾಲದ ಬೇರುಗಳನ್ನು ಗ್ರಹಿಸಿ ಅರ್ಥೈಸುವಂತದ್ದಾಗಿದ್ದರೆ, ಜನಪದರು ಮಳೆಯಿಂದ ಬೆಳೆಯಾಗುವ ಕ್ರಮವನ್ನು ಜೈವಿಕ ಆಧ್ಯಾತ್ಮದಿಂದ ಭಾವಿಸುವರು. ಸೃಷ್ಟಿಯಲ್ಲಿ ಎಷ್ಟೋ ಬಾರಿ ಭಾವಿಸುವ ಪರಿಯಿಂದ ಅಸ್ತಿತ್ವದ ಸ್ವರೂಪ ಅರಿವಿಗೆ ಬರುತ್ತದೆಯೇ ವಿನಃ ಸ್ವತಃ ತರ್ಕ ಶೀಲ ಪ್ರಯೋಗ ಮಾತ್ರದಿಂದಲೇ ಎಲ್ಲವೂ ತಿಳಿದುಬಿಡುವುದಿಲ್ಲ. ಒಂದೊಂದು ಮಳೆಗೂ ಜನಪದರು ಹೆಸರಿಟ್ಟಿರುವ ಪರಿ, ಆ ಮಳೆಯ ಗುಣ, ಅದರಿಂದಾಗುವ ಭೂ ಸ್ವರೂಪದ ಪರಿಣಾಮ ಅಂತೆಯೇ ಬೆಳೆಬಿತ್ತಿ ಜೀವಜಾಲದ ಜೊತೆ ಸಾಧಿಸಿಕೊಳ್ಳುವ ಸಂಬಂಧ ಇವೆಲ್ಲವೂ ಜೀವಜಾಲದ ಧ್ಯಾನವನ್ನು ಆಧರಿಸಿಯೇ ಅನುಭವವು ಹಸಿರು ಅನುಭಾವವಾಗಿ ಜೀವಜಾಲ ಆಧ್ಯಾತ್ಮವಾಗಿ ರೂಪುಗೊಂಡಿರುತ್ತದೆ.
ಜೈವಿಕ ಆಧ್ಯಾತ್ಮ ಎಂದರೆ ಜೀವ ಜಾಲದ ಅಖಂಡ ಭಾವನೆ ಎಂದರ್ಥ. ಜೀವದ ಕೊಂಡಿಯನ್ನು ಕಂಡುಕೊಳ್ಳುವ ಧ್ಯಾನವಿದು. ಸೃಷ್ಟಿಯ ಅನಂತ ಕಾಲಾವಕಾಶವನ್ನು ಅರಿಯುವ ವಿವೇಕವಿದು. ವಿಕಾಸದ ಬಹುರೂಪಗಳ ಅಂತರ್ ಸಂಬಂಧಗಳನ್ನು ಹೊಂದಿಸಿಕೊಳ್ಳುವ ಈ ಧ್ಯಾನದಲ್ಲಿ ಪ್ರತಿಯೊಂದು ಅಸ್ತಿತ್ವವನ್ನು ಕಾಯ್ದುಕೊಳ್ಳುವ ಜೈವಿಕ ಎಚ್ಚರವೂ ಇದಾಗಿದೆ. ದೈವದ ಆಧ್ಯಾತ್ಮಿಕ ಹುಡುಕಾಟ ಒಂದು ಬಗೆಯಾದರೆ ಜೀವಜಾಲದ ಜೈವಿಕ ಆಧ್ಯಾತ್ಮಿಕ ಪರಿಯು ಮತ್ತೊಂದು ಬಗೆಯಾಗಿದೆ. ಈ ಬಗೆಯನ್ನು ಜನಪದ ಪರಂಪರೆಗಳು ತಮಗೆ ತಿಳಿದಂತೆಲ್ಲ ವೈವಿಧ್ಯ ಜೀವಜಾಲದಂತೆ ಬೆಳೆಸಿಕೊಂಡಿರುವುದು ಭಾಗಶಃ ಜೀವಜಾಲದ ವೈವಿಧ್ಯತೆಯ ಸಂವೇದನೆಯ ಪರಿಣಾಮವೇ ಆಗಿರಬಹುದು. ಇಂತಹ ವೈವಿಧ್ಯ ಪ್ರವೃತ್ತಿಯಿಂದಾಗಿಯೆ ಪರಿಸರದ ಕುರಿತಾದ ಅಭಿವ್ಯಕ್ತಿಗಳು ಕೂಡ ವೈವಿಧ್ಯತಿಯಿಂದ ಹಾಗು ಸಂಕೀರ್ಣತೆಯಿಂದ ಕೂಡಿರುವುದು. ಯಾವುದೇ ಭೂ ಪ್ರದೇಶದ ಜನಪದ ಪರಂಪರೆಗಳು ಈ ಬಗೆಗಳಿಂದ ಹೊರತಲ್ಲ. ಮರುಭೂಮಿ ಪ್ರದೇಶಗಳು ಕೂಡ ಆಯಾ ಪರಿಸರದ ಹಿನ್ನೆಲೆಗೆ ತಕ್ಕಂತೆ ಜೈವಿಕವಾದ ಆಧ್ಯಾತ್ಮವನ್ನು ರೂಢಿಸಿಕೊಂಡಿದ್ದರೆ, ನಿತ್ಯ ಹರಿದ್ವರ್ಣದ ಕಾಡಿನ ಸಮುದಾಯಗಳು ಕೂಡ ತಮಗೇ ವಿಶಿಷ್ಟವಾದ ಜೈವಿಕ ಆಧ್ಯಾತ್ಮದ ಆಚರಣೆಗಳನ್ನು ರೂಢಿಸಿಕೊಂಡಿರುತ್ತವೆ. ಇನ್ನು ಕಡಲದಂಡೆಯ ಸಮುದಾಯಗಳು ಆ ಪರಿಸರಕ್ಕೆ ತಕ್ಕದಾದ ಜೈವಿಕ ಧ್ಯಾನವನ್ನು ಮಾಡಿರುತ್ತವೆ. ಹಂಪಿ ಪರಿಸರದ ಜೀವಜಾಲವೂ ಈ ಮಾತಿಗೆ ಅನ್ಯವಲ್ಲ. ಹಂಪಿ ವಿಶ್ವವಿಖ್ಯಾತ ಚಾರಿತ್ರಿಕ ನೆಲೆಗಳಲ್ಲಿ ಒಂದು ವಿಶ್ವಪರಂಪರೆಯ ಪಟ್ಟಿಯಲ್ಲಿರುವ ಹಂಪಿಯ ಗ್ರಾಮಗಳು ಚರಿತ್ರೆ ಮತ್ತು ನಿಸರ್ಗದ ಎರಡು ವಿಶಿಷ್ಟ ಸಂಬಂಧಗಳನ್ನು ಹೊಂದಿವೆ. ವರ್ತಮಾನ ಮತ್ತು ಗತದ ಎರಡೂ ಪರಿಸರಗಳ ನೆನಪು ಇಲ್ಲಿನ ಪರಂಪರೆಗಳಿಗಿದೆ. ಜೈವಿಕ ಸಂವೇದನೆಯು ಚರಿತ್ರೆಯ ಜೊತೆ ಹೇಗೆ ಬೆಳೆದು ಬಂದಿದೆ ಎಂಬುದನ್ನು ಹಂಪಿಯ ಪರಿಸರದ ಹಿನ್ನೆಲೆಯಲ್ಲಿ ಈಗಾಗಲೇ ’ಅವ್ಯಕ್ತ ಚರಿತ್ರೆ’ ಕೃತಿಯಲ್ಲಿ ವ್ಯಾಪಕವಾಗಿ ವಿಶ್ಲೇಷಿಸಿರುವೆನು. ಹಂಪಿಯ ಜೀವಜಾಲ ಜಾನಪದದ ಈ ಸಂದರ್ಭದಲ್ಲಿ ವಿಶೇಷವಾಗಿ ಸ್ಥಳೀಯ ಜನಪದಗಳು ಹೇಗೆ ಜೈವಿಕ ಸಂಬಂಧಗಳನ್ನು ತಮ್ಮ ಅಸ್ತಿತ್ವದ ಭಾಗವಾಗಿ ರೂಢಿಸಿಕೊಂಡಿವೆ ಎಂಬುದನ್ನು ಗಮನಿಸಲಾಗಿದೆ. ಯಾವುದೇ ಭೌಗೋಳಿಕ ಪರಿಸರವು ತನಗೇ ಬೇಕಾದ ಜಾನಪದ ಅಭಿವ್ಯಕ್ತಿಗಳನ್ನು ಜೈವಿಕವಾಗಿ ಕಂಡುಕೊಂಡಿರುತ್ತದೆ. ಆ ಹಿನ್ನೆಲೆಯಿಂದ ನೋಡಿದರೆ ಹಂಪಿ ಪರಿಸರದ ಜಾನಪದದ ವೈವಿಧ್ಯ ನಿರೂಪಣೆಗಳು ದೂರದಿಂದ ಅದರ ಚರಿತ್ರೆಗೂ ಸಂಬಂಧ ಪಡುತ್ತವೆ. ಚರಿತ್ರೆ, ನಿಸರ್ಗ, ಸಮಾಜ, ವರ್ತಮಾನ ನಾಳಿನ ಅಸ್ಥಿತ್ವ ಇವೆಲ್ಲವೂ ಜೈವಿಕ ಕೊಂಡಿಗಳಾಗಿ ವ್ಯಾಪಿಸಿಕೊಳ್ಳುವ ಸಂಗತಿಗಳು. ಹಂಪಿಯ ಜೀವಜಾಲದ ಗತಕಾಲದ ವಿವರಣೆಗಳು ಈ ಕಾಲಕ್ಕೆ ವಿಶೇಶವಾಗಿ ಕೇಳಿಸದೇ ಇದ್ದರೂ ವರ್ತಮಾನದ ಪರಿಸರದ ವಿವರಗಳು ಜೈವಿಕ ಸಂವೇದನೆಯನ್ನು ಪರೋಕ್ಷವಾಗಿ ಬಿಂಬಿಸಬಲ್ಲವು.
ಹಂಪಿ ಪರಿಸರದ ಒಟ್ಟು ಜೀವಜಾಲದ ಜನಪದೀಯ ಅಂಶಗಳನ್ನು ವಿಶ್ಲೇಷಿಸುವಾಗ ಜನಪದರು ನೀಡುವ ವಿವರಗಳನ್ನಷ್ಟೇ ಮುಖ್ಯವಾಗಿ ಭಾವಿಸದೆ ಜೀವ ವಿಜ್ಞಾನಗಳು ವಿಶ್ಲೇಷಿಸುವ ಅನೇಕ ತಾತ್ವಿಕ ಸಂಗತಿಗಳನ್ನು ಕೂಡ ನಿರೂಪಣೆಯಲ್ಲಿ ಅಳವಡಿಸಿಕೊಳ್ಳಲಾಗಿದೆ. ಜನಪದ ಪರಂಪರೆಗಳು ಹೇಗೆ ಸಂಸ್ಕೃತಿಯ ಒಳಗೆಯೇ ಜೈವಿಕ ಸ್ವಭಾವಗಳನ್ನು ಬೆಸೆದುಕೊಂಡಿರುತ್ತವೊ ಅಂತೆಯೇ ಅವುಗಳ ಜೀವನ ವಿಧಾನಗಳಲ್ಲೂ ಜೈವಿಕ ಸಂವೇದನೆಯನ್ನು ಖಡ್ಡಾಯವಾಗಿ ರೂಢಿಸಿಕೊಂಡೇ ಇರಬೇಕಾಗುತ್ತದೆ. ಹಂಪಿ ಪರಿಸರದ ಜನಪದಗಳು ಬದಲಾಗುತ್ತಿರುವ ಕಾಲಮಾನದಲ್ಲಿ ಜೈವಿಕ ಕೊಂಡಿಗಳನ್ನು ಸಡಿಲಗೊಳಿಸಿಕೊಳ್ಳುತ್ತಿವೆ ಎಂಬುದು ನಿಜವಿದ್ದರೂ ಆ ಕೊಂಡಿಯನ್ನು ಯಾವುದೇ ಜನಪದವೂ ಅಂತಿಮವಾಗಿ ಕಡಿದುಕೊಳ್ಳಲು ಸಾಧ್ಯವೇ ಇಲ್ಲ. ಜೀವಜಾಲ ಜಾನಪದ ಸಂವೇದನೆ ಮೂಲತ: ಅನುಭವಿಸಬೇಕಾದ ಸಂಗತಿಯೇ ಹೊರತು ಪ್ರಕಾರುನುಸಾರ ಅಭಿವ್ಯಕ್ತಿಸುವಂತಹ ಸಂಗತಿ ಅಲ್ಲ. ಅಂದರೆ ಜೀವಜಾಲ ಸ್ವಭಾವವು ಅನುವಂಶಿಕವಾದ ರೀತಿಯಲ್ಲೆ ಅನುಭವಕ್ಕೆ ಬರಬೇಕಾದ ಸಂಗತಿಯೇ ಹೊರತು ಅದು ಕಲಾ ಪ್ರಕಾರಗಳ ರೀತಿ ಅಭಿವ್ಯಕ್ತಿಯ ಒಂದು ವಿಧಾನವನ್ನು ಆಯ್ಕೆ ಮಾಡಿಕೊಂಡತಲ್ಲ. ಹೀಗಾಗಿಯೆ ಜೀವಜಾಲ ಜಾನಪದ ಸಂವೇದನೆಯು ಜೀವನ ವಿಧಾನದ ಎಲ್ಲ ಸಂಗತಿಗಳಲ್ಲು ಅಡಕವಾಗಿರುವ ಜೈವಿಕ ಸ್ವಭಾವ. ಇದರ ಆಧಾರದಲ್ಲಿಯೇ ಆಹಾರ ಸರಪಳಿ ಆಗಲಿ, ಸಾಮಾಜಿಕ ರಚನೆ ಆಗಲಿ, ಸಾಂಸ್ಕೃತಿಕ ಅನನ್ಯತೆಗಳಾಗಲಿ, ವರ್ತಮಾನದ ಅಸ್ತಿತ್ವವಾಗಲಿ ಸಾಧ್ಯವಾಗಿರುವುದು. ಆದ್ದರಿಂದಲೆ ಜೀವಜಾಲ ಜಾನಪದವು ಸಂವೇದನಾಶೀಲ ಜೀವನ ವಿಧಾನವೇ ಹೊರತು ಕೇವಲ ಅದೊಂದು ಸಂಗತಿ ಮಾತ್ರವಲ್ಲ. ಜೀವ ವಿಕಾಸದ ಅಸ್ತಿತ್ವದ ಚಲನೆಯನ್ನು ಹೀಗಾಗಿಯೇ ನಿರ್ಧಿಷ್ಟ ಪಡಿಸಲಾಗದು. ಹುಟ್ಟುಸಾವಿನ ನಿರಂತರ ಕೊಂಡಿಗಳ ಅಂತರ್ಗತ ಸಂವೇದನೆಯಾಗಿಯೇ ಜೀವಜಾಲ ಜಾನಪದವನ್ನು ಗ್ರಹಿಸಬೇಕು.
ಜೈವಿಕ ಚರಿತ್ರೆ
ಹಂಪಿ ಪರಿಸರವು ಪ್ರಾಚೀನ ಕರ್ನಾಟಕದ ಸಮುದಾಯಗಳ ಅಸ್ತಿತ್ವದಲ್ಲಿ ಪ್ರಮುಖ ಪಾತ್ರ ವಹಿಸಿದ ನೆಲೆ. ಕರ್ನಾಟಕ ಹಾಗೂ ಆಂಧ್ರ ಪ್ರದೇಶಗಳ ಜೊತೆಗೆ ಮಹಾರಾಷ್ಟ್ರದ ಅನೇಕ ಆದಿಮ ಸಮುದಾಯಗಳ ಪಶುಪಾಲಕ ಜೀವನ ಕ್ರಮಕ್ಕೆ ತಕ್ಕ ನೈಸರ್ಗಿಕ ಪರಿಸರವನ್ನು ಒದಗಿಸಿ ಕೊಟ್ಟಿದ್ದ ಹಂಪಿಯು ತನ್ನ ಗತಕಾಲದ ಜೈವಿಕ ಲಕ್ಷಣಗಳನ್ನು ಆ ಬಗೆಯ ಜೀವನ ವಿಧಾನಗಳನ್ನು ಈಗಲೂ ಪರೋಕ್ಷವಾಗಿ ಉಳಿಸಿಕೊಂಡು ಬಂದಿದೆ. ಅವ್ಯಕ್ತವಾಗಿರುವ ನೈಸರ್ಗಿಕ ಸಂಬಂಧಗಳು ಹೇಗೆ ಚರಿತ್ರೆಯ ನಿರ್ಮಾಣದಲ್ಲಿ ಸಂಸ್ಕೃತಿಯ ಸ್ವರೂಪದಲ್ಲಿ, ಜಾನಪದದ ರೀತಿ ನೀತಿಯಲ್ಲೆ, ಸಾಮಾಜಿಕ ರಚನೆಯ ಪ್ರಕ್ರಿಯೆಯಲ್ಲಿ ಜೀವಜಾಲದ ಚಾರಿತ್ರಿಕ ನಿರೂಪಣೆಗಳಲ್ಲಿ ಹಾಗೂ ಪರಿಸರ ಸಂಬಂಧಿ ಕ್ರಮಗಳಲ್ಲಿ ವ್ಯಕ್ತವಾಗಿದೆ ಎಂಬುದನ್ನು ಗಂಭೀರವಾಗಿ ಪರಿಗಣಿಸಬೇಕು. ಮೌಖಿಕ ಪರಂಪರೆಗಳು ಮಧ್ಯಕಾಲೀನ ಸಮಾಜಗಳ ಲೌಖಿಕದ ಅಭಿವ್ಯಕ್ತಿಗಳು. ಅವು ಪರಿಪೂರ್ಣವಾದ ಮುಕ್ತವಾದ ಸಹಜ ಅಭಿವ್ಯಕ್ತಿಗಳಲ್ಲ. ಅಂಕುಷದಿಂದ ವ್ಯಕ್ತವಾಗುವ ಎಲ್ಲ ಬಗೆಯ ಸಾಮಾಜಿಕ ಜಾನಪದದ ಅಭಿವ್ಯಕ್ತಿಗಳು ತಮ್ಮ ಸಹಜ ಅಭಿವ್ಯಕ್ತಿಗಳನ್ನು ತಮಗೆ ತಾವೇ ತುಂಡರಿಸಿಕೊಂಡು ವ್ಯಕ್ತವಾಗಿವೆ. ಆದರೆ ನಿಸರ್ಗಕ್ಕೆ ಸಂಬಂಧಿಸಿದ ಅಭಿವ್ಯಕ್ತಿಗಳಲ್ಲಿ ಮಾತ್ರ ಗಾಢವಾದ ಭಾವನಾತ್ಮಕ ಸಂಬಂಧಗಳನ್ನು ವ್ಯಕ್ತ ಪಡಿಸಲು ಸಾಧ್ಯವಾಗಿದೆ. ಕಾವ್ಯದಲ್ಲಿ ವಾಸ್ತವವನ್ನು ಹಾಡುವುದಕ್ಕಿಂತಲೂ ಹೆಚ್ಚು ಸ್ವಾತಂತ್ರ್ಯ ಜನಪದರಿಗೆ ನಿಸರ್ಗದ ಆರಾಧನೆಯಲ್ಲಿ ಸಾಧ್ಯವಾಗಿದೆ.
ಹಂಪಿ ಪರಿಸರದ ನಿಸರ್ಗಾರಾಧನೆಯು ಆದಿಮದ ನೆನಪಿನಿಂದಲೇ ವರ್ತಮಾನದ ಪರಿಸರದ ಜೊತೆ ಬೆಸುಗೆಯನ್ನು ಮಾಡಿಕೊಂಡಿದೆ. ಯಾವುದೇ ಒಂದು ನಿರ್ದಿಷ್ಟ ಪರಿಸರವು ತನಗೇ ವಿಶಿಷ್ಟವಾಗುವ ಸಾಮಾಜಿಕ ಚರಿತ್ರೆಯನ್ನು ಜೈವಿಕವಾಗಿಯೇ ಹೊಂದಿರುತ್ತದೆ. ಆ ಸಮಾಜಗಳು ಕೂಡ ಆ ನಿರ್ದಿಷ್ಟ ಭೂ ವಲಯವನ್ನು ತಮಗೆ ಬೇಕಾದಂತೆ ಹೊಂದಿಸಿಕೊಂಡಿರುತ್ತವೆ. ನಿಸರ್ಗ ಚರಿತ್ರೆ ಹಾಗೂ ಸಮಾಜ ಮೂರೂ ಅವಿನಾಭಾವ ಸಂಬಂಧದಿಂದಲೇ ವಿಕಾಸವಾಗಿರುತ್ತವೆ. ನಿಸರ್ಗ ಕೂಡ ತನಗೆ ತಾನೇ ಎಲ್ಲವನ್ನು ರೂಪಿಸಿಕೊಳ್ಳಲಾಗದು. ಅದಕ್ಕೆ ಅದರದೇ ಜೀವಜಾಲದ ಸಂಬಂಧವೂ ಮುಖ್ಯ. ಸಮಾಜಗಳು ಈ ದಿಸೆಯಲ್ಲಿ ನಿಸರ್ಗದ ಭಾಗವಾಗಿಯೆ ವಿಕಾಸವಾಗಿರುತ್ತವೆಯೆ ಹೊರತು ಅವುಗಳೇ ಸ್ವಯಂ ಶಕ್ತಿಶಾಲಿಯಾಗಿ ಬೆಳೆಯಲಾರವು. ಪರಿಸರವೇ ಸಮಾಜಗಳ ಮೂಲ. ನಿಸರ್ಗವೇ ಸಂಸ್ಕೃತಿಯಾಗಿ ರೂಪಾಂತರಗೊಳ್ಳುವುದು. ಜನಪದರು ನಿಸರ್ಗವನ್ನು ತಮಗೆ ಬೇಕಾದಂತೆ ಬೆಳೆಸುತ್ತಾ ಆ ನಿಸರ್ಗದ ಅಗತ್ಯಕ್ಕೆ ತಕ್ಕಂತೆಯೂ ಚರಿತ್ರೆಯನ್ನು ಹೊಂದಾಣಿಕೆ ಮಾಡಿಕೊಳ್ಳುತ್ತಾ ಬಂದರಿಂದ ಇನ್ನೊಂದು ಪಡೆದುಕೊಳ್ಳುತ್ತಾ ಬಂದಿದ್ದಾರೆ. ಇದರಿಂದಾಗಿಯೆ ವಿಕಾಸದಲ್ಲಿ ಅನೇಕ ಮಾನವ ಮಾರ್ಪಾಡುಗಳು ಕೂಡ ಯಶಸ್ವಿಯಾಗಲು ಸಾಧ್ಯವಾಗಿರುವುದು. ಪಶುಪಾಲಕ ಸಮಾಜಗಳು ಕೃಷಿ ಸಮಾಜಗಳಾಗಿ ರೂಪಾಂತರಗೊಳ್ಳುವ ಪ್ರಕ್ರಿಯೆಯಲ್ಲಿ ನಿಸರ್ಗ ಮತ್ತು ಸಮಾಜಗಳ ನಡುವೆ ಅನೇಕ ಬಗೆಯ ಜೈವಿಕ ಒಪ್ಪಂದಗಳು ಆಗಿವೆ. ಈ ಬಗೆಯ ಒಪ್ಪಂದಗಳ ಅನುಸಂಧಾನವೇ ಅಭಿವ್ಯಕ್ತಿಯೇ ಅಳವಡಿಕೆಯೇ ಜೀವಜಾಲ ಜಾನಪದ. ಇದು ಪ್ರತಿಯೊಂದು ಜನಪದಗಳ ಲೋಕದೃಷ್ಟಿಯಲ್ಲಿ ತಾತ್ವಿಕವಾಗಿ ವ್ಯಕ್ತವಾಗುತ್ತಲೆ ಇರುತ್ತದೆ. ಜನಪದರು ಪರಿಸರವನ್ನು ಕೇವಲ ಹಸಿರು ರೂಪದಿಂದ ಮಾತ್ರ ಗ್ರಹಿಸುವುದಿಲ್ಲ. ಭೂಮಿ ಆಕಾಶದ ಸರ್ವಚೇತನದ ಎಲ್ಲ ದೃಷ್ಠಿಗಳಿಂದಲೂ ಪರಿಸರವನ್ನು ಭಾವಿಸಿರುತ್ತಾರೆ. ಹೀಗಾಗಿ ಅಖಂಡ ಜೈವಿಕತೆಯು ಎಲ್ಲ ಪ್ರದೇಶಗಳ ಜನಪದಗಳಿಗೂ ಸಮಾನವಾಗಿರುತ್ತದೆ. ಸಾರ್ವತ್ರಿಕವಾದ ಇಂತಹ ಭಾವವು ಕೇವಲ ಸ್ಥಳೀಯತೆಯಲ್ಲಿ ಮಾತ್ರ ವ್ಯತ್ಯಾಸವಾಗಿದ್ದು ಉಳಿದಂತೆ ತಮ್ಮ ಅಖಂಡತೆಯಲ್ಲಿ ಭೂಮಿಯ ಮೇಲಿನ ಎಲ್ಲ ಪರಿಸರಗಳಲ್ಲು ಸಾಮ್ಯತೆಯನ್ನು ಕಾಣಬಹುದು.
ಜೀವಜಾಲ ಪರಿಸರವು ಜೈವಿಕ ಸಂಪರ್ಕವನ್ನು ಆದಿಯಿಂದಲೂ ತನಗೆ ಬೇಕಾದಂತೆ ರೂಪಿಸಿಕೊಂಡು ಬಂದಿದೆ. ಜನಪದರು ಈ ತತ್ವವನ್ನು ಜೀವ ಪರಿಸರದ ಅಗತ್ಯವಾಗಿಯೇ ಗ್ರಹಿಸಿದ್ದಾರೆ. ನಿಸರ್ಗದ ಆರಾಧನೆಯಲ್ಲಿ ಸಾಮ್ಯತೆಯು ಒಂದು ಜೈವಿಕ ಸಾಧ್ಯತೆಯೇ ಹೊರತು ಮಿತಿ ಅಲ್ಲ. ಜನಪದರು ತಮ್ಮ ಜೀವನ ವಿಧಾನದಲ್ಲಿ ಜೀವಜಾಲವನ್ನು ತಮ್ಮ ಅಸ್ತಿತ್ವದ ಭಾಗವಾಗಿಯೇ ತಿಳಿಯುವುದು ಇಂತಹ ಜೈವಿಕ ಸಾಧ್ಯತೆಯಿಂದಲೇ ಜೀವ ವೈವಿಧ್ಯತೆಯು ಜೀವಜಾಲದ ಅನಿವಾರ್ಯತೆ ಹೇಗೊ ಹಾಗೆಯೇ ಜೀವಜಾಲದ ಸಾಮ್ಯತೆಯೂ ಅನಿವಾರ್ಯವಾದ ಜೈವಿಕ ಗುಣ. ಸಾಮ್ಯತೆಯು ಜೀವ ವೈವಿಧ್ಯತೆಯ ಸರಪಳಿಯ ಸಂಬಂಧವನ್ನು ಹೇಳುತ್ತಿದೆ. ವಿಭಿನ್ನತೆ ಕೂಡ ಸಾಮ್ಯತೆಯಿಂದ ಅನ್ಯವಾದ ಮತ್ತೊಂದು ಸ್ವರೂಪ. ಜೀವಜಾಲದ ಸಾಮ್ಯತೆಯ ಹಾಗೆಯೇ ಜನಪದ ಪರಂಪರೆಗಳು ಕೂಡ ವಿಭಿನ್ನ ಸ್ಥಳೀಯತೆಯಲ್ಲಿ ವೈವಿಧ್ಯತೆಯನ್ನು ಸಾಧಿಸಿದ್ದರೂ ಆ ಎಲ್ಲ ಅನನ್ಯತೆಗಳಿಗೂ ಸಾಮ್ಯತೆಯ ಕೊಂಡಿ ಜೈವಿಕವಾಗಿ ಬೆಸುಗೆ ಆಗಿರುತ್ತದೆ. ಈ ಹಿನ್ನೆಲೆಗಳಿಂದ ನೋಡಿದರೆ ಜೀವಜಾಲ ಜಾನಪದವು ಹೇಗೆ ಸಾರ್ವತ್ರಿಕವಾದ ವಿಕಾಸ ಒಪ್ಪಂದಗಳನ್ನು ನಿಸರ್ಗದ ಜೊತೆ ಮಾಡಿಕೊಂಡಿದೆ ಎಂಬುದು ಮುಖ್ಯವಾದ ಸಂಗತಿ. ಸಂಸ್ಕೃತಿಗಳ ವಿಕಾಸದಲ್ಲಿಯೇ ಜೀವಜಾಲ ನಿಸರ್ಗಾರಾಧನೆಗಳು ಮೈದಳೆದಿರುವುದು. ಜಗತ್ತಿನ ಉದ್ದಕ್ಕೂ ಎಲ್ಲ; ಜನಪದಗಳು ವಿಶೇಷವಾಗಿ ಪಶುಪಾಲಕ ಹಾಗು ಆದಿವಾಸಿ ಸಮುದಾಯಗಳು ಜೀವಜಾಲ ಜಾನಪದ ತತ್ವಗಳ ನಿರಂತರ ಅನುಸಂಧಾನದಲ್ಲೇ ಅಸ್ತಿತ್ವವನ್ನು ವಿಸ್ತರಿಸಿರುವುದು. ಆ ಮಟ್ಟಿಗೆ ಜೀವಜಾಲ ಜಾನಪದದ ವೈವಿಧ್ಯವಾದ ಸ್ಥಳೀಯ ಅಧ್ಯಯನಗಳು ನಿಸರ್ಗ ವಿಜ್ಞಾನಗಳ ಅರಿವಿಗೆ ಉಪಯುಕ್ತ ಜೈವಿಕ ಮಾಹಿತಿಗಳನ್ನು ಜೋಡಿಸಿದಂತಾಗುತ್ತದೆ. ಈ ನಿಟ್ಟಿನಲ್ಲಿ ಹಂಪಿಯ ಜೀವಜಾಲ ಜಾನಪದವು ಒಂದು ಕಿರುಯತ್ನ. ನಿಸರ್ಗದ ಸಂಬಂಧಗಳಿಂದ ದೂರ ಸರಿಯುತ್ತಿರುವ ಕಾಲಮಾನದ ಒತ್ತಡಗಳಲ್ಲಿ ಜೈವಿಕ ವಿವರಗಳು ನೆನಪಿನ ಕೋಶಗಳಲ್ಲಿ ಮಸುಕಾಗುವುದು ಸಹಜ. ಇಂತಹ ವೇಗದ ಕಾಲದಲ್ಲಿ ಜನಪದರು ಜತನವಾಗಿ ಆ ಎಲ್ಲ ನೆನಪುಗಳಿಂದಲೇ ಬದುಕಬೇಕು ಎಂದು ಒತ್ತಾಯಿಸುವುದು ಕೂಡ ಕಠಿಣ. ಪರಿಸರವನ್ನು ತನ್ನ ಅನುಕೂಲಕ್ಕಾಗಿ ಅಭಿವೃದ್ಧಿಯ ಹೆಸರಿನಲ್ಲೆ ದುರುಪಯೋಗ ಪಡಿಸಿಕೊಳ್ಳುವುದು ವಿಪರೀತವಾಗುತ್ತಿರುವಾಗ ಜನಪದರು ಮಾತ್ರ ಪರಿಸರದ ನಿಯಮಗಳನ್ನು ಪಾಲಿಸಬೇಕು ಎಂದು ಹೇಳಲಾಗದು. ಆದರೂ ಈಗಲೂ ಜನಪದರೇ ನಿಸರ್ಗದ ಸಂಬಂಧಗಳನ್ನು ವಿಶೇಷವಾಗಿ ಉಳಿಸಿಕೊಂಡಿರುವುದು. ವರ್ತಮಾನದ ಜಾನಪದ ಕಥನಗಳೇ ಬೇರೆಯಾಗಿದ್ದು ಅವು ಗತಕಾಲದ ಜೈವಿಕತೆಯನ್ನು ವಿಸ್ತರಿಸುವಲ್ಲಿ ಅನೇಕ ಬಗೆಯ ತೊಡಕುಗಳನ್ನು ಎದುರಿಸುತ್ತಿವೆ. ಜನಪದ ಪರಂಪರೆಗಳನ್ನು ರೂಪಿಸಿರುವುದು ಮತಧರ್ಮಗಳಲ್ಲೇ. ನಿಸರ್ಗವೇ ಆಯಾ ಜೀವಜಾಲ ಪರಿಸರವೇ ಜನಪದ ಸಮಾಜಗಳು ಬೆಳೆಸಿರುವುದು. ನಿಸರ್ಗದ ಆರಾಧನೆಗಳೆಲ್ಲವೂ ಜೈವಿಕ ಆಧ್ಯಾತ್ಮವನ್ನೇ ಧ್ವನಿಸುತ್ತಿದ್ದು ಜೀವವಿಕಾಸದ ಒಪ್ಪಂದದ ಸಂಬಂಧಗಳನ್ನು ಸಾಂಕೇತಿಕವಾಗಿ ಆಚರಿಸುತ್ತಿವೆ.
ವಿಶ್ವಾತ್ಮಕ ಜೈವಿಕತೆ
ಈ ಬಗೆಯ ಜೈವಿಕ ಸಂಗತಿಗಳನ್ನೆಲ್ಲ ಹಂಪಿ ಪರಿಸರದ ಸಾಮಾಜಿಕ, ಸಾಂಸ್ಕೃತಿಕ ಸಂದರ್ಭಗಳಿಂದ ಅರಿಯುವುದು ಸ್ಥಳೀಯವಾದ ಜೈವಿಕ ಸಂಬಂಧಗಳ ವೈವಿಧ್ಯತೆಯನ್ನು ವಿಶ್ವಾತ್ಮಕವಾಗಿಯೂ ಚರ್ಚಿಸಿದಂತಾಗುತ್ತದೆ. ಬಹುಬಗೆಯ ಜೀವಜಾಲ ಜಾನಪದ ನಿರೂಪಣೆಗಳು ಆಯಾ ಪ್ರದೇಶಕ್ಕೆ ತಕ್ಕಂತೆ ವಿಭಿನ್ನವಾಗಿರುವುದು ಸಹಜವೇ. ಆದರೆ ಈ ವೈವಿಧ್ಯತೆಯನ್ನೆಲ್ಲ ಕೂಡಿಸುವ ಜೈವಿಕ ಸಂವೇದನೆಯ ನಿರೂಪಣೆಗಳು ಕೂಡ ನಾಳಿನ ಜೀವಜಾಲ ತಿಳುವಳಿಕೆಗೆ ಅಗತ್ಯವಾಗಿರುತ್ತವೆ. ಜೈವಿಕ ಸಂಬಂಧ ಭಾಷೆಯನ್ನು ಮೀರಿದ್ದುದು. ಸ್ಥಳೀಯವಾದ ಒಂದು ಜೈವಿಕ ವಿವರದ ಆಚೆ ತುದಿಯ ಕುಡಿಯು ಜಗತ್ತಿನ ಇನ್ನಾವುದೊ ಜೈವಿಕ ವಿವರದ ಜೊತೆ ಸಂಬಂಧ ಸಾಧಿಸಿಕೊಂಡಿರುತ್ತದೆ. ಇದು ಭೂಮಿಯ ಮೇಲಿನ  ಯಾವುದೋ ಒಂದು ಮೂಲೆಯ ಆಹಾರ ಧಾನ್ಯವು ಇನ್ನಾವುದೊ ಗೋಲದ ಮಾನವರ ಅಸ್ತಿತ್ವದ ಆಹಾರವಾಗಿ ಮಾರ್ಪಟ್ಟಿರುವಂತೆ ಜೈವಿಕ ಬೇರುಗಳು ಎಲ್ಲಿಂದೆಲ್ಲಿಗೋ ಚಾಚಿಕೊಂಡಿರುತ್ತದೆ. ಜೀವಜಾಲ ಜಾನಪದದ ಅವ್ಯಕ್ತ ಸಂಗತಿಗಳು ಹೀಗೆಯೇ ಎಲ್ಲಿಂದಲೋ ಹುಟ್ಟಿ ಎಲ್ಲೆಲ್ಲಿಗೋ ವ್ಯಾಪಿಸಿಕೊಳ್ಳುವಂತೆ ವಿಶ್ವಾತ್ಮಕ ಜೈವಿಕತೆಯ ಸಂಬಂಧಗಳ ಕಡೆಗೆಯೇ ತುಡಿಯುತ್ತಿರುತ್ತವೆ. ಹಂಪಿ ಪರಿಸರದ ಜೀವಜಾಲ ಜಾನಪದದ ಮೇಲುನೋಟದಲ್ಲಿ ಇಂತಹ ದೂರಗಾಮಿ ಸಂಗತಿಗಳು ಕಾಣದಿದ್ದರೂ ಅಂತರ್ಯದಲ್ಲಿ ಅವು ಬೆಸುಗೆಯಾಗಿರುತ್ತವೆ. ಭೂಖಂಡಗಳು ಈಗ ಬೇರೆ ಬೇರೆಯಾಗಿದ್ದರೂ ಭೂಮಿ ಒಂದೇ ಆಗಿ ವಿಕಾಸಗೊಂಡಿರುವುದರಿಂದ ಜೈವಿಕ ಸಂಬಂಧಗಳು ಎಲ್ಲ ಜನಪದಗಳಿಗೂ ವೈವಿಧ್ಯ ರೂಪದಲ್ಲಿ ಹೊಂದಿಕೆಯಾಗುತ್ತವೆ. ಜೀವಜಾಲದ ಎಷ್ಟೋ ಸಂಬಂಧಗಳು ಅಳಿವಿನ ಅಂಚಿಗೆ ಸರಿಯುತ್ತಿರುವ ಈ ಕಾಲಮಾನದಲ್ಲಿ ಜೀವಜಾಲ ಜಾನಪದದ ಅಧ್ಯಯನವನ್ನು ವಿಶೇಷವಾಗಿ ಸಾರ್ವತ್ರಿಕವಾಗಿ ವಿಸ್ತರಿಸಿಕೊಳ್ಳಬೇಕಾಗಿದೆ. ಹಾಗೆ ನೋಡಿದರೆ ಇಂತಹ ಸ್ಥಳೀಯತೆಯ ಜೀವ ವೈವಿಧ್ಯದ ವಿವರಗಳಿಂದಲೇ ಅಖಂಡವಾದ ಸಾರ್ವತ್ರಿಕವಾದ ಸಾಮಾಜಿಕ ಮೌಲ್ಯಗಳು ರೂಪುಗೊಂಡಿರುವುದು. ಹಂಪಿ ಪರಿಸರದ ಜೀವಜಾಲ ಜಾನಪದ ಕೂಡ ಇಂತಹ ವಿಚಾರಗಳಿಗೆ ಪೂರಕವಾಗಿ ಜೈವಿಕ ಸಂಬಂಧಗಳನ್ನು ದಾರಣ ಮಾಡಿಕೊಂಡಿರುವುದು ಮಹತ್ವದ್ದಾಗಿದೆ.
ಹಂಪಿ ಪರಿಸರದ ಪಶುಪಾಲಕ ಸಂಸ್ಕೃತಿಯ ಅವ್ಯಕ್ತ ಸಂಬಂಧಗಳನ್ನು ಅದರ ಜೀವಜಾಲದ ಜಾನಪದದಿಂದ ಪರಿಭಾವಿಸಬಹುದು. ಜಾನಪದ ಪರಂಪರೆಯಲ್ಲಿ ಜೀವಜಾಲಕ್ಕೆ ವಿಶೇಷ ಸ್ಥಾನವಿದೆ. ಪರಿಸರ ಜಾನಪದ ಎನ್ನುವ ವಿಶಾಲ ವ್ಯಾಪ್ತಿಯಲ್ಲಿ ಜನಪದರ ಜೀವಜಾಲದ ತಿಳುವಳಿಕೆಯನ್ನು ಗ್ರಹಿಸಬಹುದು. ಪರಿಸರವನ್ನು ಅದರ ಜೀವಜಾಲದ ಸಂಬಂಧದಿಂದ ಅರ್ಥಮಾಡಿಕೊಳ್ಳಲು ವಿವೇಚಿಸಿದ್ದರ ಪರಿಣಾಮವೇ ಪರಿಸರ ಜಾನಪದ. ಮನುಷ್ಯರು ಉಗಮ ವಿಕಾಸದ ಉದ್ದಕ್ಕೂ ನಿಸರ್ಗದ ಜೊತೆ ಮುಖಾಮುಖಿಯಾಗಿ ಪಡೆದುಕೊಂಡ ಎಲ್ಲ ಅನುಭವಗಳು ಪರಿಸರವನ್ನು ಅರ್ಥೈಸುವ ರೀತಿಯನ್ನೆ ಬಿಂಬಿಸುತ್ತವೆ. ಈ ನಿಸರ್ಗದಲ್ಲಿ ತನ್ನ ಸ್ಥಾನ ಯಾವುದು. ಇದರ ಜೊತೆ ತನ್ನ ಸಂವಹನ ಹೇಗೆ, ಈ ಜೀವ ಪರಿಸರದ ವೈವಿಧ್ಯತೆಯಲ್ಲಿ ತಾನು ಬದುಕಿ ಉಳಿಯಬೇಕಾದರೆ ಮಾಡಬೇಕಾದ ಉಪಾಯಗಳು ಯಾವುವು ಎಂಬ ಸುದೀರ್ಘ ಚಿಂತನೆ, ಹೋರಾಟ, ಒಪ್ಪಂದಗಳು ಸಂಸ್ಕೃತಿಗಳಲ್ಲಿ ವ್ಯಕ್ತವಾಗಿವೆ. ಮಾನವ ವಿಕಾಸದ ಅಖಂಡ ನೈಸರ್ಗಿಕ ಸಂಬಂಧದ ಅಭಿವ್ಯಕ್ತಿಯೆ ಜೀವಜಾಲ ಜಾನಪದ. ಜೀವಜಾಲದ ನಿರಂತರ ಹೊಂದಾಣಿಕೆಯಿಂದಲೇ ನಾಗರೀಕತೆಗಳು ಬೆಳೆದಿರುವುದು. ಬೇಟೆ ಸಂಸ್ಕೃತಿ, ಪಶುಪಾಲಕ ಸಂಸ್ಕೃತಿ, ಕೃಷಿ ಸಂಸ್ಕೃತಿ, ಕೈಗಾಗಿಕೆ ಸಂಸ್ಕೃತಿ ಇವೆಲ್ಲವೂ ನಿಸರ್ಗ ಸಂಬಂಧಿ ಚಟುವಟಿಕೆಗಳು ಹಾಗು ಮಾನವರ ಸಾಮಾಜಿಕ ರಚನೆಯ ಸ್ವರೂಪವೇ ಆಗಿವೆ. ಒಂದಲ್ಲ ಒಂದು ಬಗೆಯಲ್ಲಿ ಜೀವಜಾಲದ ಸಂಪತ್ತನ್ನು ಆಶ್ರಯಿಸಿಯೆ ಯಾವುದೆ ಕಾಲದ ಸಮಾಜವು ಬದುಕುಳಿಯಲು ಸಾಧ್ಯವಾಗುವುದು. ತಂತ್ರಜ್ಞಾನದ ಬಲ ಎಷ್ಟೇ ಉನ್ನತವಾಗಿದ್ದರೂ ಮನುಷ್ಯ ತಂತ್ರಜ್ಞಾನವನ್ನೆ ಆಹಾರ ಎಂದು ಸೇವಿಸಿ ಬದುಕಲಾಗದು. ಜೀವಜಾಲದ ವಿಶ್ವಾತ್ಮಕ ಸಂಬಂಧವಿಲ್ಲದೆ ಮನುಷ್ಯ ಸಮಾಜ ಉಳಿಯಲಾರದು.
ಪಶುಪಾಲಕ ಜೀವಜಾಲ
ಹಂಪಿಯ ಜೀವಜಾಲ ಜಾನಪದವನ್ನು ಪಶುಪಾಲಕ ಸಂಸ್ಕೃತಿಯಿಂದಲೇ ನೋಡಬೇಕಾಗುತ್ತದೆ. ಪ್ರಧಾನವಾಗಿ ಪಶುಪಾಲಕ ಸಮಾಜವು ಜೀವಜಾಲವನ್ನೆ ಜೀವನ ವಿಧಾನವಾಗಿ ಕಂಡಿತ್ತು. ಬೇಟೆಯ ಕಠಿಣ ಜೀವನಕ್ಕಿಂತ ಬೇಟೆಗೆ ಒಳಪಡಬಹುದಾದ ಕೆಲವು ಸುಲಭ ಪ್ರಾಣಿಗಳನ್ನು ಪಳಗಿಸಿ ಅವುಗಳನ್ನೆ ಸಂಪತ್ತನ್ನಾಗಿ ಪರಿವರ್ತಿಸಿಕೊಳ್ಳುವುದು ಆದಿ ಹಂಪಿಯ ಪಶುಪಾಲಕ ಜನಗಳಿಗೂ ಕಂಡಿದೆ. ಹಾಗಾಗಿಯೇ ಹಂಪಿ ಪರಿಸರದಲ್ಲಿ ಪಶುಪಾಲಕ ಸಮುದಾಯಗಳು ವಿಶೇಷವಾಗಿ ಬೆಳೆದಿರುವುದು. ನೈಸರ್ಗಿಕ ಪರಿಸರ ಕೂಡ ಇಂತಹ ಪಲ್ಲಟಕ್ಕೆ ಅವಕಾಶ ಮಾಡಿದೆ. ಎಲ್ಲಿ ಆಹಾರದ ಅಪರಿಮಿತ ಅವಕಾಶ ಸಾಧ್ಯವೋ ಅಂತಲ್ಲೆಲ್ಲ ಪಶುಪಾಲಕ ಸಂಸ್ಕೃತಿಗಳು ಫಲವತ್ತಾಗಿ ಬೆಳೆದೆವೆ. ಪಶು ಆಹಾರದ ಸಾರ್ವಭೌಮತ್ವಕ್ಕೆ ಉಂಟಾದ ಪೈಪೋಟಿಯಲ್ಲಿ ಯಶಸ್ವಿಯಾದ ಸಮುದಾಯಗಳು ಮಾತ್ರ ಹಂಪಿ ಪರಿಸರದಲ್ಲಿ ಬೇಡ, ಗೊಲ್ಲ, ಕುರುಬ ಇತರೆ ಸಮುದಾಯಗಳಾಗಿ ಗುರುತಿಸಿಕೊಂಡವು. ಈ ಪೈಪೋಟಿಯಲ್ಲಿ ಗೆಲ್ಲಲಾಗದ ಸಮುದಾಯಗಳು ಅಲೆಮಾರಿಯಾಗಿ ಚದುರಿ ಹೋದವು. ಹಾಗೆ ಚದುರಿದ ಬೇಟೆ ಸಮುದಾಯಗಳು ಅಲೆಮಾರಿಯಾಗಿ ಉಪ ವೃತ್ತಿಗಳನ್ನು ಕಂಡುಕೊಂಡವು. ಅವುಗಳು ಅತ್ತ ಪೂರ್ಣ ಬೇಟೆ ಸಂಸ್ಕೃತಿಯನ್ನೂ ಉಳಿಸಿಕೊಳ್ಳಲಾಗದೆ ಇತ್ತ ಪಶುಪಾಲಕ ಸಮಾಜವಾಗಿಯಾ ಬೆಳೆಯಲಾಗದೆ ಅತಂತ್ರ ಸ್ಥಿತಿಯಲ್ಲಿ ಅಲೆಮಾರಿಗಳಾಗಿ ಹೋದವು. ಜೀವಜಾಲದ ಸಂಬಂಧವನ್ನು ಗಾಢವಾಗಿ ವಿಸ್ತರಿಸಿಕೊಳ್ಳಲು ಅನೇಕ ಭಗ್ನ ಅಲೆಮಾರಿಗಳಿಗೆ ಸಾಧ್ಯವಾಗಲಿಲ್ಲ. ಹಂಪಿ ಪರಿಸರಕ್ಕೆ ಪ್ರತಿವರ್ಷ ಬಂದು ಹೋಗುವ ಪಶುಪಾಲಕ ಸಮುದಾಯಗಳು ನಿಸರ್ಗದ ಅವಲಂಬನೆಯಲ್ಲಿ ಪಶು ಸಂಪತ್ತನ್ನು ಬೆಳೆಸುವ ಕ್ರಮ ಬೇರೆಯಾಗಿತ್ತು. ಆದರೆ ಅಲೆಮಾರಿ ಸಮುದಾಯಗಳು ಪಶುಸಂಪತ್ತಿನಿಂದ ವಂಚಿತವಾದ ಮೇಲೆ ಅವು ನಿಸರ್ಗದ ಕಳಚಿದ ಕೊಂಡಿಯಂತೆ ದೂರ ದೂರ ಸರಿದಿವೆ. ಈಗಲೂ ಹಂಪಿ ಪರಿಸರಕ್ಕೆ ಬಂದು ಹೋಗುವ ಅಲೆಮಾರಿಗಳು ನಗರೀಕರಣದ ದಾಳಿಗೆ ಸಿಲುಕಿ ನಿಸರ್ಗದ ಸುಂದರ ಪರಿಸರದಿಂದ ಬಹಳ ದೂರಕ್ಕೆ ಎಸೆಯಲ್ಪಟ್ಟಿವೆ. ಇಂತಹ ಸ್ಥಿತಿಯಲ್ಲಿ ಅವರವರ ಜೀವಜಾಲ ಜಾನಪದವನ್ನು ಅರಸುವುದು ರಮ್ಯ ಸೈದ್ದಾಂತಿಕತೆಯ ಅಧ್ಯಯನದಂತೆ ಕಾಣಬಲ್ಲದು. ಹೀಗಿದ್ದರೂ ಹಂಪಿ ಪರಿಸರದಲ್ಲಿ ಪಳೆಯುಳಿಕೆಯಂತಿರುವ ಈ ಬಗೆಯ ಛಿದ್ರ ವಿವರಗಳನ್ನೆಲ್ಲ ಜೀವಜಾಲದ ಪಲ್ಲಟಗಳಲ್ಲಿಟ್ಟು ಅಭ್ಯಾಸ ಮಾಡಬೇಕಿದೆ. ಅಲೆಮಾರಿ ಸಮುದಾಯಗಳು ಹಂಪಿ ಪರಿಸರಕ್ಕೆ ಪ್ರತಿ ವರ್ಷವು ವಲಸೆ ಬಂದು ಗುಡಾರ ಹೂಡಿ ಮುಂದಿನ ನೆಲೆಗಳಿಗೆ ಹೊರಟು ಹೋಗುತ್ತವೆ. ಈ ಬಗೆಯ ಅಲೆದಾಟದ ದಿಕ್ಕೆಟ್ಟ ಸ್ಥಿತಿಯು ಭಾಗಶಃ ವಿಜಯನಗರ ಪೂರ್ವಕಾಲದ ಪಶುಪಾಲಕ ಸಮುದಾಯಗಳ ಘರ್ಷಣೆಯ ಪರಿಣಾಮವೂ ಆಗಿರಬಹುದು. ಮಧ್ಯಕಾಲೀನ ಸಾಮ್ರಾಜ್ಯಗಳು ಜಾತಿ ವ್ಯವಸ್ಥೆಯನ್ನು ಪುನರ್ ನವೀಕರಿಸುವ ಸಂದರ್ಭದಲ್ಲಿ ದಿಕ್ಕೆಟ್ಟ ಅಲೆಮಾರಿ ಸಮುದಾಯಗಳು ತಮಗೆ ಸೂಕ್ತವೆಂದು ತೋಚಿದ ಒಂದೊಂದು ಉಪವೃತ್ತಿಯನ್ನೆ ಜಾತಿಯಾಗಿ ಮಾರ್ಪಡಿಸಿಕೊಂಡಿವೆ.
ಈ ಬಗೆಯ ಬಿಕ್ಕಟ್ಟಿನಲ್ಲಿ ನಿಸರ್ಗದ ಜೀವಜಾಲದ ಜಾನಪದ ಸಂಬಂಧವು ವಿಶೇಷವಾಗಿ ವಿಸ್ತರಿಸಲಿಲ್ಲ. ಅಲ್ಲದೆ ಅಸಂಖ್ಯಾತ ಜನ ವಸತಿಗಳಿಗೆ ಭೂಮಿಯ ಪಾಲು ಸಿಕ್ಕಿರಲಿಲ್ಲ. ಸಿಕ್ಕಿದ್ದ ಕೆಲವೇ ಸಮುದಾಯಗಳು ಭೂಮಾಲೀಕ ಸ್ವಭಾವದಲ್ಲಿ ಜೀವಜಾಲದ ವೈವಿಧ್ಯ ಸಂಬಂಧಗಳಿಗೆ ತೆರೆದುಕೊಳ್ಳಲಿಲ್ಲ. ಅಲಕ್ಷಿತವಾಗಿದ್ದ ಜನಪದ ಸಮುದಾಯಗಳು ಮಾತ್ರ ’ಆಕಾಶವೆ ಹೊದಿಕೆ ಭೂಮಿಯ ಚಾಪೆ’ ಆದರೂ ಕೃಷಿ ಸಂಸ್ಕೃತಿಯಲ್ಲಿ ಸಾಕು ಪ್ರಾಣಿಗಳ ಬಗ್ಗೆ ಗಾಢವಾದ ಸಂಬಂಧ ಉಳಿದೇ ಇತ್ತು. ಪಶುಪಾಲಕ ಸಮಾಜಗಳಿಗೆ ಪಶು ಸಂಬಂಧವೇ ನಿರ್ಣಾಯಕವಾಗಿದ್ದರಿಂದ ಅವು ಭಾವನಾತ್ಮಕವಾದ ನಿಲುವಿಗೂ ಬದ್ಧವಾಗಿದ್ದವು. ಜನಪದ ಪರಂಪರೆಗಳು ಜೀವಜಾಲದ ನ್ಯಾಯದಲ್ಲಿಯೆ ಬಾಳುವೆ ಸಾಗಿಸಿರುವುದು. ಹಂಪಿ ಪರಿಸರದ ಗ್ರಾಮ ಪರಂಪರೆಗಳು ನಿರಂತರವಾಗಿ ಆದುನಿಕತೆಯ ಜೊತೆ ಮುಖಾಮುಖಿ ಆಗುತ್ತಲೆ ಬಂದಿವೆ. ಗತಕಾಲದ ಜೈವಿಕ ಸಂಸ್ಕೃತಿ ಮುಖ್ಯವೊ ವರ್ತಮಾನದ ಬದುಕುಳಿಯುವ ಪೈಪೋಟಿಯ ಆದುನಿಕತೆ ಅನಿವಾರ್ಯವೊ ಎಂಬ ಸವಾಲಿನಲ್ಲಿ ಈ ಗ್ರಾಮ ಪರಂಪರೆಗಳು ದಿಕ್ಕಟ್ಟಿವೆ. ಅತ್ತ ಪರಂಪರೆಯ ಜೈವಿಕ ಕೊಂಡಿಗಳನ್ನು ಮುಂದುವರಿಸಲಾಗದೆ ಇತ್ತ ಆಧುನಿಕತೆಯ ಅರ್ಥಪೂರ್ಣ ಸಂವಾದಕ್ಕೂ ಅನ್ವಯಿಕತೆಗೂ ಹೊಂದಲಾರದೆ ಸಾಗಿರುವ ಹಂಪಿಯ ಗ್ರಾಮಗಳು ವಿಶ್ವ ಪರಂಪರೆಯ ಬರಿದೇ ಘನತೆಯಲ್ಲಿ ಕಳೆದುಹೋಗುತ್ತಿವೆ. ನಿನ್ನೆಯ ಪಶುಪಾಲಕ ಸಮಾಜಗಳು ಇಂದಿನ ಆಧುನಿಕ ಜನಪದಗಳ ಜೊತೆ ಬದುಕುಳಿಯಬೇಕಾದ ಪೈಪೋಟಿಗೆ ಒಳಪಟ್ಟಿವೆ. ಇಂತಹ ಯಾವ ಪೈಪೋಟಿಗೂ ಪಶುಪಾಲಕ ಸಮಾಜಗಳಾಗಲಿ, ಜೈವಿಕ ಗ್ರಾಮ ಸಂಸ್ಕೃತಿಯ ಸಮುದಾಯಗಳಾಗಲಿ ತಂತಾನೆ ಮುಂದೆ ಬಂದಿರಲಿಲ್ಲ. ಇದು ಅಜೈವಿಕ ಪೈಪೋಟಿ. ಅನ್ಯಾಯದ ಬಲವಂತ ಹೊಂದಾಣಿಕೆಯ ಒಪ್ಪಂದದ ಒತ್ತಡ. ಇಂತಹ ಸ್ಥಿತಿಯಲ್ಲಿ ಪಶುಪಾಲಕ ಸಮಾಜಗಳು ನಿಸರ್ಗವನ್ನು ರಮ್ಯವಾಗಿ ಧ್ಯಾನಿಸಲಾರದಷ್ಟು ಪೈಪೋಟಿಯ ದಣಿವಿಗೆ ತುತ್ತಾಗಿರುತ್ತವೆ. ಹೀಗಾಗಿಯೆ ಜೀವಜಾಲದ ನೆನ್ನೆಯ ಎಲ್ಲ ಸಂಬಂಧಗಳನ್ನು ವ್ಯಾಪಕವಾಗಿ ಮರುರೂಪಿಸಲು ಇಲ್ಲಿನ ಜನಪದಗಳಿಗೆ ಸಾಧ್ಯವಾಗದೇ ಹೋಗಿರಬಹುದು.
ಹಂಪಿಯ ಜೀವಜಾಲ ಜಾನಪದದಲ್ಲಿ ಗ್ರಾಮ ಪರಂಪರೆಗಳು ರೂಢಿಸಿಕೊಂಡಿರುವ ಕೃಷಿ ಪದ್ಧತಿಗಳು ಕೂಡ ಈ ನಿಟ್ಟಿನಲ್ಲಿ ರೂಪಾಂತರಗೊಂಡಿವೆ. ಸಹಜ ಕೃಷಿ, ಸಾವಯವ ಕೃಷಿ, ಪ್ರಾಚೀನ ಬೇಸಾಯ ಪದ್ಧತಿಯ ಕುರುಹುಗಳು ಅಪರೂಪಕ್ಕೆ ಮಾತ್ರ ಉಳಿದೆವೆ. ಜೀವಜಾಲ ಜಾನಪದದ ವ್ಯಾಪ್ತಿಯಲ್ಲಿ ದೇಸೀಯ ಬಿತ್ತನೆ ಬೀಜಗಳ ತಿಳುವಳಿಕೆಯೂ ಮಹತ್ವದ ಸಂಗತಿ. ಅದನ್ನು ಪ್ರತ್ಯೇಕವಾಗಿಯೇ ಅಧ್ಯಯನ ಮಾಡಬೇಕಾಗುತ್ತದೆ. ನಿಸರ್ಗದ ಸುತ್ತಲಿನ ಆಚರಣೆಗಳು ಹಂಪಿ ಪರಿಸರಲ್ಲಿ ವ್ಯಾಪಕವಾಗಿವೆ. ಇವು ಕೂಡ ಜೀವಜಾಲದ ಆದಿಮ ಸ್ಥಿತಿಯನ್ನು ಬಿಂಬಿಸಬಲ್ಲವು. ಮೊದಲಿಗೆ ಜೀವಜಾಲದ ಪ್ರಾಥಮಿಕ ಆಕರಗಳನ್ನು ಹೊಂದಿಸಿಕೊಂಡು ಮುಂದಿನ ಹಂತದಲ್ಲಿ ಆಚರಣೆಗಳ ನೆಲೆಯಿಂದಲೇ ಗತಕಾಲದ ಜೈವಿಕ ಆಯಾಮಗಳನ್ನೆಲ್ಲ ಪರಿಶೀಲಿಸಬಹುದು. ಯಾವುದೇ ಪಶುಪಾಲಕ ಸಮಾಜವೂ ತನಗೆ ತಾನೇ ಸ್ವಾತಂತ್ರ್ಯವಲ್ಲ. ಅದು ಆಧುನಿಕತೆಯ ವೇಗದ ಬೇರೆ ಬೇರೆ ಸಮಾಜಗಳ ಜೊತೆ ಲಾಭ ನಷ್ಟಗಳ ಲೆಕ್ಕದಲ್ಲಿ ವ್ಯವಹರಿಸಬೇಕಾಗಿದೆ. ಲಾಭ ನಷ್ಟಗಳು ಜೈವಿಕ ವ್ಯವಸಾಯದಲ್ಲಿ ಹಿಂದೆ ಪಶುಪಾಲಕರಿಗೆ ಸಮಸ್ಯೆಯೇ ಆಗಿರಲಿಲ್ಲ. ಬದಲಾದ ಆರ್ಥಿಕ ಕ್ರಮಗಳಲ್ಲಿ ಜೀವಜಾಲದ ಒಪ್ಪಂದಗಳು ಜನಪದರಿಗೆ ನಷ್ಟದ ಬಾಬತ್ತೇ ಆಗಿವೆ. ಹಂಪಿಯ ವಿಶ್ವ ಪರಂಪರೆಯ ಗ್ರಾಮಗಳು ತುಂಗಭದ್ರಾ ನದಿಯ ಗತಕಾಲದ ಜೀವಜಾಲ ರಮ್ಯತೆಯಲ್ಲಿ ಈಗ ವ್ಯವಹರಿಸಲಾರವು. ಜೀವಜಾಲದ ಕೊಂಡಿಗಳು ನಾಶವಾಗುವುದು ಸಾಮ್ರಾಜ್ಯಗಳ ವಿನಾಶದ ಎದಿರು ಬಹುದೊಡ್ಡ ನಷ್ಟವೇ ಸರಿ. ವಿಜಯನಗರ ಸಾಮ್ರಾಜ್ಯ ಅಳಿದಿದ್ದರೂ ಅಲ್ಲಿನ ಪರಿಸರ ಜೀವಿಗಳು ಅಳಿಯಲಿಲ್ಲ. ಅಂತೆಯೇ ಅಲ್ಲಿನ ಪರಿಸರದ ಆಧಾರದಲ್ಲಿ ವ್ಯಾಪಿಸಿದ್ದ ಪಶುಪಾಲಕ ಸಮಾಜಗಳೂ ನಾಶವಾಗಲಿಲ್ಲ. ಬದಲಾಗುವ ಪ್ರಕ್ರಿಯೆಗಳಲ್ಲಿ ಎಲ್ಲ ನೆನಪುಗಳು ಒಂದೇ ಪ್ರಮಾಣದಲ್ಲಿ ಉಳಿಯುವುದಿಲ್ಲ. ಅಳಿದುಳಿದ ಸಂಗತಿಗಳ ಆಧಾರದಿಂದಲೇ ಅಳಿದ ಸಂಗತಿಗಳನ್ನು ಪುನರ್ ರೂಪಿಸಬಹುದು. ಹಂಪಿ ಪರಿಸರದ ಜೀವಜಾಲವನ್ನು ಜನಪದ ಪರಂಪರೆಗಳು ಒಂದೇ ಬಗೆಯಲ್ಲೇನು ಭಾವಿಸಿಲ್ಲ. ಒಂದೊಂದು ಸಮುದಾಯಕ್ಕೂ ಆ ವಿವರಗಳು ಬದಲಾಗಬಲ್ಲವು. ಕಾಲದ ಅಲೆಗಳು ಕೂಡ ಈ ಸ್ಥಿತಿಗೆ ಕಾರಣವಾಗಬಲ್ಲವು. ಜೀವಜಾಲ ಜಾನಪದದ ಈ ವೈವಿಧ್ಯ ವಿವರಗಳನ್ನು ನೋಡಿದರೆ ಇದೆಲ್ಲ ಸಾಧಾರಣ ವಿಷಯಗಳಂತೆ ಕಾಣಬಹುದು. ವಸ್ತುನಿಷ್ಟ ವಿವರಗಳ ಆಚೆಗಿನ ದೃಷ್ಟಿಯನ್ನು ಭಾವಿಸಿದರೆ ಮಾತ್ರ. ಈ ವಿವರಗಳಿಗೂ, ಜನಪದ ಪರಂಪರೆಗಳ ಜೀವನ ವಿಧಾನಗಳಿಗೂ, ಜೀವವಿಜ್ಞಾನದ ವರ್ತಮಾನದ ನಿರ್ವಚನಗಳಿಗೂ ಹಾಗೂ ಇಲ್ಲಿನ ಎಲ್ಲಾ ಜೀವಜಾಲ ಜಾನಪದದ ದೇಶಿಯ ವಿವರಗಳಿಗೂ ಸಂವಹನ ಸಾಧ್ಯವಾಗುತ್ತದೆ. ಹಂಪಿ ಪರಿಸರದಲ್ಲಿದ್ದ ಜೀವಜಾಲವನ್ನು ಕೇಂದ್ರಿಕರಿಸಿ ಇಲ್ಲಿನ ಜನಪದರ ಪರಂಪರೆಗಳಲ್ಲಿ ಅವುಗಳ ಬಗೆಗಿನ ನಿಲುವು ಹೇಗೆ ವ್ಯಕ್ತವಾಗಿದೆ ಎಂಬುದನ್ನು ವಿವಿಧ ನೆಲೆಯ ವ್ಯಾಪ್ತಿಗಳಲ್ಲಿ ವಿವರವಾಗಿ ಈ ಕೆಳಗೆ ವಿಂಗಡಿಸಿದಂತೆ ಚರ್ಚಿಸಬಹುದು.
* ಹಂಪಿ ಪ್ರಾಣಿ ಜಾನಪದ
* ಹಂಪಿ ಜಲಚರ ಜಾನಪದ
* ಹಂಪಿ ಪಕ್ಷಿ ಜಾನಪದ
* ಹಂಪಿ ಸಸ್ಯ ಜಾನಪದ
* ಹಂಪಿ ಕೀಟ ಜಾನಪದ
* ಹಂಪಿ ಜಲ ಜಾನಪದ
* ಹಂಪಿ ಭೌಗೋಳಿಕ ಜಾನಪದ
* ಅಳಿವಿನ ಅಂಚಿನ ಜಾನಪದ
ಪ್ರಧಾನವಾಗಿ ಕಂಡುಬರುವ ಈ ಪ್ರಕಾರಗಳಲ್ಲಿ ಹಂಪಿಯ ಜೀವಜಾಲ ಜಾನಪದದ ಸಂಬಂಧಗಳನ್ನು ಮುಂದಿನ ಅಧ್ಯಾಯಗಳಲ್ಲಿ ಪರಿಶೀಲಿಸುವ.
೩. ಹಂಪಿ ಪ್ರಾಣಿ ಜಾನಪದ 
(೧)
ಪ್ರಾಣಿ ಜಾನಪದದ ಮೊದಲ ಹಂತ ಬೇಟೆ ಸಂಸ್ಕೃತಿ. ಅದರ ಎರಡನೆ ಹಂತವೇ ಪಶುಪಾಲಕ ಸಂಸ್ಕೃತಿ. ಮುಂದಿನ ಮೂರನೆ ಹಂತ ಕೃಷಿ ಸಂಸ್ಕೃತಿ. ಈ ಮೂರೂ ಹಂತಗಳಲ್ಲಿ ಜೀವಜಾಲದ ಮಾನವರ ಸಂಬಂಧ ನಿಸರ್ಗದಲ್ಲಿ ವಿಶೇಷವಾಗಿ ಬೆಳೆದಿದೆ. ಪ್ರಾಣಿಗಳನ್ನು ಉಗ್ರಮಾಗಿ ಬೇಟೆ ಆಡುವ ಸ್ವಭಾವ ತಣಿಯುತ್ತಿದ್ದಂತೆ ಮಾನವರ ವಿವೇಕವು ರೂಪಾಂತರ ಹೊಂದಿದೆ. ಬರ್ಬರ ಬದುಕು ನಿಸರ್ಗದಲ್ಲಿ ಬಹಳ ಕಾಲ ತಮ್ಮನ್ನು ಉಳಿಸಲಾರದು ಎಂದು ಮನವರಿಕೆ ಆಗುತ್ತಿದ್ದಂತೆ ಜೀವಜಾಲದ ಜೊತೆ ಅಸ್ತಿತ್ವದ ಸ್ನೇಹವನ್ನು ಸಾಧಿಸಲು ಮನುಷ್ಯ ತೀರ್ಮಾನಿಸಿದ್ದಾನೆ. ಆಹಾರಕ್ಕಾಗಿ ಬೇಟೆ ಆಡುತ್ತಿದ್ದರೆ ಉಳಿದ ಸಮಯದಲ್ಲಿ ಏನು ಮಾಡುವುದು ಮತ್ತು ಎಲ್ಲ ಕಾಲದಲ್ಲೂ ರಕ್ಷಣೆಯ ತಂತ್ರಗಳನ್ನು ಹೇಗೆ ಕಾಯ್ದುಕೊಳ್ಳುವುದು ಎಂಬ ನೈಸರ್ಗಿಕ ಸವಾಲುಗಳು ಎದುರಾಗಿವೆ. ಈ ಸ್ಥಿತಿಯಲ್ಲಿ ಪ್ರಾಣಿಗಳನ್ನು ಪಳಗಿಸಿ ಅವುಗಳನ್ನು ಬೆಳೆಸಿ ತಾನೂ ಉಳಿಯುವ ಸಾಮರ್ಥ್ಯವನ್ನು ಮನುಷ್ಯ ರೂಪಿಸಿಕೊಂಡಿದ್ದಾನೆ. ಇದಕ್ಕೆ ತಕ್ಕ ಭೌಗೋಳಿಕ ಅವಕಾಶವಿರಬೇಕಾದುದೂ ಕೂಡಾ ಮನುಷ್ಯರ ವಿವೇಚನೆಗಿಂತಲೂ ಮುಖ್ಯ. ವಿವೇಚನೆ ಮತ್ತು ನಿಸರ್ಗಗಳೆರಡೂ ಸೂಕ್ತ ಜೈವಿಕ ಅವಕಾಶವನ್ನು ಹೊಂದಾಣಿಕೆಯಲ್ಲಿ ಹೊಂದಿಸಿಕೊಂಡಾಗ ಬದುಕುಳಿಯುವ ವಿಧಾನಗಳು ತೆರೆದುಕೊಳ್ಳುತ್ತವೆ. ಪಶುಪಾಲಕ ಸಂಸ್ಕೃತಿಯು ಪ್ರಾಣಿಗಳ ಜೊತೆಗೆ ಇಂತಹ ಸಾಧ್ಯತೆಗಳನ್ನು ಕಂಡುಕೊಳ್ಳುವ ಮೂಲಕ ತನ್ನದೇ ಅಸ್ತಿತ್ವವನ್ನು ರೂಪಿಸಿಕೊಂಡಿದೆ.
ಹಂಪಿ ಪರಿಸರದ ಪಶುಪಾಲಕ ಸಮುದಾಯಗಳಲ್ಲಿ ಒಂದು ವಿಶೆಷ ಉಂಟಾಗಿದೆ. ಬೇಡ ಸಮುದಾಯ ಪಶುಪಾಲಕ ಸಮುದಾಯವಾಗಿ ರೂಪಾಂತರಗೊಂಡರೂ ಅದು ಪೂರ್ಣಪ್ರಮಾಣದ ಪಶುಪಾಲಕ ಸಮುದಾಯವೂ ಆಗದೆ ಅತ್ತ ಪೂರ್ಣಪ್ರಮಾಣದ ವಕ್ಕಲು ಸಮುದಾಯವೂ ಆಗದೆ ಈ ಎರಡೂ ಜೀವನ ಕ್ರಮಗಳನ್ನು ಉಳಿಸಿಕೊಂಡು ವಿಜಯನಗರ ಸಾಮ್ರಾಜ್ಯದ ನಗರೀಕರಣ ಪ್ರಕ್ರಿಯೆಗೆ ಸಿಲುಕಿ ಅದು ಸೈನಿಕ ಸಮುದಾಯವೂ ಆಗಿ ಪ್ರಭುತ್ವದ ಸೇವಕ ಸಮಾಜವೂ ಆಗುವ ವಿಪರ್ಯಾಸಗಳಿಗೆ ಒಳಗಾಗಿದೆ. ಆದಿವಾಸಿ ಬುಡಕಟ್ಟುಗಳು ಸಹ ಈ ಬಗೆಯ ಇಕ್ಕಟ್ಟುಗಳನ್ನು ಭಾರತದ ಉದ್ದಕ್ಕೂ ಸಾಮ್ರಾಜ್ಯಗಳು ದಾಳಿ ಮಾಡಿದಲ್ಲೆಲ್ಲ ಅನುಭವಿಸಿವೆ. ಹಂಪಿ ಪರಿಸರದ ಬೇಡ ಸಮುದಾಯ ವಿಜಯನಗರ ಸಾಮ್ರಾಜ್ಯದ ನಂತರ ಭೂಮಾಲೀಕ ಸಮುದಾಯವಾಗಿ ವ್ಯಾಪಿಸುವಲ್ಲೂ ವಿಫಲವಾಯಿತು. ವಕ್ಕಲುತನದಲ್ಲಿಯೂ ಅದು ಮುಂದೆ ಬರಲಾಗಲಿಲ್ಲ. ವಿಜಯನಗರ ಸಾಮ್ರಾಜ್ಯದ ಕಾಲಕ್ಕೆ ಹಂಪಿ ಪರಿಸರದಲ್ಲಿ ಪಡೆದಿದ್ದ ಕೃಷಿ ಭೂಮಿಯನ್ನು ಕೂಡ ಅದು ಉಳಿಸಿಕೊಳ್ಳಲು ಆಗಿರಲಿಲ್ಲ. ಜೀವಜಾಲದ ಭಾಗವಾಗಿದ್ದ ಸಮುದಾಯಗಳು ನಿಸರ್ಗದ ಹೊಂದಾಣಿಕೆಗೆ ಬದ್ಧವಾಗುತ್ತಿದ್ದಂತೆಯೇ ಸಾಮ್ರಾಜ್ಯದ ಅಂಕುಷಕ್ಕೂ ಒಳಗಾಗಬೇಕಾಯಿತು. ಸಹಜವಾಗಿದ್ದ ಜೀವಜಾಲದ ಸಂಬಂಧಗಳಲ್ಲಿ ವ್ಯತ್ಯಯ ಉಂಟಾಗಿ ಜೀವಜಾಲದ ವಿರುದ್ಧವಾಗಿಯೇ ಪ್ರಾಣಿಪಕ್ಷಿಗಳ ಮೇಲೆಯೆ ಕ್ರೂರವಾಗಿ ವರ್ತಿಸುವಂತೆ ಇಕ್ಕಟ್ಟನ್ನು ಸೃಷ್ಟಿಸಿತು. ಇದು ಸಹಜ ಬೇಟೆಯ ಕ್ರಮಕ್ಕೆ ವಿರುದ್ದವಾದುದಾಗಿತ್ತು. ಸಾಮ್ರಾಜ್ಯ ಪತನವಾಗಿ ಎಷ್ಟೋ ನೂರು ವರ್ಷಗಳು ಉರುಳಿದ ಮೇಲಾದರೂ ಅದು ತನಗೆ ಬೇಕೆನಿಸುವಷ್ಟು ಭೂಮಿಯನ್ನೂ ಪಡೆದುಕೊಳ್ಳಲಿಲ್ಲ. ಬೇಕಾಬಿಟ್ಟಿಯಾಗಿ ಬಿದ್ದಿದ್ದ ಹಂಪಿಯ ಫಲವತ್ತು ಭೂಮಿಯೆಲ್ಲವೂ ಪರರ ಪಾಲಾಯಿತು. ಒಂದು ಕಾಲಕ್ಕೆ ಪಶುಪಾಲದ ಸಮಾಜವಾಗಿ ವ್ಯಾಪಿಸಿದ್ದವರಲ್ಲಿ ಬೇಡ ಗೊಲ್ಲ ಸಮಾಜದವರೂ ಕೂಡ ಪ್ರಮುಖರಾಗಿದ್ದರು. ಕುರುಬರು ಮಾತ್ರ ತಮ್ಮ ಪ್ರಾಣಿಗಳ ಜೊತೆ ಭೂಮಿಯನ್ನೂ ಉಳಿಸಿಕೊಂಡರು. ಮೇಕೆ ಕುರು ದನಗಳನ್ನು ಕಡಿಮೆ ಪ್ರಮಾಣದಲ್ಲಿ ಸಾಕಿಕೊಂಡ ವ್ಯಾಸಬೇಡರು ಪಶುಪಾಲಕ ವೃತ್ತಿಯನ್ನು ವಕ್ಕಲುತನದ ಜೊತೆ ವಿಸ್ತರಿಸಿಕೊಳ್ಳಲು ಮುಂದಾಗಲೇ ಇಲ್ಲ. ಇದರ ಛಿದ್ರ ರೂಪಕಗಳು ಅವರ ಜೀವಜಾಲ ಜಾನಪದದಲ್ಲಿ ಅಸ್ಪಷ್ಟವಾಗಿ ವ್ಯಕ್ತವಾಗುತ್ತವೆ. ಸೈನಿಕರಂತೆ ಮುಗ್ಧ ಪ್ರಾಣಿಗಳ ಮೇಲೆ ಯುಗಾದಿ ಹಬ್ಬದ ಪ್ರಯುಕ್ತ ನಡೆಸುವ ಸಾಂಪ್ರದಾಯಿಕ ಬೇಟೆಯ ಆಚರಣೆ ಜೀವಜಾಲವನ್ನು ಕ್ರೂರವಾಗಿ ಕಾಣುವಂತೆ ಮಾಡಿದೆ.
ಹೀಗಾಗಿ ಪಶುಪಾಲದ ಬದುಕಿನ ಹಳೆಯ ನಂಬಿಕೆಗಳಲ್ಲೇ ಬೇಟೆ ಸಂಸ್ಕೃತಿಯ ಕ್ರಮಗಳನ್ನು ಉಳಿಸಿಕೊಳ್ಳಬೇಕಾಯಿತು. ಗತಕಾಲದ ಬೇಟೆ ಸಂಸ್ಕೃತಿಯ ಆಚರಣೆಗಳು ಈಗಲೂ ಬೇಡರಲ್ಲಿ ಉಳಿದುಕೊಂಡಿವೆ. ಪ್ರಾಣಿಗಳನ್ನು ಈ ಕಾಲದಲ್ಲಿ ಅವಲಂಬಿಸಿಯೆ ಬದುಕಬೇಕಾಗಿಲ್ಲವಾದರೂ ಬೇಡರು ಜೈವಿಕ ಆಹಾರ ಪರಂಪರೆಯ ಬೇರುಗಳನ್ನು ಅಷ್ಟು ಸುಲಭವಾಗಿ ತುಂಡರಿಸಿಕೊಳ್ಳಲಾರರು. ಹಂಪಿಯಲ್ಲೀಗ ಕಾಡು ಇಲ್ಲದಿದ್ದರೂ ಕಾಡಿನಲ್ಲು ಬದುಕಿದ್ದ ಬೇಡರ ಸ್ಮೃತಿಗಳು ಜೀವಂತವಾಗಿವೆ. ಪಶುಪಾಲಕ ನಂಬಿಕೆಗಳೂ ಬದುಕಿನ ಭಾಗವಾಗಿ ಮುಂದುವರಿದಿವೆ. ಅಲೆಮಾರಿ ಕುರುಬರು ತಮ್ಮ ಕುರಿಮಂದೆಗಳ ಜೊತೆ ಬದುಕುವ ಪರಿಯು ಬೇಟೆಯ ನೆನಪುಗಳಿಗಿಂತ ಭಿನ್ನವಾದದ್ದು. ಕುರುಬರ ಭೌಗೋಳಿಕ ನೆಲೆಗಳ ಜಾಡು ಪಶುಪಾಲನೆಯ ಜೊತೆ ಎಂದಿನಂತೆಯೇ ಸಾಗಿದೆ. ಬೇಡರ ಮತ್ತು ಕುರುಬರ ಹಾಗು ಗೊಲ್ಲರ ಪಶುಪಾಲಕ ನಂಬಿಕೆಗಳಲ್ಲು ವೈವಿಧ್ಯತೆ ಇದೆ. ಹಾಗೆಯೇ ಉಳಿದಂತೆ ಕರಕುಶಲ ಸಮುದಾಯಗಳ ಪ್ರಾಣಿ ಜಾನಪದವು ಭಿನ್ನವಾಗಿದೆ. ಇವರೆಲ್ಲರಿಗಿಂತಲೂ ಹೊಲೆಯರ ಮಾದಿಗರ ಪ್ರಾಣಿ ಸಂಬಂಧ ಹೊರತಾದುದು. ಸತ್ತ ಪ್ರಾಣಿಗಳನ್ನು ಹೊಲೆಮಾದಿಗರು ಸಂಸ್ಕಾರ ಮಾಡುವರು. ಅವುಗಳನ್ನು ಆಹಾರವಾಗಿಯೂ ಬಳಸುವರು. ಸತ್ತ ಪ್ರಾಣಿಗಳನ್ನು ಅವರು ತಿನ್ನಬಹುದು ಎಂಬ ಪರವಾನಗಿಯನ್ನೂ ಕೂಡ ಮೇಲು ಸಮಾಜ ನೀಡಿದೆ. ವೈದಿಕರಿಗೆ ಆಕಳು ಪವಿತ್ರ ಗೋಮಾತೆ. ಲಿಂಗಾಯಿತರು ಬಸವಣ್ಣನನ್ನು ಎತ್ತಿನ ಸಂಕೇತದಲ್ಲಿ ಪೂಜಿಸುವರು.
ಹಂಪಿ ಪರಿಸರದಲ್ಲಿ ಪಶುಪಾಲಕ ಸಮುದಾಯಗಳ ಪ್ರಾರಂಬಿಕ ಚಹರೆಗಳು ರೂಪುಗೊಂಡದ್ದರಿಂದ ಇಲ್ಲಿನ ಸಮುದಾಯಗಳ ಬದುಕಿನಲ್ಲಿ ಗತಕಾಲದ ಆ ಎಲ್ಲ ಸಂವೇದನೆಗಳು ರೂಪಾಂತರ ಪ್ರಕ್ರಿಯೆಗಳಲ್ಲಿ ಪ್ರತಿಫಲಿಸುತ್ತಲೆ ಇರುತ್ತವೆ. ಪ್ರಾಣಿಗಳ ಜೊತೆಗಿನ ಬದುಕನ್ನು ರೂಡಿಸಿಕೊಂಡವರು ನಿಜವಾದ ಪರಿಸರವಾದಿಗಳೇ ಇರಬೇಕು. ಪರಿಸರದ ಬಗ್ಗೆ ದೊಡ್ಡ ಮಾತನಾಡುವವರು ನಿಸರ್ಗದ ಬೇರುಗಳನ್ನೆ ಕಡಿದು ಕೊಂಡಿರುತ್ತಾರೆ. ಆದಿಮ ಸಮಾಜಗಳು ಒಂದೆಡೆ ಕಾಡಿನಲ್ಲೇ ನಿಂತುಬಿಟ್ಟಂತವು ಈಗಲೂ ಉಳಿದಿವೆ. ಅವುಗಳು ಪಶುಪಾಲಕ ಹಂತಕ್ಕೂ ಬರದೆ ಬೇಟೆಯನ್ನೂ ಮುಂದುವರಿಸದೆ ಸಹಜವಾಗಿ ಕಾಡಿನ ನಿಗೂಢಗಳನ್ನು ಅರಿತು ಬದುಕುಳಿಯುವ ಬಹುರೂಪಿ ಜೈವಿಕ ತಂತ್ರಗಳನ್ನು ಕಂಡುಕೊಂಡವು. ಹಂಪಿ ಪರಿಸರವು ಒಂದು ಕಾಲಕ್ಕೆ ಇಡಿಯಾಗಿ ಇಂತಹ ಸ್ವಭಾವದ ಆದಿವಾಸಿಗಳ ನೆಲೆಯೇ ಆಗಿದ್ದರೂ ರೂಪಾಂತರಗೊಳ್ಳುತ್ತಾ ಬಂದಂತೆ ಕೆಲವು ಆದಿವಾಸಿಗಳು ಬಹುದೂರದ ಕಾಡಿಗೆ ವಲಸೆ ಹೋಗಿವೆ. ಬೇಡರ ಸಹೋದರ ಸಂಬಂಧಿ ಆದಿವಾಸಿಗರು ದಕ್ಷಿಣ ಭಾರತದ ಉದ್ದಕ್ಕೂ ಇರುವ ಕಾಡುಗಳಲ್ಲಿ ಸಿಗಬಲ್ಲರು. ಇದನ್ನೆಲ್ಲ ಯಾಕೆ ಇಲ್ಲಿ ಪ್ರಸ್ತಾಪಿಸಬೇಕಾಯಿತೆಂದರೆ, ಹಂಪಿಯ ಜೀವಜಾಲದ ಪ್ರಾಣಿ ಜಾನಪದದ ಸಂಬಂಧವೂ ಆಷ್ಟೇ ವ್ಯಾಪಕವಾಗಿವೆ ಎಂಬ ಕಾರಣಕ್ಕಾಗಿ. ಕುರುಬ ಸಮುದಾಯವು ವಕ್ಕಲುತನವನ್ನು ರೂಢಿಸಿಕೊಂಡು ಅದು ಪ್ರಾಣಿಪಕ್ಷಿಗಳ ನೇರ ಸಂಬಂಧದಿಂದ ಹಿಂದಕ್ಕೆ ಸರಿಯಿತು. ಹೀಗಾಗಿಯೇ ಹಂಪಿಯ ಪ್ರಾಣಿ ಜಾನಪದದ ವಿವರಗಳಲ್ಲಿ ಅವರ ಗೈರುಹಾಜರಿಯು ಎದ್ದು ಕಾಣುವುದು.
ಆದರೆ ಹಂದಿಜೋಗಿಗಳು, ಕೊರಚರು ಹಂದಿ ಸಾಕಾಣಿಕೆಯ ಜೊತೆ ಪಶುಪಾಲಕ ವೃತ್ತಿಯ ಆಚೆಯೆ ಬದುಕಬೇಕಾದ ಪ್ರಮೇಯ ಎದುರಾಯಿತು. ಅತ್ಯಂತ ಕೀಳು ಪ್ರಾಣಿ ಎಂಬ ಕಾರಣಕ್ಕೆ ಅದನ್ನು ಸಾಕುವವರು ಕೂಡ ಕೀಳಾಗಬೇಕಾಯಿತು. ವಿಜಯನಗರ ಸಾಮ್ರಾಜ್ಯದ ರಾಜಲಾಂಛನವಾಗಿ ಹೇಗೆ ಇದು ಸ್ವೀಕಾರವಾಯಿತೊ ಎಂಬ ಅಚ್ಚರಿ ಸಹಜ. ವಿಷ್ಣುವಿನ ಹತ್ತು ಅವತಾರಗಳಲ್ಲಿ ವರಾಹ ಅವತಾರವೂ ಒಂದಲ್ಲವೇ! ಇದರ ಪ್ರಭಾವದಿಂದ ಹಂದಿಗಳಿಗೆ ಮಾನ್ಯತೆ ಸಿಕ್ಕರೂ ಅವನ್ನು ಸಾಕುವವರಿಗೆ ಗೌರವ ಸಿಗಲಿಲ್ಲ. ಪಶುಪಾಲಕರ ಸಂದರ್ಭದಲ್ಲಿ ಪ್ರಾಣಿಗಳ ಅವಿನಾಭಾವ ಒಂದು ಬಗೆಯಿದ್ದರೆ ಧಾರ್ಮಿಕವಾಗಿಯೂ ಪ್ರಾಣಿ ಪಕ್ಷಿಗಳು ದೈವಿಕವಾದ ಅವತಾರಗಳಲ್ಲಿ ಕಾಣಿಸಿಕೊಂಡಿವೆ. ವರಾಹ ಅವತಾರ, ಕೂರ್ಮಾವತಾರ, ನರಸಿಂಹಾವತಾರ, ಮತ್ಸ್ಯವತಾರಗಳು ಮಾನವರ ವಿಕಾಸದ ಪ್ರಾಣಿ ಸಂಬಂಧವನ್ನು ಅತಿಮಾನುಷವಾಗಿ ಹೇಳುತ್ತವೆ. ಇಂತಹ ಅವತಾರಗಳ ನಂತರವೇ ವಾಮನ ಅವತಾರ ಅಂದರೆ ಕುಬ್ಜಮಾನವಾಕೃತಿಗೆ ಬಂದು ನಂತರ ಪುರುಷೋತ್ತಮ ಶ್ರೀರಾಮನಾಗಿ ಅವತರಿಸುವುದು. ಈ ಪರಿಯು ವಿಕಾಸವನ್ನು ಭಾವಿಸುವ ಭಾವನಾತ್ಮಕ ಸರಪಳಿಯಂತಿದ್ದರೂ ಹನುಮಂತನ ಅವತಾರ ಮಾತ್ರ ವಿಶಿಷ್ಟವಾಗಿದೆ. ಜಾಂಬುವಂತ ವಾಲಿ ಸುಗ್ರೀವರ ರೂಪಗಳು ಅರೆ ಮಾನವ ಅರೆ ಪಶುಸ್ಥಿತಿಯವು. ಹಂಪಿಯ ಸ್ಮಾರಕಗಳಲ್ಲಿ ವಿಷ್ಣುವಿನ ಅವತಾರಗಳು ವಿಫುಲವಾಗಿ ಕೆತ್ತಲ್ಪಟ್ಟಿವೆ. ಜನಪದರು ಕೂಡ ಈ ಅವತಾರಗಳನ್ನು ಕೇವಲ ಪ್ರಾಣಿಯಾಗಿ ನೋಡದೆ ದೈವಿಕವಾಗಿ ಪೂಜಿಸುವುದಿದೆ.
ಇನ್ನು ಅತಿಮಾನುಷ ಕಲ್ಪನೆಯಲ್ಲಿ ಮನುಷ್ಯ ಯಾವುದೇ ಪ್ರಾಣಿಯ ರೂಪ ಧರಿಸಬಲ್ಲ. ರಾಕ್ಷಸನಾಗಿ ಎಲ್ಲ ಬಗೆಯ ಜೀವಿಯ ಆಕೃತಿಗೆ ತನ್ನನ್ನು ರೂಪಾಂತರಿಸಿಕೊಳ್ಳಬಲ್ಲ. ಹೀಗೆ ಪ್ರಾಣಿ ಪಕ್ಷಿಗಳ ರೂಪಧರಿಸುವ ಸ್ವಭಾವ ಯಾಕೆ ಹೇಗೆ ಎಲ್ಲಿಂದ ಬಂತು? ಬೇಟೆ ಯುಗದ ಮಾಂತ್ರಿಕ ಆಚರಣೆಗಳಲ್ಲಿ ಮನುಷ್ಯ ತಾನೇ ಪ್ರಾಣಿಯ ವೇಷ ಧರಿಸಿ ಪ್ರಾಣಿಯಂತೆಯೆ ವರ್ತಿಸುತ್ತಿದ್ದ. ಬೇಟೆಯ ಮಾಂತ್ರಿಕ ಕ್ರೀಡೆ ಆದ ಮೇಲೆಯೆ ಬೇಟೆಗೆ ಹೋಗಬೇಕಿತ್ತು. ಬೇಟೆ ಸಂಸ್ಕೃತಿಯ ಆದಿಮ ಹಂತದ ಈ ಬೆಳವಣಿಗೆ ಹಂಪಿಯಲ್ಲು ಇತ್ತು ಎಂಬುದಕ್ಕೆ ಆದಿ ಹಂಪಿಯ ಮಾನವ ವಸತಿ ನೆಲೆಯ ಹಿನ್ನೆಲೆಯಲ್ಲಿ ಅನೇಕ ಆಧಾರಗಳು ದೊರೆಯುತ್ತವೆ. ಜಗತ್ತಿನ ಎಲ್ಲ ಬೇಟೆ ಸಂಸ್ಕೃತಿಗಳ ಪ್ರಾಥಮಿಕ ಆಚರಣೆಗಳಲ್ಲು  ಕೆಲವಾರು ಸಾಮ್ಯತೆಗಳಿರುವಂತೆ ಹಂಪಿಯ ಪ್ರಾಣಿ ಜಾನಪದದ ಸಂಬಂಧಗಳಲ್ಲೂ ಕಂಡುಬರುತ್ತವೆ. ಮಾಂತ್ರಿಕ ವಿಧಿ ವಿಧಾನಗಳು ಪ್ರಾಣಿಗಳಲ್ಲಿ ಅತಿಮಾನುಷ ಶಕ್ತಿ ಇದೆ ಎಂದು ನಂಬಿದ್ದವು. ದುಷ್ಟ ಶಕ್ತಿ ಕೂಡ ಅವುಗಳಲ್ಲಿ ಕೂಡಿರುತ್ತದೆ ಎಂಬ ಕಲ್ಪನೆ ಬಲವಾಗಿತ್ತು. ಮಂತ್ರವಿಧಿಗಳಿಂದಲೇ ಪ್ರಾಣಿಗಳನ್ನು ಪಳಗಿಸುವ ನಿಯಂತ್ರಿಸುವ ಯತ್ನ ಬೇಟೆ ಸಂಸ್ಕೃತಿಯ ಇಕ್ಕಟ್ಟಿನ ಕಾಲದಲ್ಲಿತ್ತು. ಮಂತ್ರಕ್ಕೆ ಪ್ರಾಣಿಗಳು ಮಣಿಯಲಾರವು ಎಂದು ತಿಳಿದಂತೆಲ್ಲ ಅವುಗಳ ಜೊತೆ ಬೇರೆ ಒಪ್ಪಂದವಾಗಿ ತನ್ನ ಮೈ ಮೇಲೆಯೇ ಆ ಪ್ರಾಣಿಯನ್ನು ಆವಾಹಿಸಿಕೊಳ್ಳುವ ಗುಣ ಬೆಳೆದಿದೆ. ಅದು ಮುಂದುವರಿದು ಪ್ರಾಣಿ ಕುಲಕ್ಕೆ ದಾರಿ ಮಾಡಿದೆ. ಕೋಣವನ್ನು ಕುಲವಾಗಿಸಿಕೊಂಡ ಅನೇಕ ಬುಡಕಟ್ಟುಗಳು ಈಗಲೂ ಇವೆ. ಕ್ರೂರ ಪ್ರಾಣಿಗಳನ್ನು ಸಹ ಕುಲಚಿಹ್ನೆಯಾಗಿಸಿಕೊಂಡಿರುವ ಸಂದರ್ಭಗಳಿವೆ. ನಾಗರಹಾವು ಕೂಡ ಕುಲುಚಿಹ್ನೆ. ಮಾಂತ್ರಿಕ ವಿಧಿಗಳಲ್ಲೆಲ್ಲ ಪ್ರಾಣಿಗಳ ಪಾತ್ರವಿರುವುದನ್ನು ಗಮನಿಸಬೇಕು. ಪ್ರಾಣಿಯನ್ನೆ ದೈವವಾಗಿಸಿ ಕೊಂಡಂತಹವು ಪಶುಪಾಲಕ ಸಂಸ್ಕೃತಿಗೆ ದಾರಿ ತೋರಿವೆ. ಪ್ರಾಣಿಗಳು ತಮ್ಮ ಅನಿವಾರ್ಯ ಸಂಬಂಧಿಗಳು ಎಂಬ ಪ್ರಜ್ಞೆಯು ವಿಕಾಸಗೊಂಡಂತೆಲ್ಲ ನಿಸರ್ಗದಲ್ಲಿ ಅವುಗಳಿಗೂ ಮಾನವರಿಗೂ ಇರುವ ಬದುಕಿನ ಹೊಂದಾಣಿಕೆಗಳು ತೆರೆದುಕೊಂಡು ಸಂಸ್ಕೃತಿಯು ಹೀಗೆ ನಿಸರ್ಗನಿಮಿತ್ತ ವಿಕಾಸದ ಕ್ರಮವೇ ಆಗಿದೆ.
ಪ್ರಾಣಿಗಳ ವೇಷ ಬೇಟೆಯೆ ತಂತ್ರವಾಗಿತ್ತಾದರೂ ಆಹಾರ ದೈವದ ಅನುಕರಣವೂ ಆಗಿತ್ತು. ಸಂರಕ್ಷಣೆ ಮತ್ತು ಪ್ರತಿತಂತ್ರ ಎರಡನ್ನೂ ಒಳಗೊಂಡಿದ್ದ ಈ ಸ್ವಭಾವವು ನಿಸರ್ಗದಿಂದ ತಾನು ಅನ್ಯನಲ್ಲ ಎಂಬ ನಂಬಿಕೆಯನ್ನು ಆಧರಿಸಿತು. ತನ್ನ ಸಾಮರ್ಥ್ಯದ ವೈಫಲ್ಯತೆಯನ್ನು ಕಂಡುಕೊಂಡ ಮಾನವ ಸಮುದಾಯಗಳು ಆರಾಧನೆಯಲ್ಲಿ ಸಂಧಾನ ಮಾಡಿಕೊಂಡಿವೆ. ಇದರಿಂದ ವಿವೇಕದಿಂದ ಹೇಗೆ ವರ್ತಿಸಬೇಕೆಂಬ ಪ್ರಶ್ನೆಗೆ ನಿಸರ್ಗವೇ ಉತ್ತರ ಕೊಟ್ಟಿದೆ. ತಮ್ಮ ಆಹಾರದ ಕ್ರಮವನ್ನೂ ಬದುಕುವ ರೀತಿಯನ್ನೂ ಬದಲಿಸಿಕೊಳ್ಳದಿದ್ದರೆ ತಾವು ಉಳಿಯಲು ಸಾಧ್ಯವೇ ಇಲ್ಲ ಎಂಬುದು ಮನವರಿಕೆ ಆಗಿದೆ. ಹೀಗಾಗಿಯೆ ಕಾಡಿನ ಅಂಚಿಗೆ ಬಯಲಿಗೆ ಸುರಕ್ಷಿತ ನೆಲೆಗಳಿಗೆ ಮನುಷ್ಯ ಬರಲು ಸಾಧ್ಯವಾದದ್ದು. ಪ್ರಾಣಿಗಳು ಕೂಡ ಮಾನವರ ವಿವೇಕ ಹೆಚ್ಚಾಗಲು ಅವಕಾಶ ಮಾಡಿವೆ. ರಮ್ಯಕಲ್ಪನೆಗಳು, ಅದ್ಬುತ ಭ್ರಮೆಗಳು, ಪ್ರಾಣಿ ಪಕ್ಷಿಗಳನ್ನೆಲ್ಲ ಕನಸಿನಲ್ಲಿ ಬೇರೆಯಾಗಿ ತೋರಿಸಿವೆ. ಕನಸಿಗೆ ಬಂದು ವ್ಯಕ್ತಿಯ ಸ್ವರೂಪದಲ್ಲೆ ಸಂವಹನ ಮಾಡಿರುವ ಪ್ರಾಣಿಪಕ್ಷಿಗಳು ಅದೆಷ್ಟೋ ಆದಿ ಮಾನವರ ಸುಪ್ತ ಪ್ರಜ್ಞೆಯಲ್ಲಿ ಆ ಎಲ್ಲ ಘಟನೆಗಳ ವಿವರಗಳು ಕನಸಿನ ರೂಪಕ ಭಾಷೆಯಲ್ಲಿ ದಾಖಲಾಗಿದ್ದವು. ಆ ಸುಪ್ತಪ್ರಜ್ಞೆಯ ರೂಪಕ ಭಾಷೆಯು ಅನುವಂಶಿಕವಾಗಿ ಸಾಗಿ ಬಂದಿದೆ. ಹೀಗಾಗಿಯೇ ಮಾಯಮೃಗದಂತಹ ಕಲ್ಪನೆಗಳು ಸಾಧ್ಯವಾಗುವುದು. ನಿಸರ್ಗದ ಅನುಭವಗಳೆಲ್ಲ ಮೆದುಳಿನ ಸುಪ್ತಪ್ರಜ್ಞೆಯ ತಳದಲ್ಲಿರುವುದರಿಂದಲೇ ಕಾಡಿನ ಕಳಚಿದ ಕೊಂಡಿಯ ಪ್ರಜ್ಞೆ ಸ್ಪಷ್ಟವಾಗಿರುವುದು.
ಪುರಾಣ ಪ್ರಾಣಿಗಳ ರೂಪಗಳು ಸುಪ್ತಪ್ರಜ್ಞೆಯ ಒಳಗಿನಿಂದಲೇ ಹುಟ್ಟಿಬಂದಿವೆ. ಇದು ಜೈವಿಕ ಸಂಬಂಧದ ಸಂಕೀರ್ಣ ಸಂಯುಕ್ತ ಸ್ಥಿತಿ. ಇದರಲ್ಲಿ ಯಾವ ಗಡಿಗಳೂ ಇಲ್ಲ. ಹಂಪಿಯು ಕೂಡ ಈ ಪ್ರಜ್ಞೆಯಲ್ಲಿ ಒಂದು ಭಾಗವಾಗಿ ಬಿಟ್ಟಿರುತ್ತದೆ. ಆದ್ದರಿಂದಲೇ ಇಲ್ಲಿನ ಜನಪದರ ಪ್ರಾಣಿಯ ಸಂಬಂಧಗಳು ಆದಿಮ ಸಂಸ್ಕೃತಿಯ ವಿಕಾಸದ ಬೇರುಗಳನ್ನು ತೋರುವುದು. ಪಶುಪಾಲಕ ಸಂಸ್ಕೃತಿಯು ಪ್ರಾಣಿಗಳನ್ನು ಪಳಗಿಸುವ ಪೂರ್ವದಲ್ಲಿ ಈ ಬಗೆಯ ಎಲ್ಲ ಸಂಕೀರ್ಣತೆಯನ್ನು ಎದುರಿಸಿ ದಾಟಿಯೆ ಬಂದಿದೆ. ಸುಮ್ಮನೆ ಒಂದು ದಿನ ಬೇಟೆ ಆಡಿದ್ದರಿಂದ ಬೇಟೆ ಸಂಸ್ಕೃತಿ ಹುಟ್ಟಿಬಿಡುವುದಿಲ್ಲ. ಹಾಗೆಯೆ ಈಗ ನಾವೆಲ್ಲ ಕಾಡಿಗೆ ಹೋಗಿ ಬೇಟೆ ಆಡಿದರೂ ಆ ಕಾಲದ ಬೇಟೆ ಸಂಸ್ಕೃತಿಯ ಮಾನವ ಒತ್ತಡಗಳು ರೂಪುಗೊಳ್ಳುವುದಿಲ್ಲ. ನಿಸರ್ಗದಲ್ಲಿ ಉಂಟಾದ ಮಾನವ ಒತ್ತಡಗಳನ್ನು ಸಮರ್ಥವಾಗಿ ನಿರ್ವಹಿಸಿದ್ದರಿಂದ ಆತ ವಿವೇಚನಾಶೀಲನಾದ. ಒತ್ತಡಗಳು ಕೇವಲ ಬದುಕುಳಿಯುವುದಕ್ಕೆ ಸೀಮಿತವಾಗಿರಲಿಲ್ಲ. ನಿಸರ್ಗವನ್ನೆ ಅರ್ಥಮಾಡಿಕೊಳ್ಳಬೇಕಾದ ಇಕ್ಕಟ್ಟು ವಿಕಾಸದ ಪ್ರಕ್ರಿಯೆಯಲ್ಲಿ ಬಹುದೊಡ್ಡ ಪಾಠ ಕಲಿಸಿತು. ಈ ಪಾಠ ಕಲಿವ ನಡಿಗೆಯಲ್ಲಿ ಮಾನವ ಏಳುಬೀಳಿನಲ್ಲೇ ತೊಡಗಿದ್ದಾನೆ. ಹೀಗಾಗಿ ನಿಸರ್ಗದಲ್ಲಿ ಅಸಮತೋಲನ ಉಂಟಾಗುತ್ತಲೆ ಇರುತ್ತದೆ. ಅಂತಹ ತೀವ್ರತೆಯಲ್ಲಿ ಸ್ವಾಭಾವಿಕವಾಗಿ ನಿಸರ್ಗವು ಸಮತೋಲನ ಕಂಡುಕೊಳ್ಳುವುದು. ಇವೆಲ್ಲ ಸಂಗತಿಗಳು ಮಾನವ ಕೇಂದ್ರಿತವಾದ್ದರಿಂದಲೇ ತೊಡಕುಗಳು ಎದುರಾಗುತ್ತಿರುವುದು. ಮಾನವ ಒತ್ತಡಗಳು ನಮ್ಮ ಕಾಲದಲ್ಲಿ ವ್ಯಕ್ತಿಗತವಾಗಿವೆ. ಆದಿಮ ಹಂತದ ವಿಕಾಸದಲ್ಲಿ ಒತ್ತಡಗಳು ಮಾನವ ಜನಾಂಗದ ಅಸ್ತಿತ್ವಕ್ಕೆ ಸಂಬಂಧಿಸಿದ್ದವು. ಮಾನವ ಸಮುದಾಯವೇ ಅಳಿದು ಹೋಗಬಹುದಾದ ಸ್ಥಿತಿಯಲ್ಲಿ ಆತ ನಿರ್ವಹಿಸಿದ ಒತ್ತಡ ಅಸಾಮಾನ್ಯವಾದದ್ದು. ಈ ಒತ್ತಡಗಳಲ್ಲೇ ಪೂರ್ವಿಕರಿಗೆ ಸಂಸ್ಕೃತಿಯ ಅಸಂಖ್ಯ ನೆನಪುಗಳು, ಘಟನೆಗಳು, ಪಲ್ಲಟಗಳು ವಿವೇಚನೆಗಳು ಬೆಳದದ್ದು. ಮಾನವರ ಉಳಿವಿನ ಒತ್ತಡದಿಂದಲೇ ವಿಕಾಸ ಕೂಡ ವಿಶಿಷ್ಟವಾಗಿ ಆದದ್ದು.
ಹಂಪಿ ಪರಿಸರದ ಜನಪದರ ಸುಪ್ತಪ್ರಜ್ಞೆಯಲ್ಲಿ ಇಂತಹ ಭಾವನೆಗಳೆಲ್ಲ ಇದ್ದಿದ್ದರಿಂದಲೇ ಈ ಪರಿಸರದ ಒಂದೊಂದು ಜೀವಿಗೂ ಗತಕಾಲದ ಜೈವಿಕ ಬೇರಿನ ವಿವರಗಳನ್ನು ಹೇಳಲು ಸಾಧ್ಯವಾಗುವುದು. ಪ್ರಾಣಿ ಪಕ್ಷಿಗಳೆಲ್ಲ ತಮ್ಮದೇ ವಿಕಾಸದ ಸಂಬಂಧಿಗಳು ಎಂಬ ವಿಶ್ವಾಸದಲ್ಲಿ ಅವರಿಗೆ ಯಾವ ಅನುಮಾನವೂ ಇಲ್ಲ. ತಮಗಿಂತ ಮೊದಲೆ ಹುಟ್ಟಿ ಬೆಳೆದಿದ್ದ ಪ್ರಾಣಿಪಕ್ಷಿಗಳು ನಮ್ಮ ಪೂರ್ವಿಕರು ಎಂದೇ ನಂಬುವರು. ಭಾರತೀಯ ಮನಸ್ಸು ನಿಸರ್ಗನಿಷ್ಠ ಪುರಾಣ ಪ್ರಜ್ಞೆಯದು. ಆದ್ದರಿಂದಲೇ ಶಿಷ್ಟಧರ್ಮಗಳು ಕೂಡ ಅವತಾರಗಳನ್ನು ಮೀನು ಹಂದಿ ಸಿಂಹ ಆಮೆಗಳಿಂದಲೂ ರೂಪಿಸಿಕೊಳ್ಳುವುದು. ಬುಡಕಟ್ಟು ಸಮುದಾಯಗಳು ಕಾಡಿನ ಪ್ರಾಣಿ ಪಕ್ಷಿಗಳನ್ನು ಕುಲವಾಗಿಸಿಕೊಳ್ಳುವುದು ಸಹಜ ಸಾಮಾನ್ಯ ಸಂಗತಿ. ಪ್ರಾಣಿ ಪಕ್ಷಿ ತಿಂದುಬಿಟ್ಟಿದ್ದನ್ನು ನಾವು ತಿನ್ನಬೇಕು ಎಂಬ ಜನಪದರ ಮಾತು ಅರ್ಥಪೂರ್ಣವಾದದ್ದು. ವಾಸ್ತವದಲ್ಲಿ ನಿಸರ್ಗವೆ ರೂಪಿಸಿರುವ ನಿಯಮ ಇದು. ನಮ್ಮ ಆಹಾರದ ವೇಳಾಪಟ್ಟಿ ಕೃತಕವಾದದ್ದು. ಜೀವಜಾಲದ ಆಹಾರ ಸರಪಳಿ ಮತ್ತು ವೇಳಾಪಟ್ಟಿ ಜೈವಿಕ ನಿಷ್ಠವಾದುದು. ಆಹಾರ ಸಂಸ್ಕೃತಿಯಿಂದಲೇ ನಾವು ಅತಿಯಾಗಿ ಭೂಮಿಯನ್ನು ಆವರಿಸಿಕೊಂಡಿದ್ದೇವೆ. ಮುಂದೆ ಈ ಅತಿ ಸಂತಾನವೇ ಅತಿ ಸಂರಕ್ಷಣೆಯ ಅತಿ ಬಲವೇ ಅತಿ ಬುದ್ದಿಯೇ ನಮ್ಮ ದೌರ್ಬಲ್ಯವಾಗಿ ಅದರಿಂದಲೇ ನಾವು ನಾಶ ಹೊಂದುತ್ತೇವೆ. ನಿಸರ್ಗವು ಆ ಬಗೆಯ ಕ್ಷಣಕ್ಕೆ ಯಾವ ವೇಳಾಪಟ್ಟಿಯನ್ನು ನಿರ್ಧರಿಸಿ ಈಗಾಗಲೇ ದಿನಾಂಕ ಗುರುತಿಸಿರುವುದೊ ಗೊತ್ತಿಲ್ಲ. ಪ್ರಾಣಿ ಜಾನಪದದ ವಿವೇಚನೆಯಲ್ಲಿ ಈ ಪ್ರಶ್ನೆಯನ್ನು ಕೂಡ ಪರಿಶೀಲಿಸಬೇಕು. ಜೀವಜಾಲ ಎಂದರೆ ಅಖಂಡವಾದದ್ದೇ ವಿನಃ ಬಿಡಿಯಾದುದಲ್ಲ. ಮಾನವಕೇಂದ್ರಿತ ನಿಸರ್ಗ ತತ್ವದಿಂದ ಅನೇಕ ವಿಪತ್ತುಗಳಂತು ಖಂಡಿತ ಮುಂದೆ ಬರಲಿವೆ. ಜೀವಜಾಲದ ಪ್ರಾಣಿ ಸಂಬಂಧವನ್ನು ತಿಳಿಯುವುದು ಬದುಕುಳಿಯುವ ವಿವೇಕದ ಒಂದು ವಿಧಾನ. ಈ ನಿಟ್ಟಿನಲ್ಲಿ ಹಂಪಿ ಪರಿಸರದ ಪ್ರಾಣಿ ಜಾನಪದವನ್ನು ಕೆಳಗಿನಂತೆ ಪಟ್ಟಿ ಮಾಡಬಹುದು.

ಸಾಕು ಪ್ರಾಣಿಗಳು : ೧. ಹಸು  ೨. ಕುರಿ  ೩. ಮೇಕೆ  ೪. ಹಂದಿ  ೫. ನಾಯಿ  ೬.ಎಮ್ಮೆ  ೭. ಕತ್ತೆ  ೮. ಕರಡಿ  ೯.ಮೊಲ  ೧೦. ಕುದುರೆ  ೧೧. ಜಿಂಕೆ  ೧೨. ಆನೆ
ಜಲಚರಗಳು: ೧.ಮೀನು  ೨. ಏಡಿ  ೩. ಕಪ್ಪೆ  ೪. ಮಿಸಳೆ  ೫. ಆಮೆ  ೬. ಸೀಗಡಿ  ೭. ನೀರುನಾಯಿ
ಉರಗಗಳು: ೧. ಹಾವು  ೨.ಚೇಳು  ೩. ಜರಿ  ೪. ವನಕೆ ಮುಂಡಿ  ೫. ದೊಣ್ಣೆಕಾಟಿ  ೬. ಹಾವುರಾಣಿ  ೭. ಹಲ್ಲಿ  ೮.ಬಂಡೆ ಲಚ್ಚಿ  ೯.ಊಸರವಳ್ಳಿ.
ಹೀಗೆ ಹತ್ತಾರು ಬಗೆಯ ಜೀವಜಾಲದ ಪಟ್ಟಿಯನ್ನು ಮಾಡಬಹುದಾದರೂ ಈ ಲೆಕ್ಕವು ಅಸಮಗ್ರವಾದುದು. ನಿಸರ್ಗದಲ್ಲಿ ಆಗಿ ಹೋದ ಜೀವಿಗಳು ಎಷ್ಟೆಷ್ಟೋ. ಹಂಪಿ ಪರಿಸರದ ಜೀವಜಾಲದ ನೆನ್ನೆಯ ಬೇರುಗಳನ್ನು ಕುರಿತು ವಿವೇಚಿಸುತ್ತಿರುವ ಸಂದರ್ಭದಲ್ಲಿ ಇದೇ ಪರಿಸರದಲ್ಲಿ ಹುಟ್ಟಿದ ವಿಜಯನಗರ ಸಾಮ್ರಾಜ್ಯವು ಬೃಹತ್ ನಗರವೊಂದನ್ನು ಇಲ್ಲಿ ಸ್ಥಾಪಿಸಿತ್ತು. ಅದರಿಂದ ಕಾಡು ನಾಶವಾಗಿತ್ತು ಎಂದು ಪ್ರತ್ಯೇಕವಾಗಿ ಹೇಳಬೇಕಾಗಿಲ್ಲ. ಸಾಮ್ರಾಜ್ಯವೂ ಮುಳುಗಿ ಹೋದ ಮೇಲೆ ಅಲ್ಲಿ ಮತ್ತೆ ಕಾಡಿನೋಪಾದಿಯ ಪರಿಸರ ಪುನರ್ ಸೃಷ್ಟಿಯಾಯಿತು. ಈಗ ಮತ್ತೆ ಅದು ಕೃಷಿಯಿಂದ ಗಣಿ ಉದ್ಯಮದಿಂದ ಪ್ರವಾಸೋದ್ಯಮದಿಂದ ರೂಪಾಂತರ ಹೊಂದುತ್ತಿದೆ. ಒಂದೇ ನೆಲೆಯಲ್ಲಿ ಮಾನವ ಯತ್ನದ ಪಲ್ಲಟಗಳು ನಿರಂತರವಾಗಿ ಘಟಿಸುತ್ತಲೆ ಇರುತ್ತವೆ. ಇದರಿಂದ ಜೀವಜಾಲದ ಮೇಲೆ ಏನೇನು ಪರಿಣಾಮ ಆಗಬಲ್ಲದು ಎಂಬುದನ್ನು ಸುಲಭವಾಗಿ ಗ್ರಹಿಸಬಹುದು. ಜನಪದರು ವರ್ತಮಾನದ ತುರ್ತುಗಳಲ್ಲಿ ಕಳೆದು ಹೋಗಿದ್ದಾರೆ. ಅವರ ಗತಕಾಲದ ಜೀವಜಾಲದ ಸಂಬಂಧಗಳಲ್ಲಿ ಈಗ ಆಧುನಿಕ ಉಪಕರಣಗಳು ಬಂದಿವೆ. ಪರಕೀಯರ ಜೀವನ ಕ್ರಮ ದಾಳಿಮಾಡಿದೆ. ಅವರ ಪರಿಸರದಲ್ಲಿ ಅವರೇ ಅನ್ಯರಾಗುವ, ಉಪೇಕ್ಷೆಗೆ ಈಡಾಗುವ ಪರಿಸ್ಥಿತಿ ಎದುರಾಗಿದೆ. ಒಂದು ಕಾಲದ ಪಶುಪಾಲಕ ನೆಲೆಗಳೀಗ ವಿಶ್ವ ಆರ್ಥಿಕ ಪಲ್ಲಟಗಳಿಗೆ ಬೇಕಾದ ವ್ಯಾಪಾರ ನೆಲೆಗಳಾಗುತ್ತಿವೆ. ಪಶುಪಾಲಕ ಸಂಸ್ಕೃತಿಯಿಂದ ಸಾಗಿ ಬಂದ ಸಮಾಜಗಳೀಗ ಅನಿವಾರ್ಯವಾಗಿ ಬೇರೆಯವರು ರೂಪಿಸಿರುವ ವ್ಯಾಪಾರಿ ಸಂಸ್ಕೃತಿಗೆ ಒಳಪಡಬೇಕಾಗಿದೆ. ಇವೆಲ್ಲವೂ ಒಂದರೊಳಗೊಂದು ಮೇಲುಗೈ ಸಾಧಿಸುತ್ತ ಮಾನವ ಒತ್ತಡಗಳೇ ಸೃಜನಶೀಲಗೊಳ್ಳುವ ಬದಲು ಭಗ್ನಗೊಳ್ಳುವ ದಿಕ್ಕಿನೆಡೆಗೆ ಓಡುತ್ತಿವೆ.
ಇಂತಹ ಸ್ಥಿತಿಯಲ್ಲಿ ಹಂಪಿ ಪರಿಸರದ ಜನಪದವು ತನ್ನ ಗತಕಾಲದ ಪ್ರಾಣಿ ಸಂಬಂಧವನ್ನು ಗಾಢವಾಗಿ ಮೈತುಂಬಿ ಬಿಚ್ಚಿಕೊಳ್ಳಲಾರದು. ಅಳಿದುಳಿದ ನೆನಪುಗಳನ್ನು ಮಾತ್ರ ಹೇಳಬಲ್ಲಷ್ಟು ತಾಳ್ಮೆ ಉಳಿದಿದೆಯೇ ವಿನಃ ಗಂಟೆಗಟ್ಟಲೆ ಆ ಬಗ್ಗೆ ಮಾತನಾಡಲು ಪುರಸೊತ್ತಿಲ್ಲವಾಗಿದೆ. ಕಹಿ ಎಂಬ ಭಾವನೆ ಗತಕಾಲದ ಬಗ್ಗೆ ವ್ಯಕ್ತವಾಗುತ್ತದೆ. ಪರಂಪರೆಯ ಭಾಗವಾಗಿದ್ದ ಜೀವನ ಕ್ರಮದ ನೆನ್ನೆಯ ಕೊಂಡಿಗಳೆಲ್ಲ ತುಂಡಾಗಿರುವುದರಿಂದ ಅವನ್ನೆಲ್ಲ ಬೆಸುಗೆ ಹಾಕಿಕೊಂಡು ನಿರೂಪಿಸಲು ಜನಪದರಿಗೆ ಬಹಳ ಕಷ್ಟವಾಗುತ್ತದೆ. ಹಂಪಿಯ ವಾಸ್ತುಶಿಲ್ಪದಲ್ಲಿ ಮಾತ್ರ ಎಲ್ಲ ಬಗೆಯ ಪ್ರಾಣಿಗಳ ಚಿತ್ರಗಳು ಧಾರಾಳವಾಗಿವೆ. ಈ ಪರಿಸರದ ಆಚೆ ಇದ್ದ ಒಂಟೆ ಆನೆಗಳ ಚಿತ್ರಸಮೂಹ ವ್ಯಾಪಕವಾಗಿವೆ. ವ್ಯಾಳಿ ಎಂಬ ಪುರಾಣ ಪ್ರಾಣಿಯ ಚಿತ್ರ ಎಲ್ಲ ದೇವಾಲಯಗಳ ಬಾಗಿಲಲ್ಲಿ ಕಾಯುವಂತೆ ಕೂತಿದೆ. ಮಾನವ ಪ್ರಾಣಿಯ ವಿಚಿತ್ರ ಸಮ್ಮಿಶ್ರ ಎಂತಲೂ ಇದನ್ನು ಅರ್ಥೈಸುವುದಿದೆ. ಉಗ್ರನರಸಿಂಹನ ವಿರಾಟ್  ಶಿಲ್ಪವೇ ಹಂಪಿಯಲ್ಲಿದೆ. ಯುದ್ದಕ್ಕೆ ಹೊರಟು ಕಾದಾಡಿದ ಆನೆ ಕುದುರೆ ಒಂಟೆ ಹಾಗು ಆಳೆತ್ತರದ ನಾಗಶಿಲ್ಪಗಳು ಬೇಟೆ ಶಿಲ್ಪಗಳು ಧಾರಾಳವಾಗಿ ನಮ್ಮ ಮನಸ್ಸಿಗೆ ಬಂದು ಹೋಗುತ್ತವೆ. ಈಗ ಆ ಯಾವ ಪ್ರಾಣಿಗಳ ಸೈನ್ಯವೂ ನಮ್ಮಲ್ಲಿಲ್ಲ. ಮನುಷ್ಯನೆಂಬ ಸೈನಿಕ ಅವನ್ನೆಲ್ಲ ಸುಲಭವಾಗಿ ಸೋಲಿಸಿದ್ದಾನೆ. ಕಾಲದ ಬೇರೆ ಬೇರೆ ಒತ್ತಡಗಳು ಹೇಗೆಲ್ಲ ಸಂಸ್ಕೃತಿ, ನಾಗರೀಕತೆ, ಪ್ರಭುತ್ವ, ಸಾಮ್ರಾಜ್ಯದ ರಾಜಕೀಯ ಧಾರ್ಮಿಕ ಆರ್ಥಿಕ ಸ್ಥಿತಿಗಳನ್ನು ಬೆಳೆಸಿವೆ ಎಂಬುದನ್ನೆಲ್ಲ ಹಿನ್ನಲೆಯಾಗಿ ಇಟ್ಟುಕೊಂಡು ಪ್ರಾಣಿ ಜಾನಪದದ ವಿವರಗಳನ್ನು ವಿಶ್ಲೇಷಿಸಬೇಕಾಗಿದೆ. ಚರಿತ್ರೆ ಈ ಸಂಗತಿಗಳನ್ನು ಕಂಡಿರುವ ಪರಿ ಜನಪದರಿಗಿಂತಲೂ ಭಿನ್ನವಾದದ್ದು. ಹಂಪಿಯ ವಾಸ್ತುಶಿಲ್ಪಗಳ ಪ್ರಾಣಿ ವಿವರವೇ ಪ್ರತ್ಯೇಕ ಅವಕಾಶವನ್ನು ಬಯಸುವುದರಿಂದ ಅವನ್ನೆಲ್ಲ ಇಲ್ಲಿ ವಿವರಿಸಲಾಗದು. ಜನಪದ ಪರಂಪರೆ ಹೇಗೆ ಈ ಪ್ರಾಣಿಗಳನ್ನು ಭಾವಿಸಿದೆ ಎಂಬುದನ್ನು ಇಲ್ಲಿ ಒಂದೊಂದಾಗಿ ಗಮನಿಸುವ.
ಕರಡಿ : ಹಂಪಿಯು ಆದಿ ಜಾಂಬವ ನೆಲೆ ಎಂದು ಜನಪದರು ವಿವರಿಸುವರು. ಈ ನಂಬಿಕೆಗೆ ಪೂರಕವಾಗಿ ಜಾಂಬವಂತ ಪರ್ವತವೊಂದು ಹಂಪಿಯಲ್ಲಿದ್ದು ಅದು ಪ್ರಸಿದ್ಧವಾಗಿದೆ. ಆದಿ ಜಾಂಬವನ ಸ್ಥಾನದಲ್ಲಿ ಕರಡಿಯನ್ನು ನೋಡಲಾಗುತ್ತದೆ. ಹಂಪಿಯಲ್ಲಿ ಕರಡಿ ಮಟ್ಟಿ, ಕರಡಿಗುಡ್ಡ, ಕರಡಿ ಗವಿ ಎಂಬ ಹೆಸರಿನ ಅನೇಕ ಸ್ಥಳಗಳು ಇವೆ. ಇವೆಲ್ಲವೂ ಕರಡಿಗಳ ವಾಸದ ನೆಲೆಗಳು. ಹಂಪಿಯ ಸ್ಥಳೀಯ ನೆಲೆಗಳನ್ನು ವಿಂಗಡಿಸುವಾಗ ತಪ್ಪದೆ ಜನಪದರು ಕರಡಿಗುಡ್ಡದಂತಹ ವಿವರಗಳನ್ನು ನೀಡುವರು. ಈ ವಿವರಗಳಲ್ಲಿ ಮುಖ್ಯವಾಗಿ ಎರಡು ನಂಬಿಕೆಗಳಿವೆ. ಒಂದು ಕರಡಿಯನ್ನು ಪವಿತ್ರ ಪ್ರಾಣಿಯನ್ನಾಗಿ ಭಾವಿಸುವುದು, ಎರಡನೆಯದು ಕರಡಿಯ ಕ್ರೂರ ಮುಖವನ್ನು ಪರಿಚಯಿಸುವುದು. ಕನಸಿನಲ್ಲಿ ಕರಡಿ ಕಂಡರೆ ಶುಭ. ಅದೇ ಕರಡಿ ಹಗಲಿನಲ್ಲಿ ಎದುರಾದರೆ ಅದು ಕೇಡಿನ ಸೂಚನೆ. ಕರಡಿ ಹೆಂಗಸರನ್ನು ಹೊತ್ತೊಯ್ದು ಗವಿಯಲ್ಲಿ ಇಟ್ಟುಕೊಳ್ಳುವುದು ಎಂಬ ಜನಪ್ರಿಯ ನಂಬಿಕೆ ಹಂಪಿ ಪರಿಸರದಲ್ಲು ಸಮಾನವಾಗಿ ಕಂಡುಬರುತ್ತದೆ. ತಾಯಿ ಕರಡಿಯ ಕೈಗೆ ಮಾತ್ರ ಸಿಗಬಾರದು, ಸಿಕ್ಕಿ ದಾಳಿಗೆ ಎದುರಾಗಿ ಬದುಕಿ ಬಂದರೆ ನೂರು ವರ್ಷ ಆಯುಸ್ಸು ಗ್ಯಾರಂಟಿ ಎಂಬ ನಂಬಿಕೆಯಿದೆ.
ಹಂಪಿ ಪ್ರದೇಶದಲ್ಲಿ ಕರಡಿಗಳು ಸಾಕಷ್ಟಿವೆ. ದರೋಜಿ ಕರಡಿಧಾಮವು ಹಂಪಿಗೆ ಸಮೀಪದಲ್ಲಿಯೇ ಇದೆ. ಕರಡಿಯನ್ನು ಕೊಲ್ಲುವುದು ಪಾಪಗಳಲ್ಲಿ ಒಂದೆಂದು ಜನಪದರ ಭಾವನೆ. ಕರಡಿಗಳ ಹಾವಳಿ ಹೆಚ್ಚಾದಾಗ ಕರಡಿಗಳ ಹೆಸರಿನಲ್ಲಿ ಹಂಪಿಯ ವಿರೂಪಾಕ್ಷನ ಬಳಿ ಪೂಜೆ ಮಾಡುವ ಸಂಪ್ರದಾಯವೂ ಇದೆ. ಹಳ್ಳಿಯ ಗ್ರಾಮದೈವಗಳಲ್ಲೂ ಕರಡಿಗಳ ಹಾವಳಿಗೆ ಹರಕೆ ಸಲ್ಲಿಸುವುದಿದೆ. ಕರಡಿಗಳನ್ನು ಸಾಕುವ ರೂಢಿಯೂ ತೆರೆಮರೆಯಲ್ಲಿದೆ. ಕರಡಿ ಕುಣಿಸಿ ಜೀವನ ಮಾಡುವ ಸಮುದಾಯವೇ ಒಂದಿದೆ. ಕೊಪ್ಪಳ ಜಿಲ್ಲೆಯಲ್ಲಿ ಕರಡಿ ಸಾಕಿ ಊರೂರು ಅಲೆವವರ ಬದುಕಿನ ಜೊತೆ ಕರಡಿಗಳೂ ಸಿಲುಕಿರುವ ವಿಪರ್ಯಾಸವೂ ಇದೆ. ದಕ್ಷಿಣ ಭಾರತದಲ್ಲಿಯೇ ವಿಶೇಷವಾದ ಸ್ಲಾತ್ ಕರಡಿಗಳು ಹಂಪಿ ಪ್ರದೇಶದಲ್ಲಿ ಬದುಕಿರುವುದು ಗಮನಾರ್ಹ ಸಂಗತಿ. ಕರಡಿಗಳು ಈ ಭಾಗದ ಪ್ರಾಚೀನ ಪ್ರಾಣಿಗಳಲ್ಲಿ ಒಂದಾಗಿದ್ದು ಇಂದಿಗೂ ಮನುಷ್ಯ ಪರಿಸರದ ಜೊತೆ ಹೋರಾಟ ಮುಂದುವರಿಸಿವೆ. ಕರಡಿ ಗೊರವಯ್ಯರ ತಲೆ ಕವಚವಾದ ಕರಡಿ ಚರ್ಮದಿಂದ ಮಾಡಿದ ಟೊಪ್ಪಿಗೆಯು ಮಕ್ಕಳಲ್ಲಿರುವ ಭೀತಿಯನ್ನು ಹೋಗಲಾಡಿಸಲು ಮಾಡಿಕೊಂಡ ವಿಶಿಷ್ಟ ಉಪಕರಣವಾಗಿದೆ. ವಿಜಯನಗರ ಕಾಲದ ರಾಜರ ಅಬ್ಬರದಲ್ಲಿ ಕರಡಿಗಳ ಸದ್ದು ಅಡಗಿದ್ದಂತೆ ಕಾಣುತ್ತದೆ. ಪಶುಪಾಲಕ ಸಮಾಜದ ಆಹಾರ ಪ್ರದೇಶಕ್ಕೆ ತೊಡಕಾಗುತ್ತಿದ್ದ ಕರಡಿಗಳ ಬಗ್ಗೆ ಪಶುಪಾಲಕರಲ್ಲಿ ಅಂತಹ ವಿಶೇಷ ಮಾನ್ಯತೆಗಳು ಕಂಡುಬರುವುದಿಲ್ಲ.
ಜನಪದರು ಕರಡಿ ಉಗುರನ್ನು ಅಲಂಕಾರಿಕವಾಗಿ ರೂಪಿಸಿ ಕೊರಳಿಗೆ ಕಟ್ಟಿಕೊಳ್ಳುವ ರೂಢಿಯನ್ನು  ಅಪರೂಪಕ್ಕೆ ಮುಂದುವರಿಸಿಕೊಂಡು ಬಂದಿದ್ದಾರೆ. ಇತ್ತೀಚೆಗೆ ಕರಡಿ ಚರ್ಮಕ್ಕೂ ಬೇಡಿಕೆಯಿದ್ದು ಇವುಗಳ ಬೇಟೆ ಮಾರುಕಟ್ಟೆಯ ಕಳ್ಳ ಸ್ವರೂಪವನ್ನು ಪಡೆಯುತ್ತಿದೆ. ಕರಡಿ ಆಡಿಸುವವರು ಹಳ್ಳಿಗಳಲ್ಲಿ ಹೊಟ್ಟೆಪಾಡಿಗೆ ಅಡ್ಡಾಡುವುದು ಕೂಡ ಈಗ ಮಾನ್ಯತೆ ಕಳೆದುಕೊಳ್ಳುತ್ತಿದೆ. ವಿದ್ಯುತ್ ತಂತಿಗಳ ಮೂಲಕ ಕರಡಿಗಳು ಹೊಲಗಳಿಗೆ, ತೋಟಗಳಿಗೆ ಬಾರದಂತೆ ತಡೆ ಒಡ್ಡಲಾಗುತ್ತಿದ್ದು ಆ ಮೂಲಕ ಸಾವಿಗೀಡಾದ ಕರಡಿಗಳನ್ನು ಕದ್ದು ಮುಚ್ಚಲಾಗುತ್ತಿದೆ. ಕರಡಿಗಳ ಭಯದಿಂದಲೇ ವಿಶೇಷವಾಗಿ ಬೇಟೆ ನಾಯಿಗಳನ್ನು ರೈತರು ಬೆಟ್ಟಗುಡ್ಡಗಳಿಗೆ ಕರುದುಕೊಂಡು ಹೋಗುವುದಿದೆ. ಜನಪದ ಕಥೆಗಳಲ್ಲಿ ಕೇಳಿ ಬರುವ ಕರಡಿಯ ಪ್ರಸಂಗಗಳು ವರ್ತಮಾನದಲ್ಲಿ ಅರ್ಥ ಕಳೆದುಕೊಂಡಿವೆ. ಹೀಗೆ ಹಂಪಿ ಪರಿಸರದ ಜೀವಜಾಲದಲ್ಲಿ ಕರಡಿಗಳ ಇರುವಿಕೆಯು ಜನಪದರಿಗೆ ಇಷ್ಟವಾಗದ ಒಂದು ಸಂಗತಿಯಾಗಿ ಮಾರ್ಪಟ್ಟಿದೆ. ಹಾಗೆಯೆ ಕರಡಿಗಳ ಸಂರಕ್ಷಣೆಗೆ ಅರಣ್ಯ ಇಲಾಖೆಯು ತನ್ನದೇ ಆದ ಕ್ರಮಗಳಿಂದ ಜೀವ ಪರಿಸರದ ಬದುಕಿನ ಅವಕಾಶವನ್ನು ಕೂಡ ಕಾಯ್ದಿರಿಸಿದೆ. ಇವೆಲ್ಲವೂ ಹಂಪಿ ಪರಿಸರದ ಬಿಕ್ಕಟ್ಟಿನ ಜೊತೆಗೇ ಸಾಗಿವೆ. ಪರಿಸರ ನಾಶದ ನಿರಂತರ ದಾಳಿಯಿಂದ ಕರಡಿಯಂತಹ ಪ್ರಾಣಿ ಬದುಕುಳಿಯಲು ಹೋರಾಟ ನಡೆಸಬೇಕಾದೆ. ಸಹಜವಾಗಿ ಸಿಗುತ್ತಿದ್ದ ಕಾಡು ಹಣ್ಣುಗಳು ಹಂಪಿ ಪರಿಸರದಲ್ಲಿ ಇಲ್ಲವಾಗುತ್ತಿವೆ. ಕರಡಿಗೆ ಬಹಳ ಪ್ರಿಯವಾದ ಕವಳೆ ಹಣ್ಣು, ಸೀತಾಫಲ, ಕರಡಿ ಹಣ್ಣು ಮುಂತಾದ ಕಾಡು ಹಣ್ಣಿನ ಅನೇಕ ಗಿಡಗೆಂಟೆಗಳು ಗೆಡ್ಡೆ ಗೆಣಸುಗಳು ಕಳೆದು ಹೋಗುತ್ತಿವೆ. ವಿಪರೀತ ಕೃಷಿ ಒತ್ತಡದಿಂದ ಬೆಟ್ಟಗುಡ್ಡಗಳ ಪ್ರಾಣಿಗಳ ವಾಸದ ನೆಲೆಗಳನ್ನೆ ಕಬಳಿಸುತ್ತಿರುವುದರಿಂದ ಕರಡಿಗಳು ತೀವ್ರತರ ಬಿಕ್ಕಟ್ಟಿಗೆ ಸಿಲುಕಿವೆ. ಗಣಿಗಾರಿಕೆ ಕೂಡ ಪರೋಕ್ಷವಾಗಿ ಕರಡಿಗಳ ಅಸ್ತಿತ್ವಕ್ಕೆ ಧಕ್ಕೆ ತರುತ್ತಿದೆ.
ಚಿರತೆ: ಹಂಪಿ ಜೀವಜಾಲದಲ್ಲೀಗ ಚಿರತೆ ಅತ್ಯಪರೂಪದ ಪ್ರಾಣಿ. ಪಶುಪಾಲಕ ಸಂಸ್ಕೃತಿಯ ಬಂಡೆಗಳ ಮೇಲಿನ ಚಿತ್ರಗಳಲ್ಲಿ ಹುಲಿ ಚಿರತೆಗಳು ಪ್ರಧಾನವಾಗಿ ಎದ್ದು ಕಾಣುತ್ತವೆ. ತಮ್ಮ ಪಶುಪಾಲನೆಯ ಪ್ರಮುಖ ಶತ್ರು ಎಂದು ಹುಲಿ ಚಿರತೆಗಳನ್ನು ಪಶುಪಾಲಕರ ರೇಖಾ ಚಿತ್ರಗಳು ತೋರುತ್ತವೆ. ಹಾಗೆಯೆ ಹುಲಿಚಿರತೆಗಳನ್ನು ಕೊಲ್ಲುವ ಆಶಯವನ್ನೂ ಅದೇ ಚಿತ್ರಗಳು ಪ್ರತಿಫಲಿಸುತ್ತವೆ. ಚಿರತೆಗಳ ಗವಿಗಳನ್ನು ಈಗಲೂ ಜನಪದರು ತೋರುವುದಿದೆ. ಹಂಪಿಯ ಬೆಟ್ಟ ಸಾಲುಗಳ ನಿಗೂಢ ಸ್ಥಳಗಳಲ್ಲಿ ಚಿರತೆಗಳು ಉಳಿದೆವೆ. ಚಿರತೆಗಳು ಆಗಾಗ ಸಾಕುಪ್ರಾಣಿಗಳ ಮೇಲೆ ದಾಳಿ ಮಾಡುವ ಪ್ರಕರಣಗಳು ಅಲ್ಲಲ್ಲಿ ದಾಖಲಾಗುತ್ತಲೆ ಇರುತ್ತವೆ. ಬೇಟೆಯ ಬಗೆಗಿನ ಶಿಲ್ಪಚಿತ್ರಗಳಲ್ಲಿ ಹುಲಿ ಚಿರತೆಯಂತಹ ಕ್ರೂರ ಪ್ರಾಣಿಗಳನ್ನು ಕೊಲ್ಲುವ  ರೂಪಕ ಚಿತ್ರಗಳು ಹಂಪಿಯ ವಾಸ್ತುಶಿಲ್ಪದಲ್ಲೂ ಕಾಣುವುದಿದೆ. ಕರಡಿ ಗುಡ್ಡ ಎಂದು ಕರೆಯುವಂತೆಯೆ ಚಿರತೆ ಗುಡ್ಡ ಎಂದು ಕರೆಯುವರು. ಚಿರತೆಗಳ ಗವಿಗಳನ್ನು ಹಂಪಿಯ ಬಟ್ಟಸಾಲುಗಳ ಅತಿ ಇಕ್ಕಟ್ಟಾದ ನೆಲೆಗಳಲ್ಲಿ ಜನಪದರು ತೋರುವುದಿದೆ. ಚಿರತೆಯ ಚರ್ಮಕ್ಕಾಗಿ ಅದರ ಅಸ್ಥಿಗಾಗಿ ಬೇಟೆಯಾಡುವುದೂ ಇದೆ. ಚಿರತೆಗಳ ಭಯವೂ ಹಂಪಿ ಪರಿಸರದಲ್ಲಿ ಸಾಕಷ್ಟಿದೆ. ಪಾಳು ದೇವಾಲಯ, ಮಂಟಪಗಳನ್ನು ಚಿರತೆಗಳು ವಾಸದ ನೆಲೆ ಮಾಡಿಕೊಂಡಿವೆ ಎಂದು ಜನಪದರು ಹೇಳುತ್ತಾರೆ. ಚಿರತೆಯನ್ನು ಬೇಟೆ ಆಡಿದ ಹಳೆಯ ಕಾಲದ ವಿವರಗಳನ್ನು ಕೇವಲ ರಮ್ಯ ಕಥನವಾಗಿ ಹೇಳುವುದೂ ಉಂಟು. ಮಕ್ಕಳನ್ನೆ ಚಿರತೆಗಳು ಎತ್ತಿಕೊಂಡು ಹೋಗಿ ತಿನ್ನುತ್ತವೆ ಎಂಬ ಭೀತಿಯಿದೆ. ಇದೆ ಕೆಲವೊಮ್ಮೆ ನರಭಕ್ಷಕ ಚಿರತೆಗಳ ಸಂದರ್ಭದಲ್ಲಿ ನಿಜವೂ ಹೌದು. ವಿಚಿತ್ರ ಎಂದರೆ, ಹಂಪಿಯ ಪತನವಾದ ನಂತರ ದೇವರೇ ಈ ಪಾಳು ದೇಗುಲಗಳ ಕಾಯುತ್ತ ಇಲ್ಲೇ ವಾಸವಾಗಿರಿ ಎಂದು ಹೇಳಿ ಹುಲಿ ಚಿರತೆ ಕರಡಿಗಳನ್ನು ನೇಮಿಸಿತ್ತಂತೆ. ದೇವರ ಆ ಮಾತು ನಡೆಸಿಕೊಡುವ ಕಾರಣದಿಂದಲೇ ಈಗಲೂ ಹುಲಿ ಚಿರತೆಗಳು ಕೆಲವು ಗುಡಿಗಳಿಗೆ ಬಂದು ಮಲಗಿ ನಿಧಿಗಳ್ಳರನ್ನು ಹೆದರಿಸಿ ಓಡಿಸುತ್ತವೆ ಎಂದು ಹೇಳಲಾಗುತ್ತದೆ.
ಪಶುಪಾಲಕ ಸಮಾಜದ ಸಮೃದ್ದ ಆಹಾರ ಕಾಲದಲ್ಲಿ ಚಿರತೆಯಂತಹ ಮಾಂಸಾಹಾರಿ ಪ್ರಾಣಿಗೆ ಆಹಾರದ ಯಾವ ಕೊರತೆಯೂ ಇರಲಿಲ್ಲ. ಸಹಜವಾಗಿಯೆ ಅವು ಆಹಾರ ಸಂಪಾದಿಸಿ ಕೊಳ್ಳುತ್ತಿದ್ದವು. ಹಂಪಿಯ ಪರಿಸರದಲ್ಲಿ ಚಿರತೆಗೆ ಬೇಕಾಗಿದ್ದ ಜಿಂಕೆ, ಹಂದಿ, ದನ, ಕುರಿ ಮುಂತಾದವು ಸಲೀಸಾಗಿ ಸಿಗುತ್ತಿದ್ದವು. ಈಗ ಆಹಾರದ ತೊಂದರೆ ತೀವ್ರವಾಗಿರುವುದರಿಂದ ಚಿರತೆಗಳು ಹಂಪಿಯ ಪರಿಸರದಲ್ಲಿ ಅಳಿವಿನ ಕೊನೆಯ ದಿನಗಳನ್ನು ಎದುರಿಸುತ್ತಿವೆ. ಚಿರತೆ ಸಿಕ್ಕಿ ಬಿದ್ದರೆ ಮೊದಲು ಅದನು ಕೊಲ್ಲುವುದೇ ಪರಮ ಆಯ್ಕೆಯಾಗಿ ಜನಪದರಿಗೆ ಕಂಡಿದೆ. ಚಿರತೆಗಳೀಗ ಸಣ್ಣಪುಟ್ಟ, ಕಲ್ಲುಕೋಳಿ, ನವಿಲು, ಚಿಪ್ಪಂದಿ, ಮುಳ್ಳುಹಂದಿ ಹಾಗು ಸಾಕುಪ್ರಾಣಿಗಳನ್ನು ಹಿಡಿದು ತಿಂದು ಬದುಕಬೇಕಾದ ಸ್ಥಿತಿ ಇದೆ. ಕ್ರೂರ ಪ್ರಾಣಿ ಎನಿಸಿರುವ ಚಿರತೆಯ ಬಗ್ಗೆ ಜನಪದರು ರಿಯಾಯಿತಿ ತೋರುವುದಿಲ್ಲ. ಕ್ರೂರ ಮೃಗಗಳನ್ನು ಯಾವತ್ತೂ ದೂರವಿಡುವ ಭಾವನೆ ಹಂಪಿ ಪರಿಸರದ ಜನಪದದಲ್ಲೂ ಸರ್ವೇ ಸಾಮಾನ್ಯವಾಗಿದೆ.
ತೋಳ: ಹಂಪಿ ಪರಿಸರದಲ್ಲಿ ತೋಳಗಳ ಸಂಖ್ಯೆ ಬಹಳ ಕಡಿಮೆ. ಪಶುಪಾಲಕ ಸಮಾಜಗಳ ಕಾಲದಲ್ಲಿ ತೋಳಗಳಿಗೆ ಒಳ್ಳೆಯ ಆಹಾರದ ಅವಕಾಶವಿತು. ಮಾಂಸಾಹಾರಿ ಪ್ರಾಣಿಗಳಾದ ಹುಲಿ ಚಿರತೆಗಳಿಗೇ ಆಹಾರದ ಕೊರತೆ ಎದುರಾಗಿ ಆಹಾರ ಪೈಪೋಟಿ ಏರ್ಪಟ್ಟಾಗ ಸಹಜವಾಗಿಯೆ ತೋಳಗಳಿಗೆ ಹಂಪಿ ಪರಿಸರದಲ್ಲೆ ನೆಲೆ ಸಿಗದೆ ಚದುರಿವೆ. ಹೀಗಾದರೂ ಕಾಲ ಬದಲಾದ ಮೇಲೆ ತೋಳಗಳು ಅತ್ಯಂತ ಕಡಿಮೆ ಪ್ರಮಾಣದಲ್ಲಿ ಹಂಪಿಯ ಬೆಟ್ಟಗುಡ್ಡಗಳಲ್ಲಿ ವಾಸಿಸಿರುವುದು ಕಂಡು ಬಂದಿದೆ. ಕುರುಬ ಗೊಲ್ಲ ಬೇಡ ಸಮುದಾಯಗಳು ವಾಸದ ನೆಲೆ ಕಂಡುಕೊಂಡ ಆಸುಪಾಸಿನಲ್ಲೆ ಅವರ ಪಶುಸಂಪತ್ತಿನ ಹಿನ್ನೆಲೆಯಲ್ಲಿ ತೋಳಗಳು ತಮ್ಮ ವಾಸದ ನೆಲೆಯನ್ನು ಕೂಡ ರೂಪಿಸಿಕೊಂಡವು. ಆಹಾರದ ನೆಲೆಯಲ್ಲಿ ಇದು ನಿಜವೇ. ಹಂಪಿ ಜನಪದರು ತೋಳದ ಬರ್ಬರತೆಯನ್ನು ಬಹಳ ಚೆನ್ನಾಗಿ ವಿವರಿಸುತ್ತಾರೆ. ಹಂಪಿಯ ಹುಲ್ಲುಗಾವಲಿಗೆ ಕುರಿ ಮೇಯಿಸಲು ಬಂದಿದ್ದ ಕುರುಬರ ಪ್ರಕಾರ, ತೋಳವು ತಾನು ಹಿಡಿದ ಕುರಿಯನ್ನು ಒಂದೆರಡೇ ನಿಮಿಷದಲ್ಲಿ ತುಂಡು ತುಂಡು ಮಾಡಿಬಿಡುತ್ತದೆ. ಕತ್ತನ್ನು ಬಲವಾಗಿ ಕಚ್ಚಿ ಹಿಡಿದು ಹೆಗಲ ಮೇಲೆ ಹೊತ್ತುಕೊಂಡು ಚಾಣಾಕ್ಷವಾಗಿ ಓಡಿ ಹೋಗುತ್ತದೆ. ಯಾವ ಕಾರಣಕ್ಕೂ ಹಿಡಿದ ಬಲಿ ಬದುಕಿದ್ದು ತಪ್ಪಿಸಿಕೊಳ್ಳಬಾರದು ಎಂಬ ಕಾರಣಕ್ಕಾಗಿಯೇ ಮೊದಲು ಕತ್ತು ಕಾಲುಗಳನ್ನು ಮುರಿದು ಬಿಟ್ಟಿರುತ್ತದೆ. ಗುಡ್ಡದ ಮರೆಗೆ ಹಿಡಿದ ಕುರಿಯನ್ನು ಹೊತ್ತೊಯ್ಯುವಾಗ ಒಂದೊಂದು ತೋಳವೂ ಹೊತ್ತು ಸಾಗಿಸುವ ಗುರಿಯನ್ನು ಹಂಚಿಕೊಂಡಿರುತ್ತವೆ. ಬಹುಬೇಗನೆ ಬಲಿಯನ್ನು ತಿಂದು ಮುಗಿಸಿಬಿಡುತ್ತವೆ. ಹೀಗೆ ಕುರಿ ಮಂದೆಯ ಯಜಮಾನ ವಿವರಿಸುವ ಮೂಲಕ ತೋಳದ ಚಾಣಕ್ಷತೆಯನ್ನು ಅರುಹಿದ. ರಾತ್ರಿ ವೇಳೆ ಕುರಿ ಮಂದೆಗೆ ದೊಡ್ಡ ಸವಾಲು ತೋಳಗಳದೇ ಆದ್ದರಿಂದ ಕಾಯುವ ಕಷ್ಟವನ್ನು ತೋಳಗಳಿಗೆ ಹಿಡಿ ಶಾಪ ಹಾಕಿ ಆತ ಹೇಳುವಾಗ ಜೀವಜಾಲದ ಸಂಬಂಧಕ್ಕೂ ಮನುಷ್ಯ ಮತ್ತು ಪ್ರಾಣಿಗಳ ನಡುವಿನ ಸಂಬಂಧಕ್ಕೂ ಇರುವ ವಿಪರ್ಯಾಸಗಳು ಎದುರಾದವು.
ತೋಳವನ್ನು ವಂಚಕ, ನೀಚ ಎಂಬ ಮಾನವ ಕಲ್ಪನೆಯಲ್ಲು ನೋಡಲಾಗುತ್ತದೆ. ತೋಳ ಬೇಟೆಯಿಂದ ಸತ್ತಾಗ ಅದನ್ನು ಮನುಷ್ಯರಿಗೆ ಮಾಡಿದ ಸಂಸ್ಕಾರದ ರೀತಿಯಲ್ಲೆ ಹೂಳುವ ಪದ್ಧತಿ ಇದೆ. ಪಶುಪಾಲಕ ನಯವಂಚಕ ಪ್ರಾಣಿ ತೋಳವಾದ್ದರಿಂದ ಅದಕ್ಕೆ ವಿಶೇಷ ಗೌರವವಿಲ್ಲ. ಕೊಲ್ಲಬೇಕಾದ ಪ್ರಾಣಿಗಳ ಪಟ್ಟಿಯಲ್ಲಿ ತೋಳಕ್ಕೆ ಮೂರನೆ ಸ್ಥಾನವಿದೆ. ಹುಲಿ ಚಿರತೆಗಳ ನಂತರದ ಅಪಾಯಕಾರಿ ಪ್ರಾಣಿ ಪಶುಪಾಲಕರಿಗೆ ತೋಳ. ಕನಸಿನಲ್ಲಿ ತೋಳ ಕಂಡರೆ ಮೋಸಕ್ಕೆ ಒಳಗಾಗುತ್ತೇವೆ ಎಂಬ ನಂಬಿಕೆ ಇದೆ. ಮಕ್ಕಳನ್ನು ತೋಳಗಳು ಎತ್ತಿಕೊಂಡು ಹೋಗುತ್ತವೆ ಎಂಬ ಭಯವಿದ್ದು ತೋಳವು ದುಷ್ಟ ಶಕ್ತಿಯ ಪ್ರತಿನಿಧಿ ಎಂತಲೂ ಭಾವಿಸಲಾಗುತ್ತದೆ. ತೋಳ ಮಾನವ ಕಲ್ಪನೆಯೂ ಹಂಪಿ ಪರಿಸರದಲ್ಲಿ ಇದೆ. ಜಗತ್ತಿನ ಉದ್ದಕ್ಕೂ ಇರುವ ಈ ನಂಬಿಕೆಯು ಆದಿ ಶಿಲಾಯುಗದ ಜೀವನ ನಂಬಿಕೆಗಳನ್ನು ಪ್ರತಿಬಿಂಬಿಸುತ್ತಿದೆ. ಒಟ್ಟಿನಲ್ಲಿ ಹಂಪಿ ಪರಿಸರದಲ್ಲಿ ತೋಳಗಳು ಬಹಳ ಕಡಿಮೆ ಪ್ರಮಾಣದಲ್ಲಿವೆ. ಜನ ವಸತಿಯ ಒತ್ತಡದಿಂದಾಗಿ ಅವು ದೂರದ ಪ್ರದೇಶಗಳನ್ನು ಆಯ್ದುಕೊಂಡಿವೆ. ಪುರುಷ ಪ್ರಧಾನ ಸಂಸ್ಕೃತಿಯು ಕೇಡನ್ನು ತೋಳಕ್ಕೆ ಸಂಕೇತಿಸಿರುವುದು ಗಮನಾರ್ಹ ಅಂಶವಾಗಿದೆ.
ಜಿಂಕೆ: ಹಂಪಿ ಪರಿಸರದಲ್ಲಿ ಈಗ ಜಿಂಕೆಗಳಿಲ್ಲ. ಯುಗಾದಿ ಬೇಟೆಯಲ್ಲಿ ಜಿಂಕೆಗಳನ್ನು ಕೊಂದು ಮಾಂಸಕ್ಕಾಗಿ ಹಿಂದೆ ಬಹಳವಾಗಿ ಬಳಸುತ್ತಿದ್ದರಂತೆ. ಚಿಗರೆ ಬೇಟೆ ಎಂದ ಕೂಡಲೆ ಬಾಯಲ್ಲಿ ನೀರೂರುತ್ತೆ ಎಂದು ಹೇಳುವವರು ಹಂಪಿ ಪರಿಸರದಲ್ಲಿ ಈಗ ಅವು ಸಿಗುರುವುದಿಲ್ಲವಲ್ಲಾ ಎಂದು ಕೊರಗುವುದಿದೆ. ವಿಜಯನಗರದ ಕಾಲದಲ್ಲಿ ಚಿಗರಿ ಬೇಟೆ ಮಾಡುವುದೆಂದರೆ ಸೈನಿಕರಿಗೆ ಹೆಮ್ಮೆಯ ಸಂಗತಿಯಾಗಿತ್ತಂತೆ. ಇದು ಎಷ್ಟು ನಿಜವೊ ಸುಳ್ಳೊ ಒಟ್ಟಿನಲ್ಲಿ ಆ ಕಾಲದಿಂದಲೂ ಅವ್ಯಾಹತವಾಗಿ ಜಿಂಕೆಗಳನ್ನು ಮಾಂಸಕ್ಕಾಗಿ ಬೇಟೆ ಆಡಿರುವುದಂತು ಸ್ಪಷ್ಟ. ಜಿಂಕೆ ಮಾಂಸ ಬಲು ರುಚಿ ಎಂದು ಹೇಳುವರು. ಇಪ್ಪತ್ತು ವರ್ಷಗಳ ಹಿಂದೆಯಷ್ಟೆ ಈ ಜಿಂಕೆಗಳು ಕಣ್ಮರೆಯಾದವು ಎನ್ನುವ ಜನ ಈಗಲೂ ಇವು ಮರೆಯಲ್ಲಿ ಉಳಿದಿರಬಹುದೆಂದು ಹೇಳುವರು. ಪ್ರಾಚೀನ ಪಶುಪಾಲಕರ ರೇಖಾಚಿತ್ರಗಳಲ್ಲಿ ಜಿಂಕೆಗಳ ಬಣ್ಣದ ಚಿತ್ರಗಳು ಹಂಪಿಯ ಬಂಡೆಗಳಲ್ಲಿ ಗವಿಗಳ ಗೋಡೆಗಳಲ್ಲಿ ಕಂಡು ಬರುವುದಿದೆ. ಹಂಪಿಯ ಪರಿಸರದ ನಡುಗಡ್ಡೆ ಗ್ರಾಮಗಳ ಪ್ರವಾಸೋದ್ಯಮ ಅಡ್ಡೆಗಳಲ್ಲಿ ಅಪರೂಪಕ್ಕೆ ಜಿಂಕೆಗಳನ್ನು ಸಾಕಿರುವುದೂ ಇದೆ. ಪ್ರವಾಸಿಗರ ಮನಸೆಳೆಯಲು ಇಂತಹ ಪ್ರೀತಿಯನ್ನು ಜಿಂಕೆಗಳ ಮೇಲೆ ತೋರಲಾಗುತ್ತದೆ.
ಕಡವೆ: ದನದ ಜಾತಿಯ ಕಡವೆಯನ್ನು ಪಳಗಿಸಲು ಮಾನವ ವಿಫಲನಾಗಿದ್ದಾನೆ ದನದಂತೆಯೆ ಎತ್ತರಕ್ಕೆ ಕಾಣುವ ಕಡವೆಯು ಜಿಂಕೆಗಳ ದೊಡ್ಡಣ್ಣನಂತೆಯು ಕಾಣುತ್ತವೆ. ಒಟ್ಟಿನಲ್ಲಿ ಹಸು ಮತ್ತು ಜಿಂಕೆ ಎರಡರ ನಡುವಿನ ಸಸ್ಯಾಹಾರಿ ಕಡವೆಯು ಮುಗ್ಧವಾದದ್ದು ಹಾಗೆಯೆ ಅಸಹಾಯಕವಾದದ್ದು. ಹಂಪಿ ಪರಿಸರದಲ್ಲಿ ಈಗ ಕಡವೆಗಳಿಲ್ಲ. ಅಕಸ್ಮಾತ್ ಜಿಂಕೆ ಎಲ್ಲೋ ದೂರದ ಬಂಡೆ ಸಾಲುಗಳ ಮರೆಯಲ್ಲಿ ಕಂಡರೂ ಕಡವೆ ಮಾತ್ರ ಕಾಣಲು ಸಾಧ್ಯವೇ ಇಲ್ಲ. ಸುಲಭವಾಗಿ ಬೇಟೆ ಆಡಿ ಕಡಮೆಗಳನ್ನು ಈ ಪರಿಸರದ ಜನಪದ ಮುಗಿಸಿಬಿಟ್ಟಿದೆ. ಬೇಟೆ ಸಂಸ್ಕೃತಿಯ ಕಾಲದಲ್ಲೇ ಕಡವೆಗಳು ಈ ಪ್ರದೇಶದ ಅಳಿವಿನಂಚಿನ ಪ್ರಾಣಿಗಳಾಗಿರಬೇಕು. ಪಶುಪಾಲನಾ ರೀತಿನೀತಿಗೆ ಒಗ್ಗದ ಕಡವೆಗಳನ್ನು ಬೇಟೆ ಸಂಸ್ಕೃತಿಯ ಸಮುದಾಯಗಳು ಮಾಂಸಕ್ಕಾಗಿ ಇದನ್ನು ಸೀಮಿತಗೊಳಿಸಿರಬೇಕು. ಹೆಚ್ಚಾಗಿ ಮಾಂಸ ಸಿಗುವಂತಿದ್ದು, ಕಡಿಮೆ ಶ್ರಮದಲ್ಲಿ ಅಪಾಯವಿಲ್ಲದೆ ಬೇಟೆ ಮುಗಿಸಬಹುದಾದ್ದರಿಂದ ಜನ ಕಡವೆಗಳನ್ನೇ ಬೇಟೆಗೆ ಗುರಿಯಾಗಿಸಿಕೊಂಡಿದ್ದಾರೆ. ಕೃಷಿ ಸಂಸ್ಕೃತಿಯಲ್ಲಿ ಅಕಸ್ಮಾತ್ ಬದುಕುಳಿದ ಕಡವೆಗಳು ದೂರ ಸರಿದಿವೆ. ಆದರೆ ಕಾಡಿನಲ್ಲೂ ಇವುಗಳ ಬೇಟೆ ನಿಲ್ಲಲಿಲ್ಲ. ಈಗಲೂ ನಿಂತಿಲ್ಲ. ಹೀಗಾಗಿ ಕಡಮೆಗಳ ಅತ್ಯಂತ ಅಪಾಯದಲ್ಲಿರುವ ಪ್ರಾಣಿಗಳು. ಹಂಪಿ ಪರಿಸರದಲ್ಲಿ ಕಡಮೆಗಳು ಇಲ್ಲವೇ ಇಲ್ಲ. ಕಡಮೆಗಳ ರೇಖಾಚಿತ್ರಗಳೂ ಕೂಡ ಹಂಪಿಯ ಬಂಡೆಗಳ ಮೇಲೆ ಕಾಣುತ್ತವೆ. ಇಂತಹ ಚಿತ್ರಗಳಿಂದ ಮಾತ್ರ ಹಂಪಿಯಲ್ಲಿ ಕಡವೆಗಳಿದ್ದವೆಂದು ನೋಡಬಹುದಷ್ಟೆ. ಅಲ್ಲೂ ಕೂಡ ಬೇಟೆಯ ಹಿನ್ನಲೆಯಲ್ಲಿ ಇವುಗಳನ್ನು ನೋಡಬಹುದೇ ವಿನಃ ಸಹಜ ಸುಖದಿಂದ ಅವು ಮೇಯುತ್ತಿರುವ ರೀತಿಯನ್ನಲ್ಲ.
ಹುಲಿ: ಪಶುಪಾಲಕ ಸಂಸ್ಕೃತಿ ಹುಲಿಯ ಆಹಾರಕ್ಕೆ ಯಾವ ಸವಾಲನ್ನು ಒಡ್ಡಿರಲಿಲ್ಲ. ಒಂದಿ ರೀತಿಯಲ್ಲಿ ಕಾಡಿನಿಂದ ಅಂಚಿಗೆ ಬಂದಿದ್ದ ಪಶುಪಾಲಕ ಸಮುದಾಯಗಳು ದೇವರ ಹೆಸರಲ್ಲಿ ಹತ್ತಾರು ಕಾಡುಗಳನ್ನು ಬಿಟ್ಟು ಅಲ್ಲಿರಬಹುದಾದ ಪ್ರಾಣಿಗಳಿಗೆ ಸೂಕ್ತ ಅವಕಾಶವನ್ನೆ ಬಿಟ್ಟುಕೊಟ್ಟಿತು. ಹೀಗಾಗಿ ಹುಲಿ ಸಂತಾನ ಹಂಪಿ ಪರಿಸರದ ಬೆಟ್ಟಗುಡ್ಡಗಳ ಕಾಡಲ್ಲಿ ಮುಂದುವರಿದಿತ್ತು. ಆದರೆ ವಿಜಯನಗರ ಸಾಮ್ರಾಜ್ಯ ನಗರೀಕರಣ ಪ್ರಕ್ರಿಯೆಯನ್ನು ಇಡೀ ಬೆಟ್ಟಗುಡ್ಡಗಳಿಗೆಲ್ಲ ವ್ಯಾಪಿಸಿದ ಮೇಲೆ ಹುಲಿಗಳಿಗೆ ಪಶುಪಾಲಕ ಅಥವಾ ಬೇಟೆಗಾರ ಸಮುದಾಯಗಳು ಒಡ್ಡಬಹುದಾದ ಅಪಾಯಕ್ಕಿಂತ ಮಿಗಿಲಾಗಿ ಕಂಡಿದ್ದರಿಂದ ಅವು ತಂತಾನೆ ಕಣ್ಮರೆಯಾದವು. ಸಾಮ್ರಾಜ್ಯದ ವೈಭವದ ವಿಸ್ತರಣೆಯಿಂದ ಹುಲಿಗಳು ದೂರದ ಕಾಡಿಗೆ ವಲಸೆ ಹೋಗಿವೆ. ಹೀಗಾಗಿಯೆ ಹಂಪಿ ಪರಿಸರದಲ್ಲಿ ಹುಲಿಗಳಿಲ್ಲ. ಈಗ ಅಂತಹ ಕಾಡೂ ಇಲ್ಲ. ಬೆಟ್ಟಗುಡ್ಡಗಳು ಕೂಡ ಜನ ಸಂಚಾರದಿಂದ ಜೀವಜಾಲದ ಸಂಬಂಧವನ್ನು ಕಳೆದುಕೊಳ್ಳುತ್ತಿವೆ. ಅಲ್ಲದೆ ಮನುಷ್ಯರ ಬೇಟೆಯ ದಾಹ ಹಿಂದೆ ಹುಲಿಗಳನ್ನೂ ಬಿಡುತ್ತಿರಲಿಲ್ಲ. ರಾಜ ಮಹಾರಾಜರು ಹುಲಿಬೇಟೆಗೆ ಸೈನಿಕರನ್ನೆ ಕಟ್ಟಿಕೊಂಡು ಹೋಗಿ ದಿಗ್ವಿಜಯ ಸಾಧಿಸುತ್ತಿದ್ದ ಕಥೆಗಳು ವಿಜಯನಗರ ಸಾಮ್ರಾಜ್ಯಕ್ಕೂ ಸಲ್ಲುತ್ತವೆ. ಜೊತೆಗೆ ಆಹಾರದ ಕೊರತೆಯಿಂದಲೂ ಹುಲಿಗಳು ಹಂಪಿ ಪರಿಸರವನ್ನು ಬಿಡಬೇಕಾಯಿತು. ನರಭಕ್ಷಕ ಹುಲಿಗಳ ಹಳೆಯ ಕಥೆಗಳನ್ನು ಜನ ನೆನಪಿಸುವುದಿದೆ. ಹಂಪಿಯ ವಾಸ್ತುಶಿಲ್ಪದಲ್ಲಿ ಹುಲಿಗಳ ಚಿತ್ರ ಕಂಡು ಬರುವುದು ಮಾಮೂಲು. ಇದು ಸಾಮ್ರಾಜ್ಯದ ಸಾಮರ್ಥ್ಯವನ್ನು ತೋರಿಸಿಕೊಳ್ಳಲು ಬಳಸಿದ ಪ್ರತಿಮೆ ಅಷ್ಟೆ. ಹಂಪಿಯು ಪಾಳು ಬಿದ್ದು ಎಷ್ಟೋ ವರ್ಷಗಳು ಉರುಳಿದ ಮೇಲೆ ಅಲ್ಲಿ ಹುಲಿಗಳು ಸೇರಿಕೊಂಡಿದ್ದನ್ನು ಹಿಂದಿನವರು ಕಂಡಿದ್ದರಂತೆ. ಈಗ ಅಂತಹ ನಿರೂಪಗಳು ಇಲ್ಲ.
(೨)
ಕಾಡುಮೇಕೆ: ನಾಶವಾಗಿರಬಹುದಾದ ಒಂದು ಜಾತಿಯ ಮೇಕೆ. ಹಂಪಿ ಪರಿಸರದಲ್ಲಿ ಕಾಡು ಮೇಕೆ ಇದ್ದವೆಂದು ಕೆಲವರು ಹೇಳುವರು. ಮತ್ತೆ ಕೆಲವರು ಅಂತಹ ಪ್ರಾಣಿಯನ್ನು ಕಂಡಿಲ್ಲ ಎನ್ನುವರು. ಕದ್ದು ಮುಚ್ಚಿ ಬದುಕುವ ಕಾಡು ಮೇಕೆಯು ಹೇಗೆ ಈ ಪರಿಸರದಲ್ಲಿ ಅಳಿದು ಹೋಯಿತೊ ಜನ ವಿವರ ನೀಡಲಾರರು. ಹಾಗೆಯೆ ಕಾಡು ಕುರಿಯ ಬಗೆಗೂ ಹೀಗೇ ಹೇಳುವರು. ಬೆಟ್ಟ ಗುಡ್ಡಗಳಲ್ಲಿ ಕಾಡು ಕುರಿಗಳು ಚಿರತೆಗಳಿಗೆ ಸುಲಭ ಆಹಾರವಾಗಿದ್ದವು. ತೋಳಗಳಂತು ಚಾಣಾಕ್ಷತೆಯಲ್ಲಿ ಕಾಡು ಕುರಿ ಮೇಕೆಗಳನ್ನು ಭಕ್ಷಿಸಿ ಮುಗಿಸಿವೆ. ತಮ್ಮ ತಾತ ಮುತ್ತಾತಂದಿರು ಕಾಡು ಕುರಿ ಮೇಕೆಗಳನ್ನು ಕಂಡಿದ್ದರಂತೆ ಎಂದು ಹೇಳುವರು. ಪಶುಪಾಲಕ ಸಮುದಾಯಗಳೆ ಈ ಪ್ರಾಣಿಗಳನ್ನು ಮರೆತು ಬಿಟ್ಟಿವೆ. ಪಶುಪಾಲಕರು ಕಾಡುಕುರಿ ಮೇಕೆಗಳನ್ನೆ ಪಳಗಿಸಿ ಸಂಸ್ಕೃತಿಯನ್ನು ರೂಪಿಸಿದ್ದುದು. ಆದರೆ ಕಡಮೆ, ಕಾಡೆಮ್ಮೆ ಕಾಡಂದಿ, ಕಾಡು ಕುರಿ, ಕಾಡು ಮೇಕೆಯಂತಹ ಉಳಿದ ಹತ್ತಾರು ಪ್ರಾಣಿಗಳು ಮನುಷ್ಯರ ಜೊತೆ ಹೊಂದಾಣಿಕೆ ಮಾಡಿಕೊಳ್ಳಲು ಸಾಧ್ಯವಾಗಲಿಲ್ಲ. ಹೊಂದಾಣಿಕೆ ಮಾಡಿಕೊಳ್ಳಲು ಒಪ್ಪದ ಯಾವುದನ್ನೇ ಆದರೂ ಮನುಷ್ಯ ನಾಶಪಡಿಸಲು ಮುಂದಾಗುವನು. ಅದರ ಪರಿಣಾಮದಿಂದಲೇ ಇಂತಹ ಮುಗ್ಧ ಪ್ರಾಣಿಗಳು ಅಸ್ತಿತ್ವ ಕಳೆದುಕೊಂಡಿರುವುದು.
ಚಿಪ್ಪಂದಿ: ಅಪಾಯ ಬಂದೊದಗಿದಾಗ ಸುರಳಿಯಂತೆ ಸುತ್ತಿಕೊಂಡು ತನ್ನ ಚಿಪ್ಪಿನಲ್ಲೆ ಅಡಗಿಕೊಳ್ಳುವ ಹಂದಿಯೆ ಚಿಪ್ಪಂದಿ. ಅಪರೂಪದ ಪ್ರಾಣಿಗಳಲ್ಲಿ ಇದೂ ಒಂದು. ಬೇಟೆನಾಯಿಗಳು ತುಂಬ ಕಾಟ ಕೊಟ್ಟು ಆಟ ಆಡಿಸುವುದನ್ನು ಬೇಟೆಗಾರರು ಮನರಂಜನೆಯಂತೆ ನೋಡುವರು. ಚಾಣಾಕ್ಷತೆಯಿಂದ ಸುರುಳಿ ಸುತ್ತಿಕೊಂಡು ಸತ್ತಂತೆ ನಟಿಸುವ ಚಿಪ್ಪಂದಿಯು ಅಮಾಯಕವಾದುದೇ ಆದರೂ ಆಹಾರದ ಕಾರಣಕ್ಕೆ ಚಿಪ್ಪಂದಿಯನ್ನೂ ಅಲೆಮಾರಿಗಳು ಬೇಟೆ ಆಡುವುದಿದೆ. ಬೇಟೆಗೆ ಪೂರ್ವದಲ್ಲಿ ಚಿಪ್ಪಂದಿ ಎದಿರಾಗುವುದು ಕೂಡ ದುರದೃಷ್ಟಕರ ಎಂದೇ ತಿಳಿಯಲಾಗುತ್ತದೆ. ಚಿಪ್ಪಂದಿ ತಿಂದರೆ ಊದಿಕೊಂಡಿರುವವರ ಮೈನೀರು ಕರಗಿ ಹೋಗುವುದು ಎಂದು ನಂಬುವುದಿದೆ. ಹಂಪಿಯ ಶಿಲ್ಪಕಲೆಯ ಉಬ್ಬು ಚಿತ್ರಗಳಲ್ಲಿ ಮುಳ್ಳಂದಿ ಚಿಪ್ಪಂದಿಗಳನ್ನು ಹೋಲುವ ರಚನೆಗಳಿವೆ. ಹಂಪಿ ಜೀವಜಾಲದ ವಿಶಿಷ್ಟತೆ ಎಂಬಂತೆ ಚಿಪ್ಪಂದಿಗಳು ಉಳಿದಿವೆ. ಇಲ್ಲಿನ ಪರಿಸರವು ಬದುಕುಳಿಯಲು ಅವುಗಳಿಗೆ ಅವಕಾಶ ಮಾಡಿಕೊಟ್ಟಿದೆ.
ಮುಳ್ಳಂದಿ: ಜೀವವಿಕಾಸದ ಅತಿ ಪ್ರಾಚೀನ ಪ್ರಾಣಿಗಳಲ್ಲಿ ಮುಳ್ಳಂದಿಯೂ ಒಂದು. ಬೇಟೆಗಾರರಿಗೆ ಇದು ಶುಭಕಾರಿಯಲ್ಲ. ಅಪಾಯಕಾರಿ ಪ್ರಾಣಿಯಾದರೂ ಮುಳ್ಳಂದಿಯ ಪಶುಪಾಲಕರಿಗೆ ದೊಡ್ಡ ಸವಾಲೆನೂ ಆಗಿರಲಿಲ್ಲ. ಬೇಟೆಗಾರರು ಕೂಡ ಈ ಪ್ರಾಣಿಯನ್ನು ವಿಶೇಷ ಎಂದು ಮಾನ್ಯ ಮಾಡಿಲ್ಲ. ಆದರೆ ಅದರ ಮೊನಚಾದ ಈಟಿಯಂತಹ ಮುಳ್ಳುಗಳು ನಿಜಕ್ಕೂ ಅಪಾಯಕಾರಿ ಅಸ್ತ್ರಗಳಾಗಿವೆ. ಮೂಲತಃ ಮುಳ್ಳಂದಿ ಅಪಶಕುನದ ಪ್ರಾಣಿಯಾಗಿ ಕಂಡಿದೆ. ಬೇಟೆಗೆ ಮೊದಲೇ ಈ ಪ್ರಾಣಿ ಅಡ್ಡ ಬಂದರೆ ಏನೋ ವೈಫಲ್ಯ ಕಾದಿದೆ ಎಂದು ಬೇಟೆಗಾರರು ಭಾವಿಸುವರು. ಇದರ ಮುಳ್ಳುಗಳನ್ನು ಕೊಂಡೊಯ್ದು ಮನೆಯಲ್ಲಿ ಇಟ್ಟುಕೊಂಡರೆ ಆ ಮನೆಯಲ್ಲಿ ಸದಾ ಜಗಳ ಇದ್ದೇ ಇರುತ್ತದೆ. ಎಂದು ತಿಳಿಯುತ್ತಾರೆ, ಪಶುಪಾಲಕ ಸಂಸ್ಕೃತಿಗಳಿಗೆ ಬೇಟೆ ಅನಿವಾರ್ಯವಾಗಿದ್ದರಿಂದ ಆಹಾರಕ್ಕಾಗಿಯೂ ಮುಳ್ಳಂದಿಯನ್ನು ಬೇಟೆ ಆಡುವುದಿತ್ತು. ಈ ಕಾಲದಲ್ಲಿ ಮುಳ್ಳಂದಿಗಳ ಬಗ್ಗೆ ವಿಶೇಷ ಗಮನವಿಲ್ಲ. ಬೆಟ್ಟಕ್ಕೆ ಬೆಂಕಿ ಬಿದ್ದಾಗ ಅವು ಬೆಂಕಿಗೆ ಸಿಲುಕಿ ಸಾಯುವುದಿದೆ. ಅನೇಕ ಪ್ರಾಣಿ ಪಕ್ಷಿ ಕೀಟಗಳು ಕೂಡ ಇಂತಹ ಬೆಂಕಿಯಲ್ಲಿ ಸುಟ್ಟು ಬೂದಿಯಾಗುವುದು ಮಾಮೂಲೆನಿಸಿದೆ. ಮಾಟ ಮಂತ್ರದ ಹೆಸರಲ್ಲು ಬೆಂಕಿ ಹಚ್ಚುವರೆಂಬ ವದಂತಿಗಳಿವೆ. ನಿಧಿಗಳ್ಳರು ಇಂತಹ ಬೆಂಕಿ ಹಚ್ಚುವುದಕ್ಕೂ ಮುಂದಾಗುವರು. ಮುಳ್ಳಂದಿಗಳ ಸಂಖ್ಯೆ ತುಂಬ ಕಡಿಮೆಯಾಗಿದೆ. ಮಾಟಮಂತ್ರಗಳಲ್ಲಿ ಮುಳ್ಳಂದಿಯ ತಲೆ ಬುರುಡೆಯು ಅತ್ಯಂತ ಪರಿಣಾಮಕಾರಿ ಎಂದು ಹೇಳುವರು. ಇದೊಂದು ಮಾಂತ್ರಿಕ ಪ್ರಾಣಿಯೂ ಹೌದಂತೆ. ಕೆಲವೊಮ್ಮೆ ದೆವ್ವಗಳೇ ಮುಳ್ಳಂದಿಯ ರೂಪ ಧರಿಸಿ ಎದುರಾಗುತ್ತವೆ ಎಂದು ಹೇಳುವರು. ಇಂತಹ ಕಲ್ಪನೆಗಳು ಬೃಹತ್ ಶಿಲಾಯುಗದ ಕಾಲಕ್ಕೆ ರೂಪುಗೊಂಡಿರಬೇಕು. ಅತಿಮಾನುಷ ಕಲ್ಪನೆ, ಕೇಡಿನ ಭಯ ಇಂತಹ ನಂಬಿಕೆಗಳನ್ನು ರೂಪಿಸಿವೆ.
ಕಾಡಂದಿ: ಹಂಪಿ ಪರಿಸರದಲ್ಲಿ ಕಾಡುಹಂದಿಗಳು ಮಹತ್ವದ ಸ್ಥಾನವನ್ನೆ ಪಡೆದಿವೆ. ಪಶುಪಾಲಕರಿಗೂ ಬೇಟೆ ಸಮುದಾಯದವರಿಗೂ ಕಾಡಂದಿಗಳು ವಿಪುಲ ಆಹಾರವಾಗಿದ್ದವು. ಕೃಷಿಕರಿಗೆ ಪೀಡಕವಾಗಿದ್ದ ಕಾಡುಹಂದಿಗಳು ಬೇಟೆಗೆ ಯೋಗ್ಯ ಪ್ರಾಣಿಗಳೆಂದು ಮಾನ್ಯವಾಗಿದ್ದವು. ಸಮೃದ್ದವಾಗಿ ಬೆಳೆದಿರುತ್ತಿದ್ದ ಹಂದಿಗಳ ಬೇಟೆಯೂ ಶೌರ್ಯ ಪರಾಕ್ರಮಗಳನ್ನು ಪ್ರದರ್ಶಿಸಲು ಬೇಕಾಗಿದ್ದ ತಕ್ಕ ನೈಸರ್ಗಿಕ ಸವಾಲುಗಳೇ ಆಗಿದ್ದವು. ಹಂದಿ ಬೇಟೆಯನ್ನು ಸ್ವಯಂ ಶಿವನೇ ಮಾಡಿದ ಪುರಾಣಗಳಿವೆ ಎಂತಾದರೆ ಅದು ಹಂದಿ ಹಾಗು ಮಾನವರ ನಡುವಿನ ಶಕ್ತಿ ಸಾಮರ್ಥ್ಯಗಳ ದೈವಿಕ ಲೌಖಿಕ ಸ್ಥಾನ ಮಾನಗಳನ್ನು ಸಾರುವಂತೆಯೇ ಇದೆ. ವಿಜಯನಗರ ಸಾಮ್ರಾಜ್ಯದ ರಾಜಲಾಂಛನದ ಪಟ್ಟವನ್ನೆ ಹಂದಿಗಳು ಪಡೆದಿವೆ ಎಂದರೆ ಹಂದಿಗಳ ಬಗೆಗಿನ ಮಾನವ ಸಂಬಂಧ ತಿಳಿಯುತ್ತದೆ.
ಹಂಪಿ ಪರಿಸರದಲ್ಲಿ ಬೇಡ ಸಮುದಾಯದವರು ತಮ್ಮ ಪೂರ್ವಕಾಲದ ಬೇಟೆ ಸಂಸ್ಕೃತಿಯನ್ನು ಆಚರಿಸುವ ವೇಳೆ ಹಂದಿ ಬೇಟೆಗೆ ದೊಡ್ಡ ಸ್ಥಾನ ನೀಡುವರು. ಯುಗಾದಿ ಹಬ್ಬದ ವೇಳೆ ಅಮಾವಾಸ್ಯೆ ದಿನದಂದು ಹಂದಿ ಬೇಟೆಯನ್ನು ಕೈಗೊಳ್ಳಲಾಗುವುದು. ಆ ದಿನ ಯಾವುದೇ ಪ್ರಾಣಿಯ ಬೇಟೆ ಆಗಬಹುದಾದರೂ ಬಲಿಷ್ಠ ಕೋರೆ ಹಂದಿಯ ಬೇಟೆಯಾದರೆ ಅದು ಆ ವರ್ಷದ ಆರಂಭದ ಶುಭಕಾರ್ಯ ಎಂದಾಗುವುದು. ಕಾಡಂದಿ ಬೇಟೆಯು ಬೇಡ ಸಮುದಾಯದ ಸಾಮರ್ಥ್ಯವನ್ನು ಪ್ರತಿನಿಧಿಸುವುದೇ ಆಗಿದೆ. ಕೇವಲ ಆಹಾರಕ್ಕಾಗಿ ಹಂದಿ ಬೇಟೆಯನ್ನು ಮಾಡುವುದಿಲ್ಲ. ತಮ್ಮ ಬೇಟೆ ಸಂಸ್ಕೃತಿಯ ಸ್ಮೃತಿಗಳನ್ನು ಪರಂಪರಾಗತವಾಗಿ ಪ್ರತಿನಿಧಿಸಿ ಆಚರಿಸಿಕೊಳ್ಳಲು ಹಂದಿ ಬೇಟೆಯನ್ನು ಕೈಗೊಳ್ಳಲಾಗುವುದು. ಹಂದಿಯು ಬೇಡರಿಗೆ ಸಾಂಸ್ಕೃತಿಕ ಸಂಕೇತವೂ ಹೌದು. ಕಾಡಿನ ಗತಕಾಲದ ಜೀವನ ಕ್ರಮದಲ್ಲಿ ಹಂದಿಯು ಬೇಟೆ ಸಮುದಾಯಗಳ ಅಸ್ತಿತ್ವಕ್ಕಾಗಿ ಜೀವ ಕಳೆದುಕೊಳ್ಳುತ್ತಾ ಬಂದ ಪ್ರಾಣಿ. ಹೀಗಾಗಿ ಬೇಡರಿಗೆ ಹಂದಿ ಬೇಟೆಯು ಆಹಾರದ ಕೃತಜ್ಞತೆಯ ಪವಿತ್ರ ಆಚರಣೆಯೂ ಆಗಿದೆ. ಈಗಲೂ ಕಾಡಂದಿಗಳ ಬೇಟೆ ಆಹಾರಕ್ಕಾಗಿ ಅಪರೂಪಕ್ಕೆ ನಡೆಯುವುದಿದೆ. ಹಂಪಿ ಪರಿಸರದ ಬೇಡ ಸಮುದಾಯದ ಜಾನಪದ ಆಚರಣೆಗಳಲ್ಲಿ ಹಂದಿಯ ಪಾತ್ರ ಹಿರಿದು. ಬೇಟೆ ಸಂಸ್ಕೃತಿಯ ಕೊನೆಯ ಕೊಂಡಿಯಂತೆ ಹಂದಿ ಬೇಟೆಯ ಹಬ್ಬ ಯುಗಾದಿ ಹಬ್ಬದ ದಿನಗಳಲ್ಲಿ ದೊಡ್ಡ ಪ್ರಮಾಣದಲ್ಲಿ ನಡೆದುಕೊಂಡು ಬರುತ್ತಿದೆ.
ಕಾಡು ಬೆಕ್ಕು: ಕಾಡಿನ ಬೆಕ್ಕಿನಲ್ಲೆ ಹಲವು ಪ್ರಭೇದಗಳಿವೆ. ಇವುಗಳಲ್ಲೆಲ್ಲ ಪುನುಗಿನ ಬೆಕ್ಕು ಪ್ರಖ್ಯಾತವಾದದ್ದು. ಹಂಪಿ ಪರಿಸರದಲ್ಲಿ ಪುನುಗಿನ ಬೆಕ್ಕುಗಳಿವೆ. ಇದರಲ್ಲಿ ಸಿಗುವ ಸುವಾಸನೆಯು ತುಂಬಾ ಬೆಲೆಯುಳ್ಳದ್ದಾಗಿದೆ. ಪುನುಗಿನ ಬೆಕ್ಕು ಗುಡ್ಡ ಗಾಡುಗಳಲ್ಲಿ ವಾಸಿಸುವಂತದ್ದಾಗಿದ್ದು ಸಲೀಸಾಗಿ ಬೇಟೆಗೆ ಸಿಗುವಂತದಲ್ಲ. ಪುನುಗಿನ ಬೆಕ್ಕನ್ನು ಕೊಂದು ಸೀಳಿ ಅದರ ಗುದದ್ವಾರದ ಬಳಿ ಇರುವ ಕರುಳಿನಿಂದ ಸುಗಂಧವನ್ನು ಸಂಗ್ರಹಿಸಲಾಗುವುದು ಎಂದು ಹೇಳುವುದಿದೆ. ಕಾಡುಬೆಕ್ಕು ಪುನುಗಿನ ಬೆಕ್ಕಿಗಿಂತಲೂ ದಪ್ಪವಾಗಿದ್ದು ಆಹಾರದ ಸಲುವಾಗಿ ಕಾಡುಬೆಕ್ಕನ್ನು ಬೇಟೆ ಆಡುವುದಿದೆ, ಬಾಣಂತಿಯರು ಕಾಡುಬೆಕ್ಕನ್ನು ತಿಂದರೆ ಊದಿಕೊಂಡಿರುವ ಮೈ ಇಳಿಯುವುದೆಂದು ಜನರು ತಿಳಿದಿದ್ದಾರೆ. ಸಾಮಾನ್ಯವಾಗಿ ಎಲ್ಲೆಡೆ ಇರುವಂತೆ ಬೆಕ್ಕಿನ ಬಗೆಗಿನ ಶುಭ ಅಶುಭ ಕಲ್ಪನೆಗಳು ಹಂಪಿಯ ಪರಿಸರದಲ್ಲು ಇವೆ. ಚಿರತೆ ಬೆಕ್ಕು ಎಂಬ ಮತ್ತೊಂದು ಬಗೆಯ ಬೆಕ್ಕನ್ನು ಹಂಪಿ ಪರಿಸರದಲ್ಲಿ ಜನಪದರು ಗುರುತಿಸುವರು. ಪುಟ್ಟಗಾತ್ರದಲ್ಲಿದ್ದರೂ ಚಿರತೆಯನ್ನು ಹೋಲುವ ಬಿರತೆ ಬೆಕ್ಕು ಬೆಟ್ಟಗುಡ್ಡಗಳಲ್ಲಿ ವಾಸವಾಗಿವೆ ಎಂದು ಹೇಳುವರು.
ಮೊಲ: ಆಹಾರದ ಸಲುವಾಗಿ ಮೊಲಗಳನ್ನು ಬೇಟೆ ಆಡುವುದು ಹಂಪಿ ಪರಿಸರದಲ್ಲಿ ಸ್ವಾಭಾವಿಕ ಕ್ರಿಯೆಯಾಗಿ ಒಂದು ಕಾಲಕ್ಕೆ ಇತ್ತು. ಇಂದು ಯಾವ ಪ್ರಾಣಿ ಬೇಟೆಗೂ ಮುಕ್ತ ಅವಕಾಶ ಇಲ್ಲ. ಮುಗ್ಧ ಅಸಹಾಯಕ ಮೊಲದ ಬೇಟೆಗೆ ತೊಡಗಿ ಇಂದು ಯಾವ ಬೇಟೆ ವೀರನೂ ಮೀಸೆ ತಿರುವಿ ತೊಡೆ ತಟ್ಟಿ ಬಂದೂಕಿನ ತುದಿಗೆ ಮೊಲವನ್ನು ಚುಚ್ಚಿಕೊಂದು ಆ ವೀರ ಬೇಟೆಯ ಬಂದೂಕನ್ನು ಹೆಗಲ ಮೇಲೆ ಹಾಕಿಕೊಂಡು ಮುತ್ತೈದೆಯರಿಂದಲೊ ನವ ತರುಣೆಯರಿಂದಲೊ ಆರತಿ ಎತ್ತಿಸಿಕೊಳ್ಳಬೇಕಿಲ್ಲ. ಮೊಲದ ಬೇಟೆಯನ್ನೆ ಹುಲಿಯ ಬೇಟೆ ಎಂಬು ಬೀಗಿ ಯಾರಾದರೂ ಅಂತಹ ಬೇಟೆಯನ್ನು ಪ್ರದರ್ಶಿಸುತ್ತ ಓಣಿಗಳಲ್ಲಿ ಅಡ್ಡಾಡಿದರೆ ಅದಕ್ಕೆ ಏನೂ ಮಾಡಲಾಗುವುದಿಲ್ಲ. ವಿಜಯನಗರ ಸ್ಥಾಪನೆಯ ಹಿನ್ನೆಲೆಯಲ್ಲಿ ಮೊಲಗಳಿಗೆ ವಿಶೇಷ ಗೌರವವಿದೆ. ಹಂಪಿ ಪರಿಸರದಲ್ಲಿ ಬೇಟೆನಾಯಿಗಳನ್ನೆ ಅಟ್ಟಿಸಿಕೊಂಡು ಮೊಲಗಳು ನುಗ್ಗಿದ್ದವಂತೆ. ಇದನ್ನು ಕಂಡ ವಿದ್ಯಾರಣ್ಯರು ಹಂಪಿ ಪರಿಸರವು ವೀರ ಯೋಧರಿಗೆ ತಕ್ಕುದಾದ ನೆಲೆ ಎಂದು ಘೋಷಿಸಿದರಂತೆ. ಇಂತಹ ಐತಿಹ್ಯಗಳ ಆಶಯ ಬೇರೆ. ಅತ್ಯಂತ ದುರ್ಬಲರೇ ಶತ್ರುಗಳ ವಿರುದ್ದ ಎದ್ದು ನಿಂತು ಹಿಮ್ಮೆಟ್ಟಿಸಿದರು ಎಂಬ ಅರ್ಥಕ್ಕಾಗಿ ಈ ಬಗೆಯ ಐತಿಹ್ಯಗಳನ್ನು ಸಾಮ್ರಾಜ್ಯಗಳ ಹಿನ್ನೆಲೆಯಲ್ಲಿ ಕಟ್ಟಿಕೊಳ್ಳಲಾಗಿದೆ. ಹಂಪಿ ಪರಿಸರದಲ್ಲಿ ಈಗ ಮೊಲಗಳಿಗೆ ಒಳ್ಳೆಯ ಅವಕಾಶವೇ ಇದೆ. ಬೇಟೆಗಾರರ ಹಾವಳಿಯೂ ತಗ್ಗಿದೆ. ಕಾಡಿನಿಂದ ಮೊಲ ಹಿಡಿದು ಮನೆಗೆ ತಂದರೆ ಕೇಡು ಎಂಬ ಪ್ರತೀತಿ ಇದೆ. ಹಾಗೆಯೆ ಮೊಲ ದಾರಿ ತಪ್ಪಿ ಊರೊಳಗೆ ಬರಬಾರದು. ಅದರಿಂದ ಊರಿಗೆ ತೊಂದರೆ ಎಂತಲೂ ಭಾವಿಸುವುದಿದೆ.
ಮುಸಿಯ: ರಾಮಾಯಣದ ಕಿಷ್ಕಿಂದೆಯ ನೆಲೆ ಹಂಪಿಯಲ್ಲಿದೆ. ಹನುಮ ಪರಂಪರೆಯ ಅತಿ ಪ್ರಾಚೀನ ನೆಲೆಗಳಲ್ಲಿ ಹಂಪಿಯೂ ಒಂದು. ಮಂಗಗಳು ಹಂಪಿಯಲ್ಲಿ ಪವಿತ್ರ ಪ್ರಾಣಿಗಳು. ಹನುಮಂತನ ಪ್ರತಿರೂಪಗಳು ಈ ಮಂಗಗಳು ಎಂದು ಜನಪದರು ಭಾವಿಸುವರು. ಹನುಮಂತ ಗುಡಿಗಳು ಇಡೀ ಹಂಪಿಯ ಪರಿಸರದ ಉದ್ದಕ್ಕೂ ಹಬ್ಬಿವೆ. ವಿಜಯನಗರ ಸಾಮ್ರಾಜ್ಯದಲ್ಲಿ ಹನುಮಂತ ಪರಂಪರೆಗೆ ಹೆಚ್ಚಿನ ಮಾನ್ಯತೆ ಇತ್ತು. ಪ್ರಾಣಿಯನ್ನು ವೈಭವವಾಗಿ ಕಂಡ ಪ್ರಾಚೀನ ನಂಬಿಕೆ ಹಂಪಿ ಪರಿಸರದಲ್ಲೂ ಸಮಾನವಾಗಿದೆ. ಧಾರ್ಮಿಕವಾಗಿಯೂ ಈ ಪ್ರಾಣಿಯನ್ನು ಕಾಣುವುದಿದೆ. ಈ ಕಾರಣಗಳಿಂದ ಹಂಪಿಯಲಿ ಯಾವುದೇ ಮುಸಿಯ ಮಂಗವನ್ನು ಕೊಲ್ಲುವುದಿಲ್ಲ. ಕೊಂದರೆ ಮಹಾಪಾಪವನ್ನು ತಲೆ ಮೇಲೆ ಹೇರಿಕೊಂಡಂತೆ. ನರಕ ಕಟ್ಟಿಟ್ಟ ಬುತ್ತಿ. ಏಳೇಳು ಜನ್ಮಗಳಿಗೂ ಕೋತಿಯನ್ನು ಕೊಂದ ಪಾಪ ಕಳೆಯುವುದಿಲ್ಲ. ಹೀಗೆ ಮಂಗನ ಬಗ್ಗೆ ಭಯ ಭಕ್ತಿಗಳಿವೆ. ಪೂರ್ವಜರು ಮಂಗಗಳೇ ಎಂಬು ಆದಿಮ ಪ್ರಜ್ಞೆ ಇದ್ದಿದ್ದರಿಂದಲೇ ಇಂತಹ ಭಾವನೆ ಬೆಳೆದಿರುವುದು. ಮುಸಿಯ ಮಂಗ ಸತ್ತರೆ ಮನುಷ್ಯನ ಶವಸಂಸ್ಕಾರಗಳ ರೀತಿಯಲ್ಲೆ ಹೂಳುವುದನ್ನು ಹಂಪಿ ಪರಿಸರದಲ್ಲಿ ಕಾಣಬಹುದು.
ವಾಲಿ ಸುಗ್ರೀವರ ಗವಿಗಳು ಹಂಪಿಯಲ್ಲಿವೆ. ಲಂಕೆಗೆ ಸೇತುವೆಯನ್ನು ನಿರ್ಮಿಸುವಾಗ ಮಂಗಗಳೆಲ್ಲ ಬಂಡೆಗಳನ್ನು ಹೊತ್ತು ತರುತ್ತಿರುವಾಗ ಇನ್ನು ಕಲ್ಲುಬಂಡೆಗಳು ಸಾಕು ಎಂದಾಗ ಆ ಮಂಗಗಳೆಲ್ಲ ತಾವು ತರುತ್ತಿದ್ದ ಕಲ್ಲುಬಂಡೆಗಳನ್ನು ಹಂಪಿಯಲ್ಲೇ ಬಿಸಾಡಿದವಂತೆ. ಆ ಕಲ್ಲುಬಂಡೆಗಳೇ ಈಗ ಹಂಪಿಯಲ್ಲಿ ರಾಶಿರಾಶಿಯಾಗಿ ಬಿದ್ದಿರುವುದಂತೆ. ಇಷ್ಟೊಂದು ದೊಡ್ಡ ಗೌರವದಲ್ಲಿ ಸಾಮರ್ಥ್ಯದಲ್ಲಿ ಮಂಗಗಳನ್ನು ಹಂಪಿ ಜನಪದರು ಕಂಡಿದ್ದಾರೆ. ಹಂಪಿ ಪರಿಸರದಲ್ಲಿ ಮುಸಿಯ-ಕಪ್ಪು ಮುಖದ ಉದ್ದಬಾಲದ ಸ್ಥೂಲಕಾಯದ ಮಂಗಗಳು ಬಹಳವಾಗಿವೆ. ಅತಿ ಎತ್ತರದ ಬಂಡೆಗಳ ಮೇಲೆ ಇವು ರಾತ್ರಿ ವೇಳೆ ವಾಸ ಮಾಡುತ್ತವೆ. ಚಿರತೆಗಳ ಭಯದಿಂದ ಸುರಕ್ಷಿತ ಎತ್ತರದ ಬಂಡೆಗಳನ್ನೆ ಮುಸಿಯಗಳು ಆಯ್ಕೆ ಮಾಡಿಕೊಳ್ಳುತ್ತವೆ. ಇಂತಹ ಬಂಡೆಗಳನ್ನು ಕೋತಿ ಬಂಡೆ ಎಂದು ಕರೆಯಲಾಗುತ್ತದೆ. ವೈಷ್ಣವ ಪರಂಪರೆಯ ದೈವವಾಗಿ ಹನುಮಂತನ ಶಿಲ್ಪವು ವಿಜಯನಗರ ವಾಸ್ತುಶಿಲ್ಪದಲ್ಲಿ ವಿಶೇಷ ಆಕೃತಿಯನ್ನು ಪಡೆದಿರುವುದಿದೆ. ಅಂಜನಾದ್ರಿ ಪರ್ವತದಲ್ಲಿ ಆಂಜನೇಯ ಹುಟ್ಟಿದನೆಂಬ ಪ್ರತೀತಿ ಇರುವುದು ಕೂಡ ಮಂಗಗಳನ್ನು ವಿಶೇಷವಾಗಿ ಗಮನಿಸುವಂತಿದೆ. ಭಕ್ತರು ಮಂಗಗಳಿಗೆ ಹಣ್ಣು ಹಂಪಲು ನೀಡುವುದು ಮಾಮೂಲು. ಹನುಮಂತನ ವೇಷ ಕೂಡ ಮಂಗಗಳ ಬಗೆಗಿನ ದೈವಿಕ ನಂಬಿಕೆಯೇ ಆಗಿದೆ. ಹಂಪಿ ಜಾತ್ರೆಯಂದು ಹನುಮಂತನ ವೇಷ ಹಾಕುವುದಾಗಿ ಜನಪದರು ಹರಕೆ ಕಟ್ಟಿಕೊಂಡು ಬರುವುದಿದೆ. ಹನುಮಂತನ ವೇಷ ಹಾಕಿ ಹರಕೆ ಒಪ್ಪಿಸಿದರೆ ಚರ್ಮರೋಗಗಳು ವಾಸಿಯಾಗುತ್ತವೆ ಎಂಬ ನಂಬಿಕೆ ಇದೆ. ವಿಜಯನಗರ ಕಾಲದಲ್ಲಿ ’ಕೋತಿ ಇನಾಂ ’ ಪ್ರದೇಶವೇ ಇತ್ತು. ತಮ್ಮ ಪೂರ್ವಿಕರಿಗೆ ನಾವು ಇಷ್ಟಾದರೂ ಇನಾಮು ಮಾಡದಿದ್ದರೆ ಹೇಗೆ ಎಂಬ ಗೌರವದಿಂದ ಕೋತಿಗಳಿಗೆ ಆಹಾರ ಒದಗಿಸಲಾಗುತ್ತಿದ್ದರಂತೆ. ಈಗಲೂ ’ಕೋತಿ ಇನಾಂ’ ಪ್ರದೇಶ ಉಳಿದಿದೆ. ಅಲ್ಲದೆ ಕೋತಿಗಳಿಗಾಗಿಯೆ ಊಟ ಬಡಿಸುವ ಸಂಪ್ರದಾಯ ಉಳಿದಿದೆ.  ’ಕೋತಿ ಊಟ ’ವನ್ನು ವಿರೂಪಾಕ್ಷ ದೇವಸ್ಥಾನದ ಆವರಣದಲ್ಲಿ ಹಾಕುವುದಿದೆ. ಕೋತಿ ಊಟದ ತಟ್ಟೆಗಳನ್ನು ಕಲ್ಲಿನಲ್ಲಿ ಕೆತ್ತಿಸುವ ಹರಕೆಯೂ ರಾಜರ ಕಾಲದಲ್ಲಿ ಇತ್ತಂತೆ.
ಒಟ್ಟಿನಲ್ಲಿ ಮಂಗಗಳ ಬಗ್ಗೆ ವಿವರವಾದ ಅವ್ಯಕ್ತ ಸಂಗತಿಗಳು ಹಂಪಿ ಪರಿಸರದ ಜೀವಜಾಲದಲ್ಲಿ ಕಂಡುಬರುತ್ತವೆ. ಯಾವ ಬೇರೊಂದು ಪ್ರಾಣಿಯ ಬಗೆಗೂ ಇಷ್ಟೊಂದು ವಿವರ ಸಿಗಲಾರದು. ಹಂಪಿಯ ವಾಸ್ತುಶಿಲ್ಪದಲ್ಲಿ ಹನುಮ ಪರಂಪರೆಯ ಚಿತ್ರಗಳು ಯಥೇಚ್ಛವಾಗಿವೆ. ವಿಜಯನಗರ ಸಾಮ್ರಾಜ್ಯಕ್ಕೂ ಪೂರ್ವದ ದೈವವಾಗಿ ಹನುಮಂತ ವಿಸ್ತರಿಸಿಕೊಂಡಿದ್ದರೂ ಈ ದೈವದ ಹಿಂದಿನ ಪ್ರಾಣಿ ಮಾನವ ಸಂಬಂಧ ಮಾತ್ರ ವಿಕಾಸದ ಅತಿ ಆದಿಮ ಕಾಲದ ನೆನಪನ್ನು ಬೆಸೆಯುವಂತಿದೆ.
ನರಿ: ನರಿ ಸಾಮಾನ್ಯ ಕಾಡು ಪ್ರಾಣಿ ಮಾತ್ರವಲ್ಲ, ಕಾಡು ನಾಡಿನ ಜನಪದ ಸಂಬಂಧಗಳ ನಡುವಿನ ಚಾಣಾಕ್ಷ ರೂಪಕಗಳಲ್ಲಿ ಒಂದೆನಿಸಿರುವ ಪ್ರಾಣಿ. ನರಿ ಜಾಣ ಪ್ರಾಣಿ ಹೇಗೊ ಹಾಗೆಯೆ ಉಪಾಯದಿಂದ ವಂಚಿಸುವ ಪ್ರಾಣಿಯೂ ಹೌದು. ಗುಳ್ಳೆ ನರಿ ಇಂತಹ ರೀತಿಗೆ ಹೋಲಿಕೆಯಾಗುವ ಒಂದು ನರಿ. ಇದರಲ್ಲೆ ಕಂಕನರಿ ಎಂಬ ಇನ್ನೊಂದು ಪ್ರಭೇದವನ್ನು ಹಂಪಿ ಪರಿಸರದಲ್ಲಿ ಗುರುತಿಸಲಾಗುವುದು. ಜನಪದ ಕಥೆಗಳಲ್ಲೆ ಪಂಚತಂತ್ರ ಕಥೆಗಳಲ್ಲಿ ಬರುವಂತದೇ ವಿವರಗಳು ಇಲ್ಲಿನ ಜನಪದ ಕಥೆಗಳಲ್ಲಿ ಸಮನಾಗಿ ಕಂಡುಬರುವುದಿದೆ. ನರಿ ಅಪಶಕುನ ಶುಭ ಶಕುನ ಎರಡಕ್ಕೂ ಸಂಕೇತಿಸಲ್ಪಡುತ್ತದೆ. ಬೆಳಗಿನ ಜಾವ ನರಿ ಮುಖ ನೋಡಿದರೆ ಶುಭ. ಸಂಜೆ ಹಾಗೂ ರಾತ್ರಿ ವೇಳೆ ನರಿಯನ್ನು ನೋಡಬಾರದು ಎಂಬ ನಂಬಿಕೆಯಿದೆ. ಕೋಳಿ ಕಳ್ಳ ನರಿಯು ಊರೊಳಗೆ ಬಂದರೆ ಅದರ ಸೊಂಟ ಮುರಿಯದೆ ಬಿಡುವುದಿಲ್ಲ ಎಂಬ ಭರವಸೆ ಹಳ್ಳಿಗರಿಗಿದೆ. ಬಡಪಾಯಿ ನರಿಗಳ ಸಹಜ ಸ್ವಭಾವದ ಕೂಗಾಟವು ಕೇಡಾಗಿ ಜನಪದರಿಗೆ ಕಂಡಿದೆ. ಜಂಭದ ಸ್ವಭಾವವನ್ನು ಅಂತಹ ವ್ಯಕ್ತಿಗಳನ್ನು ನರಿಯ ಗುಣಕ್ಕೆ ಹೋಲಿಸುವುದಿದೆ. ಬೇಟೆಯ ವೀರಾವೇಶದ ಗುರಿಕಾರರಿಗೆ ನರಿಯು ಆಡ್ಡ ಬಂದಿದ್ದೇ ಆದರೆ ಅದು ಅವರ ಸಾಮರ್ಥ್ಯಕ್ಕೆ ಅಪಮಾನ ಎಸಗಿದಂತೆ. ಬಲಶಾಲಿ ಗುರಿಕಾರ ಅಂತಹ ನರಿಗಳ ಸಹವಾಸಕ್ಕೆ ಹೋಗುವುದಿಲ್ಲ. ತಾನೇನಿದ್ದರೂ ಬಲಾಢ್ಯ ಕೋರೆ ಹಂದಿಯನ್ನೆ ಹೊಡೆದುರುಳಿಸುವುದು ಎಂಬ ವಿಶ್ವಾಸದಲ್ಲಿ ನರಿಯ ಮೇಲೆ ಗುಂಡು ಹಾರಿಸುವುದಿಲ್ಲ. ದುರ್ಬಲ ಬೇಟೆಗಾರರು ಮಾತ್ರವೇ ತಮಗೂ ತರುಣಿಯರು ಬೇಟೆ ವೀರ ಎಂದು ಆರತಿ ತಟ್ಟೆ ಎತ್ತಿ ಬೆಳಗುವರು ಎಂದು ಮುಂದಾಗಬಹುದು. ಅಪರೂಪಕ್ಕೆ ನರಿ ಮಾಂಸವನ್ನು ಕೂಡ ತಿನ್ನುವುದುಂಟು. ನರಿ ಮಾಂಸ ಸೇವಿಸಿದರೆ ತಮಗೂ ಚಾಣಾಕ್ಷ ಬುದ್ದಿ ಬರಬಹುದೆಂಬ ಪರೋಕ್ಷ ಅಭಿಪ್ರಾಯವಿದೆ. ನರಿಗಳು ಊರೊಳಗೆ ಬಂದು ಕೋಳಿ ಕದ್ದ ಪ್ರಕರಣಗಳೇನಾದರೂ ಕಂಡು ಬಂದಿದ್ದೇ ಆದರೆ ಅದು ತಮ್ಮ ಬೇಟೆನಾಯಿಗಳ ದೌರ್ಬಲ್ಯ ಹಾಗೂ ಅಸಮರ್ಥತೆ ಎಂದು ಭಾವಿಸುವ ಬದಲು ಏನೋ ಕೇಡು ಊರೊಳಗೆ ಬರುತ್ತಿದೆ ಎಂಬು ಭಾವಿಸಲಾಗುವುದು.
ಒಟ್ಟಿನಲ್ಲಿ ಹಂಪಿಯ ಪರಿಸರದ ಜೀವಜಾಲದ ಜಾನಪದ ಸಂಬಂಧವು ಆದಿಮ ಕಾಲದಿಂದಲೂ ನಿರಂತರವಾಗಿ ಸಾಗಿ ಬಂದಿದೆ. ಆಹಾರದ ಭಾಗವಾಗಿಯೇ ಬೆಳೆದು ಬಂದ ಈ ಸಂಬಂಧವು ಬದುಕುಳಿಯಲು ಬೇಕಾದ ಅಗತ್ಯ ಹೊಂದಾಣಿಕೆಯ ನಿಸರ್ಗ ನೀತಿಯನ್ನು ಕೂಡ ಧ್ವನಿಸುತ್ತದೆ. ವಿಶೇಷವಾಗಿ ಹಂಪಿ ಪರಿಸರದ ಮಾನವ ನಿರ್ಮಿತ ಸಂಸ್ಕೃತಿಯ ಪರಿಸರವು ನಿಸರ್ಗದ ಪ್ರಾಣಿ ಪರಿಸರವನ್ನು ಬಹಳ ಕಾಲದ ಹಿಂದೆಯೆ ಗೆದ್ದು ಬಿಟ್ಟಿದೆ. ಬೇಟೆ ಸಂಸ್ಕೃತಿಯು ವನ್ಯಜೀವಿಗಳನ್ನು ನಿರ್ದಯವಾಗಿ ಹತ್ಯೆ ಮಾಡುತ್ತ ಬಂದಿದ್ದರಿಂದ ಅನೇಕ ಪ್ರಾಣಿ ಪಕ್ಷಿಗಳು ಕಣ್ಮರೆಯಾದವು. ಬೇಟೆಯ ಸಾಂಸ್ಕೃತಿಕ ಆಯಾಮಗಳು ಮಾನವರಿಗೆ ಅನನ್ಯವಾಗಿರಬಹುದಾದರೂ ಜೀವಜಾಲದ ಅನನ್ಯತೆಗೆ ಅಂತಹ ನಂಬಿಕೆಗಳು ಅತ್ಯಂತ ಅಪಾಯಕಾರಿ. ಅಷ್ಟೇ ಅಲ್ಲ ಅವು ನೈಸರ್ಗಿಕ ಸಮತೋಲನವನ್ನು ನಾಶಪಡಿಸುವ ಕ್ರಿಯೆಗಳೂ ಆಗಿಬಿಡಬಲ್ಲವು. ಹಂಪಿ ಪರಿಸರವು ನೈಸರ್ಗಿಕವಾಗಿ ರೂಪುಗೊಂಡಿರುವುದೇ ಮಾನವನ ಹಾಗೂ ಪ್ರಾಣಿಲೋಕದ ಹೊಂದಾಣಿಕೆಯ ರೀತಿನೀತಿಗಳಿಂದಲೇ. ಕಾಡು ಪ್ರಾಣಿಗಳು ಮನುಷ್ಯರ ನಾಗರೀಕತೆಗೆ ಮೃಗಗಳಾಗಿ ಕಂಡರೂ ನಿಸರ್ಗದ ಜೀವಜಾಲದ ವಿಕಾಸಕ್ಕೆ ಮೃಗಗಳು ಕೂಡ ಮುಖ್ಯ. ಹೀಗಾಗಿಯೆ ನಿಸರ್ಗದ ಜೊತೆಗಿನ ಸಂಬಂಧಗಳು ಯಾವುದೇ ಒಂದು ಜೀವಿಯ ಪ್ರಭುತ್ವಕ್ಕೆ ಒಳಗಾಗಬಾರದು. ಹಾಗೆ ಮಾನವ ಜೀವಿಯು ಜೀವಜಾಲದಲ್ಲಿ ತನ್ನ ಪ್ರಭುತ್ವ ಸಾಧಿಸಿಕೊಂಡಿರುವುದು ಭವಿಷ್ಯದಲ್ಲಿ ಮಾನವ ವಿಕಾಸದ ಪತನಕ್ಕೆ ದಾರಿ ಮಾಡಬಲ್ಲದು. ಸಾಮ್ರಾಜ್ಯಗಳ ಪತನವಾದರೆ ದೊಡ್ಡ ನಷ್ಟವಲ್ಲ. ಮಾನವ ಸಮಾಜಗಳೇ ನಿಸರ್ಗದ ಅಧಿಪತ್ಯದ ಪರಮಾಧಿಕಾರವನ್ನೆ ಕಸಿದುಕೊಳ್ಳುವಂತೆ ಬೆಳೆದಾಗ ಹಾಗೆ ಪ್ರಬಲವಾಗಿ ಬೆಳೆದ ಏಕಮುಖಿ ಶಕ್ತಿಯೇ ದುರ್ಬಲ ಶಕ್ತಿಯಾಗಿ ವಿಪರ್ಯಾಸಗೊಳ್ಳುವುದು. ನಿಸರ್ಗದಲ್ಲಿ ಅತ್ಯಂತ ದುರ್ಬಲವಾದದ್ದೇ ಮುಂದೊಂದು ಕಾಲದ ಪರಿಸರದಲ್ಲಿ ಮಹಾಶಕ್ತಿಯಾಗಿ ಬಿಡಬಲ್ಲದು. ಜೀವಜಾಲದ ಅರ್ಥಪೂರ್ಣ ಸಂಬಂಧ ಮಾತ್ರ ವಿಕಾಸ ಪಥದಲ್ಲಿ ಮಾನವರ ಗುರುತನ್ನೆ ಉಳಿಸಿಕೊಳ್ಳಬಲ್ಲದೇ ವಿನಃ ಮಾನವಕೇಂದ್ರಿತ ನಿಸರ್ಗದ ಮೇಲಿನ ಅಧಿಪತ್ಯವಲ್ಲ.
ಸಾಕು ಪ್ರಾಣಿಗಳು: ಪಶುಪಾಲಕ ಸಂಸ್ಕೃತಿಯ ಸಾಧನೆ ಏನೆಂದರೆ ಅದು ಕಾಡುಮೃಗಗಳನ್ನು ಪಶುಸಂಪತ್ತಾಗಿ ಮಾರ್ಪಡಿಸಿ ಜೀವಜಾಲದ ಜೀವನ ಕ್ರಮಗಳನ್ನು ಅಳವಡಿಸಿಕೊಂಡು ಬೇಟೆಯ ಕಠಿಣ ಜೀವನಕ್ರಮದಿಂದ ಪ್ರತ್ಯೇಕವಾದದ್ದು. ಇಲ್ಲಿಂದಲೇ ಜೀವಜಾಲದ ಜೊತೆ ಮಾನವ ಸುಧಾರಿತ ಒಪ್ಪಂದಗಳನ್ನು ಮಾಡಿಕೊಂಡದ್ದು. ಹಂಪಿಯ ಜೀವ ಪರಿಸರವೂ ಅಂತಹ ಒಪ್ಪಂದಗಳ ಒಂದು ನೆಲೆ. ಆಯಾಯ ಪರಿಸರದ ಸ್ವರೂಪವೇ ಜೀವಜಾಲದ ಒಪ್ಪಂದದ ಕ್ರಮಗಳನ್ನು ಸೂಚಿಸುತ್ತವೆ. ಬೆಟ್ಟಗುಡ್ಡಗಳ ಹುಲ್ಲುಗಾವಲುಗಳ ಸುರಕ್ಷಿತ ನೆಲೆಯು ಆ ಪರಿಸರಕ್ಕೆ ಯೋಗ್ಯವಾದ ಜೀವಜಾಲದ ಜೀವನ ಕ್ರಮವನ್ನು ರೂಪಿಸಿರುತ್ತದೆ. ಹುಲ್ಲುಗಾವಲು ಎಲ್ಲೆಲ್ಲಿ ಹೇರಳವಾಗಿದೆಯೊ ಅಲ್ಲೆಲ್ಲ ಪಶುಪಾಲಕ ಜೀವನ ಕ್ರಮ ಬೆಳೆದಿದೆ. ಹಂಪಿಯ ಸುತ್ತಮುತ್ತಲ ಪರಿಸರದ ಹುಲ್ಲುಗಾವಲು ಈ ಭಾಗದ ಮೊದಲ ಜನವರ್ಗಗಳಿಗೆ ಜೀವಿಸಲು ಅವಕಾಶ ಕೊಟ್ಟಿವೆ. ಎಲ್ಲಿ ಹೇರಳ ಆಹಾರ ಪಶುಗಳಿಗೂ ಮನುಷ್ಯರಿಗೂ ಜೀವಜಾಲಕ್ಕೂ ದಟ್ಟವಾಗಿ ಸಿಗುತ್ತದೊ ಅಲ್ಲಿ ಸಂಸ್ಕೃತಿಗಳು ಬೆಳೆಯುತ್ತವೆ ಹಾಗು ಸಮಾಜಗಳು ವಿಕಾಸಗೊಳ್ಳುತ್ತವೆ. ಪಶುಪಾಲಕ ಸಮುದಾಯಗಳು ಹಂಪಿಯಲ್ಲಿ ಇಂತಹ ಹಿನ್ನೆಲೆಯಿಂದಲೇ ಅಸ್ತಿತ್ವ ಸಾಧಿಸಿಕೊಂಡದ್ದು. ವಿಶೇಷವಾಗಿ ಬೇಟೆಯ ಜೀವನಕ್ರಮಕ್ಕೆ ಬದ್ದವಾಗಿದ್ದ ಸಮುದಾಯಗಳು ಒಂದೇ ಹೊತ್ತಿಗೆ ಬೇಟೆ ಮತ್ತು ಪಶುಪಾಲನೆ ಎರಡನ್ನೂ ಅನುಸರಿಸಿ ಉಳಿದ ವಿಶೇಷತೆಯು ಹಂಪಿ ಪರಿಸರದಲ್ಲೂ ಕಾಣುತ್ತದೆ. ಬೇಡ, ಗೊಲ್ಲ, ಕುರುಬ ಸಮುದಾಯಗಳು ಸಾಕುಪ್ರಾಣಿಗಳ ಹಿನ್ನೆಲೆಯಲ್ಲಿ ಪ್ರಮುಖವಾಗಿರುವ ವರ್ಗಗಳಾಗಿವೆ. ಇವರ ಪರಿಶ್ರಮದಿಂದಲೇ ಪಶುಸಂಪತ್ತು ಹೇರಳವಾಗಿ ಕನ್ನಡನಾಡಿನ ಭಾಗವಾಗಿ ಬೆಳೆದದ್ದು. ಪಶುಪಾಲಕ ಸಂಸ್ಕೃತಿಯು ಒಂದರ್ಥದಲ್ಲಿ ಉದ್ಯಮದ ಹಾಗೆ ಪಶುಬಂಡವಾಳವನ್ನು ನಿಸರ್ಗದ ಪೂರಕ ಪರಿಸರದಲ್ಲಿ ಬೆಳೆಸಿರುವುದು ವಿಶೇಷವಾಗಿದೆ. ಈ ಹಿನ್ನೆಲೆಗಳಲ್ಲಿ ಸಾಕುಪ್ರಾಣಿಗಳ ವಿವರಗಳನ್ನು ಹಂಪಿ ಪರಿಸರದ ಜೀವಜಾಲ ಜಾನಪದದಿಂದ ಪರಿಭಾವಿಸುವ.
ಸಾಕುಪ್ರಾಣಿಗಳಲ್ಲಿ ಹಸು ಕುರಿ ಮೇಕೆ ಎಮ್ಮೆ ಪ್ರಮುಖ. ಈ ಪ್ರಾಣಿಗಳು ಪಶುಪಾಲನ ಸಂಸ್ಕೃತಿಯ ಜೊತೆಯಾಗಿ ಮಾನವ ಸಮಾಜದ ಅಂಗವೇ ಆಗಿಬಿಟ್ಟಿವೆ. ನಿಸರ್ಗ, ಸಂಸ್ಕೃತಿ ಸಮಾಜ ಹಾಗು ಆರ್ಥಿಕ ರಚನೆಗಳ ಸಾವಯವ ಸಂಬಂಧವಾಗಿ ಸಾಕುಪ್ರಾಣಿಗಳು ವಿಕಾಸಗೊಂಡಿವೆ. ಮನುಷ್ಯ ಈ ಪ್ರಾಣಿಗಳ ಅವಲಂಬನೆಯನ್ನು ವಿಕಾಸದ ಮುಂದಿನ ಇನ್ನೆಷ್ಟೋ ಯುಗಗಳ ತನಕ ಮುಂದುವರಿಸಿಕೊಂಡೇ ಹೋಗಬೇಕಾಗಿದೆ. ಹಂಪಿ ಪರಿಸರದ ಪಶುಪಾಲಕ ಸಮುದಾಯಗಳಾದ ಬೇಡ ಗೊಲ್ಲ ಕುರುಬ ಸಮುದಾಯಗಳಲ್ಲದೆ ಜಾತಿವ್ಯವಸ್ಥೆಯ ಕೆಳಗೆ ಬರುವ ಅದೆಷ್ಟೋ ಸಮುದಾಯಗಳು ಸಾಕುಪ್ರಾಣಿಗಳ ಅವಲಂಬನೆಯಲ್ಲಿ ತೊಡಗಿರುವುದು ಮಾನವ-ಪ್ರಾಣಿ ಸಂಬಂಧಗಳ ಅನಿವಾರ್ಯತೆಯನ್ನು ಒತ್ತಿ ಹೇಳುತ್ತದೆ. ಪಶುಪಾಲಕ ಸಂಸ್ಕೃತಿಗಳು ಪಶುಸಂಪತ್ತನ್ನು ಹೆಚ್ಚಿಸಿಕೊಳ್ಳಲು ತಮ್ಮೊಳಗೇ ಹೋರಾಟ ಮಾಡಬೇಕಾದ ಕಾಲವೊಂದಿತ್ತು. ಪಶುಗಳ ಸಲುವಾಗಿ ಕಾಳಗವೇ ನಡೆಯುತ್ತಿತ್ತು. ಪಾಂಡವರು ಗೋಗ್ರಹಣ ಮಾಡಿದ ವಿವರವೇ ಇದೆ. ಮಧ್ಯಯುಗೀನ ಊಳಿಗಮಾನ್ಯ ಕದನಗಳಲ್ಲಿ ಪಶುಸಂಪತ್ತಿನ ಲೂಟಿ ವಿಶೇಷವಾಗಿ ವ್ಯಾಪಿಸಿತ್ತು. ಪಶುಪಾಲನೆಯಿಂದ ಕೃಷಿ ಸಂಸ್ಕೃತಿಗೆ ಹೊರಳಿದ್ದ ಮಧ್ಯಕಾಲೀನ ಸಮಾಜದ ಸಾಮರ್ಥ್ಯವನ್ನು ಪಶುಸಂಪತ್ತಿನ ಮೂಲಕ ಅಳೆಯಲಾಗುತ್ತಿತ್ತು. ಆ ಪಾಳೆಯಗಾರನ ಬಳಿ ಎಷ್ಟು ಪಶುಸಂಪತ್ತಿದೆ ಎಂಬುದು ಆತನ ಆರ್ಥಿಕ ಬಲಾಬಲವನ್ನು ಪ್ರದರ್ಶಿಸುತ್ತಿತ್ತು. ವಿಜಯನಗರ ಸಾಮ್ರಾಜ್ಯದ ಸಾಮಂತರು, ದಳವಾಯಿಗಳು, ಪಾಳೆಯಗಾರರು, ಬಂಡುಕೋರರು ಪಶುಸಂಪತ್ತಿನ ಒಡೆತನದಲ್ಲಿ ಬಹಳ ಸಮರ್ಥರಿದ್ದರು ಎಂದು ಊಹಿಸಬಹುದು. ಇದು ಸಾಕುಪ್ರಾಣಿಗಳ ಆರ್ಥಿಕ ಚಟುವಟಿಕೆಯ ಪ್ರತಿಷ್ಠೆಯ ವಿಷಯವೂ ಆಗಿತ್ತು. ಕಪ್ಪಕಾಣಿಕೆ ಸಲ್ಲಿಸುವಾಗ ಪಶುಸಂಪತ್ತನ್ನು ಅರ್ಪಿಸುವ ವಿವರಗಳಿವೆ ದನ-ಕರು-ತುರುಗಳ ಕಾಯುವ ಸಲುವಾಗಿ ಹಳ್ಳಿಗಳಲ್ಲಿ ರಕ್ಷಿತ ಪಡೆಯೇ ಇದ್ದುದರ ಬಗ್ಗೆ ಹೇಳಲಾಗುತ್ತದೆ. ಪ್ರಾಚೀನ ಕರ್ನಾಟಕದ ಗ್ರಾಮಾಡಳಿತದಲ್ಲಿ ಗೋಮಾಳಕ್ಕೆ ವಿಶೇಷ ಅವಕಾಶವಿತ್ತು. ಅಲ್ಲದೆ ಗೋವುಗಳ ರಕ್ಷಣೆಗೆಂದು ಹೋರಾಡಿ ಮಡಿದ ವೀರರ ಬಗ್ಗೆ ಗೌರವಾರ್ಥಕವಾಗಿ ವೀರಗಲ್ಲುಗಳನ್ನು ನೆಡಿಸಲಾಗುತ್ತಿತ್ತು. ಪಶುಪಾಲಕ ಸಮಾಜ ಮಾತ್ರವಲ್ಲದೆ ಕೃಷಿ ಸಮುದಾಯಗಳು ಅಗತ್ಯವಾಗಿ ಪಶುಸಂಪತ್ತನ್ನು ಹೊಂದಿಯೇ ತಮ್ಮ ಸಾಮರ್ಥ್ಯವನ್ನು ಬೆಳೆಸಿಕೊಳ್ಳಬೇಕಾಗಿತ್ತು.
ಹಂಪಿ ಪರಿಸರದಲ್ಲಿದ್ದ ಪ್ರಾಚೀನ ಗ್ರಾಮಗಳು ಇದೇ ಬಗೆಯ ಜೀವನಕ್ರಮಕ್ಕೆ ಒಳಪಟ್ಟಿದ್ದನ್ನು ಅನೇಕ ವೀರಗಲ್ಲುಗಳು ದಾನದತ್ತಿಗಳು ಹೇಳುತ್ತವೆ. ಸಾಮ್ರಾಜ್ಯಗಳಿಗೆ ಬೇಕಿದ್ದ ಪಶು ಉತ್ಪಾದನೆಗೆ ಪಶುಪಾಲಕ ಸಮುದಾಯಗಳನ್ನೇ ನೆಚ್ಚಬೇಕಾಗಿತ್ತು. ವಿಜಯನಗರ ಸಾಮ್ರಾಜ್ಯದಲ್ಲಿ ಪಶುಪಾಲಕ ಸಮುದಾಯಗಳಿಗೆ ವಿಶೇಷ ಗೌರವ ಇದ್ದುದು ಈ ಕಾರಣದಿಂದಲೂ ಕೂಡ ಎಂಬುದನ್ನು ಗಮನಿಸಬಹುದು. ಸಾಮ್ರಾಜ್ಯಗಳು ಮುತ್ತು ರತ್ನ ಭೌತಿಕ ಸಂಪತ್ತನ್ನು ಹೇರಳವಾಗಿ ಹೊಂದಿದ್ದರೂ ಪ್ರಾಚೀನ ಕರ್ನಾಟಕದ ಸಂಪತ್ತು ದನ ಕುರಿ ಮೇಕೆ ಮೊದಲಾದ ಸಾಕುಪ್ರಾಣಿಗಳೇ ಆಗಿದ್ದವೆಂಬುದು ನಿರ್ವಿವಾದ. ಗ್ರಾಮೀಣ ಕರ್ನಾಟಕದಲ್ಲಿ ಈಗಲೂ ಪಶುಸಂಪತ್ತು ಪ್ರಮುಖ ಸ್ಥಾನವನ್ನು ಪಡೆದಿದೆ. ಪಶುಪಾಲಕ ಆರ್ಥಿಕ ವ್ಯವಸ್ಥೆಯಲ್ಲಿ ಸಾಕುಪ್ರಾಣಿಗಳ ಉತ್ಪಾದನೆಯು ಹಳ್ಳಿಗಳ ಒಟ್ಟು ಸಾಮರ್ಥ್ಯವನ್ನು ಪ್ರತಿನಿಧಿಸುತ್ತಿತ್ತು. ಈಗಲೂ ಹಂಪಿ ಪರಿಸರದ ಹಳ್ಳಿಗಳಲ್ಲಿ ಗತಕಾಲದ ಇಂತಹ ಸಂಬಂಧಗಳು ಅಲ್ಲಲ್ಲಿ ಉಳಿದಿರುವುದನ್ನು ಗಮನಿಸಬಹುದು. ಅಲೆಮಾರಿ ಕುರುಬ ಸಮುದಾಯವು ಪ್ರತಿವರ್ಷ ಹಂಪಿಗೆ ಹತ್ತಾರು ಗುಂಪುಗಳಲ್ಲಿ ಮೇವಿಗಾಗಿ ಬರುವುದಿದೆ. ಪ್ರಾಚೀನ ಕರ್ನಾಟಕದ ಪಶುಪಾಲಕ ಸಂಸ್ಕೃತಿಯ ಕಳಚಿದ ದೂರದ ಅಲೆಮಾರಿ ಕೊಂಡಿಗಳಾದ ಕುರುಬರ ಒಳಗಿನ ಅಲೆಮಾರಿ ಪಶುಪಾಲಕರು ಈಗಲೂ ಬದುಕಿರುವುದು ಪಶುಪಾಲನಾ ಅರ್ಥವ್ಯವಸ್ಥೆಯಿಂದ. ಜಾಗತೀಕರಣದ ಆರ್ಥಿಕ ಪ್ರಕ್ರಿಯೆಗಳಲ್ಲಿ ಅಲೆಮಾರಿ ಕುರುಬರೂ ಬೇಡರೂ ತಮ್ಮ ಪಶುಪಾಲಕ ಸಂಸ್ಕೃತಿಯನ್ನು ಉಳಿಸಿಕೊಂಡಿರುವುದು ಜೀವಜಾಲದ ಕಳಚಿದ ಕೊಂಡಿಯಂತೆ ಕಾಣುತ್ತದೆ.
ಮಾನವ ಮತ್ತು ಪಶುಗಳ ನಡುವಿನ ಸಂಬಂಧ ಜೈವಿಕವಾದ ಒಪ್ಪಂದವೇ ಆಗಿದೆ. ನಿಸರ್ಗವು ಆ ಬಗೆಯ ಜೀವನಕ್ರಮಕ್ಕೆ ಬೇಕಾದ ಪರಿಸರವನ್ನು ರೂಪಿಸಿಕೊಟ್ಟಿದೆ. ನಿಸರ್ಗದ ಅವಿನಾಭಾವ ಸಂಬಂಧದಿಂದ ಜೀವಜಾಲದ ಸಂಬಂಧ ಅಲೆಮಾರಿ ಕುರುಬರಿಗೂ ಬೇಡರಿಗೂ ಸಾಧ್ಯವಾಗಿದೆ. ಅವರ ಪಾಲಿಗೆ ಆ ಪಶುಗಳೇ ಸಂಬಂಧಿಗಳು. ಅವೇ ಅವರ ಪಾಲಿನ ದೈವ. ಅವುಗಳಿಂದಲೇ ಅವರ ಅಸ್ತಿತ್ವ. ಹೀಗಾಗಿ ಪಶುಗಳ ಮೇಲಿನ ಅವರ ಪ್ರೀತಿಯನ್ನು ಕೇವಲ ಪ್ರಾಣಿ ಪ್ರಿಯ ನಗರವಾಸಿ ಸುಶಿಕ್ಷಿತರ ಭಾವನೆಗಳ ಜೊತೆ ಹೋಲಿಸುವುದು ಸಾಧ್ಯವೇ ಇಲ್ಲ. ಪಶುಪಾಲಕ ವೃತ್ತಿಯನ್ನಾಗಿ ಭಾವಿಸುವುದು ಈ ಅರ್ಥದಲ್ಲಿ ಗೌರವಯುತ ಗುರುತಲ್ಲ. ವೃತ್ತಿ ಪರಿಕಲ್ಪನೆ ಬಂಡವಾಳಶಾಹಿ ಮನೋಭಾವದ್ದು. ಪಶುಪಾಲನೆ ಆ ಸಮುದಾಯಗಳಿಗೆ ಕಾಯಕ, ಜೀವನ ವಿಧಾನ, ಸಂಸ್ಕೃತಿಯ ಕ್ರಮ. ಬೇಟೆಯ ಹಂತದಿಂದ ಮೇಲೆ ಬಂದು ತಮ್ಮ ಸಾಕು ಪ್ರಾಣಿಗಳನ್ನು ಅಪಾರವಾಗಿ ಭಾವಿಸುವ ಪಶುಪಾಲಕರು ನಿಜವಾದ ಅರ್ಥದಲ್ಲಿ ಪರಿಸರದ ಜೀವಜಾಲವನ್ನು ನಿಸರ್ಗದ ಕ್ರಮದಲ್ಲಿ ವಿಸ್ತರಿಸುವವರಾಗಿದ್ದಾರೆ. ಆಹಾರದ ಕ್ರಮದಲ್ಲಿ ಜೀವನ ವಿಧಾನದ ರೂಪದಲ್ಲಿ ಸಾಕುಪ್ರಾಣಿಗಳನ್ನು ಬಳಸುವುದು ನಿಸರ್ಗದ ಭಾಗವಾಗಿದೆಯೇ ವಿನಃ ಅನುಭೋಗಿ ಸ್ವಭಾವದಿಂದಲ್ಲ. ಪ್ರಾಣಿಗಳ ಜೊತೆಯೇ ಬದುಕುವ ಅಲೆಮಾರಿಗಳು ನಿಸರ್ಗದ ಎಲ್ಲ ಬದಲಾವಣೆಗಳಿಗೆ ಒಗ್ಗಿಕೊಂಡ ಪ್ರತಿರೋಧವನ್ನು ಹೆಚ್ಚಿಸಿಕೊಂಡಿದ್ದಾರೆ. ಇದು ಪಶುಪಾಲಕ ನಿಸರ್ಗ ಸಂಬಂಧದಿಂದ ಉಂಟಾದ ಬಲ. ವಿಶೇಷ ಎಂದರೆ ಕುರಿಗಳನ್ನು ಬೇಡ ಗೊಲ್ಲ ಕುರುಬ ಸಮುದಾಯಗಳು ಆಹಾರಕ್ಕೆ ಬಳಸುವುದು  ಸಹಜವಾಗಿದ್ದರೂ ಹಸು ಎಮ್ಮೆಗಳ ಮಾಂಸವನ್ನು ಬಳಸದಿರುವುದು ಕುತೂಹಲಕರವಾಗಿದೆ.
ಹಸುವನ್ನು ಪವಿತ್ರವಾಗಿ ಕಾಣುವುದರಿಂದ ಅದರ ಮಾಂಸ ಈ ಸಮುದಾಯಗಳಲ್ಲಿ ನಿಷಿದ್ಧವಾಗಿದೆ. ಬೇಡ ಸಮುದಾಯದ ಸಾಂಸ್ಕೃತಿಕ ನೆಲೆಯು ಎಲ್ಲ ಬಗೆಯ ಪ್ರಾಣಿಗಳ ಬೇಟೆಗೆ ಮುಂದಾಗುವುದಾದರೂ ಅದರ ಆಹಾರ ಕ್ರಮದಲ್ಲಿ ದನದ ಮಾಂಸದ ನಿಷೇಧ ಗಮನಾರ್ಹವಾಗಿದೆ. ವಿಜಯನಗರ ಕಾಲದ ಸಾಮ್ರಾಜ್ಯಗಳ ಸಂಬಂಧ ಕೂಡ ಈ ನಿಷೇಧದಲ್ಲಿ ಪಾತ್ರ ವಹಿಸಿರಬಹುದು. ಅಲ್ಲದೆ ಪಶುಪಾಲಕ ಸಮುದಾಯವಾಗಿ ರೂಪಾಂತರಗೊಳ್ಳುತ್ತಿದ್ದ ಬೇಡ ಗೊಲ್ಲ ಕುರುಬ ಸಮುದಾಯಗಳಿಗೆ ದನದ ಮಾಂಸ ಅಹಿತಕರವಾಗಿ ಕಂಡಿರಬೇಕು. ಕುರಿ, ಮೇಕೆ, ಕೋಳಿಗಳೇ ಸಾಕಷ್ಟು ಪ್ರಮಾಣದಲ್ಲಿ ಸುಲಭವಾಗಿ ಸಿಗುತ್ತಿದ್ದರಿಂದ ದನದ ಮಾಂಸದ ಅವಶ್ಯಕತೆ ಈ ಸಮುದಾಯಗಳಿಗೆ ಕಾಣಲಿಲ್ಲ. ಅಲ್ಲದೆ ಕೃಷಿ ಸಂಸ್ಕೃತಿಗೆ ಆಪ್ತವಾಗಿದ್ದ ದನಕರುಗಳನ್ನು ಕೇವಲ ಮಾಂಸಕ್ಕಾಗಿ ಆಶ್ರಯಿಸುವುದು ಅವರಿಗೆ ಉಚಿತವಾಗಿರಲಿಲ್ಲ. ತಮ್ಮ ಜೀವನದ ಭಾಗವೇ ಆಗಿದ್ದ ದನಕರುಗಳನ್ನು ತಿನ್ನುವುದು ಪಾಪ ಎಂಬ ಪ್ರಜ್ಞೆ ಕಾಡಿರುವುದು ಸಹಜ. ವಕ್ಕಲು ಸಮುದಾಯಗಳ ಭಾವನಾತ್ಮಕ ಸಂಬಂಧವೂ ಇಂತಹ ನಂಬಿಕೆಯನ್ನು ಬೆಳೆಸಿದೆ. ಆದರೆ ಮಧ್ಯಯುಗೀನ ದೇವದಾಸಿ ಪದ್ಧತಿಯ ಪರಿಣಾಮವು ಹಸುವಿನಂತಹ ಪ್ರಾಣಿಯನ್ನು ಕೂಡ ಬಸವಿಯನ್ನಾಗಿ ಕಂಡಿರುವ ವಿಪರ್ಯಾಸವಿದೆ. ಹಂಪಿ ಪರಿಸರದಲ್ಲಿ ಹಸುಗಳನ್ನು ಬಸವಿ ಬಿಡುವ ಪದ್ಧತಿ ಇದೆ. ಪಶುಪಾಲಕ ಸಮುದಾಯಗಳಲ್ಲಿ ಹಾಗು ಕೆಳಜಾತಿಗಳಲ್ಲಿ ಬಸವಿ ಬಿಡುವ ಕ್ರೂರ ಪದ್ಧತಿ ತಿಳಿದಿರುವ ಸಂಗತಿಯೇ. ಬಸವವನ್ನು ಬಿಡುವ ರೂಢಿ ಮಾಮೂಲಾದುದೇ. ಆದರೆ ಹಸುಗಳಲ್ಲಿ ಬಸವಿ ಲೆಕ್ಕಕ್ಕೆ ಬಿಡುವುದು ವಿಚಿತ್ರವಾಗಿದೆ. ಇಂತಹ ಬಸವಿ ಹಸುಗಳ ಹಾಲನ್ನು ಯಾರೂ ಕರೆಯುವಂತಿಲ್ಲ. ಅದಕ್ಕೆ ಪವಿತ್ರ ಸ್ಥಾನ ನೀಡಬೇಕು. ಅದರ ಕರುಗಳನ್ನು ಕೂಡ ಯಾರೂ ತಮ್ಮವೆಂದು ಬಳಸಿಕೊಳ್ಳುವಂತಿಲ್ಲ. ಬಸವಿ ಹಸು ಸತ್ತಾಗ ಅದಕ್ಕೆ ಗೌರವಯುತ ಸಂಸ್ಕಾರ ಮಾಡಬೇಕು. ಇಂಥ ಬಸವಿ ಹಸುಗಳು ಹಂಪಿ ಪರಿಸರದಲ್ಲಿ ಹೇರಳವಾಗಿ ಅಡ್ಡಾಡುತ್ತಿರುತ್ತವೆ. ವೈದಿಕರು ಗೋಮಾತೆಯನ್ನು ಪವಿತ್ರೀಕರಿಸಿ ಎಲ್ಲ ದೇನಾನುದೇವತೆಗಳನ್ನು ಗೋವಿನ ಮೂಲಕ ಗುರುತಿಸಿ ಭಜಿಸುವುದಿದೆ. ಹಂಪಿಯಲ್ಲಿ ಅದೇ ಹಸುಗಳನ್ನು ಬಸವಿಯಾಗಿ ಬಿಟ್ಟು ಪೂಜಿಸುವುದಿದೆ.
ಪಶುಪಾಲಕ ಸಂಸ್ಕೃತಿಯನ್ನು ಬಿಟ್ಟು ಕೊಡಲಾಗದವರು ತಮಗೆ ಸಾಧ್ಯವಾದ ಪ್ರಮಾಣದಲ್ಲಿ ಹಸುಗಳನ್ನು ಸಾಕುವುದಿದೆಯಾದರೂ ಒಂದೊಂದು ಮನೆಯವರು ರಾಸುಗಳನ್ನೆಲ್ಲಾ ಒಟ್ಟಾಗಿ ಸಾಕುವ ಕಾಯಕವನ್ನು ಮಾಡುವ ರೂಢಿಯಿದೆ. ಊರವರೆಲ್ಲರ ಗೋವುಗಳನ್ನು ನಿರ್ವಹಿಸಲು ಯಾರನ್ನಾದರೂ ನೇಮಿಸಿ ಅವರಿಗೆ ಎಲ್ಲ ಸೌಕರ್ಯಗಳನ್ನು ಜನರೆ ಒದಗಿಸಿಕೊಡುವರು. ಹಂಪಿಯ ಪರಿಸರದಲ್ಲಿ ಬೂದಿ ಗುಡ್ಡಗಳಿವೆ. ಇವು ಹಳೆಯ ಪಶುಪಾಲಕ ಸಂಸ್ಕೃತಿಯ ಕುರುಹುಗಳು. ಅಪಾರ ಪ್ರಮಾಣದ ಪಶುಗಳ ಸಗಣಿಯನ್ನು ರಾಶಿರಾಶಿಯಾಗಿ ವಾರ್ಷಿಕವಾಗಿ ಒಂದೆಡೆ ಸಂಗ್ರಹಿಸಿ ಸುಡಲಾಗಿದೆ. ಅವುಗಳೇ ನಂತರ ಬೂದಿ ದಿಬ್ಬಗಳಾಗಿ ಪಳೆಯುಳಿಕೆ ಸ್ವರೂಪದಲ್ಲಿ ಉಳಿದುಕೊಂಡಿವೆ. ಅತಿ ಪ್ರಾಚೀನ ಹಸುಗಳ ದೇಶೀಯ ತಳಿಯ ದನಕರುಗಳು ಹಂಪಿ ಪ್ರದೇಶದಲ್ಲಿ ಉಳಿದಿವೆ. ಒಬ್ಬೊಬ್ಬರ ದನಕರುಗಳನ್ನು ಕಿವಿಗಳ ಮೇಲೆ ಮಾಡುವ ಗುರುತುಗಳ ಮೂಲಕ ಗುರುತಿಸುವರು. ಹಸುಗಳನ್ನು ಮೇವಿಗಾಗಿ ಕಾಡಿಗೆ ಬೆಟ್ಟಗುಡ್ಡಗಳಿಗೆ ಆಟ್ಟಿಬಿಡುವ ಕ್ರಮವೂ ಇದೆ. ಬೇಸಿಗೆಯಲ್ಲಿ ಮೇವಿಗಾಗಿ ಬೆಟ್ಟಗುಡ್ಡ ಸೇರಿಕೊಳ್ಳುವ ದನಕರುಗಳು ಬೇಸಿಗೆ ಮುಗಿಸಿ ಮನೆಗಳಿಗೆ ಹಿಂತಿರುಗುವ ಕ್ರಮವಿದೆ. ವಿಜಯನಗರ ಸಾಮ್ರಾಜ್ಯದ ಕಾಲಕ್ಕೆ ಹಾಲು ಮೊಸರು ಮಜ್ಜಿಗೆ ಬೆಣ್ಣೆ ತುಪ್ಪಗಳಿಗಾಗಿ ಪಶುಪಾಲನೆಯನ್ನು ವಿಶೇಷವಾಗಿರಿಸಿಕೊಂಡಿದ್ದ ಹಂಪಿ ಪರಿಸರವು ತದನಂತರ ಆ ವೃತ್ತಿಯನ್ನು ವಿಶೇಷವಾಗಿ ಪರಿಗಣಿಸಿಲ್ಲ. ವಿಜಯನಗರ ಸಾಮ್ರಾಜ್ಯಕ್ಕೆ ಬೇಕಿದ್ದ ಹಾಲು ಮೊಸರು ತುಪ್ಪಕ್ಕಾಗಿ ಸ್ಥಳೀಯ ತಳಿಗಳ ಪಶು ಉತ್ಪಾದನೆಯು ಮಹತ್ವವೆನಿಸಿತ್ತು.
ಕಾಲ ಬದಲಾಗಿರುವ ಈ ಸಮಯದಲ್ಲಿ ಪಶುಪಾಲಕ ಸಮುದಾಯಗಳು ಮೂಲತಳಿಯ ಹಸುಗಳನ್ನು ಮರೆಯುತ್ತಿದೆ. ಹೆಚ್ಚು ಹಾಲು ಕೊಡುವ ಹೊಸ ತಳಿಗಳ ಕಡೆ ಸಹಜವಾಗಿಯೆ ಆಕರ್ಷಿತವಾಗಿದೆ. ಸೀಮೆ ಹಸುಗಳ ಸಾಕಾಣಿಕೆ ಗಮನಾರ್ಹವಾಗಿ ಹೆಚ್ಚಿದೆ. ಎಮ್ಮೆಗಳ ಸಾಕಾಣಿಕೆ ವಿಶೇಷವಾಗಿ ಹಾಲಿಗಾಗಿ ಮತ್ತು ಗೊಬ್ಬರಕ್ಕಾಗಿ ಎಂಬುದು ತಿಳಿದ ಸಂಗತಿಯೆ. ಆದರೆ ಹಸು ಎಮ್ಮೆಗಿಂತಲೂ ಕುರಿ ಮೇಕೆಗಳನ್ನು ಸಂಪತ್ತನ್ನಾಗಿ ಪರಿಭಾವಿಸಲಾಗಿದೆ. ಮಾಂಸಾಹಾರಕ್ಕಾಗಿ ಈ ಪ್ರಾಣಿಗಳನ್ನು ಬೆಳೆಸುವುದೇ ಈಗ ಮುಖ್ಯವಾಗಿದೆ. ಆ ಮೂಲಕ ಆರ್ಥಿಕ ಸ್ವರೂಪವನ್ನು ಈ ವೃತ್ತಿಯು ಪಡೆದಿದೆ. ಕುರಿ ಮೇಕೆಗಳ ಜೊತೆಗಿನ ಅಲೆಮಾರಿ ಬದುಕು ತುಂಬ ಜಠಿಲವಾದುದು. ಕಳ್ಳಕಾಕರ ಅಪಾಯ ಇದ್ದುದೇ. ಇದಕ್ಕಾಗಿ ಬಂದೂಕನ್ನು ಬಳಸುವ ಅಗತ್ಯವಿದೆ. ಕುರಿ ಮೇಕೆಗಳಿಗೆ ಆಹಾರದ ಸಮಸ್ಯೆ ಇತ್ತೀಚೆಗೆ ವಿಪರೀತವಾಗಿದೆ. ಬೆಳೆ ಪದ್ಧತಿಗಳು ಬದಲಾಗಿ ಕೃಷಿ ಭೂಮಿಯ ವಿಸ್ತರಣೆಯಿಂದಾಗಿ ಹುಲ್ಲುಗಾವಲು ಪ್ರದೇಶಗಳೇ ಕುರಿಕಾಯುವವರಿಗೆ ಸೀಮಿತವಾಗುತ್ತಿವೆ. ಸಿಗಬೇಕಿದ್ದ ರಕ್ಷಣೆ ಇಲ್ಲದ್ದರಿಂದ ಸಮಾಜದ ಹೊರಗೇ ಅವರು ಉಳಿಯುವಂತಾಗಿದೆ. ಕುರಿಗಳಿಗೆ ತಾಗುವ ಸೋಂಕು ರೋಗಗಳು ಇಡೀ ಮಂದೆಯನ್ನೆ ಬಲಿತೆಗೆದುಕೊಳ್ಳುವಷ್ಟರ ಮಟ್ಟಿಗೆ ಅಪಾಯಕಾರಿ. ಅಗತ್ಯ ಔಷಧಗಳು ಸಕಾಲಕ್ಕೆ ದೊರೆಯದೆ  ಕುರಿ ಮೇಕೆ ಸಾಕುವವರು ತುಂಬ ನಷ್ಟಕೆ ಒಳಪಡಬೇಕಾಗಿದೆ. ಬೇಸಿಗೆಯ ಬರಗಾಲವು ನರಕವಾಗಿ ಕುರುಬರಿಗೆ ಪರಿಣಮಿಸುವುದಿದೆ. ಮ್ಯಾಸಬೇಡರು ಕೂಡ ಕುರಿಮೇಕೆಗಳ ಜೊತೆಗಿನ ಬದುಕನ್ನು ಮುಂದುವರಿಸುತ್ತಾರೆ. ತಮ್ಮ ಪ್ರಾಣಿಗಳಿಗೆ ತಗಲುವ ರೋಗಗಳಿಗೆ ತಾವೇ ನೈಸರ್ಗಿಕ ಔಷಧ ಕ್ರಮಗಳನ್ನು ಕುರಿ ಮೇಕೆ ಕಾಯುವವರು ಕಂಡುಕೊಂಡಿದ್ದಾರೆಯಾದರೂ ಆ ಔಷಧಿಗಳು ಬದಲಾದ ಕಾಲದಲ್ಲಿ ಪರಿಣಾಮ ಕಾಯ್ದುಕೊಂಡಿಲ್ಲ.
ಹಂದಿ ಸಾಕಾಣಿಕೆಯೂ ಹಂಪಿ ಪರಿಸರದಲ್ಲಿದೆ. ಕೊರಮ ಕೊರಚ ಸಮುದಾಯಗಳು ಹಂಪಿ ಸಾಕಾಣಿಕೆಯಲ್ಲಿ ಮುಂದಿವೆ. ಎಲ್ಲೆಂದರಲ್ಲಿ ಕಂಡು ಬರುವ ಹಂದಿಗಳ ಸಾಕಾಣಿಕೆಯು ತುಂಬ ಸಲೀಸಾದುದು. ಹಂದಿಯನ್ನು ಲಕ್ಷ್ಮಿ ಎಂದು ಜನ ತಿಳಿದಿದ್ದಾರೆ. ಪವಿತ್ರ ರೂಪದಲ್ಲೂ ಭಾವಿಸುವುದರಿಂದ ಹಂದಿ ಏನಾದರೂ ವಾಹನಗಳಿಗೆ ಡಿಕ್ಕಿ ಹೊಡೆದರೆ ಏನೊ ಕೇಡು ಕಾದಿದೆ ಎಂದೇ ಜನ ಭಾವಿಸುವರು. ವರಾಹ ಅವತಾರದ ಬೆಂಬಲವೂ ಊರ ಹಂದಿಗಳ ಪರವಾಗಿದೆ. ವಾಸ್ತವದಲ್ಲಿ ಹಂದಿಗಳನ್ನು ಯಾರೂ ಹಿಂದೆ ನಿಂತು ಕಾದು ಮೇಯಿಸಿ ಸಾಕುವುದಿಲ್ಲ. ಬೇಕಾಬಿಟ್ಟಿಯಾಗಿ ಹಂದಿಗಳು ಬಹುಪಾಲು ಬೇನಾಮಿಯಾಗಿಯೇ ಕೊಳಚೆ ಪ್ರದೇಶಗಳಲ್ಲಿ ಸ್ವೇಚ್ಛೆಯಾಗಿವೆ. ಹಂದಿಗಳನ್ನು ಮಾಂಸಕ್ಕಾಗಿ ಸಾಕುತ್ತಾರೆ. ಇಲ್ಲಿ ಕೂಡ ಇವು ಯಾರ ಹಂದಿಗಳು ಎಂಬುದನ್ನು ಕಿವಿಗಳ ಮೇಲೆ ಮಾಡಿಕೊಂಡ ಗುರುತಿನಿಂದ ಹಕ್ಕುಗಳನ್ನು ಕಾಯ್ದಿರಿಸಲಾಗುವುದು. ಹಂದಿ ಸಾಕಾಣಿಕೆಯು ಬಹಳ ಕೀಳು ವೃತ್ತಿ ಎಂಬ ಭಾವನೆಯೂ ಇದೆ. ಹಂದಿಗಳ ಹಾಗೆಯೆ ಕೋಳಿ ಸಾಕಾಣಿಕೆಯು ಸಾಮಾನ್ಯವಾಗಿದೆ. ಗ್ರಾಮ ಸಂಸ್ಕೃತಿಯಲ್ಲೆ ಕೋಳಿ ಸಾಕುವುದು ಮುಕ್ತ ಅಭ್ಯಾಸ. ಹಂಪಿ ಪರಿಸರದಲ್ಲೂ ನಾಟಿ ಕೋಳಿಗಳ ಮಾಂಸದ ಊಟವು ವಿಶೇಷವಾಗಿದೆ. ಗ್ರಾಮ ದೇವತೆಗಳಿಗೆ ಬದಲಾದ ಕಾಲದಲ್ಲಿ ಬಹಳ ಸಲೀಸಾದ ಹರಕೆ ಜೀವ ಎಂದರೆ ಕೋಳಿಗಳದೇ ಮುಖ್ಯವಾಗಿದೆ. ಅಲೆಮಾರಿಗಳು ಕುದುರೆ ಸಾಕುವುದಿದೆ. ಕತ್ತೆಗಳನ್ನು ಮಾಮೂಲಾಗಿ ಅಗಸರು ತಮ್ಮ ವೃತ್ತಿ ಜೀವನದ ಭಾಗವಾಗಿ ಸಾಕಿಕೊಂಡು ಬಂದಿದ್ದಾರೆ.
ಕರಡಿ ಆಡಿಸುವವರು ಕರಡಿ ಸಾಕಿ ಹೊಟ್ಟೆಪಾಡು ಮಾಡುವುದೂ ಉಂಟು. ಕೊಪ್ಪಳದ ಬಳಿ ಕರಡಿ ಸಾಕಿ ಜೀವನೋಪಾಯ ಮಾಡುವ ವರ್ಗವೇ ನೆಲೆಸಿದೆ. ಹಂಪಿ ಪರಿಸರವು ಕರಡಿಗಳಿಗೆ ಪ್ರಶಸ್ತವಾದ ನೆಲೆಯಾಗಿದ್ದು ಪ್ರಾಚೀನ ಕಾಲದಿಂದಲು ಇವನ್ನು ಹಿಡಿದು ಪಳಗಿಸುವ ರೂಢಿಯು ಬೆಳೆದು ಬಂದಂತೆ ತೋರುವುದು. ಆದರೆ ಈಗ ಅದೂ ಕೂಡ ಮರೆಯಾಗುತ್ತಿದೆ. ಇನ್ನು ನಾಯಿಗಳನ್ನು ಪ್ರತ್ಯೇಕವಾಗಿ ಸಾಕಬೇಕಾದ ಅಗತ್ಯವೇ ಇಲ್ಲ. ಹಂಪಿ ಪರಿಸರದಲ್ಲಿ ಬೇಟೆಯು ಒಂದು ಸಾಂಸ್ಕೃತಿಕ ಕ್ರಿಯೆ ಆದ್ದರಿಂದ ಬೇಡರು ನಾಯಿಗಳನ್ನು ತಮ್ಮ ಬದುಕಿನ ಅನಿವಾರ್ಯ ಸದಸ್ಯರು ಎಂಬಂತೆ ನಾಯಿಗಳನ್ನು ಪ್ರೀತಿಸುವರು. ಒಡೆಯನಿಗಾಗಿ ಜೀವವನ್ನೆ ಲೆಕ್ಕಿಸದೆ ಮೃಗಗಳ ಮೇಲೆ ಎರಗಿ ಕಾಪಾಡುವ ಮತ್ತು ಬೇಟೆಗೆ ಮುನ್ನುಗ್ಗುವ ಬೇಟೆ ನಾಯಿಗಳಿಗೆ ಬಹುದೊಡ್ಡ ಸ್ಥಾನವಿದೆ. ನಾಯಿಗಳ ನೆನಪಿನ ವೀರಗಲ್ಲುಗಳು ಕೂಡ ಸಿಕ್ಕಿವೆ. ನಾಯಿ ಆದಿಮ ಕಾಲದಿಂದಲೂ ಮನುಷ್ಯ ಸಮಾಜದ ಸದಸ್ಯತ್ವವನ್ನು ಪಡೆದು ಬಂದಿದೆ. ಪಶುಪಾಲಕರಿಗಂತು ನಾಯಿ ಖಡ್ಡಾಯವಾಗಿ ಅವರ ಮಂದೆಗಳ ಜೊತೆ ಇರಲೇಬೇಕಾದ ಸಂರಕ್ಷಕ ಪ್ರಾಣಿ. ಇಂತಹ ನಾಯಿಗಳನ್ನು ಜೊತೆಯಲ್ಲೆ ಮಲಗಿಸಿಕೊಳ್ಳುವಷ್ಟು ಸಲಿಗೆಯನ್ನು ತೋರುವರು. ನಿಷ್ಠಾವಂತ ಪ್ರಾಣಿಯಾದ ನಾಯಿಯನ್ನು ನಾರಾಯಣ ಸ್ವರೂಪದಲ್ಲೂ ಕಾಣುವರು. ಪಾಂಡವರು ಸ್ವರ್ಗಾರೋಹಣ ಕಾಲದಲ್ಲಿ ಸ್ವರ್ಗ ಹುಡುಕುತ್ತ ನಡೆದಾಗ ನಾಯಿಯೆ ಅವರಿಗೆ ದಾರಿ ತೋರಿತು ಎಂಬ ನಂಬಿಕೆ ಹಂಪಿ ಪರಿಸರದಲ್ಲೂ ಇದೆ. ಬೀದಿನಾಯಿಗಳ ಬಗೆಗೂ ಜನಪದರು ಉದಾರವಾಗಿದ್ದಾರೆ. ನಾಯಿಗೊಂದು ತುತ್ತು ನೀಡಿದರೆ ಯಮಲೋಕದಲ್ಲಿ ಎದುರಾಗುವ ಶಿಕ್ಷೆಯನ್ನು ಅದು ತಡೆಯುತ್ತದೆ ಎಂಬು ನಂಬಲಾಗುತ್ತದೆ. ನಾಯಿಗಳು ಮನುಷ್ಯರನ್ನು ಅವಲಂಬಿಸಿಯೆ ಬದುಕುವ ರೂಢಿಯನ್ನು ಬೆಳೆಸಿಕೊಂಡಿವೆ. ಹಂಪಿ ಪರಿಸರದಲ್ಲಿ ಬೇಟೆ ನಾಯಿಗಳನ್ನು ಮಾರಾಟ ಮಾಡುವುದೂ ಉಂಟು. ಒಳ್ಳೆಯ ಬಲಿಷ್ಠ ಬೇಟೆ ನಾಯಿಗೆ ಎರಡು ಸಾವಿರ ರೂಗಳ ತನಕ ಬೆಲೆ ಇದೆ.
ಈ ಬಗೆಯಲ್ಲಿ ಹಂಪಿ ಪರಿಸರದ ಜೀವಜಾಲದ ಜಾನಪದ ಸಂಬಂಧವನ್ನು ಗಮನಿಸಬಹುದು. ಪಶುಪಾಲಕ ಸಮಾಜಗಳು ಕೃಷಿಕ ಸಮುದಾಯವಾಗಿ ಈಗ ಬದಲಾದ ಕಾಲದಲ್ಲಿ ಬೇರೆಲ್ಲ ಸ್ವರೂಪವನ್ನು ಪಡೆದುಕೊಳ್ಳುತ್ತಿದ್ದರೂ ಕೂಡ ಆಹಾರ ಹಾಗೂ ಸಂಪತ್ತಿನ ಹಿನ್ನೆಲೆಯಲ್ಲಿ ಸಾಕು ಪ್ರಾಣಿಗಳ ಅವಿನಾಭಾವ ಸಂಬಂಧವು ಮುಂದುವರೆದಿದೆ. ಹೈಬ್ರೀಡ್ ಪ್ರಾಣಿಗಳ ಸಾಕಾಣಿಕೆಯು ಪೈಪೋಟಿಯನ್ನು ಒಡ್ಡುತ್ತಿದ್ದರೂ ದೇಶೀಯ ತಳಿಗಳ ದನಕುರಿ ಮೇಕೆಗಳು ಉಳಿದುಕೊಂಡಿವೆ. ಹಂಪಿಯ ಗಿಡ್ಡ ತಳಿಯ ದನಗಳು  ಹೈನುಗಾರಿಕೆಯ ಪಲ್ಲಟದಿಂದ ಹಿನ್ನೆಡೆ ಅನುಭವಿಸಿದ್ದರೂ ಉತ್ತಮ ಹಾಲು ನೀಡುತ್ತವೆ. ಹಾಗೆಯೆ ಬದುಕುಳಿಯುವ ಪ್ರತಿರೋಧ ಶಕ್ತಿಯನ್ನು ವಿಶೇಷವಾಗಿ ಸಾಧಿಸಿಕೊಂಡಿವೆ. ಅಲ್ಲಲ್ಲಿ ಕಾಣುವ ಇಂತಹ ದನಕರುಗಳ ಹಿಂಡು ಗತಕಾಲದ ಪಶುಪಾಲಕ ಸಂಸ್ಕೃತಿಯ ಕಳಚಿದ ಕೊಂಡಿಗಳನ್ನು ನೆನಪಿಸುವುದಿದೆ. ಪ್ರಾಣಿ ಜಾನಪದದ ಆಳವಾದ ಬೇರುಗಳನ್ನು ಹುಡುಕಬೇಕಾದುದು ಇಂತಹ ಕಳಚಿದ ಕೊಂಡಿಗಳ ಜಾಡು ಹಿಡಿದು. ಪ್ರಾಣಿಗಳ ಬಗ್ಗೆ ಜನರ ಭಾವನೆ ಒಂದು ತಿಳುವಳಿಕೆಯಾದರೆ ಈ ತಿಳುವಳಿಕೆಯ ಮರೆಯಲ್ಲಿ ಜೀವಜಾಲದ ವಿಕಾಸದ ಎಷ್ಟೋ ಸಂಗತಿಗಳು ಮರೆಗೇ ಸರಿದುಬಿಟ್ಟಿರುತ್ತವೆ. ’ದನಕಾಯೋದಿಕ್ಕೆ ಹೋಗೋ ’ ಎಂದು ಒಂದು ಜನಪ್ರಿಯ ಬೈಗುಳವಿದೆ. ಆದರೆ ದನಗಾಹಿಗಳಿಂದಲೇ ಪಶುಪಾಲಕ ಸಂಸ್ಕೃತಿ ರೂಪುಗೊಂಡದ್ದು ನಿರ್ಲಕ್ಷ್ಯಕ್ಕೆ ಒಳಗಾದವರ ಬದುಕಿನಲ್ಲಿ ಜೀವಜಾಲದ ಎಷ್ಟೋ ವಿವರಗಳು ಸುಮ್ಮನೆ ಕಳೆದು ಹೋಗುತ್ತಿರುತ್ತವೆ. ದನ ಕಾದಿದ್ದರಿಂದಲೇ ಇಂದು ನಾಗರೀಕತೆಗಳು ಅತಿ ವೇಗದಲ್ಲಿ ಆಕಾಶಕಾಯಗಳ ಸಂಬಂಧವನ್ನು ಹುಡುಕಲು ಸಾಧ್ಯವಾಗುತ್ತಿರುವುದು. ಪ್ರಾಣಿಗಳ ಯಾವ ತಿಳುವಳಿಕೆ ನಮ್ಮ ಇಂದಿನ ಅಸ್ತಿತ್ವಕ್ಕೆ ಕಾರಣವಾಗಿದೆಯೋ ಯಾರು ಬಲ್ಲರು? ಜನಪದರು ಇಂತಹ ಪ್ರಶ್ನೆಗಳಿಗೆ ತಮ್ಮ ಪರಂಪರೆಗಳಲ್ಲಿ ಉತ್ತರ ಅಡಗಿಸಿಕೊಂಡಿದ್ದಾರೆ. ಹಂಪಿ ಪರಿಸರದ ಜೀವಜಾಲದ ಜಾನಪದ ನಮ್ಮ ವಿಕಾಸದ ಪ್ರಾಣಿ ಅಂತರದ ಸಂಬಂಧವನ್ನು ವಿವರಿಸಬಲ್ಲದು. ಕಾಡು ನಾಡು ಹೇಗೆ ಅಂತರಗೊಂಡವು ಎಂಬುದನ್ನು ಈ ಬಗೆಯ ದಾರಿಯಲ್ಲಿ ಗ್ರಹಿಸಬಹುದು. ಒಟ್ಟಿನಲ್ಲಿ ಹಂಪಿ ಪರಿಸರದ ಪ್ರಾಣಿ ಜಾನಪದ ಕಥನಗಳು ಆಹಾರ ಸಂಸ್ಕೃತಿಯ ಸರಪಳಿಯನ್ನೆ ಹೇಳುತ್ತಿವೆ.
ಕಾಡಿನ ಪ್ರಾಣಿಗಳಿಗೂ ಸಾಕು ಪ್ರಾಣಿಗಳಿಗೂ ಬಹು ದೊಡ್ಡ ಅಂತರವನ್ನೇನು ಜನಪದರು ಮಾಡುವುದಿಲ್ಲ. ತಮ್ಮ ಪಾಲಿಗೆ ಬಂದ ಪ್ರಾಣಿಗಳು ತಮ್ಮ ಮಕ್ಕಳಂತೆಯೆ ಎಂದು ಭಾವಿಸುವರು. ಕಾಡಿನ ಪ್ರಾಣಿಗಳು ದೇವರ ಪ್ರಾಣಿಗಳು. ಅವನ್ನು ಪೂರ್ಣ ನಾಶಗೊಳಿಸುವುದು ಸಾಧ್ಯವಿಲ್ಲ ಎಂಬ ತಿಳುವಳಿಕೆ ಜನಪದರಿಗೆ ಇದೆ. ಸಾಕು ಪ್ರಾಣಿಗಳು ಕೂಡ ಮನುಷ್ಯರ ಬದುಕನ್ನು ಅರ್ಥ ಮಾಡಿಕೊಂಡಿವೆ. ನಾಯಿಯಂತಹ ಪ್ರಾಣಿ ಕೂಡ ತನ್ನ ಒಡೆಯನಿಲ್ಲದೆ ಬದುಕಲಾರದು ಎಂಬ  ನೈಜ ಘಟನೆಗಳು ಹಂಪಿಯಲ್ಲು ಇವೆ. ನಂಬಿಕೆಯಿಟ್ಟರೆ ಪ್ರಾಣಿಗಳು ಒಡೆಯ ಕೊಂದರೂ ಸುಮ್ಮನೆ ತಲೆ ಒಡ್ಡಬಲ್ಲವು. ಪ್ರಾಣಿಗಳು ಕ್ರೂರಿ ಎಂದು ಹೇಳುವುದನ್ನು ಇಂತಹ ಸಂದರ್ಭಗಳಲ್ಲಿ ನಂಬಲಾಗದು. ಮನುಷ್ಯರೇ ಹೆಚ್ಚು ಕ್ರೂರಿಗಳು. ಕಾಡು ಪ್ರಾಣಿಗಳು ಬದುಕುವ ಸಲುವಾಗಿ ಬೇಟೆ ಆಡುತ್ತವೆ. ಮನುಷ್ಯ ಹೀಗಲ್ಲ. ಸಾಕು ಪ್ರಾಣಿಗಳ ಬಗ್ಗೆ ದಯೆ ಇದ್ದರೂ ಎಲ್ಲರೂ ಒಂದೇ ರೀತಿ ಪ್ರೀತಿಸಲಾರರು. ಹಂಪಿ ಪರಿಸರದ ಮಠಗಳು ಗೋಶಾಲೆಗಳನ್ನು ನಡೆಸಿಕೊಂಡು ಬರುತ್ತಿವೆ. ಅವರ ಪ್ರೀತಿ ಧಾರ್ಮಿಕವಾದದ್ದು. ಒಟ್ಟಿನಲ್ಲಿ ಪ್ರಾಣಿ ಜಾನಪದದ ನೈಸರ್ಗಿಕ ಪರಂಪರೆಯ ಸಂಬಂಧವನ್ನು ಮನುಷ್ಯ ಯಾವತ್ತೂ ಉಳಿಸಿಕೊಳ್ಳಬೇಕಾಗಿದೆ.
೪. ಹಂಪಿ ಜಲಚರ ಜಾನಪದ
ಜಲಚರಗಳ ಬಗೆಗಿನ ತಿಳುವಳಿಕೆ ಭೂಮಿಯ ಮೇಲಿನ ಪ್ರಾಣಿಪಕ್ಷಿಗಳ ತಿಳುವಳಿಕೆಗಿಂತಲು ಭಿನ್ನವೇನಲ್ಲ. ಜನಪದರು ಎಲ್ಲ ಜೀವಿಗಳನ್ನು ತಮ್ಮ ಅಗತ್ಯಕ್ಕೆ ತಕ್ಕಂತೆ ಮರುರೂಪಿಸಿಕೊಳ್ಳುವರು. ಜಲಚರಗಳು ನೇರವಾಗಿ ನಿತ್ಯವೂ ಎಲ್ಲ ಜನಪದರಿಗೆ ಸಮೀಪವಲ್ಲ. ಬೆಸ್ತ ಜನಪದವು ಜಲಚರಗಳ ಬಗ್ಗೆ ಗಾಢವಾದ ಸಂಬಂಧವನ್ನು ಪಡೆದಿರುತ್ತದೆ. ಹಂಪಿಯ ಪರಿಸರದಲ್ಲಿ ಬೆಸ್ತರ ಸಂಖ್ಯೆ ಸಾಕಷ್ಟಿದೆ. ನದಿ ಕೆರೆ ಕಾಲುವೆ ಹಳ್ಳ ತೊರೆ ಮುಂತಾದ ನೀರಿನ ಯಥೇಚ್ಛ ನೆಲೆಗಳಲ್ಲೆಲ್ಲ ಬೆಸ್ತರು ಇರುವಂತವರೇ. ಇವುಗಳೇ ಅವರ ಮಾತೃ ಸ್ಥಾನಗಳು. ಗಂಗಾ ಮತಸ್ಥರೆಂತಲೂ ಗಂಗೆಯ ಜೊತೆ ಗುರುತಿಸಿಕೊಳ್ಳುವರು. ಪ್ರಾದೇಶಿಕವಾಗಿ ಬಾರ್ ಕೇರಿಗಳು ಎಂತಲೂ ಕರೆದುಕೊಳ್ಳುವರು. ಉಪ್ಪಾರರು ಕೂಡ ನೀರಿನ ಸಂಬಂಧದ ಸಮುದಾಯವಾಗಿತ್ತು. ಅಂತೆಯೆ ಅಗಸರು ಸಹ ನೀರಿನ ಜೊತೆಗಿನ ಸಾವಯವ ಸಂಬಂಧ ರೂಢಿಸಿಕೊಂಡವರು. ನೀರಗಂಟಿಗಳು ನೀರು ನಿರ್ವಹಣೆಯ ಹೊಣೆ ಹೊತ್ತವರು. ಇವರೆಲ್ಲ ಜಲಚರಗಳ ಬಗ್ಗೆ ಸಾಕಷ್ಟು ತಿಳಿದವರು. ಇವರಿಂದಲೇ ಜಲ ಜಾನಪದ ಬೆಳೆದಿರುವುದು. ಪಶುಪಾಲನೆಯಲ್ಲಿ ಒಂದು ಬಗೆಯ ಜೀವನ ಕ್ರಮ ವಿಕಾಸವಾದರೆ ಜಲಚರಗಳನ್ನು ನಂಬಿಯೆ ಬದುಕುವವರು ಬೇರೊಂದು ರೀತಿಯ ಜೀವನಶೈಲಿಯನ್ನು ಬೆಳೆಸಿಕೊಂಡರು. ಜಲ ಸಂಸ್ಕೃತಿ ಎಂಬ ಬೃಹತ್ ಪರಿಕಲ್ಪನೆಯೊಂದು ಭಾರತೀಯ ತತ್ವಶಾಸ್ತ್ರದ ಉದ್ದಕ್ಕೂ ಬೌದ್ಧ ಧರ್ಮದ ಜೊತೆಗೂಡಿ ಬೆಳೆದು ಬಂದಿದೆ. ಜಗತ್ತಿನ ಎಲ್ಲ ನಾಗರೀಕತೆಯ ಜಲ ಮೂಲ ನೆಲೆಗಳಿಂದಲೇ ವಿಕಾಸವಾದಂತವು. ಎಲ್ಲೆಡೆ ಮೀನುಗಾರ ಸಮುದಾಯ ಬೆಳೆದಿದೆ. ಪಶುಪಾಲಕ ಸಮಾಜಗಳೂ ಹೀಗೆಯೆ ವಿಶ್ವವ್ಯಾಪಿಯಾದವು. ಇವುಗಳೆಲ್ಲವೂ ಮುಖ್ಯವಾಗಿ ನಿಸರ್ಗದ ಸಂಬಂಧವನ್ನು ಗಾಢವಾಗಿ ಮನುಷ್ಯ ಸಮಾಜಕ್ಕೆ ತಂದುಕೊಟ್ಟವು.
ಕರಕುಶಲ ಸಮಾಜಗಳು ನಾಗರೀಕತೆಯ ಉನ್ನತ ಹಂತದ ಉತ್ಪಾದನೆಗಳಿಗೆ ನಿಸರ್ಗವನ್ನು ಬಳಸಿಕೊಂಡವು. ಅಂತಹ ತಂತ್ರಜ್ಞಾನದಲ್ಲಿ ನಿಸರ್ಗದ ನೇರ ಸಂಬಂಧ ಕಾಣದು. ವ್ಯಕ್ತಿ ಕೇಂದ್ರಿತ, ನಿರ್ಧಿಷ್ಟ ವೃತ್ತಿ ಕೇಂದ್ರಿತ, ವರ್ಗ, ಲಿಂಗ, ಜಾತಿ ಕೇಂದ್ರಿತ ಕರಕುಶಲ ತಂತ್ರಜ್ಞಾನವು ನಿಸರ್ಗದ ವಿಶಿಷ್ಟ ವಿವೇಕವನ್ನು ಮಾನ್ಯ ಮಾಡುವ ಬದಲು ನಿಸರ್ಗದಲ್ಲಿ ಸಮೂಹ ನಿಷ್ಟ ಉತ್ಪಾದನೆಯೇ ಮಾನವೀಯವಾದದ್ದು ಎನ್ನುವುದನ್ನು ತೋರಿತು. ನೀರಿನ ಜೊತೆಗೆ ರೂಪಿಸಿಕೊಂಡ ಸಮುದಾಯಗಳು ಹಂಪಿ ಪರಿಸರದ ಜಲಚರಗಳ ಬಗ್ಗೆ ನೀಡುವ ನಿರೂಪಣೆಗಳು ಕರ್ನಾಟಕದ ಉಳಿದೆಡೆಯ ಜಲಚರಗಳ ವಿವರಗಳ ಜೊತೆ ಸಾಮ್ಯತೆ ಹೊಂದಿವೆ. ಜಲಚರಗಳ ಜಲ ಮಾರ್ಗ ವಿಶಿಷ್ಟವಾಗಿರುವುದರಿಂದ ಸಿಹಿ ನೀರಿನ ಈ ಜೀವಿಗಳು ಹೆಚ್ಚು ಕಡಿಮೆ ಒಂದೇ ಜಲಪರಿಸರವನ್ನು ಹೊಂದಿರುವುದರಿಂದ ಸಮಾನ ಅಂಶಗಳು ಕಂಡುಬರಲು ಕಾರಣವಾಗಿದೆ. ಬೆಸ್ತರು ಜಲಚರಗಳನ್ನು ಅವಲಂಬಿಸಿದ್ದರಿಂದ ಬದಲಾದ ಕಾಲದಲ್ಲಿ ತಮ್ಮ ಪಾರಂಪರಿಕ ನಂಬಿಕೆಗಳನ್ನು ಮರೆಯಬೇಕಾದ ಸ್ಥಿತಿ ಇದೆ. ಅಲ್ಲದೆ ಹೊಸ ಬಗೆಯ ವೃತ್ತಿ ವಿಧಾನಗಳು ತೆರೆದುಕೊಳ್ಳುತ್ತಿರುವುದರಿಂದ ಮೀನುಗಾರಿಕೆಯನ್ನು ನಂಬಿ ಬದುಕಬೇಕಾಗಿಲ್ಲ. ಹಂಪಿ ಪರಿಸರದಲ್ಲಿ ಮೀನುಗಾರಿಕೆ ಒಂದನ್ನೆ ನಂಬಿ ಬದುಕಬೇಕಾದಷ್ಟು ಉದ್ಯಮವಾಗಿ ಜಲಚರಗಳ ಸಂಬಂಧ ಬೆಳೆದಿಲ್ಲ. ಪುಟ್ಟ ಕುಟುಂಬಗಳ ವ್ಯಾಪ್ತಿಯಲ್ಲಿರುವ ಈ ವೃತ್ತಿಯು ಲಾಭದಾಯಕವಾದುದಲ್ಲ. ಹಂಪಿಯ ಬೆಸ್ತರು ಕೃಷಿಯಲ್ಲೂ ತೊಡಗಿದ್ದಂತೆ ವ್ಯಾಪಾರದಲ್ಲೂ ಆಸಕ್ತಿ ಹೊಂದಿದ್ದಾರೆ. ಮೀನು ಹಿಡಿವ ವೃತ್ತಿ ಬೆಸ್ತರಿಗೆ ಸಂಬಂಧಿಸಿದ್ದೇ ಆದರೂ ಯಾರು ಬೇಕಾದರೂ ಈ ವೃತ್ತಿಯನ್ನು ಅನುಸರಿಸಬಹುದು. ಒಂದು ಸಮುದಾಯದ ವೃತ್ತಿ ಹಕ್ಕು ಈಗ ಉಳಿದಿಲ್ಲ. ಬಹುಪಾಲು ಎಲ್ಲ ಪಾರಂಪರಿಕ ನಿಸರ್ಗಾದಾರಿತ ವೃತ್ತಿಗಳು ತಮ್ಮ ಮೂಲ ಚಹರೆ ಕಳೆದುಕೊಂಡಿದ್ದವು. ಗತಿಶೀಲತೆಯಲ್ಲಿ ಎಲ್ಲೆಲ್ಲಿಗೋ ಹೋಗಿ ಸಿಲುಕಿವೆ.
ಪಶುಪಾಲಕ ಸಮುದಾಯಗಳಿಗೆ ವೃತ್ತಿಯ ರಕ್ಷಣೆ ಇತ್ತು. ದನ ಕುರಿ ಮೇಕೆಗಳ ಪಶು ಸಂಪತ್ತಿನ ಮೇಲೆ ಹಿಡಿತವಿತ್ತು. ಸಾಮಾಜಿಕ ಸಾಂಸ್ಕೃತಿಕ ಆರ್ಥಿಕ ಹಕ್ಕು ಸ್ವಾಮ್ಯತೆ ಜಾರಿಗೊಂಡಿತ್ತು. ಜಲಚರಗಳನ್ನೆ ನಂಬಿದ್ದವರ ಪಾಡು ಹೀಗಿರಲಿಲ್ಲ. ಹಾವಾಡಿಗರು ಹಾವು ಆಡಿಸಿ ಅವುಗಳಿಂದ ಔಷಧಿ ತಯಾರಿಸಿ ಮೋಜಿನ ಆಟವಾಡಿಸುವುದಕ್ಕೆ ಸೀಮಿತವಾಗಿದ್ದರು. ಇಲಿ ತೋಡಗಳನ್ನೆ ಹಿಡಿದು ಬದುಕುವ ನತದೃಷ್ಟ ಸಮುದಾಯವು ಒಂದೆಡೆಗಿತ್ತು. ಹಕ್ಕಿ ಪಿಕ್ಕಿಗಳು ಹಕ್ಕಿಗಳ ಮೂಲಕವೆ ಬದುಕುವ ಕ್ರಮ ರೂಢಿಸಿಕೊಂಡಿದ್ದರು. ಕೋಲೆ ಬಸವನ ಆಟ, ಕರಡಿ ಕುಣಿಸುವ ಆಟಗಳಿಗೆ ಸಂಬಂಧಿಸಿದಂತೆ ಅತ್ಯಂತ ಕಡಿಮೆ ಜನಸಂಖ್ಯೆಯ ಜನವರ್ಗವೂ ಇತ್ತು. ಆದರೆ ಮೀನುಗಾರರು ಇವರೆಲ್ಲರಿಗಿಂತಲೂ ಭಿನ್ನ, ಪ್ರಾಣಿ ಪಕ್ಷಿ ಜಲಚರಗಳನ್ನು ಆಶ್ರಯಿಸಿ ಬದುಕುವ ನೈಸರ್ಗಿಕ ಪರಿಯು ಆದರ್ಶವಾದುದೇ. ಆದರೆ ಇದರ ನಡವಳಿಕೆ ಜನಸಂಖ್ಯೆ ಹೆಚ್ಚಿದಂತೆಲ್ಲ ತುಂಬ ನಷ್ಟದ ದಿಕ್ಕುತಪ್ಪುವ ಹಿಂದುಳಿಯುವ ರೀತಿಗೆ ಒಳಪಡಿಸಿದ್ದನ್ನು ಮರೆಯಲಾಗದು. ಜೀವಜಾಲದ ಜೊತೆಗಿನ ಸಾವಯವ ಸಂಬಂಧ ಕಳಚಿದಂತೆಲ್ಲ ಬದುಕುವ ಪರಿಯಲ್ಲಿ ಅನೈಸರ್ಗಿಕ ತೊಡಕು ಎದುರಾಗುತ್ತವೆ. ಆಹಾರ ಸಂಸ್ಕೃತಿ ಬೆಳೆದಂತೆಲ್ಲ ಜಲಚರಗಳ ಬಗೆಗಿನ ರೀತಿನೀತಿಗಳು ಬದಲಾದವು. ಕಡಲು ತೀರದ ಗ್ರಾಮಗಳ ಬೆಸ್ತರ ರೀತಿಗಳಿಗೂ ಉಷ್ಣವಲಯದ ಕುರುಚಲು ಕಾಡಿನ ನಡುವೆ ಹಾದು ಹೋಗುವ ತುಂಗಭದ್ರಾ ನದಿಯ ತೀರದ ಗ್ರಾಮಗಳಿಗೂ ಜೀವನಕ್ರಮದಲ್ಲಿ ತುಂಬ ವ್ಯತ್ಯಾಸವಿದೆ. ಇಲ್ಲಿನ ನೆಲ ಜಲ ಗಾಳಿ ಮಳೆಗಳಿಗೆ ತಕ್ಕಂತೆ ಜಲಚರಗಳ ಜೀವನ ರೀತಿ ನಿರ್ಮಾಣವಾಗಿದೆ. ಇಂತಹ ರೀತಿ ಇಲ್ಲೇ ವಾಸಿಸುವ ಜನರಿಗೂ ನಮ್ಮ ಅರಿವಿಗೆ ಎಟುಕದ ನೈಸರ್ಗಿಕ ಸಂಬಂಧ ಸಾಧ್ಯವಾಗಿದೆ. ಈ ಹಿನ್ನೆಲೆಯಿಂದ ಗಮನಿಸಿದರೆ ಹಂಪಿಯ ಜಲಚರ ಜಾನಪದವನ್ನೆ ಪ್ರತ್ಯೇಕವಾಗಿ ಅಧ್ಯಯನ ಮಾಡಬಹುದು. ಅಂತಹ ಕೆಲ ವಿವರಗಳನ್ನು ಸಂಕ್ಷಿಪ್ತವಾಗಿ ವಿವರಿಸುವ. ಜಲಚರಗಳಲ್ಲಿ ಗುರುತಿಸಿಕೊಂಡ ಪ್ರಧಾನ ಜೀವಿಗಳಲ್ಲಿ ಮೀನುಗಳು ಮುಖ್ಯ.
ಮೀನುಗಳು: ಜಲಚರಗಳಿಗೆ ವಿಶ್ವಾತ್ಮಕ ವ್ಯಾಪ್ತಿಯಿದ್ದರೂ ಸ್ಥಳೀಯವಾಗಿಯು ಅವನ್ನು ಅರ್ಥೈಸಬಹುದು. ಹಂಪಿ ಪರಿಸರದಲ್ಲಿ ತುಂಗಭದ್ರಾ ನದಿ ಹರಿಯುವುದರಿಂದ ಇಲ್ಲಿ ಸಿಗುವ ಮೀನುಗಳ ಬಗೆಯನ್ನು ಬೆಸ್ತರು ವಿಭಿನ್ನವಾಗಿ ವಿಂಗಡಿಸುವರು. ಕೆರೆಕಟ್ಟೆಗಳ ಮೀನು ಮತ್ತೊಂದು ರೀತಿ. ಮಳೆನೀರಿಗೆ ವಲಸೆ ಬರುವ ಹೋಗುವ ಮೀನುಗಳ ಜೀವನ ಕ್ರಮ ಮಳೆಗಾಲದ ಹೊಳೆಗಳು ತುಂಬಿಹರಿಯುವಾಗ ಸಾಮಾನ್ಯ ನೋಟ. ಕಮಲಾಪುರದ ಕೆರೆಗೆ ಹೊಸನೀರಿನ ಮೂಲಕ ಹೊಳೆಯ ಮೀನುಗಳು ಮೇಲೇರಿ ಬರುವಂತೆಯೆ ಹಳೆನೀರನ್ನು ಬಿಟ್ಟು ಹೊಸನೀರಿನ ಜೊತೆಯ ಬೇರೆಡೆಗೆ ತೆರಳುವ ಮೀನುಗಳೂ ಇವೆ. ಮೀನು ಮೇಲೆ ಹತ್ತೋದು ಇಳಿಯೋದು ಎಂದು ಇದನ್ನು ಜನ ಹೇಳುವರು. ಹೀಗೆ ಹೊಸ ನೀರಿನ ವೇಳೆ ಮೀನು ಹತ್ತೊ ಇಳಿಯೊ ಸಹಜ ವಾಸದ ನೆಲೆಯ ಸ್ಥಾನಾಂತರ ಪ್ರಕ್ರಿಯೆಗಳಲ್ಲಿ ಮೀನು ಬೇಟೆಯು ಸಹಜವಾಗಿ ನಡೆದು ಹೋಗುತ್ತದೆ. ಇದು ನೆನ್ನೆ ಮೊನ್ನೆಯ ಅಭ್ಯಾಸವಲ್ಲ. ಹೊಳೆ ಬಂದಾಗಲೆಲ್ಲ ಹೊಸಮೀನು ಬಂದೇ ಬರುವುದು ನಿಸರ್ಗದ ಪದ್ಧತಿ. ಆ ಪದ್ಧತಿಯು ಮೀನುಗಳ ಜೀವನಚಕ್ರ ಹಾಗೂ ಬದುಕುಳಿಯುವ ಆಯ್ಕೆಯ ಸ್ಥಾನಾಂತರಗಳು. ಈ ಪ್ರಕ್ರಿಯೆಯಲ್ಲಿ ಮಾನವ ತನ್ನ ಆಹಾರದ ಕೊಂಡಿಯನ್ನು ಬೆಸೆದುಕೊಂಡಿದ್ದಾನೆ. ಅಂತಹ ಗತಕಾಲದ ಜೈವಿಕ ಪ್ರವೃತ್ತಿಯು ಕೆಲವರಲ್ಲಾದರೂ ಉಳಿದು ಮೀನುಬೇಟೆಗೆ ಒತ್ತಾಯಿಸುತ್ತದೆ. ಕಮಲಾಪುರದ ಕೆರೆಗೆ ಬರುವ ಮೀನುಗಳ ಹಾಗೂ ಹೋಗುವ ಮೀನುಗಳ ಜೈವಿಕ ಜಾಲದಲ್ಲಿ ಸ್ಥಳೀಯ ಸಂಸ್ಕೃತಿಗಳೂ ರೂಪುಗೊಂಡಿವೆ.
ತುಂಗಭದ್ರಾ ನದಿಯ ಮೀನುಗಳ ಸಂಬಂಧವಂತು ಆದಿ ಹಂಪಿಯ ಕಾಲಕ್ಕೂ ವ್ಯಾಪಿಸಬಲ್ಲದು. ಈ ನದಿಯ ಭಾಗವೇ ಆಗಿದ್ದ ಬೆಸ್ತರು ಈ ನದಿಯಲ್ಲಿ ಹಾಗೂ ಕೆರೆಗಳಲ್ಲಿ ಸಿಗುವ ಮೀನುಗಳ ಬಗ್ಗೆ ತಮ್ಮದೇ ಆದ ತಿಳುವಳಿಕೆಯನ್ನು ಹೊಂದಿದ್ದಾರೆ. ಅವರ ಪ್ರಕಾರ ಈ ಪರಿಸರದಲ್ಲಿ ಸಿಗುವ ಮುಖ್ಯ ಮೀನುಗಳೆಂದೆರೆ:
೧. ಹದ್ದು ಮೀನು ೨. ಪಾಪಾಸಿ ಮೀನು  ೩. ಕಾರೆ ಕಂದಿ ಮೀನು  ೪. ಹಾವು ಮೀನು  ೫. ಅರಿಗಿಮೀನು  ೬. ಬಾಳೆಮೀನು  ೭.ಮುಕ್ಕಡಿಗಿ ಮೀನು  ೮. ಮಲಗ ಮೀನು ೯. ಮದ್ಲಮೀನು  ೧೦. ಚಪ್ಪೆಮೀನು  ೧೧. ಎಳುಲು ಮೀನು ೧೨. ಕುರುಡು ಮೀನು  ೧೩. ಚೋಳು ಮೀನು  ೧೪. ಮೀಸೆ ಜಿರ್ಲ ಮೀನು  ೧೫. ಮಿಂಚಪರಕಿ ಮೀನು  ೧೬. ಹರಿಶಿಣ ಗೊಗ್ಗಿರ್ಗ ಮೀನು  ೧೭. ನರೆಗಲ್ಲ ಮೀನು  ೧೮. ಕಾಮುನ ಕರ್ಪೂರದ ಮೀನು  ೧೦.ರೌವು ಮೀನು ೨೦. ಕೊಳಚೆ ಮೀನು  ೨೧. ಕಾಗೆ ಮೀನು ೨೨. ಕಾಟ್ಲಮೀನು  ೨೩. ಹದ್ದು ಕುರುಡು ಮೀನು  ೨೪. ಔಲು ಮಟ್ಟಮೀನು  ೨೫. ಕಾರಕಂಠಿ ಮೀನು  ೨೬. ಹಾವು ಮೀನು.
ಇವಿಷ್ಟು ಮೀನುಗಳು ಪ್ರಮುಖವಾಗಿವೆ. ಹೊಸ ತಳಿಯ ಮೀನುಗಳ ಕೆರೆ ಕಟ್ಟೆಗಳಲ್ಲಿ ಸಲೀಸಾಗಿವೆ. ಈ ಎಲ್ಲ ಮೀನುಗಳಿಗೂ ಔಷದೀಯ ಗುಣ ಪಡೆದಿವೆ ಎನ್ನುವುದು ಮಾಮೂಲು ಮಾತೇ. ಹದ್ದು ಮೀನು ಹದ್ದುಗಳಿಗೆ ಬಲು ಪ್ರಿಯವಾದ್ದರಿಂದ ಹದ್ದು ಮೀನೆಂದು ಕರೆಯುವರು. ತಿನ್ನಲು ಬಹಳ ರುಚಿಯಾಗಿದೆ. ಹೆಚ್ಚು ಮುಳ್ಳಿಲ್ಲ ನೋಡಲು ಆಕರ್ಷಕವಾಗಿವೆ. ಕಂದು ಬಿಳಿ ಕಪ್ಪು ಬಣ್ಣದ್ದಾಗಿದೆ. ಪಾಪಾಸಿ ಮೀನು ತುಂಬ ಮುಳ್ಳಿರುವ ಮೀನು. ಚಪ್ಪಟ್ಟೆಯಾಕಾರದಲ್ಲಿರುವುದರಿಂದ ಚಪ್ಪೆ ಮೀನು ಎಂತಲೂ ಕರೆಯುವರು. ಮುಳ್ಳಿದ್ದರೂ ಹಿಡಿಯಾಗಿ ಮೀನನ್ನು ಮುರಿದು ಅಡುಗೆ ಮಾಡುವರು. ದುರ್ಬಲ ಮುಳ್ಳಾದ್ದರಿಂದ ಮುಳ್ಳಿನ ಸಮೇತವೆ ಅಗಿದು ತಿಂದು ಬಿಡಬಹುದು. ಕೆಲವರು ತಲೆಬಾಲ ತೆಗೆದು ದೇಹದ ಮಧ್ಯಭಾಗದ ಚಪ್ಪಟ್ಟಯನ್ನೆ ಸುಲಿದು ಮುಳ್ಳನ್ನು ಪ್ರತ್ಯೇಕ ಮಾಡಿ ಅಡುಗೆ ಮಾಡುವರು. ಬಹಳ ರುಚಿ ಏನೂ ಇಲ್ಲ. ದಪ್ಪ ಚಪ್ಪೆ ಮೀನು ಸಿಕ್ಕರೆ ಮಾತ್ರ ತಿನ್ನಲು ಅನುಕೂಲ. ಚಪ್ಪಟ್ಟೆಯಾಕಾರದ ಮೀನುಗಳು ತಮ್ಮ ವಿಕಾಸದಲ್ಲಿ ಮಾಡಿಕೊಂಡ ರಕ್ಷಣಾತ್ಮಕ ಸ್ವರೂಪ ಇದೆ. ದೊಡ್ಡ ಮೀನುಗಳು ನುಂಗಿಬಿಡುವುದರಿಂದ ತಪ್ಪಿಸಿಕೊಳ್ಳಲು ದುಂಡುದೇಹವನ್ನೆ ಚಪ್ಪಟ್ಟೆಯಾಗಿಸಿಕೊಂಡು ಬಾಯಿಗೆ ಸುಲಭವಾಗಿ ಸಿಗದಂತೆ ರೂಪ ಧರಿಸಿವೆ. ಕಾರ ಕಂಠಿ ಮೀನು ಸಹ ಮುಳ್ಳಿರುವ ಮೀನು. ಎಲ ಮೀನುಗಳೂ ಮುಳ್ಳು ಸಹಜವೇ ಆದರೂ ಕೆಲವು ಅಧಿಕವಾಗಿ ಮುಳ್ಳು ಹೊಂದಿರುತ್ತವೆ. ಸಾಮಾನ್ಯವಾಗಿ ಹೊಳೆ ಕೆರೆ ನದಿಗಳ ಮೀನುಗಳಲ್ಲಿ ಮುಳ್ಳಿರುವ ಮೀನುಗಳು ಹೆಚ್ಚಾದರೂ ಮುಳ್ಳು ತುಂಬ ಕಡಿಮೆ ಇರುವ ಮೀನುಗಳೂ ಇವೆ. ಅವುಗಳ ಮುಳ್ಳಿನ ಪ್ರಮಾಣವು ನೀರಿನಲ್ಲಿ ಅವು ಆಯ್ದುಕೊಂಡ ರೂಪಿಸಿಕೊಂಡ ಜೀವನಕ್ರಮದ ಮೇಲೆ ನಿರ್ಧಾರವಾಗಿರುತ್ತದೆ. ಕಾರೆಕಂಠಿಯು ಸುಲಭವಾಗಿ ಸಿಕ್ಕಿಬೀಳುವ ಮೀನಾಗಿದೆ. ಹಾವು ಮೀನು ನೀರಿನ ತಳದ ಬದಿಯಲ್ಲಿ ಜೊಂಡಿರುವ ಸಸ್ಯಗಳ ಮರೆಯಲ್ಲಿ ಅಡಗಿರುತ್ತದೆ. ಹಾವಿನಂತೆಯೆ ಇರುವುದು. ಹಾವುಗಳು ವಿಕಾಸದ ಸಾಗರದಲ್ಲಿ ಮೀನಾಗಿ ಪರಿವರ್ತನೆಗೊಂಡ ನೆನಪನ್ನು ಹಾವು ಮೀನುಗಳಲ್ಲಿ ಮಾಡಿಕೊಳ್ಳಬಹುದು. ಹಾವು ಮೀನು ತಟ್ಟನೆ ಹಾವಿನಂತೆಯೆ ಕಾಣುತ್ತವೆ. ವಿಷಕಾರಿ ಹಾವು ಮೀನಿನ ಮುಳ್ಳು ತಾಗಿದಲ್ಲಿ ತುಂಬ ಸಮಯ ಉರಿಯುವುದು. ಇದು ಬೇಗನೆ ಸಾಯುವುದೂ ಇಲ್ಲ. ಇದರಲ್ಲಿ ರಕ್ತ ಕೂಡ ಹೆಚ್ಚು. ಬಾಲದಿಂದ ಹೊಡೆಯುತ್ತದೆ. ಎಚ್ಚರಿಕೆಯಿಂದ ಹಿಡಿಯಬೇಕು. ಉದಾಸೀನ ಮಾಡಿ ಕೈ ಹಾಕಿದರೆ ಮುಳ್ಳು ತಾಕಿಯೇ ಬಿಡುತ್ತದೆ. ಸಣ್ಣ ಹುಡುಗರು ಹಾವು ಮೀನು ಗಾಳಕ್ಕೆ ಬಿದ್ದಾಗ ತುಂಬ ಕಷ್ಟಪಟ್ಟು ಹಿಡಿವರು. ಬಲೆಗೆ ಸುಲಭವಾಗಿ ಬೀಳುವುದಿಲ್ಲ. ಹಾವು ಮೀನು ಬಿದ್ದರೆ ಕಿರಿಕಿರಿಯೆ. ಅದನ್ನು ಹಿಡಿದು ಪ್ರತ್ಯೇಕಿಸುವುದು ಕಷ್ಟ. ಹಾವು ಮೀನು ರುಚಿಕರವಾಗಿದೆ. ಔಷಧಿ ಎಂಬ ನಂಬಿಕೆಯಲ್ಲಿ ಈ ಹಾವು ಮೀನನ್ನು ತಿನ್ನುವರು. ಹೊಳೆ ಕೆರೆ ಕಟ್ಟೆಗಳೆಲ್ಲೆಲ್ಲ ಈ ಹಾವು ಮೀನು ಸಲೀಸಾಗಿ ಬದುಕುತ್ತದೆ. ಜೊಂಡು ಹುಲ್ಲಿನ ಬದಿಬಗ್ಗಡದಲ್ಲಿ ಹಾವು ಮೀನು ತೃಪ್ತಿಯಾಗಿ ಹೊರಳಾಡಿ ಆಡಿ ನೀರಿಗೆ ಜಾರಿ ಹೋಗುವುದು.
ಅರಿಗಿ ಮೀನು: ಅತ್ಯಂತ ವೇಗವಾಗಿ ಚಲಿಸಬಲ್ಲ ಮೀನು. ಹೊಸ ನೀರಿನ ಕಾಲದಲ್ಲಿ ಮೀನುಗಳು ವಲಸೆ ಹೋಗುವಲ್ಲಿ ಅರಿಗಿ ಮೀನು ವೇಗವಾಗಿ ಎದುರು ನೀರಿನಲ್ಲಿ ಈಜಿ ಹಾರಿ ಮೇಲೇರಿ ಹೋಗಬಲ್ಲದು ಬಹಳ ರುಚಿಯಾದ ಮೀನಿದು. ವೇಗದಲ್ಲಿ ಎಂತಹ ಪ್ರವಾಹವನ್ನೂ ದಾಟಬಲ್ಲೆ ಎಂಬಂತೆ ಜಿಗಿಯಬಲ್ಲ ಈ ಮೀನು ತುಂಗಭದ್ರಾ ಹೊಳೆಯ ಪ್ರವಾಹದಲ್ಲಿ ಉಪನದಿಗಳ ಕಡೆಗೂ ಏರಿ ಹೋಗಬಲ್ಲವು. ನದಿಯ ಆಚೆ ತುದಿಯಿಂದ ಈಚೆ ತುದಿ ತನಕ ಬೇಕಾದರೂ ಅರಿಗಿ ಮೀನು ಓಡಾಡಬಲ್ಲವು. ಬಾಳೆ ಮೀನು ಕೂಡ ಎದುರು ಬರುವ ನೀರಿಗೆ ಈಜುತ್ತ ವಲಸೆ ಬರಬಲ್ಲದು. ಹೊಸ ನೀರಿಗೆ ಮೇಲೇರುವಾಗ ಇದನ್ನು ಬೇಟೆ ಆಡುವರು. ಮೇಲೆ ಹಾರುವ ಮೀನುಗಳನ್ನು ಕುಡುಗೋಲಿನಿಂದ ಕಡಿದು ಹಿಡಿದುಕೊಳ್ಳುವರು. ಇದು ನಿಜಕ್ಕೂ ಅಪಾಯಕಾರಿ ಮೀನಿನ ಬೇಟೆ. ನೀರಿನ ಸೆಳೆತದಲ್ಲಿ ಉಪಾಯವಾಗಿ ನಿಂತು ಬಾಳೆ ಮೀನನ್ನು ಹಿಡಿಯಬೇಕು. ಹೊಸ ನೀರಿಗೆ ಬಲೆ ಒಡ್ಡಿಯೂ ಮೀನು ಬೇಟೆಯನ್ನು ಹಳ್ಳ ಪುಟ್ಟ ಹೊಳೆಗಳಲ್ಲಿ ಕೆರೆಕೋಡಿಯ ನೀರಿನಲ್ಲಿ ಮಾಡುವರು. ಬಾಳೆ ಮೀನು ಬಲೆಗೆ ಬಿದ್ದರೆ ಕೇಡು ಎಂಬ ನಂಬಿಕೆ ಕರ್ನಾಟಕದ ಬೇರೆ ಬೇರೆ ಭಾಗಗಳಲ್ಲಿದೆ. ಬಾಳೆ ಮೀನು ಹಿಡಿದವರ ಮನೆ ಹಾಳಾಗುತ್ತೆ ಎಂಬ ಭಯವಿದೆ. ಅದನ್ನು ತಿನ್ನುವುದೂ ಲೇಸಲ್ಲ ಎನ್ನುವರು. ಮೀನುಗಳ ಬಗ್ಗೆ ಕೆಲವಾರು ಕಥೆಗಳಿವೆ. ಅಣ್ಣತಂಗಿಯರೆ ಮೀನಾಗಿ ಕೂಡಿ ಮಕ್ಕಳು ಪಡೆದರೆಂಬ ಕಥೆಯಲ್ಲಿ ಬಾಳೆ ಮೀನು ಅಪಖ್ಯಾತಿ ಪಡೆದಿದ್ದು ಅಂತಹ ಸಂಬಂಧ ಮಾಡಿದ ಬಾಳೆ ಮೀನನ್ನು ತಿನ್ನಬಾರದು ಎಂಬ ನಿಷೇಧವಿದೆ. ಕಡಲ ಜಾನಪದದಲ್ಲಿ ಇಂತಹ ನಿಷೇಧದ ಪ್ರಸಿದ್ಧ ಕಥೆಗಳಿವೆ. ಇಂತಹ ಕಥೆಗಳು ಬಾಳೆ ಮೀನಿಗೂ ಉಳಿದ ಬೇರೆ ಮೀನಿಗೂ ಕಂಡು ಬರದಿರುವುದು ವಿಶೇಷವಾಗಿದೆ. ಬಾಳೆಯ ಮೀನು ಬಾಳೆದಿಂಡಿನಂತೆ ಉದ್ದಕ್ಕೆ ದಪ್ಪಗೆ ಆಕರ್ಷಕವಾಗಿದೆ. ತಿನ್ನಲು ಬಹಳ ರುಚಿಯುಂಟು.
ಮುಕ್ಕಡಿಗಿ ಮೀನು: ನೀರಿನ ತಳದಲ್ಲೆ ಆಡುತ್ತಿರುತ್ತದೆ. ಅಪರೂಪಕ್ಕೆ ಮೇಲೆ ಬಂದು ಒಳಹೋಗಿ ಬಚ್ಚಿಟ್ಟುಕೊಳ್ಳುವುದು. ಕಂದುಬಣ್ಣದ ಮೀನು. ಬಹಳ ಹಳೆಯ ಮೀನುಗಳಲ್ಲೊಂದು. ಮಲಗ ಮೀನು ಮುಕ್ಕಡಿಗಿ ಮೀನಿನ ಹತ್ತಿರದ ಸಂಬಂಧಿ. ಇದನ್ನು ಆರೋಗ್ಯವಾಗಿರುವ ಗಟ್ಟಿಮುಟ್ಟಾದವರೇ ತಿನ್ನಬೇಕು. ಜಡ್ಡಿರುವವರು ತಿನ್ನಬಾರದು. ತಿಂದರೆ ಖಾಯಿಲೆ ಹೆಚ್ಚಾಗುವುದು. ಮದ್ಲ ಮೀನು ಒಂದು ಬಗೆಯಲ್ಲಿ ಲೋಳೆಯಂತಹ ಮೀನು ಅಷ್ಟಾಗಿ ಮುಳ್ಳಿಲ್ಲ. ಹೇರಳವಾಗಿ ಮದ್ಲ ತುಂಗಭದ್ರಾ ನದಿಯಲ್ಲಿವೆ. ಕೆರೆಕಟ್ಟೆಗಳಲ್ಲೂ ಸಿಗುತ್ತವೆ. ಚಪ್ಪೆಮೀನು ಪಾಪಾಸಿ ಮೀನಿನ ಇನ್ನೊಂದು ವರ್ಗ. ಮುಳ್ಳಿರುವುದರಿಂದ ತಿನ್ನುವುದು ಸರಳವಲ್ಲ. ಮಕ್ಕಳಿಗೆ ಈ ಮೀನನ್ನು ಅಷ್ಟಾಗಿ ಕೊಡುವುದಿಲ್ಲ. ಎಳುಲು ಮೀನು ತುಂಬ ರುಚಿಯಾದುದು. ಇದನ್ನು ಹಳೆಕಾಲದ ಮೀನೆಂದು ಹೇಳುವರು. ಬಾರಿಗಾತ್ರದ ಮೀನೇನಲ್ಲ. ಸಾಧಾರಣ ಗಾತ್ರದ್ದು. ಆಕರ್ಷಕವಾದ ಮೀನು. ಕುರುಡು ಮೀನು ಕುರುಡಾಗಿರುವಂತೆ ವರ್ತಿಸುತ್ತದೆ. ನೆತ್ತಿ ಕಣ್ಣಿನ ಮೀನೆಂತಲೂ ಇದನ್ನು ಕರೆಯುವರು. ತಿನ್ನಲು ರುಚಿ ಹಾಗೆಯೆ ಮುಳ್ಳು ಕಡಿಮೆ. ಮಕ್ಕಳು ತಿನ್ನಲು ಅನುಕೂಲಕರವಾಗಿದೆ. ಚೋಳು ಮೀನು ಮಾತ್ರ ಹಾವು ಮೀನಿನಂತಿದೆ. ಅಪಾಯಕಾರಿ ಮೀನು. ಹಾವು ಮೀನಿನ ಕಿರಿಯ ಪ್ರಭೇದವಿದು. ನೋಡಲು ಹಾವು ಮೀನಿನಂತೆಯೇ ಕಾಣುವುದಾದರೂ ಉದ್ದವಾಗಿಲ್ಲ. ಇದಕ್ಕೂ ವಿಷದ ಮುಳ್ಳುಗಳಿವೆ. ಇದರ ದೇಹದಲ್ಲು ಹಾವುಮೀನಿನಲ್ಲಿರುವಂತೆ ರಕ್ತ ಹೆಚ್ಚು. ರುಚಿಯಾಗಿರುತ್ತದೆ. ನೋಡಲು ಆಕರ್ಷಕವಲ್ಲ. ಬದಿ ಬಗ್ಗಡದಲ್ಲಿ ಹೆಚ್ಚು ನೀರಿಲ್ಲದೆಯೂ ಬದುಕುಳಿದಿರುವ ಮೀನು. ಮೀಸಿಜುರ್ಲು ಮೀನು ಸಣ್ಣ ಮೀನು. ಹೊಳೆವ ಮಿಂಚಿನ ಬಣ್ಣದ ಮೀನು. ಬಲು ರುಚಿಯಾದ ಮೀನು. ಬರ್ಜಿಯಂತೆ ಚೂಪಾದ ಮುಳ್ಳುಗಳಿವೆ. ಚುಚ್ಚಿದರೆ ವಿಷದ ಉರಿ ಕಿರಿಕಿರಿ ಮಾಡುವುದು. ನೀರನ್ನು ಕದಡಿದರೆ ಮೇಲೆ ತೇಲಿಬರುತ್ತದೆ. ಬಗ್ಗಡದ ನೀರು ಇವುಗಳಿಗೆ ಹೊಂದದಿರುವುದರಿಂದ ಆಯಾಸಗೊಂಡು ಸುಲಭವಾಗಿ ಸಿಕ್ಕಿ ಬೀಳುತ್ತವೆ. ಮೀಸೆಯಂತೆ ಮೂತಿಯ ತುದಿಗಳಲ್ಲಿ ಇರುವುದರಿಂದ ಮೀಸೆ ಜಿರ್ಲ ಎಂದು ಕರೆಯುವರು. ಹಳೆ ಮೈಸೂರು ಕಡೆ ಗಿರ್ಲು ಮೀಸೆ ಮೀನು ಎನ್ನುವರು.
ಮಿಂಚಿ ಪರಕಿ ಮೀನು: ಪಳಪಳನೆ ಹೊಳೆವ ಆಕರ್ಷಕ ಬಣ್ಣದ ಮೀನು. ದೊಡ್ಡಗಾತ್ರದ ಮೀನುಗಳನ್ನು ಗಾಳಹಾಕಿ ಬೇಟೆ ಆಡುವಲ್ಲಿ ಗಾಳಕ್ಕೆ ಚುಚ್ಚಿ ಬಳಸುವರು. ಬೆಳ್ಳಿ ಮೀನು ಎಂತಲೂ ಇದನ್ನು ಹಳೆ ಮೈಸೂರಿನ ಕಡೆಯ ಬೆಸ್ತರು ಕರೆಯುವರು. ಮಿಂಚಿ ಪರಕಿಯನ್ನು ವಿವಿಧ ಗಾತ್ರದ ಸಂಖ್ಯೆಯ ಗಾಳಗಳಿಗೆ ಸಿಕ್ಕಿಸುವ ಮೂಲಕ ನಿರ್ಧಿಷ್ಟ ಗಾತ್ರದ ಮೀನು ಹಿಡಿಯಬಹುದು ಎಂದು ಹೇಳುವರು. ಒಂದನೆ ನಂಬರು ಎರಡನೆ ನಂಬರು ಮೂರನೆ ನಂಬರು ಹೀಗೆ ಸಂಖ್ಯಾನುಸಾರ ಗಾತ್ರದ ಮೀನುಗಳು ಗಾಳಕ್ಕೆ ಬೀಳುತ್ತವೆ ಎಂಬ ಲೆಕ್ಕಾಚಾರವಿದೆ. ಕಟ್ಟುಗಾಣ ಎಂಬ ವಿಧಾನದಲ್ಲಿ ದೊಡ್ಡ ಮೀನುಗಳನ್ನು ಹಿಡಿಯುವರು. ಒಂದನೆ ನಂಬರಿನ ಕಟ್ಟುಗಾಣಕ್ಕೆ ಒಂದು ಕೆ.ಜಿ. ತೂಕದ ಮಿಂಚಿ ಪರಕಿಯನ್ನು ಕಟ್ಟುವರು. ಒಂದು ಕೆ.ಜಿ. ತೂಕದ ಮಿಂಚಿ ಪರಕಿ ಮೀನನ್ನು ನುಂಗಲು ಹತ್ತು ಕೆ.ಜಿ. ತೂಕದ ದೊಡ್ಡ ಮೀನು ಬರುವುದು. ಹೀಗೆ ವಿವಿಧ ಗಾತ್ರದ ದೊಡ್ಡ ದೊಡ್ಡ ಮಿಂಚಿ ಪರಕಿಗಳನ್ನು ಕಟ್ಟಿದಂತೆ ಆಯಾಯ ದೊಡ್ಡ ಗಾತ್ರದ ಮೀನುಗಳು ಸಿಗುತ್ತವೆ ಎಂದು ಬೆಸ್ತರು ಹೇಳುವರು. ಕೆರೆಕಟ್ಟೆಗಳಲ್ಲಿ ಗಾಳದ ಕೋಲು ಹಿಡಿದು ಕೂತುಕೊಳ್ಳುವ ಪರಿಗಿಂತ ಇದೆ ಬೇರೆ. ಕೆಲವೊಮ್ಮೆ ಬಾರಿ ಗಾತ್ರದ ಮೀನುಗಳು ಕಟ್ಟು ಗಾಣ ಹಾಕಿ ಕೂತವರನ್ನೆ ನೀರಿನೊಳಕ್ಕೆ ಎಳೆದುಬಿಡಬಲ್ಲವಂತೆ.  ಹದ್ದು ಕುರುಡು ಮೀನನ್ನು ಕೂಡ ಕಟ್ಟುಗಾಣದ ಮೀನು ಬೇಟೆಗೆ ಬಳಸುವರು. ಬಾರಿಗಾತ್ರದ ಮೀನುಗಳನ್ನು ಬಲೆಯಿಂದ ಹಿಡಿಯಲು ಸಾಧ್ಯವಿಲ್ಲ. ತುಂಗಭದ್ರಾ ನದಿಯಲ್ಲಿ ಒಂದು ಟನ್ನು ತೂಕದ ಮೀನುಗಳು ಕೂಡ ಇವೆ ಎಂದು ಹೇಳುವರು. ಅತ್ಯಂತ ಪ್ರಾಚೀನ ನದಿಯಾದ ತುಂಗಭದ್ರೆಯಲ್ಲಿ ಅಂತಹ ಮೀನುಗಳಿರುವುದು ಸಹಜವೇ. ಇವನ್ನು ಕಟ್ಟುಗಾಣದ ಮೂಲಕ ಅಪರೂಪಕ್ಕೆ ಹಿಡಿಯಬಹುದು. ಬಹಳ ಚಾಣಾಕ್ಷವಾದ ಬೃಹತ್ ಗಾತ್ರದ ಮೀನುಗಳು ಬೆಸ್ತರ ಎಲ್ಲ ತಂತ್ರಮಂತ್ರಗಳನ್ನು ಅರಿತು ಬಿಟ್ಟಿವೆ ಎನ್ನುವರು. ಒಂದು ಟನ್ ತೂಕದ ಮೀನು ಈಗ ಹಿಡಿದಿಲ್ಲ ಎನ್ನುವರು. ಆದಿ ಕಾಲದ ಸಿಹಿ ನೀರಿನ ಮೀನು ಇಷ್ಟು ಗಾತ್ರದಲ್ಲಿ ಬೆಳೆಯುವುದು ಅಪರೂಪದ ಸಂಗತಿಯೇ ಸರಿ. ಒಟ್ಟಿನಲ್ಲೆ ಮಿಂಚಿ ಪರಕಿ ಮೀನು ತಿಂದೇ ಬದುಕಿರುವಂತಹ ಬಾರಿ ಗಾತ್ರದ ಮೀನುಗಳು ಇರುವುದು ಹಾಗೂ ಆ ಮೀನನ್ನು ಬೇಟೆ ಆಡಲು ಮಿಂಚಿ ಪರಕಿ ಮೀನನ್ನೆ ಬಳಸುವ ಹೊಂದಾಣಿಕೆಯ ಚಾಣಾಕ್ಷತೆ ಈಗಲೂ ಮುಂದುವರಿದಿರುವುದು ವಿಶೇಷವಾಗಿದೆ. ಬಾರಿ ಗಾತ್ರದ ಮೀನನ್ನು ಪಾಲು ಮಾಡಿಕೊಂಡು ಮಾರುವುದಿದೆ. ಹಾಗೆಯೆ ತಿನ್ನುವುದು ಕೂಡ.
ಹರಿಶಿಣ ಗೊಗ್ಗಿರ್ಲ ಮೀನು: ಬಣ್ಣದ ಮೀನು. ಬಾರಿ ಗಾತ್ರವೇನಿಲ್ಲ. ಸಾಧಾರಣ ಹೊಳೆ ಮೀನಾಗಿದ್ದರೂ ರುಚಿಯಾದುದೇ. ಸುಲಭವಾಗಿ ಬಲೆಗೆ ಬೀಳುವುದು. ನರೆಗಲ್ಲು ಮೀನಿನಬಾಲ ಮಾತ್ರ ಕೆಂಪು ಬಣ್ಣ. ಉಳಿದ ಮೈ ಕಪ್ಪಾಗಿದೆ. ಆಕರ್ಷಕವಾಗಿದ್ದು ಸಾಮಾನ್ಯ ಮೀನಾಗಿದೆ. ಕಾಮುನ ಕರ್ಪೂರದ ಮೀನು ಹೊಸ ಬಗೆಯ ಮೀನು. ಹಳೆಯ ಹೊಳೆಯ ಮೀನಲ್ಲ. ಹೊಸ ತಳಿಯಿಂದ ಹೊಳೆಗೆ ಬಂದದ್ದು. ಇದರ ಮೈಯಲ್ಲಿ ರಕ್ತ ಹೆಚ್ಚು. ಕೊಯ್ದಾಗ ಹೆಚ್ಚಿನ ಪ್ರಮಾಣದ ರಕ್ತ ಹರಿಯುವುದು. ರುಚಿಯಾಗಿದೆ. ಜನ ಹೆಚ್ಚಾಗಿ ಬಳಸುವರು. ಇದರ ಹೆಸರಿನ ವಿಚಿತ್ರ ಕುರಿತು ಮಾಹಿತಿ ಸಿಗಲಿಲ್ಲ. ರೌವು ಮೀನು ಕೂಡ ಜನಪ್ರಿಯವಾದುದೇ. ರುಚಿಕರ. ಮುಳ್ಳು ಕಡಿಮೆ. ಆಕರ್ಷಕವಾಗಿದೆ. ಕೊಳಚ ಮೀನು ಚಿಕ್ಕಮೀನೇ. ಕಪ್ಪು ಬಣ್ಣದಾಗಿದೆ. ಚೋಳು ಮೀನಿನ ಒಂದು ರೂಪವಾಗಿದೆ. ಬದಿಬಗ್ಗಡದಲ್ಲಿ ಹೆಚ್ಚಾಗಿ ಕಾಲಕಳೆವ ಮೀನಿದು. ಕಾಗೆ ಮೀನು ಕಡುನೀಲಿಗಪ್ಪಿನದು. ಈ ಹಿನ್ನೆಲೆಯಲ್ಲಿ ಕಾಗೆ ಮೀನೆನ್ನುವರು. ಕಾಟ್ಲ ಮೀನು ಹೊಸ ತಳಿಯ ಕೆರೆ ಮೀನು. ಕೆರೆಗಳಲ್ಲಿ ಇದನ್ನು ಸಾಕುವರು. ಕಾಟ್ಲ ಮರಿಗಳನ್ನು ಕೆರೆಗಳಿಗೆ ಬಿಟ್ಟು ಬೆಳೆಸುವುದರಿಂದ ಸುಮ್ಮನೆ ಕೆರೆ ಮೀನುಗಳನ್ನು ಹಿಡಿಯುವಂತಿಲ್ಲ. ಕೆರೆ ಮೀನುಗಳನ್ನು ಟೆಂಡರ್ ಕರೆದು ಹೆಚ್ಚು ಹಣ ಕಟ್ಟಿದವರಿಗೆ ಪರವಾನಗಿ ಕೊಟ್ಟು. ಮೀನು ವ್ಯಾಪಾರ ನಡೆಸಲಾಗುವುದು. ಕಾಟ್ಲ್ ಮೀನು ಮುಳ್ಳು ಕಡಿಮೆ ಇರುವ ಮೀನು. ಅಲ್ಲದೆ ಬಹಳ ರುಚಿ. ಬೇಗ ಬೆಳೆಯುತ್ತದೆ. ಹತ್ತು ಕೆ.ಜಿ. ಮೆಲ್ಪಟ್ಟು ಕಾಟ್ಲ ಬೆಳೆಯಬಲ್ಲವು. ಈ ಮೀನು ಎಲ್ಲ ಕಡೆ ಸಾಧಾರಣವಾಗಿ ಸಿಗುತ್ತದೆ. ಹದ್ದು ಕುರುಡು ಮೀನು ಹದ್ದು ಮೀನಿನ ಇನ್ನೊಂದು ಪ್ರಭೇದ. ಹಾಗೆಯೆ ಕುರುಡು ಮೀನಿನ ಹತ್ತಿರದ ಸಂಬಂಧಿ. ಬಾರಿಗಾತ್ರದ ಮೀನುಗಳನ್ನು ಹಿಡಿಯುವಾಗ ಈ ಮೀನನ್ನು ಗಾಳಕ್ಕೆ ಕಟ್ಟಿ ಬೇಟೆ ಮಾಡುವರು. ಕುರುಡು ಮೀನು ಬೇಟೆ ಆದಾಗ ಅದನ್ನು ಮಾರುವಂತಿಲ್ಲ. ಅಪರೂಪದ ಮೀನಾದ್ದರಿಂದ ಹಿಡಿದವರೇ ತಿನ್ನುವರು. ಅವರ ಮನೆಯವರೇ ಬಳಸಬೇಕೆಂಬ ನಿಯಮವಿದೆ. ಬೇರೆಯವರಿಗೆ ಮಾರಿದರೆ ಕೇಡು ಹಾಗು ಮುಂದೆ ಮೀನು ಬೇಟೆ ಸರಿಯಾಗಿ ಆಗುವುದಿಲ್ಲ ಎನ್ನುವರು. ಔಲು ಮಟ್ಟ ಮೀನು ರುಚಿಯಾದುದು. ’ಶಸಿಲಾಡಿ ಕೊರಮನ ತಲೆಗೆ ತಂತು’ ಎಂಬ ಗಾದೆ ಹಳೆ ಮೈಸೂರಿನ ಸೀಮೆಯಲ್ಲಿದೆ. ಔಲು ಮೀನು ಶಸಿಲು ಮೀನಿಗೆ ಹೋಲಿಕೆಯಾಗುವಂತಿದೆ. ಸುಂದರ ಮೀನೆಂದು ಹೇಳಬಹುದು.
ಹೀಗೆ ಹಂಪಿ ಪರಿಸರದಲ್ಲಿ ಸಾಮಾನ್ಯವಾಗಿ ದೊರಕುವ ಮೀನುಗಳ ವಿವರಗಳಿವೆ. ಈ ಎಲ್ಲ ವಿವರಗಳಲ್ಲು ಆಹಾರದ ನಂಬಿಕೆಯೆ ಪ್ರಧಾನವಾಗಿ ಎದ್ದು ಕಾಣುವುದು. ಪಶುಪಾಲಕ ಸಮುದಾಯಗಳು ಕೂಡ ಇದೇ ತಾತ್ವಿಕತೆಯನ್ನು ಹೊಂದಿವೆ. ಜಲಜೀವಿಗಳು ಆಹಾರವಾದಂತೆ ದೈವಿಕವಾದ ಆಯಾಮವನ್ನು ರೂಪಿಸಬಲ್ಲವು. ಮೀನುಗಳು ಬೆಸ್ತರಿಗೆ ದೈವ ಕೊಟ್ಟ ಫಲ. ಸೃಷ್ಟಿಯಲ್ಲಿ ಬದುಕುಳಿಯಲು ಅವರೇ ಕಂಡುಕೊಂಡ ವಿವೇಕ ಕೂಡ. ಮನುಷ್ಯ ಪ್ರಯತ್ನಗಳು ನಿಸರ್ಗದ ಸಂಬಂಧಗಳನ್ನು ಜೋಡಿಸುತ್ತವೆ. ಮತ್ಸ್ಯಾವತಾರದ ವಿಷ್ಣುವಿನ ನಂಬಿಕೆ ಕೂಡ ಈ ಸಮುದಾಯದ ದೈವಿಕ ಬಲವಾಗಿದೆ. ವಿಜಯನಗರ ಕಾಲದ ಸಾಮ್ರಾಜ್ಯದ ಬಾಯಿ ರುಚಿಗೆ ತಕ್ಕ ಮತ್ಸ್ಯಾಹಾರವನ್ನು (ತುಂಗಭದ್ರ) ನದಿಯೂ, ಆ ಕಾಲದ ಅನೇಕ ಕೆರೆಕಟ್ಟೆಗಳು ಒದಗಿಸುತ್ತಿದ್ದುದಕ್ಕೆ ಸಾಕ್ಷ್ಯಗಳಿವೆ. ಪ್ರವಾಸಿಗರು ಆ ಬಗ್ಗೆ ಉಲ್ಲೇಖಿಸಿರುವರು. ವೈಷ್ಣವ ದೇವಾಲಯಗಳಲ್ಲೆಲ್ಲ ಮೀನಿನ ವಿವಿಧ ಕೆತ್ತನೆಗಳಿವೆ. ಅವು ತುಂಗಭದ್ರಾ ನದಿಯಲ್ಲಿ ಸಿಗುತ್ತಿದ್ದ ಮೀನಿನ ಪ್ರತಿರೂಪವೇ ಆಗಿದ್ದವೆಂಬುದನ್ನು ಈಗ ದೊರೆಯುವ ಮೀನುಗಳ ಹೋಲಿಕೆಯಿಂದ ಗುರುತಿಸಬಹುದು. ಮತ್ಸ್ಯಕನ್ಯೆಯರ ಚಿತ್ರಗಳು ಇವೆ. ನಾಗಲೋಕದಲ್ಲಿ ಮತ್ಸ್ಯಕನ್ಯೆಯರು ಇದ್ದ ಬಗ್ಗೆ ಪುರಾಣ ಹೇಳಿದರೆ ಮತ್ಸ್ಯಗಂಧಿಯ ಪ್ರಸಂಗ ಬರುತ್ತದೆ. ವ್ಯಾಸ ಮುನಿಗಳು ಈ ಮತ್ಸ್ಯ ಕನ್ಯೆಯನ್ನು ಕೂಡಿದ ನಂತರವೇ ಆಕೆ ಯೋಜನಗಂಧಿ ಆದಂತೆ. ಬೆಸ್ತರ ಹೆಣ್ಣುಮಗಳು ಈಕೆ ಎಂದು ಹೇಳುವರು. ಇವನ್ನೆಲ್ಲ ಹಂಪಿ ಪರಿಸರದ ಬೆಸ್ತ ಸಮುದಾಯವು ತನ್ನ ಗತಕಾಲದ ಬೇರುಗಳೆಂದು ಒಪ್ಪಿಕೊಳ್ಳುತ್ತದೆ. ಮತ್ಸ್ಯಕನ್ಯೆಯರ ರಮ್ಯ ಕಲ್ಪನೆಯು ಜಗತ್ತಿನಾದ್ಯಂತ ಇದೆ. ಹಂಪಿಯ ಹೊಳೆಯಲ್ಲಿ ಅಂತಹ ಕಲ್ಪನೆಗಳು ತೇಲಿಲ್ಲ ಎಂಬುದು ಸಮಾಧಾನವೆನಿಸುವ ಸಂಗತಿ ಆಗಲಿಲ್ಲ. ಜನಪದರ ಇಂದಿನ ಕಷ್ಟಕಾರ್ಪಣ್ಯದ ಬದುಕಿನಲ್ಲಿ ಮತ್ಸ್ಯ ಪುರಾಣದ ವಿವರಗಳೂ ಇಲ್ಲ. ಹೊಳೆಯಲ್ಲಿ ಮೀನಿನ ಪ್ರಮಾಣವೇ ಇಳಿಮುಖವಾಗುತ್ತಿದೆ. ಸಮುದ್ರದಿಂದ ಮಾರುಕಟ್ಟೆಗೆ ತರಲ್ಪಡುವ ಮೀನುಗಳು ಸ್ಥಳೀಯ ಮೀನುಗಳ ಬೇಡಿಕೆಯನ್ನು ಹಿಂದೆ ಸರಿಸಿವೆ. ಗತಕಾಲದ ಹಂಪಿಯ ಮೀನುಗಳ ಬಗೆಗಿನ ಜಾನಪದ ಪರಿಸರವೂ ಅಳಿವಿನ ಅಂಚಿನಲ್ಲಿದೆ.
ಏಡಿಗಳು: ಏಡಿಗಳು ಉಭಯವಾಸಿಗಳು ಹಂಪಿ ಪರಿಸರದಲ್ಲಿ ಮೂರು ಬಗೆಯ ಏಡಿಗಳನ್ನು ಜನಪದರು ಗುರುತಿಸುತ್ತಾರೆ. ಮಾಂಸಾಹಾರದ ವಿಶಿಷ್ಟ ಬಗೆಯಲ್ಲಿ ಏಡಿಗಳ ರುಚಿಯೂ ಒಂದು. ಸಮುದ್ರದ ಏಡಿಗಳ ರುಚಿಯೇ ಬೇರೆ. ಸಿಹಿ ನೀರಿನ ಏಡಿಗಳು ತುಂಬ ರುಚಿಕರ. ತುಂಗಭದ್ರಾನದಿಯ ನೀರಿನಲ್ಲಿ ದೊಡ್ಡಗಾತ್ರದ ಏಡಿಗಳು ಸಿಗುತ್ತವೆ. ಅಣೆಕಟ್ಟು ನಿರ್ಮಾಣ ಆದ ಮೇಲೆ ಕಾಲುವೆಗಳಲ್ಲಿ ನೀರು ಹರಿದು ಗದ್ದೆಗಳಲ್ಲೂ ಏಡಿಗಳು ವ್ಯಾಪಕವಾಗಿವೆ. ಏಡಿಗಳನ್ನು ತಿನ್ನುವವರ ಬಗ್ಗೆ ಒಳ್ಳೆಯ ಅಭಿಪ್ರಾಯವಿಲ್ಲ. ಆಹಾರ ಶ್ರೇಣಿಯಲ್ಲಿ ಏಡಿಗಳಿಗೆ ಕೆಳಗಿನ ಸ್ಥಾನ ನೀಡಲಾಗಿದೆ. ಆದರೂ ತಳಜಾತಿಗಳು ಏಡಿಗಳನ್ನು ಔಷಧಿಯುಕ್ತ ಆಹಾರವಾಗಿ ಬಳಸುವರು. ಕಲ್ಲೇಡಿ. ಹಾಲೇಡಿ, ಹುಲ್ಲೇಡಿ ಎಂಬ ಈ ಮೂರು ಬಗೆಯ ಏಡಿಗಳು ಸಾಮಾನ್ಯವಾಗಿ ಕಂಡು ಬರುತ್ತವೆ. ಕಲ್ಲೇಡಿಯ ಕೊಕ್ಕೆಗಳಿಗೇನಾದರೂ ಬೆರಳು ಸಿಕ್ಕಿಕೊಂಡಾವೊ ತುಂಡಾಗುವ ತನಕ ಬಿಡುವುದಿಲ್ಲ. ಬಹಳ ಗಟ್ಟಿ ಕವಚ ಹೊಂದಿದೆ. ಕವಚ ಕಿತ್ತು ಹಾಕಿದರೆ ಒಳಗಿನ ದೇಹದಲ್ಲಿ ಗಟ್ಟಿ ಮಾಂಸವೇ ಸಿಗುತ್ತದೆ. ರುಚಿಯಾಗಿಯೂ ಇರುತ್ತದೆ. ಕಲ್ಲುಗಳ ಸಂದಿಯಲ್ಲಿರುತ್ತದೆ. ಹಾಗಾಗಿಯೇ ಕಲ್ಲೇಡಿ ಎಂಬ ಹೆಸರು. ಕಲ್ಲೇಡಿಯನ್ನು ಸುಟ್ಟುಕೊಂಡೂ ತಿನ್ನುವರು. ಕಲ್ಲೇಡಿಯ ಮುಂಗಾಲಿನ ಎರಡರಲ್ಲಿ ತುಪ್ಪ ಇರುತ್ತದೆ. ಇದರೆ ಕೊಕ್ಕೆಗಳನ್ನು ಸುಟ್ಟು ತುಪ್ಪ ಬಸಿದುಕೊಳ್ಳುವರು. ಇದರ ತುಪ್ಪವು ಅಪ್ಪಟ ಔಷಧಿ ಎಂದೇ ತಿಳಿಯುವರು. ಕ್ಯಾನ್ಸರ್ ಗೆ ಏಡಿ ಒಳ್ಳೆಯ ಔಷಧಿಯಂತೆ. ಹಾಲೇಡಿಯು ಮೃದುವಾಗಿರುತ್ತದೆ. ಇದರ ಕಾಲುಗಳನ್ನು ಮುರಿದರೆ ಹಾಲಿನಂತೆ ದ್ರವ ಬರುತ್ತದೆ. ಆದ್ದರಿಂದಲೇ ಇದು ಹಾಲೇಡಿ. ತುಂಬ ಮೃದುವಾದ ಇದನ್ನು ಬಾಣಂತಿಯರಿಗೆ ಔಷಧಿಯಾಗಿಯೂ ಉಣಿಸುವರು. ಹಾಲೇಡಿ ತಿಂದರೆ ಬಾಣಂತಿಯರಲ್ಲಿ ಹಾಲು ಹೆಚ್ಚುವುದು ಎಂದು ನಂಬುವರು. ಹುಲ್ಲೇಡಿ ಸಣ್ಣದು. ಗದ್ದೆಗಳಲ್ಲೂ ಕೆರೆಗಳಲ್ಲೂ ಸಿಗುತ್ತದೆ. ಅಷ್ಟೇನೂ ಮೃದವೂ ಅಲ್ಲ ಗಟ್ಟಿಯೂ ಅಲ್ಲ.
ಏಡಿ ಕಷಾಯ ತುಂಬ ರುಚಿಯಾಗಿರುತ್ತದೆ. ಏಡಿಗಳನ್ನು ಹಿಡಿದು ತಂದು ಕಾಲು ಮುರಿದು ಅದರ ಹೊಟ್ಟೆಯನ್ನು ತುದ್ಧ ಮಾಡಿ ಚೆನ್ನಾಗಿ ಕುದಿಸುವರು. ಹೀಗೆ ಕುದಿದ ಮೇಲೆ ಕೆನೆ ಮೇಲೆ ಎಣ್ಣೆಯಂತೆ ಬರುವುದು. ಇದರ ಕಾಲುಗಳು ದೇಹದ ಕವಚ ಎಲ್ಲವನ್ನು ಚೆನ್ನಾಗಿ ಜಜ್ಜಿ ಕುದಿಸಿರುವುದರಿಂದ ಅದರ ದೇಹದ ರಸೌಷಧವೆಲ್ಲ ಹದವಾಗಿ ಹೆಪ್ಪುಗಟ್ಟಿ ಬರುವುದು. ಇದನ್ನು ಬಟ್ಟಿಯಿಂದ ಸೋಸಿ ಟೊಮಟೊ, ಕೊತ್ತಂಬರಿ, ದನಿಯಾ, ಮೆಣಸು, ಹುಣಸೆಹಣ್ಣು, ಕೊಬ್ಬರಿ ಹಾಕಿ ಮತ್ತೆ ಕುದಿಸುವರು. ಇದೇ ಏಡಿ ಕಷಾಯ. ಶೀತಜ್ವರಕ್ಕೆಲ್ಲ ಇದು ಅತ್ಯುತ್ತಮ ಔಷಧ ಎಂದು ಮಕ್ಕಳಿಗೆ ಕುಡಿಸುವರು.
ಕಪ್ಪೆಗಳು: ನಾಲ್ಕು ಬಗೆಯ ಕಪ್ಪೆಗಳನ್ನು ಹಂಪಿ ಜನಪದ ಗುರುತಿಸುತ್ತದೆ. ಕಪ್ಪೆಯನ್ನು ಹೆಣ್ಣಿನ ರೂಪಕವಾಗಿಯೂ ಕಾಣುವರು. ಮಂಡೋದರಿ, ಮಂಡೋಕುಪನಿಷತ್ತುಗಳ ಹಳೆಯ ಕಥೆಗಳಿವೆ. ಕಪ್ಪೆಗಳು ಮಳೆ ತರಿಸುತ್ತವೆ ನಂಬಿಕೆ ಇದೆ. ಕಪ್ಪೆಗಳಿಗೆ ಮದುವೆ ಮಾಡಿಸುವುದು ಮಳೆ ಬರಲೆಂದು. ಹೆಬ್ಬುಗಪ್ಪೆ, ವಂಡರುಗಪ್ಪೆ, ಬಿಳಿಕಪ್ಪೆ, ಸಾದಾಕಪ್ಪೆಗಳು ಹಂಪಿ ಪರಿಸರದಲ್ಲಿವೆ. ಹೆಬ್ಬುಗಪ್ಪೆ ಬಾರಿ ಗಾತ್ರದ್ದು. ನೀರಿನ ಬದಿಯಲ್ಲಿ ಬಿದ್ದಿರುತ್ತದೆ. ವಂಡರುಗಪ್ಪೆ ಕಲ್ಲುಸಂದುಗಳಲ್ಲಿ ಕೂತು ಗೊಟ್ರುಕ್ ವಟ್ರುಕ್ ಎಂದು ಸದ್ದು ಮಾಡುತ್ತಿರುತ್ತದೆ. ಇದುಕೂಗಿದರೆ ಮಳೆ ಬರುತ್ತದೆ ಎಂದು ನಂಬುವರು. ಕಪ್ಪೆಗಳು ಹಾವಿಗೆ ಒಳ್ಳೆಯ ಆಹಾರ. ಮಳೆಗಾಲದಲ್ಲಿ ಕಪ್ಪೆಗಳ ಮೇಳ ಹಳ್ಳಿಗಳೆ ಮೊಳಗುವಂತೆ ಮಾಡಿಬಿಟ್ಟಿರುತ್ತದೆ. ಇದು ಸಮೃದ್ಧಿಯ ಬೆಳೆಯ ಸಂಕೇತವಂತೆ. ದೇವಲೋಕವೇ ಕಪ್ಪೆಗಳ ತಮಟೇ ಮೇಳಕ್ಕೆ ತಲೆಬಾಗುತ್ತಂತೆ. ಕಂದು ಗೆಂಪು, ಬೂದಿ ಬಿಳಿಕಪ್ಪೆಗಳು ಕೂಡ ಕಂಡುಬರುತ್ತವೆ.
ಮೊಸಳೆ: ಮೊಸಳಯ್ಯನ ಗುಡ್ಡವೊಂದು ಹಂಪಿಯಲ್ಲಿದೆ. ಚಿಕ್ಕಗಾತ್ರದ ಮೊಸಳೆಗಳು ಜಲಚರಗಳನ್ನೆ ನಂಬಿ ಬದುಕಿವೆ. ಮನುಷ್ಯರ ಮೇಲೆ ದಾಳಿ ಮಾಡುವ ಪ್ರಸಂಗಗಳು ಕೇಳಿ ಬಂದಿಲ್ಲ. ದಾರಿ ತಪ್ಪಿ ಕಾಲುವೆಗಳಿಗೆ ಬಂದ ಮೊಸಳೆಯನ್ನು ಸುಮ್ಮನೆ ಬಿಡುವುದಿಲ್ಲ. ಮೊಸಳೆಯನ್ನು ಕೂಡ ದೈವಿಕವಾಗಿ ಕಾಣುವುದಿದೆ. ನೀರು ನಾಯಿ ಅಪರೂಪಕ್ಕೆ ನದಿಯಲ್ಲಿ ಕಂಡು ಬರುತ್ತವೆ. ತುಂಗಭದ್ರಾ ನದಿಯಲ್ಲಿ ಇವು ಆಗಾಗ ಕಾಣಿಸಿಕೊಳ್ಳುತ್ತವೆ. ನೀರು ನಾಯಿ ಮುಂಗುಸಿಯಂತೆ ಕಾಣುವ ಪ್ರಾಣಿ ಇದೊಂದು ವಿಚಿತ್ರ ಜೀವಿ ಎಂಬ ಕಲ್ಪನೆಗಳು ಜನಪದರಲ್ಲಿವೆ. ಇದನ್ನೇನು ಬೇಟೆ ಆಡುವುದಿಲ್ಲ. ಆಮೆಗಳು ಹಂಪಿಯ ಪರಿಸರದಲ್ಲಿ ಆದಿ ಕಾಲದಿಂದಲೂ ನೆಲೆಕಂಡುಕೊಂಡಿವೆ. ಮೂರು ಬಗೆಯ ಆಮೆಗಳಿವೆ ಎಂದು ಜನ ಗುರುತಿಸುವರು. ತಾಬಲಿ, ಟಿಸುಮುರುಗ, ಆಲುವೆ ಎಂಬ ಈ ಆಮೆಗಳು ಮಾಂಸಕ್ಕಾಗಿ ಅಷ್ಟೇನು ಬಲಿ ಆಗುವುದಿಲ್ಲವಾದರೂ ಔಷಧಿಯ ಬೇರೆ ಬೇರೆ ಉದ್ದೇಶಗಳಿಗೆ ಕ್ರೂರವಾಗಿ ಬೇಟೆಗೀಡಾಗುತ್ತವೆ. ಬಂಗಾಳದಿಂದ ಬರುವ ಬೇಟೆಗಾರರು ಆಮೆಗಳನ್ನು ಹಿಡಿಯುವರು. ಇವರು ಹಿಡಿಯುವುದು ವಿಶೇಷವಾಗಿ ಒಂದು ಟನ್ ತೂಕದಷ್ಟಿರುವ ಆಲುವ ಎಂಬ ಆಮೆಗಳನ್ನು. ಇದರ ಕವಚ ಬಾಲ ಮೂತಿ ಕಾಲುಗಳನ್ನು ಕತ್ತರಿಸಿಕೊಂಡು ಅದರ ಮಾಂಸವನ್ನು ಬಿಟ್ಟುಬಿಡುವರು. ಅವುಗಳನ್ನು ಪುಡಿ ಮಾಡಿ ಕುದಿಸಿ ಎಣ್ಣೆ ತೆಗೆದು ಔಷಧಿಗೆ ಬಳಸುವರಂತೆ. ಬಿಸಾಡಿದ ಮಾಂಸವನ್ನು ಸ್ಥಳೀಯರು ಬಳಸುವರು. ಅತ್ಯಂತ ಕಡಿಮೆ ಸಂಖ್ಯೆಯಲ್ಲಿ ಇವು ಇವೆ ಎನ್ನುವರು. ಇವುಗಳು ಸುಲಭವಾಗಿ ಬೇಟೆಗೆ ಸಿಗುವುದಿಲ್ಲವಂತೆ. ಟಿಸುಮುರಗ ಐದರಿಂದ ಹತ್ತು ಕೇಜಿ ತೂಕವಿರುವಂತದ್ದು. ಮಾಂಸಕ್ಕಾಗಿ ಬೇಟೆ ಆಡುವರು. ತಾಬಲಿ ಹೊಳೆ ಬಂದಾಗ ಹೆಚ್ಚು ಸಿಗುತ್ತದೆ. ಸೀಗಡಿಗಳು ಕೂಡ ಜನಪ್ರಿಯವಾಗಿದೆ. ಇವುಗಳಲ್ಲಿ ಬಣ್ಣದ ಸೀಗಡಿ ವಿಶೇಷವಾಗಿದೆ. ಇದರ ಕೈಕಾಲುಗಳು ಬಹಳ ಉದ್ದ, ನವಿಲು ಬಣ್ಣದಂತೆಯೂ ಕಾಣುವುದು. ಹತ್ತಾರು ಬಗೆಯ ಎಲ್ಲ ವರ್ಣಗಳು ಈ ಸೀಗಡಿಗಿವೆ. ಅತ್ಯಾಕರ್ಷಕವಾದದ್ದು. ಸಣ್ಣಸೀಗಡಿಗಳು ಕೆರೆಯಲ್ಲಿ ಸಿಗುತ್ತವೆ. ಮಿಶ್ರಬಣ್ಣದ ದಪ್ಪ ಸೀಗಡಿ ತುಂಗಭದ್ರಾ ನದಿಯಲ್ಲಿ ಅಪರೂಪಕ್ಕೆ ಸಿಗುವುದು. ಇದು ಸಿಕ್ಕರೆ ಅದೃಷ್ಟವಂತೆ. ನದಿಯ ಪೊಟರೆಗಳ ಆಳದಲ್ಲಿ ಬಚ್ಚಿಟ್ಟುಕೊಂಡಿರುತ್ತದೆ. ಹೀಗೆ ಒಟ್ಟಾರೆ ಹಂಪಿಯ ಜಲಚರಗಳನ್ನು ಗಮನಿಸಬಹುದು. ಹಂಪಿಯ ಜನಪದರು ಈ ಜಲಜೀವಿಗಳನ್ನು ತಮ್ಮ ಅಸ್ತಿತ್ವಕ್ಕೆ ತಕ್ಕಂತೆ ಕಂಡುಕೊಂಡಿದ್ದಾರೆ. ಒಣ ಮೀನಿಗೂ ಕೆರೆಗಳಲ್ಲಿ ಪುಟ್ಟಮೀನುಗಳನ್ನು ಹಿಡಿದು ಮಾರಾಟ ಮಾಡುವರು.
ಉರಗ: ಉರಗಗಳು ಪೂರ್ಣಪ್ರಮಾಣದ ಜಲಚರಗಳಲ್ಲ. ಉರಗ ಜಾನಪದ ಎಂದೇ ಈ ಬಗೆಯ ಜೀವಿಗಳನ್ನು ಗುರುತಿಸಬಹುದು. ಆದರೆ ಉರಗಗಳಲ್ಲಿ ಅನೇಕವು ಉಭಯ ವಾಸಿಗಳು. ಹಾಗಾಗಿ ಜಲಚರ ಜಾನಪದದ ಜೊತೆಯಲ್ಲೇ ಉರಗಗಳ ವಿವರಗಳನ್ನು ಜೋಡಿಸಲಾಗಿದೆ. ಹಂಪಿಯು ಪ್ರಾಚೀನ ಭೂ ಪದರುಗಳಲ್ಲಿ ಒಂದು. ಭೂಮಿಯ ಮೇಲಿನ ವಿಶಿಷ್ಟ ಜೀವಿಗಳಾದ ಉರಗಗಳು ಜೀವಜಾಲದ ಆದಿಕಾಲದ ಜೀವಿಗಳಾಗಿದ್ದವು. ರೋಗ ತರುವ ನೆನ್ನೆ ಮೊನ್ನೆಯ ಕೃಷಿ ಕೀಟಗಳಂತೆ ಇವು ಹುಟ್ಟಿಕೊಂಡವಲ್ಲ. ಮನುಷ್ಯ ಹುಟ್ಟುವ ಲಕ್ಷಾಂತರ ವರ್ಷಗಳ ಪೂರ್ವದಲ್ಲಿಯೆ ಉರಗಗಳು ಜನ್ಮವೆತ್ತಿ ಪರಿಸರದ ಅನೇಕ ಸವಾಲುಗಳನ್ನು ಎದುರಿಸಿ ಈ ಕಾಲದ ವಿಕಾಸ ಪ್ರಕ್ರಿಯೆಯಲ್ಲೂ ತಮ್ಮ ಅಸ್ತಿತ್ವವನ್ನು ಸಾಧಿಸಿಕೊಂಡಿವೆ. ಇಡೀ ಭೂ ಮಂಡಲವನ್ನು ವ್ಯಾಪಿಸಿದ್ದ ಉರಗಗಳು ಖಂಡಾಂತರ ಚಲನೆಯಲ್ಲಿ ಭಿನ್ನ ಪರಿಸರಕ್ಕೆ ಹೊಂದಿಕೊಂಡು ರೂಪಾಂತರ ಹೊಂದಿವೆ. ಉರಗಗಳು ಬಹು ನಿಗೂಢ ವಾಸದ ನೆಲೆಗಳನ್ನು ಕಂಡುಕೊಂಡು ಮನುಷ್ಯನ ಶಬ್ಧತರಂಗಗಳನ್ನು ಗುರುತಿಸಿಯೇ ಬಹು ಬೇಗನೆ ಕಣ್ಮರೆಯಾಗಿ ಬಿಡಬಲ್ಲ ಚಾಣಾಕ್ಷತೆಯನ್ನು ಗಳಿಸಿಕೊಂಡಿವೆ. ಹಂಪಿ ಪರಿಸರವು ನಾಗಾರಾಧನೆಗೆ ಒಂದು ಕಾಲಕ್ಕೆ ಪ್ರಸಿದ್ಧ ಭೂಮಿಕೆಯಾಗಿತ್ತು. ಮಹಾನವಮಿ ದಿಬ್ಬದ ಹಿಂಭಾಗದ ಬೆಟ್ಟ ಗುಡ್ಡಗಳಲ್ಲಿ ಆಳೆತ್ತರದ ನಾಗಶಿಲ್ಪಗಳಿವೆ. ನಾಗ ಪಂಥದ ಕುರುಹುಗಳು ಸಾಕಷ್ಟಿವೆ. ಅರಮನೆಯ ಒಳಾಂಗಣದಲ್ಲೆ ನಾಗರ ಎಡೆಯ ಶಿಲ್ಪದಲ್ಲಿ ಅಲಂಕೃತವಾದ ಎತ್ತರದ ಗೋಡೆ ಇದೆ. ವಿಶ್ವ ಪರಂಪರೆಯ ಗ್ರಾಮಗಳ ಯಾವ ಮನೆಗೆ ಹೋದರೂ ನಾಗರಕಲ್ಲುಗಳು ಬಹಳ ಸಾಮಾನ್ಯವಾಗಿ ಕಾಣುತ್ತವೆ. ಊರ ಮುಂದಿನ ಯಾವುದೆ ಗುಡಿಗಳಿಗೂ ಹೊಂದಿಕೊಂಡಂತೆ ನಾಗರಕಲ್ಲುಗಳು ಕೂಡಿಕೊಂಡಿವೆ. ನಾಗರ ಪಂಚಮಿಯ ಹಬ್ಬ ಜನಪ್ರಿಯವಾಗಿದೆ. ಹುತ್ತಕ್ಕೆ ಹಾಲೆರೆದು ಪೂಜಿಸುವ ಆಚರಣೆ ಜೀವಂತವಾಗಿದೆ. ನಾಗಮ್ಮನ ಗುಡಿ ಹಂಪಿಯ ಕೇಂದ್ರದಲ್ಲೇ ಇದೆ. ನಾಗದೇವತೆಯ ಪ್ರಾಚೀನ ಗುಡಿ ಇದು. ಈಗ ಅದು ಜನಪದರ ಬಾಯಲ್ಲಿ ನಾಗಮ್ಮನ ಗುಡಿಯಾಗಿ ಪರಿವರ್ತನೆಗೊಂಡಿದೆ. ಆದರೆ ಈ ಪ್ರಾಚೀನ ನಾಗದೇವತೆಯ ಗುಡಿ ಯಾವ ಪೂಜೆಯೂ ಇಲ್ಲದೆ ಗಿಡ ಬಳ್ಳಿಗಳಿಂದ ಆವೃತ್ತವಾಗಿದೆ.
ಹಂಪಿಯ ಪರಿಸರದಲ್ಲಿ ನಾಗಪರಂಪರೆಗೆ ವಿಶೇಷ ಮಹತ್ವವಿದೆ. ನಾಗಾರ್ಜುನನ ಅನುಯಾಯಿಗಳು ಹಂಪಿಯಲ್ಲಿದ್ದರೆಂಬ ಅಭಿಪ್ರಾಯವಿದೆ. ಬೌದ್ಧಧರ್ಮದ ಮಹತ್ವದ ನೆಲೆಗಳಲ್ಲಿ ಹಂಪಿಯೂ ಒಂದಾಗಿತ್ತು. ನಾಗದೇವತೆಯ ಕಲ್ಪನೆಯು ಮಾತೃದೇವತೆಯರ ನಡುವೆಯೇ ಬಹಳ ಶಕ್ತಿಶಾಲಿ ದೇವತೆ. ಹಾವುಗಳನ್ನು ಹೀಗೆ ದೇವಿಯಾಗಿ ಕಾಣುವುದರ ಜೊತೆಯಲ್ಲೆ ಕಾಳಿಂಗಸರ್ಪವನ್ನು ಮಹಾಕಾಳಿಯ ಜೊತೆ ಸಮೀಕರಿಸುವರು. ಶ್ರೀಕೃಷ್ಣ ಕಾಳಿಂಗ ಸರ್ಪವನ್ನು ಮಣಿಸಿದ ವೀರಕಥೆಯೂ ಇದೆ. ಶಕ್ತಿ ದೇವತೆಗಳ ವಿವಿಧ ರೂಪದಲ್ಲಿ ನಾಗರಹಾವು ರೂಪಾಂತರಗೊಂಡು ನಂತರ ನಾಗಪ್ಪನಾಗಿ ಪುರುಷಾವತಾರ ಹೊಂದಿರುವುದು ಲಿಂಗಸಂಬಂಧಿ ಲಿಂಗಾಯತರ ಪ್ರಕ್ರಿಯೆಯನ್ನೆ ಹೇಳುತ್ತದೆ. ’ಕಲ್ಲುನಾಗರ ಕಂಡರೆ ಹಾಲ ನೆರೆವರು ದಿಟದ ನಾಗರ ಕಂಡರೆ ಕೊಲ್ಲೆಂಬರಯ್ಯ’ ಎಂಬ ಮಾತು ಹಲವು ಅರ್ಥಗಳಿಗೆ ಎಡೆಯಾಗುತ್ತದೆ. ದಿಟದ ನಾಗ ಎಂದರೆ ಭಕ್ತನೊ ಭವಿಯೊ, ಯೋಗಿಯೊ ಬೌದ್ಧ ಮುನಿಯೊ ಯಾರೆಂಬುದು ನಿಗೂಢವಾಗಿಯೆ ಉಳಿಯುತ್ತದೆ. ಶಬ್ಧ ಸಹ ಅರ್ಥ ತೆಗೆದುಕೊಂಡರೆ ನಿಜವಾದ ಹಾವು ವಿಷಕಾರಿಯೇ ಎಂಬುದನ್ನು ಬಿಂಬಿಸುತ್ತದೆ. ಇವೆಲ್ಲ ಸಂಗತಿಗಳನ್ನು ಹಂಪಿ ಜನಪದವು ತನ್ನ ಸ್ಥಳೀಯ ಅವ್ಯಕ್ತ ಪರಂಪರೆಯಲ್ಲು ಹುದುಗಿಸಿಕೊಂಡಿದೆ. ಮಧ್ಯಕಾಲೀನ ಸಮಾಜದ ಪುರುಷ ಪ್ರಭುತ್ವವು ನಾಗದೇವತೆಯಲ್ಲಿ ತನ್ನ ರೂಪವನ್ನು ಸ್ಥಾಪಿಸಿದ ಮೇಲೆ ನಾಗಪ್ಪನೆ ಹೆಸರಿನ ಸ್ಥಳೀಯ ದೈವಗಳು ವಿಸ್ತರಿಸಿದವು. ಹಂಪಿ ಪರಿಸರದಲ್ಲಿ ನಾಗದೇವತೆ ಮರೆಯಾಗಿ ನಾಗಪ್ಪ ಸರ್ಪವಾಗಿ ಕಾಳಿಂಗನಾಗಿ ಕಾಣುವುದಿದೆ. ಕಾಳಿಂಗ ಎಷ್ಟೊಂದು ಬಲಶಾಲಿ ದೈವವಾಗಿ ರೂಪಾಂತರಗೊಂಡಿದೆ ಎಂದರೆ ಅದು ನಿಧಿಕಾಯುವ ಮಟ್ಟಿಗೆ ಬದಲಾಗಿ ಶಕ್ತಿ ಪಡೆದುಕೊಂಡಿದೆ. ಹೆಂಗಸರು ಪೂಜಿಸುವ ಹುತ್ತದ ನಾಗಪ್ಪನೂ ಮಹಿಳೆಯರಿಗೆ ಗೊತ್ತೇ ಆಗದಂತೆ ಅವರ ಮಹಿಳಾ ದೈವವನ್ನು ಮರೆಸಿಬಿಟ್ಟಿದ್ದಾನೆ. ಈ ಹಿನ್ನೆಲೆಗಳನ್ನೆಲ್ಲ ಗಮನಿಸಿ ಹಂಪಿ ಪರಿಸರದಲ್ಲಿರುವ ಮುಖ್ಯ ಹಾವುಗಳ ಸಂಬಂಧವನ್ನು ವಿಶ್ಲೇಷಿಸಬಹುದು. ಕೆಲವು ಹಾವುಗಳ ಸ್ಥಳೀಯ ವಿವರ ಕೆಳಕಂಡಂತಿದೆ.
೧. ಬೆಂಜರಿ ಹಾವು  ೨. ಕುರುಡು ಬೆಂಜರಿ ಹಾವು  ೩. ರಕ್ತಮಂಡಲ ಹಾವು  ೪. ಕೊಳಕು ಮಂಡಲ ಹಾವು  ೫. ನೂಲಿ ಹಾವು  ೬. ಹಸಿರಾವು  ೭. ಮಿಡಿನಾಗರ  ೮. ನಾಗರಹಾವು  ೯. ಕೆರೆ ಹಾವು  ೧೦. ಮಣ್ಣು ಮುಕ್ಕನ ಹಾವು ೧೧. ಹೆಬ್ಬಾವು ೧೨. ಎರಡು ತಲೆ ಹಾವು ೧೩. ನೀರಾವು.
ಇವಿಷ್ಟು ಸಾಮಾನ್ಯ ಹಾವುಗಳು. ಎಲ್ಲ ಹಾವುಗಳನ್ನೂ ಗುರುತಿಸಲು ಆಗಿಲ್ಲ. ಜನಪದರು ಈ ಹಾವುಗಳ ಬಗ್ಗೆ ಪ್ರಸ್ತಾಪಿಸುವುದೇ ಬೇಡ ಎನ್ನುತ್ತಾರೆ. ಹಾವುಗಳ ವಿಚಾರ ಮಾತನಾಡಿದರೆ ಕನಸಿಗೆ ಅವು ಬರುತ್ತವೆ ಎಂಬ ನಂಬಿಕೆ ಇದೆ. ಹಾವುಗಳೆಲ್ಲ ಅಪಾಯಕಾರಿ ಎಂಬ ಸಾರಾಸಗಟು ಅಭಿಪ್ರಾಯವಿದೆ. ಹಾವು ಕಚ್ಚಿ ಸಾಯುವುದು ಒಳ್ಳೆಯ ಸಾವಲ್ಲವಂತೆ. ದೈವದ ಕೋಪಕ್ಕೆ ಒಳಗಾದ ಸಾವು ಅದು ಎಂಬ ಕಲ್ಪನೆಯಿದೆ. ಹಾವುಗಳನ್ನು ಕೊಲ್ಲಬಾರದು. ಅವು ತಪ್ಪಿಸಿಕೊಂಡರೆ ಕಾದಿದ್ದು ಕಚ್ಚಿ ಸೇಡು ತೀರಿಸಿಕೊಳ್ಳುತ್ತವೆ ಎಂಬ ಸಾಮಾನ್ಯ ನಂಬಿಕೆ ಇಲ್ಲೂ ಕೂಡ ಇದೆ. ಹಾವು ಕಡಿದಾಗ ಹಲಗಲಿ ಮರದ ಎಲೆ ಅರೆದು ಚಕ್ಕೆಯನ್ನು ಪುಡಿ ಮಾಡಿ ಹಾಲಲ್ಲಿ ಸಾಧ್ಯವಾದರೆ ಮೇಕೆ ಹಾಲಲ್ಲಿ ಕಲಸಿ ಹಚ್ಚುವರು. ವಿಷಕಾರಿ ಹಾವು ಕಚ್ಚಿದಾಗ ಹಚ್ಚಬಹುದಾದ ತೊಪ್ಪಲಿನ ಗಿಡಗಳನ್ನು ಸಾಮಾನ್ಯವಾಗಿ ತೋರಿಸುವುದಿಲ್ಲ. ಹಾಗೆ ತೋರಿದರೆ ಅಪಾಯ ಎಂಬ ನಂಬಿಕೆ ಇದೆ. ಕೋಳಿಗಳ ಹಿಂಬದಿಯನ್ನು ಹಾವು ಕಚ್ಚಿದ ಜಾಗಕ್ಕೆ ಒತ್ತಿ ಹಿಡಿದು ಕೋಳಿಯು ವಿಷ ಹೀರಿಕೊಳ್ಳುವಂತೆ ಮಾಡಿ ವಿಷ ತೆಗೆಯುವರು. ಅನೇಕ ಗಿಡಮೂಲಿಕೆಗಳ ಕಷಾಯವನ್ನು ಕುಡಿಸುವರು. ಜನಪದರು ಅಂತಹ ಯಾವ ಮಸ್ತು ವಿವರವನ್ನೂ ತೋರದೆ ಹೋದದ್ದರಿಂದ ಆ ವಿವರವನ್ನು ಇಲ್ಲಿ ಕೊಡಲಾಗುತ್ತಿಲ್ಲ. ಹಾವುಗಳ ಹೆಸರನ್ನೇ ಕರೆಯಬಾರದು ಎಂಬ ನಿಷೇಧ ಇರುವಾಗ ಉಳಿದಂತೆ ಅವುಗಳ ಒಳ ವಿವರವನ್ನು ಪಡೆಯುವುದು ಬಹಳ ಕಷ್ಟವೇ. ಸಿಕ್ಕಷ್ಟು ವಿವರಗಳಲ್ಲಿ ಮೇಲೆ ಹೆಸರಿಸಿದ ಒಂದೊಂದು ಹಾವುಗಳ ಜನಪದ ವಿವರವನ್ನು ಗುರುತಿಸುವ.
ಬೆಂಜರಿ ಹಾವು: ಮಚ್ಚೆಗಳಿರುವ ಹಾವು. ಅಪಾಯಕಾರಿಯಾದುದು. ಇದು ಕಚ್ಚಿದರೆ ಮೈಯೆಲ್ಲ ಉರುಪಾಗುತ್ತದೆ. ನವೆಯೂ ಉಂಟಾಗುತ್ತದೆ. ಹೊಲಗಳಲ್ಲಿ ಹಿತ್ತಿಲುಗಳಲ್ಲಿ ಸಾಮಾನ್ಯವಾಗಿ ಸಂಜೆ ವೇಳೆ ಈ ಹಾವು ಕಾಣಿಸಿಕೊಳ್ಳುತ್ತದೆ. ಕುರುಡು ಬೆಂಜರಿ ಕೂಡ ಬೆಂಜರಿ ಹಾವಿನ ಸಹೋದರಿ ಸಂಬಂಧಿ. ಕಸಕಡ್ಡಿ ಪೊದೆಗಳಲ್ಲಿ ಕಸದಂತೆ ಸುತ್ತಿಕೊಂಡು ಬಿದ್ದಿರುತ್ತದೆ. ಕಣ್ಣು ಕಾಣದ ಕುರುಡನಂತೆ ಇದು ತೆವಳಾಡುತ್ತಿರುತ್ತದೆ. ಹಾಗಾಗಿ ಇದಕ್ಕೆ ಕುರುಡು ಬೆಂಜರಿ ಹಾವು ಎಂಬ ಹೆಸರಾಗಿದೆ. ರಕ್ತಮಂಡಲ ಹಾವು ರಕ್ತ ಕಾರುವಂತೆ ಮಾಡುತ್ತದೆ. ಇದು ಕಚ್ಚಿದ ಕೆಲವೇ ಕ್ಷಣಗಳಲ್ಲಿ ಬಾಯಿ ಮೂಗು ಕಣ್ಣು ಉಗುರುಗಳೆಲ್ಲೆಲ್ಲ ರಕ್ತ ಜಿನುಗತೊಡಗಿ ಹೆಪ್ಪುಗಟ್ಟಿದ ರಕ್ತವನ್ನೆ ಕಾರಿ ಸಾಯಬೇಕಾಗುತ್ತದೆ. ಅತ್ಯಂತ ಭಯಾನಕ ಸಾವು ತರುವ ಹಾವೆಂದು ಇದರ ಬಗ್ಗೆ ವಿಶೇಷ ಎಚ್ಚರವನ್ನು ವಹಿಸುವರು. ನೂಲಿ ಹಾವು ತೆಳ್ಳಗಿದೆ. ನೆಗೆದು ಬರುವಂತದು. ಯಾವಾಗಲೂ ಮರಗಳ ಮೇಲೆಯೆ ಇರುತ್ತೆ. ಮರದಿಂದ ಮರಕ್ಕೆ ಹಾರಿ ಹೋಗಬಲ್ಲದ್ದು.  ವೇಗವಾಗಿ ಚಲಿಸುತ್ತದೆ. ಕಚ್ಚಿದರೆ ಸಾಯುವರು. ಹೀಗಾಗಿ ಮರ ಏರಿ ಸೊಪ್ಪು ಸೌದೆ ಕಡಿಯುವಾಗ ಮೊದಲೇ ಈ ಹಾವಿನ ಬಗ್ಗೆ ಎಚ್ಚರ ವಹಿಸುವರು. ಹಂಪಿಯ ಗಿಡ ಮರಗಳಲ್ಲಿ ಈ ಹಾವು ಇದ್ದೇ ಇರುತ್ತದೆ ಎಂಬ ಭಯವಿದೆ. ಹಸಿರಾವು ನೂಲಿಹಾವಿನ ಇನ್ನೊಂದು ಪ್ರಭೇದ. ಸಣ್ಣ ಹಸಿರು ಬಳ್ಳಿಯಂತೆ ಹಸಿರು ಗಿಡ ಮರಗಳಲ್ಲಿ ಆಶ್ರಯ ಪಡೆದಿರುವ ಹಾವಿದು. ಕಚ್ಚಿದರೆ ಸಾಯುವುದಿಲ್ಲ. ಆದರೂ ಕಚ್ಚಿಸಿಕೊಂಡ ಭಯಕ್ಕೇ ಸಾಯುವರೆಂಬ ಎಚ್ಚರ ವಹಿಸುವರು.
ನಾಗರಹಾವು: ಇವುಗಳು ಉಳಿದೆಲ್ಲ ಹಾವುಗಳಿಗಿಂತಲೂ ಭೀಕರ ಪರಿಣಾಮ ಉಂಟುಮಾಡಬಲ್ಲವು. ಇವುಗಳನ್ನು ಹೊಡೆಯಲು ಎಲ್ಲರೂ ಮುಂದಾಗಲು ಸಾಧ್ಯವಿಲ್ಲ. ನಾಗರಮಚ್ಚೆ ಇರುವವರನ್ನು ಕಂಡರೆ ಈ ಹಾವುಗಳೇ ಮರೆಯಾಗುತ್ತವಂತೆ. ವಿಷದ ಹಾವುಗಳ ಪೊರೆಯನ್ನು ಜೂಜಾಡುವ ಕೋಳಿಗಳಿಗೆ ತಿನ್ನಿಸಿದರೆ ಹೋರಾಡುವ ರೋಷ ಹೆಚ್ಚುವುದೆಂದು ಹೇಳುವರು. ನಾಗರ ಹಾವುಗಳು ಹಂಪಿಯಲ್ಲಿ ಹೇರಳವಾಗಿವೆ. ಹಂಪಿಯ ಪಾಳು ಮಂಟಪಗಳಲ್ಲಿ ಅಲ್ಲಲ್ಲೆ ಕಲ್ಲು ಸರಿಸಿ ಸಲೀಸಾಗಿ ನೋಡಬಹುದು. ವಿಪರೀತವಾಗಿ ಹಂಪಿಯ ಬೆಟ್ಟಗುಡ್ಡಗಳಲ್ಲಿ ನಾಗರಹಾವುಗಳಿವೆ. ನೈಸರ್ಗಿಕ ಶತ್ರುಗಳು ನಾಗರ ಹಾವುಗಳಿಗೆ ಇಲ್ಲವೇ ಇಲ್ಲ ಎನ್ನಬಹುದು. ದೊಡ್ಡ  ನಾಗರಹಾವನ್ನು ಕಂಡಾಗ ಭಕ್ತಿಯಿಂದ ಕೈ ಮುಗಿದು ದೇವರ ದರ್ಶನ ಎಂದು ಹೇಳುವುದೂ ಉಂಟು. ವಿಷ್ಣು ಏಳು ಎಡೆ ಸರ್ಪಗಳ ಮೇಲೆ ಮಲಗಿರುವ ಶಿಲ್ಪ ಸಾಕ್ಷ್ಯ ಮೈ ಜುಂ ಎನಿಸುವಂತಿದೆ. ಹೀಗಾಗಿ ನಾಗರಹಾವನ್ನು ಯಾರೂ ಹೊಡೆಯಲು ಬಯಸುವುದಿಲ್ಲ. ಸರ್ಪದೋಷ ಎಂಬ ನಂಬಿಕೆಯೂ ನಾಗರಹಾವಿನ ವಿಷಯದಲ್ಲಿದೆ. ಸರ್ಪದೋಷ ಕಳೆಯಲು ಮಾಟಮಂತ್ರದ ಆಚರಣೆಗಳೂ ಇವೆ. ಬಸುರಿ ಹೆಂಗಸರ ಸೂತಕದಿಂದ ನಾಗರಹಾವುಗಳು ಬಂದು ಮೂಲೆ ಸೇರುತ್ತವೆ ಎಂಬ ನಂಬಿಕೆಯೂ ಇದೆ. ಆ ಬಸುರಿಗೆ ಹೆರಿಗೆ ಆಗುವ ತನಕ ಅದು ಬೇರೆ ಎಲ್ಲೂ ಹೋಗದು ಎಂದು ಹೇಳುವರು. ನಾಗಮಂಡಲದ ಕಥೆಯ ಬೇರೊಂದು ರೂಪ ಈ ನಂಬಿಕೆಯ ಹಿಂದಿರುವಂತಿದೆ.
ನಾಗರ ಹಾವು ಮನೆ ಒಳಗೆ ಬಂದರೆ ಕೆಲ ಕಾಲ ಮನೆ ಬದಲಾಯಿಸಬೇಕೆಂಬ ನಂಬಿಕೆ ಹಿಂದಿನ ಕಾಲದಲ್ಲಿತ್ತು. ಈಗ ಅದು ಚಾಲ್ತಿಯಲ್ಲಿಲ್ಲ. ಬದಲಿಗೆ ನಾಗಪ್ಪನ ಪೂಜೆ ಮಾಡಿಸಿದರಾಯಿತು, ಮನೆಯವರೆಲ್ಲ ಸ್ವಚ್ಛಗೊಂಡು ಮನೆಯನ್ನೆಲ್ಲ ಗುಡಿಸಿ ಸಾರಿಸಿ ಪೂಜೆ ಮಾಡಿ ’ಮುನಿ ’ ಮಾಡುವ ಒಂದು ಕ್ರಮ ಹಳೆ ಮೈಸೂರಿನ ಹಳ್ಳಿಗಳಲ್ಲಿದೆ. ಇದು ಫಲ ತುಂಬಿ ಬರಲಿ ಎಂಬ ಆಶಯದ ಪೂಜೆ. ಕೆಟ್ಟದ್ದನ್ನು ಮಾಡಿದ್ದರೆ ಕ್ಷಮಿಸು ಎಂಬುದರ ಆಶಯವೂ ಇದರಲ್ಲಿದೆ. ಇಂತಹ ಅಸಂಖ್ಯ ನಾಗಾರಾಧನೆಯ ಕ್ರಮಗಳಿವೆ. ಹಂಪಿ ಪರಿಸರವಂತು ನಾಗರ ಹಾವುಗಳ ಸಾಮ್ರಾಜ್ಯದಂತಿದೆ. ಮಿಡಿನಾಗರ ಹಾವು ಕಚ್ಚಿದ ಕೂಡಲೆ ವ್ಯಕ್ತಿ ಸಾಯುವನು ಎನ್ನುವರು. ವಾಸ್ತವದಲ್ಲಿ ಇದು ನಿಜವು ಹೌದು. ಕಾಳಿಂಗ ಸರ್ಪವನ್ನಂತು ಹೆಸರಿಸುವುದೇ ಬೇಡ ಎಂದು ಜನ ಮೌನ ವಹಿಸುವರು. ಕಾಳಿಂಗ ಸರ್ಪವು ಮನುಷ್ಯರಷ್ಟೇ ಎತ್ತರವಾಗಿ ನಿಂತು ವಿಷ ಕಾರುವುದಂತೆ. ಹಂಪಿ ಪರಿಸರದಲ್ಲಿ ಮಹಾ ಕಾಳಿಂಗಗಳ ಸರ್ಪಗಳಿವೆ ಎಂದು ಜನಪದರು ನಂಬುತ್ತಾರೆ. ಯಾರೊಬ್ಬರೂ ಕಣ್ಣಾರೆ ನೋಡಿದ್ದಾಗಿ ಹೇಳುವುದಿಲ್ಲ. ವೈಜ್ಞಾನಿಕವಾಗಿ ಕಾಳಿಂಗ ಸರ್ಪಗಳು ನಿತ್ಯಹರಿದ್ವರ್ಣದ ಕಾಡುಗಳಲ್ಲಿ ಮಾತ್ರ ಬದುಕಬಲ್ಲವು. ಕಾಳಿಂಗ ಅತ್ಯಂತ ಚುರುಕಾದ ಹಾವು. ಬಂಡೆಯ ಸಂದಿಯ ಕತ್ತಲಲ್ಲಿ ಅವು ಕಾಣಿಸುವುದೇ ಇಲ್ಲವೆಂದೂ ಅಕಸ್ಮಾತ್ ಅವುಗಳ ಸಮೀಪ ಸುಳಿದರೆ ಸಾವು ಒಂದರೆಗಳಿಗೆಯಲ್ಲೆ ಬಂದು ಹೊರಟು ಹೋಗಿರುತ್ತದೆ ಎಂದು ವಿವರಿಸುತ್ತಾರೆ. ಒಟ್ಟಿನಲ್ಲಿ ಹಂಪಿಯ ಜನಪದರು ತಮ್ಮ ಗತಕಾಲದ ಸಮುದಾಯಗಳ ಜೈವಿಕತೆಯ ಮೂಲಕ ಹೊತ್ತು ತಂದಿರುವ ಭಯದ ನೆನಪನ್ನು ವರ್ತಮಾನದಲ್ಲೂ ಕಾಣದ ಕಾಳಿಂಗಗಳ ಬಗ್ಗೆ ಇಟ್ಟುಕೊಂಡಿದ್ದಾರೆ.
ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಗತಕಾಲದ ಈ ಜೀವಿಗಳು ಅಳಿದುಳಿದಿರುವುದು ಆಶ್ವರ್ಯಕರವಾಗಿದೆ. ಕಮಲಾಪುರದ ಕೆರೆಯ ದಂಡೆಯ ರಸ್ತೆ ದಾಟುವಾಗ ಹೆಬ್ಬಾವುಗಳು ವಾಹನಗಳಿಗೆ ಸಿಕ್ಕಿ ಸತ್ತಿರುವ ಹಲವಾರು ಸಂದರ್ಭಗಳಿವೆ. ಹೆಬ್ಬಾವುಗಳು ಈಗ ಹಂಪಿ ಪರಿಸರದಲ್ಲಿರಲು ಬೇಕಾದ ಆಹಾರ ಹೇರಳವಾಗಿ ಸಿಗುವುದರಿಂದ ಅವು ತಮ್ಮ ಕಾಲವನ್ನು ಇನ್ನೂ ಉಳಿಸಿಕೊಂಡಿವೆ. ಜನ ಹೆಬ್ಬಾವುಗಳನ್ನು ಹೊಡೆದು ಸಾಯಿಸುವುದರಲ್ಲಿ ಹಿಂದೆ ಮುಂದೆ ನೋಡುವುದಿಲ್ಲ. ವಕ್ಕಲು ಸಮುದಾಯಗಳಿಗೆ ಹೆಬ್ಬಾವು ಉಪಕಾರಿಯಾಗಿದೆ. ಸಾಧಾರಣ ಗಾತ್ರದ ಹೆಬ್ಬಾವುಗಳು ಅಪಾಯಕಾರಿಯಲ್ಲ. ಬೃಹತ್ ಗಾತ್ರದ ಹೆಬ್ಬಾವಿಗೆ ಬೇಕಾದ ಪರಿಸರವೂ ಹಂಪಿಯದಲ್ಲ. ಮಣ್ಣುಮುಕ್ಕನ ಹಾವು ಮಣ್ಣಲ್ಲೆ ಸತ್ತಂತೆ ಬಿದ್ದಿರುತ್ತದೆ. ಮಣ್ಣಿನ ಬಣ್ಣವೇ ಅದರ ಮೈಬಣ್ಣವಾಗಿರುತ್ತದೆ. ಇನ್ನೇನೋ ತುಳಿದೇ ಬಿಟ್ಟೆವೇನೊ ಎನ್ನುವವರೆಗೂ ಹಾಗೆ ಮಣ್ಣಲ್ಲೇ ಮುದುರಿಕೊಂಡಿರುತ್ತದೆ. ತಕ್ಷಣ ಕದಲಿ ಗಾಬರಿ ಹುಟ್ಟಿಸುತ್ತದೆ. ಬಾರಿಗಾತ್ರದ ಹಾವೇನು ಅಲ್ಲ. ಇದು ಕಚ್ಚುವುದಿಲ್ಲ. ಆದರೆ ನೆಕ್ಕುತ್ತದೆ. ಹಾಗೆ ನೆಕ್ಕಿದ್ದರಿಂದಲೇ ಕಾಲು ಕೊಳೆಯ ತೊಡಗುತ್ತದೆ. ಕೊಳಕು ಮಂಡಲ ಹಾವಿನ ಒಳಜಾತಿಯ ಹಾವಿದು. ಕೊಳಕು ಮಂಡಲ ಹಾವು ನೇರವಾಗಿ ಕಚ್ಚುತ್ತದೆ. ನಿಧಾನ ದೇಹವೇ ಕೊಳೆಯಬಲ್ಲಷ್ಟು ಭಯಾನಕ ಕೇಡನ್ನು ಈ ಹಾವು ತರಬಲ್ಲದು. ಕೊಳಕು ಮಂಡಲ ಹಾವನ್ನು ಕೊಂದ ಮೇಲೆ ಅದರ ಇಡೀ ದೇಹವನ್ನು ಸುಡಬೇಕು. ಅದರ ಮುಳ್ಳು ಆಕಸ್ಮಾತ್ ತಾಕಿದರೂ ಕೊಳೆಯ ತೊಡಗುವುದು. ರಕ್ತಮಂಡಲದ ಮತ್ತೊಂದು ಕೊಳಕು ರೂಪ ಕೊಳಕು ಮಂಡಲದ ಹಾವು. ನಾಗರಹಾವನ್ನು ಕೊಂದ ಮೇಲೆ ಅದನ್ನು ಸಂಸ್ಕಾರ ಮಾಡಿ ಸುಡಬೇಕು ಎಂಬ ವೈಷ್ಣವ ನಂಬಿಕೆ ಹಂಪಿಯಲ್ಲು ಇದೆ.
ಕೇರೆ ಹಾವು: ಅಪಾಯಕಾರಿಯಲ್ಲ. ಬಹಳ ಉದ್ದವಾಗಿದ್ದು ಸುಂದರವಾಗಿದೆ. ಮಳೆಗಾಲದಲ್ಲಿ ಕೊಬ್ಬಿ ಬೆಳೆಯುತ್ತದೆ. ಕಪ್ಪೆಗಳು ಇದರ ಪ್ರಿಯವಾದ ಆಹಾರ. ಕೇರೆ ಹಾವು ವಿಷಕಾರಿಯಲ್ಲ. ವೇಗವಾಗಿ ಹರಿದು ಹೋಗಬಲ್ಲದು. ಕೇರೆ ಹಾವನ್ನೂ ಹಾವಾಡಿಗರು ಹಿಡಿದು ಇದರ ತುಪ್ಪವನ್ನು ಔಷಧಿಯಾಗಿ ಕೊಡುವರು. ಕಾಮಾಲೆ ರೋಗಕ್ಕೂ ಉಳುಕಿಗೂ ಬರುವುದಂತೆ. ಮಾಂಸವಾಗಿಯೂ ಕೇರೆ ಹಾವನ್ನು ಕೆಲವರು ತಿನ್ನುವರಂತೆ. ಎಲ್ಲೆಡೆ ಕಾಣಸಿಗುವ ಕೇರೆ ಹಾವು ತಟ್ಟನೆ ನಾಗರಹಾವಿನಂತೆ ಕಾಣುವುದಾದರೂ ಕೇರೆ ಹಾವು ಸೆಡೆ ತೆರೆಯಲಾರದು. ಬರಿಗೈಯಲ್ಲೆ ಸಲೀಸಾಗಿ ಹಿಡಿಯಬಹುದೆಂದು ಹಾವಾಡಿಗರು ಹೇಳುವರು. ಹಾವಾಡಿಗರು ಎಂತಹ ಹಾವುಗಳನ್ನೂ ಹಿಡಿದು ಅವುಗಳ ಹಲ್ಲು ಕೀಳಬಹುದು. ಪಶುಪಾಲಕ ಸಮಾಜದಂತೆ ಹಾವಾಡಿಗರು ಒಂದು ಕಾಲಕ್ಕೆ ಹಾವಾಡಿಸಿಕೊಂಡು ಜೀವಜಾಲದ ಸಂಬಂಧ ಸಾಧಿಸಿದ್ದರು. ಈ ಕಾಲದಲ್ಲಿ ಸಿನಿಮಾಗಳ ನಕಲಿಗಾಗಿ ಹಾವುಗಳನ್ನು ಬಾಡಿಗೆ ಕೊಡುವ ಮಟ್ಟಕ್ಕೆ ತಲುಪಿರುವ ಹಾವಾಡಿಗರ ಪುಂಗಿಗಳಿಗೆ ಯಾರೂ ತಲೆ ಆಡಿಸುವುದಿಲ್ಲ. ಹಾವು ಹಿಡಿದು ಆಡಿಸುವುದು ಅಪರಾಧ. ಹಂಪಿ ಪರಿಸರದಲ್ಲಿ ಈಗ ಹಾವಾಡಿಗರಿಲ್ಲ. ಇದ್ದರೂ ಹಾವಾಡಿಸುವುದಿಲ್ಲ. ಅಲೆಮಾರಿಗಳು ಇದನ್ನೊಂದು ಹೊಟ್ಟೆ ಪಾಡಾಗಿಸಿಕೊಂಡಿದ್ದರು. ವಿಜಯನಗರ ಸಾಮ್ರಾಜ್ಯದಲ್ಲಿ  ವಿಷ ಪ್ರಾಶನಕ್ಕೆ ಇಂತಹ ಹಾವುಗಳನ್ನು ಹಿಡಿದು ಬಳಸುತ್ತಿದ್ದರೇನೊ ಸಾಮ್ರಾಜ್ಯಗಳ ಆ ಬಗೆಯ ಕ್ರೌರ್ಯಕ್ಕೂ ನಾಗರಹಾವುಗಳು ಬಳಕೆಯಾಗಿವೆ.
ನೀರಾವು: ಕೇರೆ ಹಾವಿನಂತದೇ. ಸಣ್ಣ ಹಾವುಗಳಿವು. ಅಪಾಯಕಾರಿ ಅಲ್ಲ. ಗದ್ದೆಗಳಲ್ಲೂ ಸಿಗುತ್ತವೆ. ಸಣ್ಣಪುಟ್ಟ ಮೀನುಗಳನ್ನು ತಿಂದು ಬದುಕುತ್ತವೆ. ತುಂಗಭದ್ರಾ ಕಾಲುವೆಯ ನೀರಾವರಿಯಿಂದ ನೀರಾವುಗಳ ಸಂಖ್ಯೆ ಹೆಚ್ಚಿದೆ. ಎರಡು ತಲೆ ಹಾವು ಪುರಾಣ ಪ್ರಜ್ಞೆಯ ಹಾವು. ಇಬ್ಬಗೆಯ ನೀತಿಗೂ ಅದು ಸೂಚಕ. ಮೋಸಗಾರರಿಗೆ ಎರಡು ತಲೆ ಹಾವು ಎಂದು ಸಮೀಕರಿಸುವರು. ಕೆಲವೊಮ್ಮೆ ನಿಸರ್ಗದಲ್ಲಿ ಎರಡು ತಲೆಯ ಹಾವುಗಳು ಸೃಷ್ಟಿಯಾದರೆ ಆಶ್ಚರ್ಯ ಪಡಬೇಕಾಗಿಲ್ಲ. ಇದೊಂದು ಕಲ್ಪಿತ ಹಾವೇ ಇರಬೇಕು. ಸಹಜವಾಗಿ ಇಂತಹ ಹಾವುಗಳು ಹಂಪಿ ಪರಿಸರದಲ್ಲಿಲ್ಲ. ಆದರೂ ಜನಪದರು ಅಂತಹ ಹಾವುಗಳ ಇರುವಿಕೆಯನ್ನು ನಂಬುವರು. ಹಂಪಿಯ ವಾಸ್ತುಶಿಲ್ಪದಲ್ಲಿ ಎರಡು ತಲೆಯ ಹಾವುಗಳ ಚಿತ್ರಗಳನ್ನು ಕಾಣಬಹುದು. ಇದು ಕೂಡ ಮೇಲಿನಂತಹ ನಂಬಿಕೆಗೆ ಕಾರಣವಾಗಿರಬಹುದು. ನಾಗರಹಾವೇ ಎಲ್ಲೆಡೆ ಪವಿತ್ರ ಎನಿಸಿದರೂ ಅದರ ವಿಷ ಮಾತ್ರ ಯಾರಿಗೂ ಮೆಚ್ಚುಗೆಯಲ್ಲ. ಇಂತಹ ಹಾವಿನ ಬಗ್ಗೆ ಒಳ್ಳೆಯ ಕೆಟ್ಟ ಎಲ್ಲ ಭಾವನೆಗಳು ಸಮನಾಗಿವೆ. ಹಂಪಿ ಪರಿಸರದಲ್ಲಂತು ನಾಗರ ಪಂಚಮಿಯನ್ನು ಬಹಳ ಶ್ರದ್ಧೆಯಿಂದ ಆಚರಿಸುವರು. ಹಲವಾರು ಬಗೆಯ ನಾಗರಶೈಲಿಯ ರಂಗೋಲಿಗಳನ್ನು ನಾಗರ ಪಂಚಮಿಯಂದು ಮನೆಗಳ ಮುಂದೆ ತರುಣಿಯರು ಬಿಡಿಸಿ ಆರಾಧಿಸುವರು. ಹುತ್ತಗಳಿಗೆ ವಿಶೇಷ ಪೂಜೆ ಸಲ್ಲಿಸುವುದು ಹಂಪಿ ಪರಿಸರದಲ್ಲಿ ಸರ್ವೇ ಸಾಮಾನ್ಯ. ಹಿಂದೆ ಈ ಪ್ರದೇಶದಲ್ಲಿ ನಾಗಾರಾಧನೆ ವಿಶೇಷವಾಗಿ ಇತ್ತೆಂಬುದರ ಸೂಚಕವಾಗಿ ಈ ಬಗೆಯ ಆಚರಣೆಗಳಿವೆ.
ಚೇಳು: ಚೇಳಿನಲ್ಲಿ ಎರಡು ಬಗೆ. ಎರಡೂ ವಿಷಕಾರಿ ಉರಿ ತರಿಸುವಂತವು. ಹಂಪಿ ಪರಿಸರ ಚೇಳುಗಳಿಗೆ ಸ್ವರ್ಗವೇ ಸರಿ. ಉಷ್ಣವಲಯದಲ್ಲಿ ಸಮೃದ್ದವಾಗಿ ವಿಕಾಸಗೊಳ್ಳುವ ಚೇಳುಗಳಿಗೆ ಅಂತಹ ಶತ್ರುಗಳ ಕಾಟವಿಲ್ಲ. ಮನುಷ್ಯರ ಕಣ್ಣಿಗೆ ಬಿದ್ದವೆಂದರೆ ಆ ಕ್ಷಣವೇ ಹೊಡೆದೊ ನಜ್ಜಿಯೋ ಪ್ರಾಣ ತೆಗೆದು ಬಿಸಾಡುವರು. ಚೇಳು ಮಾಂತ್ರಿಕರಿಗೆ ಬೇಕಾದ ಜೀವಿ. ಮೋಡಿಯಾಟದಲ್ಲಿ ಚೇಳುಗಳನ್ನೇ ಸೃಷ್ಟಿಸಿಬಿಡಬಲ್ಲರು. ಬೇವಿನ ಸೊಪ್ಪು ಎಸೆದಾಗ ಎಲೆ ತಲೆ ಕೆಳಕಾಗಿ ಬಿದ್ದವು ಮಾತ್ರ ಚೇಳಾಗುತ್ತವೆ ಎನ್ನುವರು. ಚೇಳುಗಳನ್ನೆ ಹಿಡಿದು ತಿನ್ನುವ ರಾಜ ಮೋಡಿ ಆಟವು ಹಂಪಿ ಪರಿಸರದಲ್ಲಿದೆ. ಚೇಳನ್ನು ಜುಂಜಪ್ಪ ಎಂತಲೂ ಕರೆಯುವರು. ಭಿಕ್ಷೆಗೆ ಬರುವ ಜುಂಜಪ್ಪಗಳಿಗೆ ಭಿಕ್ಷೆ ನೀಡದಿದ್ದರೆ ಜುಂಜಪ್ಪ ಪ್ರತಿನಿಧಿಗಳಾದ ಚೇಳುಗಳು ಕಚ್ಚುತ್ತವೆ. ಎಂಬ ಪ್ರತೀತಿ ಇದೆ. ಚೇಳಿನ ವಿಷದ ಕೊಂಡಿಯನ್ನು ಔಷಧಕ್ಕೆ ಬಳಸುವರಂತೆ. ಮಂತ್ರ ಹೊಡೆದರೆ ಚೇಳು ಮೆತ್ತಗಾಗಿ ಚಲನೆಯನ್ನೆ ಕಳೆದುಕೊಳ್ಳುತ್ತವಂತೆ. ದೊಡ್ಡ ಚೇಳು ಕಪ್ಪಗೆ ಭಯ ಹುಟ್ಟಿಸುವಂತಿರುತ್ತದೆ. ಹಂಪಿಯ ಚೇಳುಗಳು ಉಳಿದೆಡೆಯ ಕಪ್ಪು ಚೇಳುಗಳಿಗಿಂತಲೂ ದೊಡ್ಡ ಗಾತ್ರದವು. ಬಿಳಿ ಚೇಳು, ಕೆಂಚು ಚೇಳುಗಳು ಗಾತ್ರದಲ್ಲಿ ಬಹಳ ಚಿಕ್ಕವು. ಇವು ಕಲ್ಲಿನ ಪೊಟರೆಯಲ್ಲೇ ಹೆಚ್ಚಾಗಿ ಸಿಗುತ್ತವೆ. ಮನೆಯ ಸೂರು ಸಂದಿ ಕಸಕಡ್ಡಿಗಳಲ್ಲಿ ಆರಾಮವಾಗಿರುತ್ತದೆ. ಇವು ಕಚ್ಚಿದರೆ ವಿಪರೀತ ಉರಿ, ಉರಿಗೆ ಮಂತ್ರ ಹಾಕುವವರಿದ್ದಾರೆ. ಹಲಗಲಿ ಮರದ ಎಲೆ ಚಕ್ಕೆಗಳನ್ನು ಅರೆದು ಹಚ್ಚಿದರೆ ಯಾವುದೆ ಬಗೆಯ ಚೇಳಿನ ವಿಷ ಕರಗುವುದು ಎಂದು ಹೇಳುವರು. ಚೇಳನ್ನು ಕೂಡ ಜನಪದರು ದೈವಿಕವಾಗಿ ಹಂಪಿ ಪ್ರದೇಶದಲ್ಲಿ ಕಾಣುವರು. ಆದರೆ ಬದಲಾದ ಕಾಲದಲ್ಲಿ ಈ ನಂಬಿಕೆಯು ಕರಗುತ್ತಿದ್ದು ವಿಷಜಂತುಗಳ ಪಟ್ಟಿಯಲ್ಲಿ ಚೇಳನ್ನು ಸೇರಿಸಿದ್ದಾರೆ.
ಜರಿಗಳು: ಕೂಡ ಮಕ್ಕಳಿಗೆ ಭಯ ಹುಟ್ಟಿಸುವ ವಿಷದ ಹುಳುವೇ ಆಗಿದೆ. ದೊಡ್ಡ ಹಾಗೂ ಚಿಕ್ಕಗಾತ್ರದ ಜರಿಗಳು ಸಾಮಾನ್ಯವಾಗಿವೆ. ಚೇಳು ಹಾಗೂ ಜರಿಗಳು ತಂಪಿನ ಜಾಗವನ್ನೆ ಆಯ್ದುಕೊಳ್ಳುತ್ತವೆ. ಬೇಸಿಗೆಯಲ್ಲಿ ಬಿಸಿ ತಡೆಯಲಾರದೆ ಹೊರ ಬಂದು ಅಪಾಯ ತಂದುಕೊಳ್ಳುತ್ತವೆ. ಜರಿಗಳು ಕಿವಿಗೆ ನುಗ್ಗುತ್ತವೆ ಎಂಬ ಪ್ರತೀತಿ ಇದೆ. ಭಯದಿಂದ ಅವು ದೇಹದ ಮೇಲೆ ಸರಿದಾಡುವಾಗ ಆಕಸ್ಮಿಕವಾಗಿ ಕತ್ತು ಬಳಸಿ ಕಿವಿ ಸಂದಿಗೆ ಹರಿದು ಕಿವಿಯ ಒಳಕ್ಕೆ ನುಸುಳುವ ಪ್ರಯತ್ನ ಮಾಡಿರಬಹುದು. ಅದು ತನ್ನ ಜೀವ ಉಳಿಸಿಕೊಳ್ಳುವ ಸಲುವಾಗಿ ಮಾಡಿಕೊಳ್ಳುವ ಅಂತಹ ಹುಡುಕಾಟದಲ್ಲಿ ಕಿವಿಯು ತಕ್ಕ ಬಿಲದಂತೆ ಕಂಡಿರಬಹುದು. ಜರಿಗಳನ್ನು ಹಳೆ ಮೈಸೂರಿನ ಕಡೆ ಸಾವಿರ ಕಾಲು ಎಂದು ಕರೆಯುವರು. ಮಾಟಮಂತ್ರದಲ್ಲೂ ಜರಿಗಳಿಗೆ ಸ್ಥಾನವಿದೆ. ಭಯ ತರಿಸುವ ಎಲ್ಲಾ ಪ್ರಾಣಿಪಕ್ಷಿ ಹುಳುಗಳನ್ನು ಮಾಂತ್ರಿಕರು ತಮ್ಮ ಅನುಕೂಲಕ್ಕೆ ತಕ್ಕಂತೆ ಅರ್ಥೈಸಿಕೊಂಡಿರುವುದರಿಂದಲೂ ಇಂತಹ ಪ್ರತೀತಿಗಳು ಬೆಳೆದಿವೆ. ವನಕೆ ಮುಂಡಿ ತುಂಬ ಅಸಹಾಯಕವಾದ ಹುಳ. ಹಳೆ ಮೈಸೂರಿನ ಕಡೆ ಇದನ್ನು ಕಪುರ ಚಟ್ಟಿ ಎನ್ನುವರು. ತುಟಿಗಳ ಆಕಾರವನ್ನು ಹೋಲುವುದರಿಂದ ಕಪರು ಚಟ್ಟಿಯ ಧ್ವನಿತಾರ್ಥ ಪ್ರಾಪ್ತವಾಗಿರಬಹುದು. ಕಪರು ಮೂಗು ಕಪರು ತುಟಿ ಎರಡೂ ಹಳೆ ಮೈಸೂರಿನ ನುಡಿಗಟ್ಟುಗಳು. ಕಪರು ಆಕಾರ ಸೂಚಿಸಿದರೆ ಚಟ್ಟಿ ಎನ್ನುವುದು ತುಟಿಯ ಅಪಭ್ರಂಶವಾಗಿರಬಹುದು. ಹೀಗಾಗಿ ಕಪರುಚಟ್ಟಿ ಕೆಟ್ಟ ತುಟಿಯ ಆಕೃತಿಯಲ್ಲಿರುವುದರಿಂದ ಮೈಸೂರಿನ ಪ್ರಾಂತ್ಯದಲ್ಲಿ ಈ ಹೆಸರಿಗೆ ಒಳಪಟ್ಟಿದೆ. ಹಂಪಿ ಪರಿಸರದ ವನಕೆ ಮಂಡಿಗಳು ವನಕೆಯ ಆಕಾರದಲ್ಲಿವೆ. ಮುಂಡಿ ಎಂಬುದು ಹಿಡಿಕೆಗೆ ಸಂಬಂಧಪಟ್ಟದ್ದು. ಪೊರಕೆ ಮುಂಡಿ, ಬರಲು ಮುಂಡಿ ಎಂಬ ಶಬ್ದ ಪ್ರಯೋಗಗಳು ಹಳೆ ಮೈಸೂರಿನ ಜನಪದದಲ್ಲಿ ಸಾಮಾನ್ಯ. ಹೀಗಾಗಿ ಒನಕೆಯಂತೆ ಕಾಣುವ ಈ ಹುಳದ ತುದಿತಾಳು ಕೂಡ ಹಿಡಿಕೆ ಅಥವಾ ಮುಂಡಿಯ ಸ್ವರೂಪವನ್ನು ಪಡೆದಿದೆ.
ದೊಣ್ಣೆಕಾಟ: ಹಂಪಿ ಪರಿಸರದಲ್ಲಿ ವಿಶಿಷ್ಟವಾಗಿವೆ. ಬಂಡೆ ಸಂದುಗಳಲ್ಲಿ ಇವು ಹೇರಳವಾಗಿವೆ. ಬೆದೆಗಾಲದಲ್ಲಿ ಗಂಡು ದೊಣ್ಣೆಕಾಟ ಹಳದಿ ಮಿಶ್ರಿತ ಕಂದುಗೆಂಪು ಬಣ್ಣಕ್ಕೆ ಬರುವುದು. ಈ ಬಣ್ಣದ ಜೊತೆ ಕಪ್ಪುಬಣ್ಣವನ್ನೂ ಕೂಡ ಪಡೆದಿದೆ. ಉಷ್ಣವಲಯದ ಈ ವಿಶೇಷ ದೊಣ್ಣೆಕಾಟಗಳು ಹಂಪಿ ಪರಿಸರದಲ್ಲಿ ಅಪರೂಪದವು. ಹೆಣ್ಣು ಚಿಕ್ಕದು. ಅನಾಕರ್ಷಕವಾಗಿದೆ. ಕಂದು ಬಂಡೆ ಬಣ್ಣದಲ್ಲೇ ಇರುವುದರಿಂದ ಅದರ ಇರುವಿಕೆ ತಟ್ಟನೆ ಕಾಣದು. ಬೆದೆಗಾಲದಲ್ಲಿ ಗಂಡಿನ ಜೊತೆ ಕೂಡಿದ ಮೇಲೆ ನೆಲದಲ್ಲಿ ಬಿಲ ತೆಗೆದು ಮೊಟ್ಟೆ ಇಡುತ್ತದೆ. ಆಗಾಗ ತನ್ನ ಮೊಟ್ಟೆಗಳನ್ನು ಕಾಯುವುದು. ಕಾವಿಗೆ ಮೊಟ್ಟೆಗಳು ತಾವಾಗಿಯೆ ಮರಿಯಾಗಿ ಹೊರಬರುತ್ತವೆ. ದೊಣ್ಣೆಕಾಟಗಳಲ್ಲೆ ಪುಟ್ಟ, ಜಾತಿಯ ಇನ್ನೊಂದು ವರ್ಗವಿದೆ. ಇದು ತೀರ ಸಣ್ಣದು. ನೆಲದ ಮೇಲೆ ಓಡಾಡಿಕೊಂಡಿರುತ್ತದೆ. ದೊಣ್ಣೆಕಾಟಗಳು ಗೆದ್ದಲು, ಇರುವೆ, ಕ್ರಿಮಿಕೀಟ ಇಂತಹ ಅತಿ ಚಿಕ್ಕ ಹುಳುಗಳನ್ನೆ ತಿಂದು ಬದುಕುತ್ತವೆ. ಆಹಾರದಲ್ಲಿ ಅಕಸ್ಮಾತ್ ಇವು ಬಿದ್ದು ಸತ್ತರೆ ಆಹಾರ ವಿಷಕಾರಿ ಆಗುವುದು. ’ಮದ್ದು’ ಹಾಕಲು ದೊಣ್ಣೆಕಾಟಗಳನ್ನು ಬಳಸುವರು ಎಂಬ ಪ್ರತೀತಿ ಇದೆಯಾದರೂ ಹಂಪಿ ಪರಿಸರದಲ್ಲಿ ಇದು ಇಲ್ಲ. ಹಳೆ ಮೈಸೂರಿನ ಜನ ದೊಣ್ಣೆಕಾಟಗಳನ್ನು ಕೊಂದು ಅವುಗಳಿಂದ ವಿಷ ತೆಗೆದು ಊಟದಲ್ಲೊ ತಿನ್ನುವ ಯಾವುದರಲ್ಲೊ ಹಾಕಿ ಸಂಚುಮಾಡುವರು ಎನ್ನುವರು. ಇದೆಷ್ಟು ನಿಜವೊ ಪರಿಶೀಲಿಸಬೇಕಾದ ವಿಷಯ. ಹಿಂದು ಮುಸ್ಲಿಂ ದಾಳಿಗಳ ಹಿನ್ನೆಲೆಯಲ್ಲಿ ಸೃಷ್ಟಿಯಾದ ಧಾರ್ಮಿಕ ದ್ವೇಷ ದೊಣ್ಣೆಕಾಟಗಳ ಮೇಲೂ ಹರಿಹಾಯ್ದಿದೆ. ದೊಣ್ಣೆಕಾಟಗಳಲ್ಲೇ ಮಧ್ಯಮ ಗಾತ್ರದ ಮತ್ತೊಂದು ದೊಣ್ಣೆಕಾಟವನ್ನು ಕಂಡ ಕೂಡಲೆ ಹುಡುಗರು ಅದನ್ನು ಕೊಲ್ಲುವರು. ದೊಣ್ಣೆಕಾಟಗಳ ಬೇಟೆಯು ಒಂದು ಕ್ರೀಡೆಯೂ ಹೌದು. ಇದು ಮುಸ್ಲಿಮರ ಪರವಾಗಿ ಹಿಂದು ಸೈನಿಕರ ವಿರುದ್ದವಾಗಿ ನಡೆದುಕೊಂಡು ಹಿಂದುಗಳ ಅಡಗುದಾಣ ಗೊತ್ತಾಗಲು ಅವಕಾಶ ಮಾಡಿತಂತೆ. ಈ ಪ್ರತೀತಿಯ ಹಿಂದೆ ಏನೊ ಆಕಸ್ಮಿಕ ಘಟನೆ ನಡೆದು ಯುದ್ಧದಲ್ಲಿ ತೊಂದರೆ ಎದುರಾಗಿರಬಹುದು. ಅದನ್ನೆ ನೆನಪಾಗಿಟ್ಟುಕೊಂಡು ದೊಣ್ಣೆಕಾಟಗಳ ಮೇಲೆ ಸಿಟ್ಟು ತೀರಿಸಿಕೊಳ್ಳಲು ಅವಕಾಶವಾಗಿದೆ. ಹಳೆ ಮೈಸೂರಿನ ಕಡೆ ಇವನ್ನು ಅಂಟೆಗೊದ್ದ ಎಂದು ಕರೆಯುವರು. ಇರುವೆಗಳನ್ನು ಗೊದ್ದ ಎಂತಲೂ ಕರೆಯುವುದಿದೆ. ಅವುಗಳನ್ನು ತಿನ್ನುವುದರಿಂದ ಈ ಹೆಸರು ಬಂದಿದೆ. ಅಂಟೆ ಎಂಬುದು ಅದರ ಆಕಾರವನ್ನು ಧ್ವನಿಸುವ ಶಬ್ಧವಾಗಿದೆ.
ಹಾವುರಾಣಿ: ಹಾವಲ್ಲ. ಹಾವಿನಂತೆ ಕಸಕಡ್ದಿ ಮರೆಯಲ್ಲಿ ಕಾಣಬಲ್ಲದು. ಅತ್ಯಂತ ಹೊಳಪಾದ ನುಣುಪಾದ ಮೈ ಹೊಂದಿದೆ. ಇದು ಹಲ್ಲಿಯ ಜಾತಿಗೆ ಸೇರಿದ್ದಾದರೂ ಹಲ್ಲಿಗಳಂತೆ ಮನುಷ್ಯನ ಸಮೀಪ ಬರುವುದಿಲ್ಲ. ಸಂಕೋಚದಲ್ಲೆ ತಲೆ ಮರೆಸಿಕೊಳ್ಳುತ್ತದೆ. ಕಚ್ಚಿದರೆ ಮೈಯಲ್ಲಿ ಗಂಟಾಗುತ್ತವೆ. ಆಹಾರದಲ್ಲಿ ಬೆರೆತರೆ ಪ್ರಾಣಾಂತಿಕ ಸಮಸ್ಯೆ ಎದುರಾಗುತ್ತದೆ. ಹಾವುಗಳೆಗೆಲ್ಲ ಕಾಳಿಂಗ ಸರ್ಪ ಅಥವಾ ನಾಗರಹಾವು ರಾಜನಾದರೆ ಈ ಪುಟ್ಟ ಅಸಹಾಯಕ ಹಾವುರಾಣಿ ಅದು ಹೇಗೆ ರಾಣಿಯ ಪಟ್ಟವನ್ನು ಪಡೆಯಿತೊ ಕುತೂಹಲಕರವಾಗಿದೆ. ಹಾವುರಾಣಿಯ ಸೌಮ್ಯತೆಯಿಂದ ಇದನ್ನು ಹೊಡೆದು ಸಾಯಿಸುವುದಿಲ್ಲ. ಹಲ್ಲಿಯಲ್ಲಿ ಮೂರು ವಿಧದ ಹಲ್ಲಿಗಳಿವೆ. ಮನೆಗಳಲ್ಲೆ ನೆಲೆಸಿರುವ ದೊಡ್ಡ ಹಲ್ಲಿ, ಸಣ್ಣ ಹಲ್ಲಿಗಳು ವಿಷಕಾರಿಯಾದರೂ ಅವು ಮನುಷ್ಯರ ಸಹವಾಸಕ್ಕೆ ಹೊಂದಿಕೊಂಡಿವೆ. ಮಾನವರೂ ಅವುಗಳ ಸಾಮಿಪ್ಯವನ್ನು ಒಪ್ಪಿಕೊಂಡಿದ್ದಾರೆ. ಬಂಡೆಗಳ ಸಂದುಗಳಲ್ಲಿರುವ ಹಲ್ಲಿಗಳನ್ನು ಬಂಡೆಲಚ್ಚಿ ಎನ್ನುವರು. ಮನೆಯಲ್ಲಿರುವ ಹಲ್ಲಿಗಳನ್ನು ಮನೆಲಚ್ಚಿ ಎನ್ನುವರು. ಇವು ಶಕುನ ನುಡಿಯುತ್ತವೆ ಎನ್ನುವುದಿದೆ. ಯಾವ ಮಾತಿಗೆ ಯಾವ ದಿಕ್ಕಿನಲ್ಲೆ ಯಾವ ಬಗೆಯಾಗಿ ಲೊಚಲೊಚನೆ ಸದ್ದು ಹೊರಡಿಸುತ್ತವೆ ಎನ್ನುವುದರ ಮೇಲೆ ಫಲಾಫಲಗಳನ್ನು ಹೇಳುವರು. ಲಚ್ಚಿಗಳು ಮೈಮೇಲೆ ಯಾವ ಭಾಗಗಳಲ್ಲಿ ಬಿದ್ದರೆ ಏನು ಎಂಬ ಕೆಟ್ಟ ಒಳ್ಳೆಯ ಫಲಗಳನ್ನು ಗುರುತಿಸುವರು. ಹೀಗಾಗಿ ಲಚ್ಚಿಯು ಒಂದು ಅಶರೀರವಾಣಿಯೂ ಆಗಿ ಶುಭ ಅಶುಭಗಳ ಸೂಚಿಸುವ ಶಕ್ತಿಯೂ ಆಗಿ ಜನಪದರ ಬದುಕಿನಲ್ಲಿ ಸೇರಿಕೊಂಡಿವೆ. ತಲೆ ಮೇಲೆ ಬಿದ್ದರೆ ಅದು ತುಂಬ ಅಪಾಯದ ಸೂಚನೆ. ಬಲಭುಜದ ಮೇಲೆ ಬಿದ್ದರೆ ಅನುಕೂಲ. ಹಲ್ಲಿಗಳಲ್ಲೂ ದೈವಿಕತೆಯನ್ನು ಎಲ್ಲೆಡೆ ಕಂಡಿರುವಂತೆ ಹಂಪಿ ಪರಿಸರದಲ್ಲೂ ಜನಪದರು ಕಂಡಿದ್ದಾರೆ. ಹಂಪಿಯ ದೇವಾಲಯಗಳಲ್ಲಿ ಪವಿತ್ರ ಹಲ್ಲಿಯ ಉಬ್ಬು ಶಿಲ್ಪಗಳಿವೆ. ಅವನ್ನು ಮುಟ್ಟಿ ನಮಸ್ಕರಿಸುವರು. ಹಲ್ಲಿಗಳು ಇಲ್ಲದ ಮನೆಗಳೇ ಇಲ್ಲ ಎಂಬಷ್ಟು ವ್ಯಾಪಕವಾಗಿ ಲಚ್ಚಿ ಅಥವಾ ಹಲ್ಲಿಗಳು ಮನುಷ್ಯರ ಜೊತೆ ಒಂದಾಗಿವೆ. ಬಂಡೆ ಹಲ್ಲಿಗಳು ಅಷ್ಟಾಗಿ ಮನುಷ್ಯರ ನಂಬಿಕೆಗಳಿಗೆ ಒಳಪಟ್ಟಿಲ್ಲ. ಹಲ್ಲಿಗಳನ್ನು ಕೊಲ್ಲಬಾರದು ಎಂಬ ನಿಷೇಧವಿದೆ. ಬಂಡೆಹಲ್ಲಿಗಳು ದಪ್ಪಗೆ ಕಪ್ಪಗೆ ಬಂಡೆಗೆ ಅಂಟಿದಂತೆ ಕೂತಿರುತ್ತವೆ. ಜನಪದರು ಈ ಎಲ್ಲವನ್ನೂ ತಮ್ಮ ಜೀವಜಾಲದ ಅಂತರಂಗದ ಬಂಧುಗಳಂತೆ ಕಾಣುವುದಿದೆ. ಊಸರವಳ್ಳಿ ಬಗ್ಗೆ ಅಂತಹ ಗೌರವವಿಲ್ಲ. ಸಮಯಕ್ಕೆ ತಕ್ಕಂತೆ ಬಣ್ಣ ಬದಲಿಸುವ ವ್ಯಕ್ತಿತ್ವದವರನ್ನು ಊಸರವಳ್ಳಿಗೆ ಹೋಲಿಸುವರು. ಹೀಗೆ ಹತ್ತಾರು ನಂಬಿಕೆಗಳಲ್ಲಿ ಉರಗಗಳ ಬಗೆಗೆ ಜನಪದರು ತಮ್ಮದೇ ಆದ ಜೀವಜಾಲದ ಜಾನಪದವನ್ನು ಅಳವಡಿಸಿಕೊಂಡಿದ್ದಾರೆ.
ಪಶುಪಾಲಕ ಸಮಾಜ ಯಾವತ್ತೂ ಪ್ರಾಣಿಪಕ್ಷಿ ಕೀಟಾದಿಗಳನ್ನು ನಿರಾಕರಿಸಿ ಬದುಕಲು ಸಾಧ್ಯವೇ ಇಲ್ಲ ಎಂಬುದು ಮೇಲಿನ ನಂಬಿಕೆಗಳಿಂದ ತಿಳಿಯುತ್ತದೆ. ಹಾವು ಹಲ್ಲಿ ಚೇಳುಗಳ ಬಗ್ಗೆ ಮಾಂತ್ರಿಕವಾದ ಭಾವನೆಗಳೇ ಹೆಚ್ಚು. ಹಾವುಗಳ ಬಗ್ಗೆ ಭಾರತೀಯರಷ್ಟು ವೈವಿಧ್ಯ ಅಭಿಪ್ರಾಯಗಳನ್ನು ಹೊಂದಿರುವವರು ಜಗತ್ತಿನಲ್ಲಿ ಮತ್ಯಾರೂ ಇರಲಾರರು. ಇದೊಂದು ವಿಶಿಷ್ಟ ಸ್ವಭಾವ. ಸಂಸ್ಕೃತಿಗಳ ಈ ಬಗೆಯ ತಿಳುವಳಿಕೆಯು ನಿಸರ್ಗದ ಭಾವನೆಯೂ ಆಗಿ ಬೆರೆಯುವಂತೆ ಮಾಡಿದೆ. ಅವ್ಯಕ್ತ ಸಂಸ್ಕೃತಿಗಳು ನಿಸರ್ಗವನ್ನೆ ಹೆಚ್ಚು ಆಶ್ರಯಿಸಿರುತ್ತವೆ. ಜನರ ಜೀವನ ಕ್ರಮಗಳು ಪ್ರತಿಯೊಂದರಲ್ಲೂ ದೈವಿಕತೆಯನ್ನು ಕಾಣುವುದು ಲೋಕದೃಷ್ಟಿಯ ಪ್ರತಿಬಿಂಬವಷ್ಟೆ. ಇಂತಹ ಅಸಂಖ್ಯಾತ ಪ್ರತಿಬಿಂಬಗಳಲ್ಲಿ ಜನಪದ ಸಮಾಜವು ನಿರಾಳತೆಯನ್ನು ಅನುಭವಿಸುತ್ತದೆ. ಇದರ ಹೊರತು ಬೇರೆ ನಿರಾಳತೆ ಅಷ್ಟು ಸುಲಭವಾಗಿ ಅವರ ಕೈಗೆಟುಕುವುದಿಲ್ಲ. ನಿಸರ್ಗದ ಬಗೆಗಿನ ಭಯ ಆರಾಧನೆಗೆ ಎಡೆಮಾಡಿ ಭಕ್ತಿ ಮತ್ತು ದೈವಿಕತೆಯ ನಡುವೆ ನೀತಿಯನ್ನು ಬಿತ್ತಿಕೊಂಡಿರುವ ಜನಪದ ಸಂಸ್ಕೃತಿಗಳು ತನ್ನ ಸುತ್ತಲ ಪರಿಸರವನ್ನು ಅಖಂಡವಾಗಿಯೆ ಗ್ರಹಿಸುತ್ತವೆ. ಹಂಪಿ ಪರಿಸರದ ನೈಸರ್ಗಿಕ ಸ್ವರೂಪ ಕೂಡ ಈ ಎಲ್ಲ ಬಗೆಯ ನಂಬಿಕೆಗಳಿಗೆ ತಕ್ಕ ವಾತಾವರಣ ಕಲ್ಪಿಸಿದೆ. ಆದಿಮ ಸಂಸ್ಕೃತಿಯ ಎಲ್ಲ ನೆನಪುಗಳು ಪ್ರಾಣಿಗಳ ಬಗೆಗಿನ ನಡವಳಿಕೆಯಲ್ಲಿ ಕಂಡು ಬರುತ್ತದೆ. ಆಧುನಿಕ ಸಮಾಜಗಳ ಸಂಪರ್ಕವಿದ್ದರೂ ಹಂಪಿಯ ಜನಪದ ಪ್ರಜ್ಞೆಯು ಅಷ್ಟು ಸಲೀಸಾಗಿ ತನ್ನ ಕುರುಹನ್ನು ಅಳಿಸಿಕೊಳ್ಳುವಂತದಲ್ಲ. ಇದಕ್ಕೆ ಮುಖ್ಯ ಪರೋಕ್ಷ ಕಾರಣ ವಿಜಯನಗರ ಸಾಮ್ರಾಜ್ಯದ ನೆನ್ನೆಯ ಗತ ಪರಂಪರೆಯೂ ಕಾರಣ ಎಂದು ಹೇಳಬಹುದು. ಚರಿತ್ರೆಯ ಬೇರುಗಳು ಕೂಡ ನೈಸರ್ಗಿಕ ಸಂಬಂಧವನ್ನು ಸಂಸ್ಕೃತಿಯ ಜೊತೆ ಬೆಸೆದುಕೊಳ್ಳಲು ಅವಕಾಶ ಮಾಡಿರುವುದು ಹಂಪಿಯ ಪರಿಸರದಲ್ಲಿ ವಿಶೇಷವಾಗಿದೆ. ಚರಿತ್ರೆಯ ರಾಜಕೀಯ ಮುಖ ಬೇರೆಯಾದುದಾದರೂ ಅದರ ಸಾಂಸ್ಕೃತಿಕೆ ನೆಲೆಗಳು ನಿಸರ್ಗ ನಿಷ್ಠ ತತ್ವಗಳಿಗೆ ಹೊಂದಿಕೊಂಡೇ ಸಾಗಿ ಬಂದಿರಬೇಕಾಗುತ್ತದೆ. ಈ ಹಿನ್ನೆಲೆಯಲ್ಲಿ ಇಲ್ಲಿನ ಪಶುಪಾಲಕ ಸಮುದಾಯಗಳು, ಅವರ ನಿಸರ್ಗ ನಿಷ್ಠ ಸಂಸ್ಕೃತಿ, ಹಂಪಿಯ ಜೀವಜಾಲದ ಪರಿಸರ ಒಂದಕ್ಕೊಂದು ಅವಿನಾಭಾವ ನೇಯ್ಗೆಯಲ್ಲಿ ಅಂತರ್ಗತಗೊಂಡಿವೆ.

೫. ಹಂಪಿ ಪಕ್ಷಿ ಜಾನಪದ 
(೧)
ಹಂಪಿಯ ಪರಿಸರ ಪಕ್ಷಿಗಳಿಗೆ ಸೂಕ್ತವಾದ ರಕ್ಷಣೆ, ಆಹಾರ, ವೈವಿಧ್ಯ ಜೀವಜಾಲ ಸೌಲಭ್ಯಗಳನ್ನು ಒದಗಿಸಿರುವುದರಿಂದ ಉಷ್ಣವಲಯದ ಈ ಪ್ರದೇಶದಲ್ಲಿ ವೈವಿಧ್ಯ ಪಕ್ಷಿಗಳನ್ನು ಗಮನಿಸಬಹುದು. ದಟ್ಟಕಾಡಿನ ಪರಿಸರದ ಪಕ್ಷಿಗಳು ಸ್ವಭಾವತಃ ರೂಪ ಬಣ್ಣ ಆಕಾರ ಜೀವನ ಶೈಲಿಯಲ್ಲಿ ಬಯಲು ಪ್ರದೇಶಗಳ ಹಕ್ಕಿಗಳಿಗಿಂತ ಭಿನ್ನವಾಗಿರುತ್ತವೆ. ಸಮುದ್ರ ತೀರದ ಹಕ್ಕಿಗಳ ಜೀವನವಂತು ಸ್ಪಷ್ಟವಾಗಿ ಕಡಲಿನ ಆಧಾರದಲ್ಲಿ ನಿರ್ಧಾರಿತವಾಗುತ್ತದೆ. ಮರುಭೂಮಿಯ ಹಕ್ಕಿಗಳು ಪರಿಸರದ ಬರ್ಬರ ವಾತಾವರಣವನ್ನು ಕೂಡ ಮೀರಿ ಬದುಕಬಲ್ಲವು. ಗುಡ್ಡಗಾಡು ಪ್ರದೇಶಗಳ ಪಕ್ಷಿಗಳು ಬಣ್ಣ ಮತ್ತು ಆಕಾರಗಳಲ್ಲಿ ಬಹಳ ಆಕರ್ಷಕವೇನಲ್ಲ. ಆಯಾಯ ಪರಿಸರ ಆಯಾಯ ಪ್ರಾಣಿಪಕ್ಷಿಗಳ ಒಟ್ಟು ಸ್ಥಿತಿಯನ್ನು ರೂಪಿಸಿರುತ್ತವೆ. ಪರಿಸರದ ಪಭಾವದಿಂದ ಯಾವ ಜೀವಿಯೂ ಪ್ರತ್ಯೇಕ ಅಸ್ತಿತ್ವ ರೂಪಿಸಿಕೊಳ್ಳಲಾರದು. ಹೀಗಾಗಿಯೆ ನಿಸರ್ಗ ನಿರ್ಮಿತ ಪರಿಸರವೆ ವಿಕಾಸದ ನಿರ್ಣಾಯಕ ಶಕ್ತಿ. ಪಕ್ಷಿಗಳು ಮಾನವರಿಗಿಂತಲೂ ಪೂರ್ವಕಾಲದವು. ಸರೀಸೃಪಗಳು ಅವನತಿ ಕಾಣುತ್ತಿದ್ದ ಕಾಲದಲ್ಲಿ ಅವುಗಳಿಗಿಂತ ಭಿನ್ನವಾಗುಳಿದು ಬಾವಲಿಯಂತೆ ಹಾರುವ ರೆಕ್ಕೆಗಳನ್ನು ರೂಪಿಸಿಕೊಂಡ ಪ್ರಭೇದ ’ಆರ್ಕಿಯೋ ಪೆಟ್ರಿಕ್ಸ್’ ನಿಂದ ಜಗತ್ತಿನ ಎಲ್ಲ ಬಗೆಯ ಪಕ್ಷಿಗಳು ವಿಕಾಸಗೊಂಡವೆಂದು ಹೇಳುವರು. ಡಾರ್ವಿನ್ ಪಕ್ಷಿಗಳು ಹೇಗೆ ವಿವಿಧ ಪರಿಸರದಲ್ಲಿ ಆಹಾರ ಮೂಲದಿಂದ ವಿಕಾಸವಾದವು ಎಂಬುದನ್ನು ತೋರಿಸಿದ್ದಾರೆ. ಸಲೀಂ ಆಲಿಯವರು ಭಾರತದ ಎಲ್ಲ ಬಗೆಯ ಪಕ್ಷಿಗಳ ಅಧ್ಯಯನ ಮಾಡಿದ್ದು ಹೇಗೆ ನಿಸರ್ಗ ನಿರ್ಮಿತ ಪರಿಸರ ಆಯಾಯ ಪಕ್ಷಿಯ ಸ್ವರೂಪವನ್ನು ನಿರ್ಧರಿಸಿವೆ ಎಂಬುದನ್ನು ಸಮರ್ಥವಾಗಿ ಮಂಡಿಸಿದ್ದಾರೆ.
ಜನಪದರು ಪಕ್ಷಿಗಳ ಬಗ್ಗೆ ರೂಪಿಸಿಕೊಂಡಿರುವ ವಿಚಾರಗಳಿಗೂ ಪಕ್ಷಿವಿಜ್ಞಾನಿಗಳ ತಿಳುವಳಿಕೆಗಳಿಗೂ ಭಿನ್ನತೆ ಇದೆ. ಜನಪದರು ಪಕ್ಷಿಗಳನ್ನು ತಮ್ಮ ಬದುಕಿನ ಕನ್ನಡಿಗಳ ಮೂಲಕ ನೋಡುವರು. ತಾವೇ ಆ ಪಕ್ಷಿಗಳ ಪ್ರಾಣಪಕ್ಷಿಯನ್ನು ಎದೆಗೂಡಲಿ ಬಚ್ಚಿಟ್ಟುಕೊಳ್ಳುವರು. ಪ್ರಾಣ ಎಂಬ ಕಲ್ಪನೆ ಜನಪದರಲ್ಲಿ ಪಕ್ಷಿಯಾಗಿ ಅರ್ಥೈಸಲ್ಪಟ್ಟಿದೆ. ಪ್ರಾಣಪಕ್ಷಿ ಹಾರಿ ಹೋಯಿತು ಎಂಬ ನಂಬಿಕೆಯು ಸಾಮಾನ್ಯವಾದುದಲ್ಲ. ವ್ಯಕ್ತಿಯ ಪ್ರಾಣವೇ ಪಕ್ಷಿ. ಆತನ ಎದೆಗೂಡಲ್ಲಿ ಅದು ಇರಬೇಕಾದಷ್ಟು ಕಾಲ ನೆಲೆಸಿರುತ್ತದೆ ಎಂಬುದು ವಿಧಿನಿಯಮ. ಹಂಸಪಕ್ಷಿಯೂ ಆತ್ಮವಾಗಿ ಕಂಡಿದೆ. ಪ್ರಾಣದ ಇನ್ನೊಂದು ಮುಖ ಆತ್ಮ. ’ತನುವಿನೊಳಗೆ ಅನುದಿನವು ಇದ್ದು ಎನ್ನ ಮನಕೆ ಒಂದು ಮಾತ ಹೇಳದೆ ಹೋದೆಯಾ ಹಂಸ’ ಎಂಬ ತತ್ವಪದ ಇದೇ ಅರ್ಥವನ್ನು ಬಿಂಬಿಸುತ್ತದೆ.
ಪಕ್ಷಿರೂಪಿ ಮಾನವ ಕಲ್ಪನೆ ಆದಿಮ ಸಂಸ್ಕೃತಿಯ ಪ್ರತೀಕ. ರಾಮಾಯಣದಲ್ಲಿ ಬರುವ ಕ್ರೌಂಚ ಪಕ್ಷಿಯ ದುರಂತವೇ ಮಹಾಕಾವ್ಯ ರಚನೆಗೆ ದಾರಿ ತೋರಿತು. ರಾವಣನಿಗೆ ಎದುರಾಗಿ ಹೋರಾಡುವ ಮಾನವ ರೂಪಿ ಜಟಾಯು ಪಕ್ಷಿಯು ಯಾರ ಮನದಲ್ಲೂ ಬಂದು ಹೋಗುವಂತದ್ದೇ. ಗರುಡ ಪುರಾಣದ ಬಗ್ಗೆ ದೈವಿಕವಾಗಿ ಹೇಳುವವರಿದ್ದಾರೆ. ಶಿಷ್ಟ ಪರಂಪರೆಗಳು ಪಕ್ಷಿಗಳನ್ನು ಅತ್ಯುನ್ನತ ಸ್ಥಾನದಲ್ಲಿ ಕಂಡು ಪೂಜಿಸಿವೆ. ಕಾಗೆಯಂತಹ ಪಕ್ಷಿಯನು ಶನಿಮಹಾತ್ಮೆಯಲ್ಲಿ ತೋರಲಾಗಿದೆ. ಪಕ್ಷಿಗಳನ್ನು ನಮ್ಮ ಕುಲವೆಂದು ಒಪ್ಪಿಕೊಂಡ ಎಷ್ಟೋ ಸಮುದಾಯಗಳು ಜಗತ್ತಿನ ಉದ್ದಕ್ಕೂ ಇವೆ. ಹಕ್ಕಿಪಕ್ಕಿಯವರು ಪಕ್ಷಿ ಜನಾಂಗ. ಪಶುಪಾಲಕರಿಗಿಂತಲೂ ಭಿನ್ನವಾದ ಸಮುದಾಯ ಹಕ್ಕಿಪಿಕ್ಕಿಯವರು. ಇಡೀ ಒಂದು ಜನಾಂಗವನ್ನೆ ಪಕ್ಷಿಗಳಿಗಾಗಿ ಮೀಸಲಿಟ್ಟಿರುವ ಕ್ರಮವನ್ನು ಪ್ರಶ್ನಿಸಬಹುದಾದರೂ, ಆ ಜನಾಂಗವು ಪಕ್ಷಿಗಳನ್ನು ಹೇಗೆ ಕಂಡಿದೆ ಎಂಬುದನ್ನು ವಿವರ್ಶಿಸಬಹುದಾದರೂ ಹೇಗೆ ಒಂದು ಸಮುದಾಯವೇ ಹಕ್ಕಿಗಳ ಜೊತೆಯೇ ಜೈವಿಕವಾದ ಸಂಬಂಧವನ್ನು ಸಾಧಿಸಿಕೊಳ್ಳಲು ಸಾಧ್ಯವಾಯಿತು ಎಂಬುದನ್ನು ಗಾಢವಾಗಿ ಪರಿಶೀಲಿಸಬಹುದು. ಇವತ್ತಿನ ಹಕ್ಕಿಪಿಕ್ಕಿಗಳು ಹಕ್ಕಿ ಬೇಟೆ ಮಾಡಿ ಬದುಕುವುದು ಅಪರಾಧ ನಿಜ. ಒಂದು ಕಾಲಕ್ಕೆ ಹಾಗೆಯೆ ಅನೇಕ ಸಮುದಾಯಗಳೇಕೆ; ಇಡೀ ಮಾನವ ಜನಾಂಗವೇ ಬೇಟೆಯಿಂದಲೆ ಬದುಕಿದ್ದೂ ಇದೆ. ಆದರೆ ಹಕ್ಕಿಪಿಕ್ಕಿಗಳ ಸಾಂಸ್ಕೃತಿಕ ಚರಿತ್ರೆಯನ್ನು ಗಮನಿಸಿದರೆ ಕೇವಲ ಪಕ್ಷಿ ಬೇಟೆಗಾಗಿಯೇ ಅವರು ಸೀಮಿತವಾಗಿದ್ದರು ಎಂದು ಹೇಳಲಾಗದು. ಹಕ್ಕಿಪಿಕ್ಕಿಗಳೂ ಕೂಡ ಪಕ್ಷಿ ವಿಜ್ಞಾನವನ್ನು ತಮ್ಮದೇ ತಿಳುವಳಿಕೆಯಿಂದ ವಿಸ್ತರಿಸಿದವರೇ ಆಗಿದ್ದಾರೆ. ಈ ಪರಿಯಿಂದ ಭಾವಿಸಿದರೆ ಪಕ್ಷಿ ಜಾನಪದ ಪರಿಕಲ್ಪನೆಯನ್ನು ವಿಭಿನ್ನವಾಗಿ ಅರ್ಥೈಸಿಕೊಳ್ಳಬೇಕಾಗಿದೆ. ಪಕ್ಷಿ ಜಾನಪದವು ಮಾನವರ ಸಹಜೀವ ಸಂಬಂಧವನ್ನು ತಿಳಿಸುವ ನಿಸರ್ಗನಿಷ್ಟ ಜ್ಞಾನವಾಗಿದೆ. ಪರಿಸರದ ಜೀವಜಾಲದ ಕೊಂಡಿಗಳನ್ನು ಬೆಸುಗೆ ಮಾಡಿಕೊಂಡ ಮಾನವ ಸಮೂಹಗಳು ಪಕ್ಷಿ ಪ್ರಜ್ಞೆಯನ್ನು ದೈಹಿಕವಾಗಿ ಭಾವಿಸುತ್ತಲೇ ತಮಗಿಂತಲೂ ಲೋಕದ ಸೆಳೆತವನ್ನು ಮೀರಿದ ಸಾಮರ್ಥ್ಯವನ್ನು ಗಳಿಸಿರುವ ಜೀವಗಳು ಎಂದು ತಿಳಿದಿದ್ದಾರೆ. ಸ್ವರ್ಗಕ್ಕೂ ಕೂಡ ಹಾರಿ ಹೋಗಿ ಬರುವ ಶಕ್ತಿ ಹಂಸಪಕ್ಷಿಗಳಿಗೆ ಇದೆ ಎಂದು ತಿಳಿಯುವ ಭಾವನೆ ನಿಸರ್ಗದ ಆಗಾಧ ನಿಗೂಢ ಶಕ್ತಿಯನ್ನು ಪಕ್ಷಿಗಳು ಸಾಧಿಸಿಕೊಂಡಿವೆ ಎಂಬುದನ್ನು ಸೂಚಿಸುತ್ತದೆ. ಲೌಖಿಕ ಅಲೌಖಿಕ ಎರಡೂ ನೆಲೆಗಳಿಂದ ಪಕ್ಷಿಗಳನ್ನು ತಮ್ಮ ಜೀವನ ವಿಧಾನದಲ್ಲಿ ಸಂಸ್ಕೃತಿಯು ನಿರೂಪಣೆಗಳಲ್ಲಿ ಮೌಖಿಕ ಪರಂಪರೆಗಳಲ್ಲಿ ಅರ್ಥೈಸಿ ಅಳವಡಿಸಿಕೊಂಡಿರುವ ಕ್ರಮವು ಜೈವಿಕವಾದ ವಿಕಾಸದ ಒಪ್ಪಂದಗಳನ್ನೇ ಧ್ವನಿಸುತ್ತದೆ. ಪಕ್ಷಿ ಪುರಾಣಗಳು, ಐತಿಹ್ಯಗಳು, ಕಥನ ಕಾವ್ಯಗಳು ಹೇರಳವಾಗಿ ಎಲ್ಲ ಪರಿಸರದಲ್ಲು ಜೀವಜಾಲದ ನೆಂಟಸ್ತಿಕೆಯಾಗಿ ಬೆಸೆದುಕೊಂಡಿರುವುದು ನಿಸರ್ಗವೇ ಸಂಸ್ಕೃತಿಯಾಗಿ ಮಾರ್ಪಟ್ಟಿದ್ದರ ಕಾರಣದಿಂದ. ಈ ನೆಲೆಯಿಂದ ಗ್ರಹಿಸಿದರೆ ಪಕ್ಷಿ ಜಾನಪದವು ಪ್ರಾಚೀನ ಜೀವ ಜಾಲದ ಹೊಂದಾಣಿಕೆಯ ಮಾನವ ಕಥನವಾಗಿದೆ. ಪಕ್ಷಿಗಳಿಂದಲೇ ಮಾನವ ಎಷ್ಟೋ ಸಂಗತಿಗಳನ್ನು ಕಲಿತಿದ್ದಾನೆ. ಪುಷ್ಪಕ ವಿಮಾನದ ಕಲ್ಪನೆ ಕೃತಕವಾಗಿ ಕಂಡರೂ ಜೀವಜಾಲದ ವಿಕಾಸದ ಆದಿ ಹಂತದಲ್ಲಿ ಮಾನವರು ದೈತ್ಯ ಪಕ್ಷಿಗಳ ಮೇಲೆ ಹಾರಾಡಿದ್ದರೆ ಆಶ್ಚರ್ಯವಿಲ್ಲ. ಗರುಡ ಪುರಾಣದ ಕಥೆ ಇದನ್ನೇ ಧ್ವನಿಸುತ್ತದೆ. ದೇವಾನುದೇವತೆಗಳೆಲ್ಲ ಪಕ್ಷಿಗಳನ್ನು ಜೊತೆಯಲ್ಲೇ ಇಟ್ಟುಕೊಂಡವರು.
ಪಕ್ಷಿಗಳು ಹಾರಾಡುವ ಶಕ್ತಿಯನ್ನು ಪಡೆದಿರುವುದರಿಂದಲೇ ಮಾನವರ ಪ್ರಜ್ಞೆಯಲ್ಲಿ ಅವು ಅತೀತವಾದ ಕಲ್ಪನೆಗಳಿಗೂ ದಾರಿ ಮಾಡಿರುವುದು. ಜನಪದ ಕಥೆ ಕಾವ್ಯ ಐತಿಹ್ಯ ಪುರಾಣ ನಂಬಿಕೆ ಆಚರಣೆ ಎಲ್ಲೆಲ್ಲು ಪಕ್ಷಿಗಳು ಪ್ರವೇಶ ಪಡೆದಿವೆ. ದೇವಾನುದೇವತೆಗಳೆಲ್ಲ ಹಾರಾಡುವ ಸಾಮರ್ಥ್ಯ ಹೊಂದಿದವರೇ. ಹೀಗೆ ಹಾರುವ ರೂಪಕವನ್ನು ದೈವಿಕ ಆವರಣದಲ್ಲಿ ಸೃಜಿಸಿಕೊಂಡಿದ್ದು ಪಕ್ಷಿಗಳ ಹಾರಾಟದ ಪ್ರಭಾವದಿಂದಲೇ. ಮನುಷ್ಯನಿಗೆ ಹಾರಬೇಕೆಂಬ ಪ್ರಜ್ಞೆ ಬೆಳೆದು ನಂತರ ಅದು ಹಾರುವ ಉಕ್ಕಿನ ಹಕ್ಕಿಯಾದ ಕಥೆ ಬೇರೆ. ದೇವತೆಗಳು, ಮತ್ಸ್ಯಕನ್ನೆಯರು, ಗಂದರ್ವರು, ಕಿನ್ನರು, ಪುರುಷರು, ರಾಕ್ಷಸರು, ದೈವಿಕ ಮಹಾಮಹಿಮರು ಹಾರಾಡುವ ಮಾಂತ್ರಿಕ ರಮ್ಯತೆಯಿಂದಲೆ ಸಂಸ್ಕೃತಿಗಳಲ್ಲಿ ಧುತ್ತೆಂದು ಪ್ರತ್ಯಕ್ಷವಾಗುವುದು. ಹಂಪಿಯ ಪರಿಸರದಲ್ಲೂ ಈ ಮೂಲ ತಿಳುವಳಿಕೆ ದಟ್ಟವಾಗಿದೆ. ಪಶುಗಳು ಪಶುಪಾಲಕ ಸಮಾಜಗಳಿಗೆ ಸೀಮಿತವಾಗಿದ್ದರೆ ಪಕ್ಷಿಗಳು ಎಲ್ಲ ಮಾನವ ಸಮೂಹಗಳನ್ನು ಗಾಢವಾಗಿ ಪ್ರಭಾವಿಸಿವೆ, ಒತ್ತಾಯಿಸಿವೆ, ಅತೀವವಾದ ರಮ್ಯಕಲ್ಪನೆಗಳಲ್ಲಿ ತೇಲಿಸಿ ಹಾರಾಡುವ ಕನಸುಗಳನ್ನು ಬಿತ್ತಿವೆ. ಪಕ್ಷಿ ಸಂವೇದನೆಗೆ ಸೀಮಿತ ಗಡಿಗಳಿಲ್ಲ. ಅಯಾಯ ಪರಿಸರದ ಪಕ್ಷಿಗಳು ಅಲ್ಲಲ್ಲಿನ ಬದುಕಿನಲ್ಲಿ ತಮ್ಮ ರೆಕ್ಕೆ ಬೀಸಿಯೇ ಭಾವನೆಗಳನ್ನು ಮೀಟಿವೆ. ಒಳ್ಳೆಯದಕ್ಕೆ ಕೆಟ್ಟದ್ದಕ್ಕೆ ಎಲ್ಲ ರೀತಿಯಲ್ಲೂ ಅರ್ಥಕ್ಕೆ ಒಗ್ಗಿಕೊಂಡ ಪಕ್ಷಿಗಳು ಪುರಾತನರ ಆತ್ಮವನ್ನು ಆಕಾಶದ ಹಾದಿಯಲ್ಲಿ ಕೊಂಡೊಯ್ದು  ಸ್ವರ್ಗಕ್ಕೆ ತಲುಪಿಸಿ ಬರುತ್ತವಂತೆ. ಎಂತಹ ಅದ್ಭುತ ಕಲ್ಪನೆ. ವ್ಯಕ್ತಿ ಮುಟ್ಟಲಾಗದ ಎತ್ತರವನ್ನು ಆತ್ಮದ ಮೂಲಕ ಮುಟ್ಟಿಸುವ ಈ ರಮ್ಯ ದಿವ್ಯ ಕಲ್ಪನೆಯು ಎಲ್ಲ ಮಿತಿಗಳನ್ನು ಮೀರಿ ಅತೀತವಾದ ಯಾವುದೊ ಮರೆಯ ಶಕ್ತಿಯಲ್ಲಿ ಲೀನವಾಗುವ ಹೆಬ್ಬಯಕೆಯದು. ಭಾಗಶಃ ಇದು ಜೀವಜಾಲದ ಅಖಂಡ ವಿಕಾಸದ ವಿಶ್ವಾಸವನ್ನು ಧ್ವನಿಸುತ್ತದೆಯೇನೊ.
ಪಕ್ಷಿಗಳು ಮಾನವರ ಅನಂತತೆಯ ದಾಹವನ್ನು ತಣಿಸಲ್ಪಡಬಲ್ಲವು. ಪ್ರಾಣವೇ ಪಕ್ಷಿಗಳಾದ್ದರಿಂದ ಸತ್ತ ಮೇಲೆ ತಮ್ಮ ಪ್ರಾಣವಾದರೂ ಹಾರಿ ಹೋಗುತ್ತದಲ್ಲವೇ? ಆಗಲಾದರೂ ಹಾರುವ ಸ್ವಂತ ಸುಖ ದಕ್ಕುತ್ತದಲ್ಲವೆ ಎಂಬ ಹೆಮ್ಮೆ ಅನಂತವಾದ ದಾಹದಿಂದ ಬರುವಂತದು. ಬುಡಕಟ್ಟು ಸಂಸ್ಕೃತಿಗಳು ಪಕ್ಷಿಗಳಲ್ಲೆ ತಮ್ಮ ಪ್ರಾಣ ಅಡಗಿದೆ ಎಂದು ನಂಬುವರು. ಸೋಲಿಗರು ತಮ್ಮ ಹಿರಿಯರು ಗತಿಸಿದ ಮೇಲೆ ಅದು ಕಾಡಿನ ಯಾವುದೊ ಒಂದು ಪಕ್ಷಿಯ ಪ್ರಾಣದಲ್ಲಿ ಹೋಗಿ ಸೇರುವುದು ಎಂದು  ನಂಬುವರು. ಪ್ರಾಣವೂ ಪಕ್ಷಿಯೆ ಆದ್ದರಿಂದ ಪಕ್ಷಿಯೇ ತಾವೂ ಕೂಡ ಎಂಬ ವಿಶ್ವಾಸ ಅವರಲ್ಲಿದೆ. ಹಕ್ಕಿಯಾಗಿ ಹಾರಿಹೋಗುವ ಹರೆಯದ ಚೆಂದದ ಕನಸಿನ ಕನ್ನೆಯರ ಕಲ್ಪನೆಗಳಿಗೆ ಕೊನೆಮೊದಲಿಲ್ಲ. ಜನಪದ ಕಥೆಗಳಲ್ಲಿ ಬರುವ ರಮ್ಯ ಪುರುಷನು ಗಿಣಿಯಾಗಿಯೊ  ಹಂಸವಾಗಿಯೊ ಬಂದು ರೆಕ್ಕೆ ಮೇಲೆ ಕೂರಿಸಿಕೊಂಡು ಹೊರಟುಹೋಗುವ ರಮ್ಯ ಸಂಭ್ರಮವು ಮನುಷ್ಯರ ಉತ್ಕಟ ಸಂಗಮದ ಪ್ರತೀಕದಂತಿದೆ. ಹಾಗೆಯೇ ಕೇಡು ಕೂಡ ಮೋಸದ ವೇಷ ಹಾಕಿ ಸುಂದರ ಹಕ್ಕಿಯಾಗಿ ಬರುವುದೆಂಬ ಭಯವೂ ಪಕ್ಷಿಗಳ ಬಗೆಗಿದೆ. ಪಕ್ಷಿಗಳ ಹಾಡುಗಾರಿಕೆ, ಅವುಗಳ ಸೌಂದರ್ಯ, ಜೀವಿಸುವ ಬಗೆ, ಹಾರುವ ರೀತಿ, ಜೀವಜಲದ ಮತ್ಯಾವ ಜೀವಿಗಳಿಗೂ ಸಾಧ್ಯವಿಲ್ಲ. ನಿಸರ್ಗದಲ್ಲಿ ಪಕ್ಷಿಗಳು ವಿಶೇಷ ಸೌಲಭ್ಯವನ್ನು ಪಡೆದಿವೆ. ಮನುಷ್ಯರು ಉಳಿದೆಲ್ಲ ಜೀವಿಗಳಿಗಿಂತ ಎತ್ತರದಲ್ಲಿದ್ದೇವೆಂದು ಬೀಗಿದರೆ ಪಕ್ಷಿಗಳು ಕೂಡ ಇಂತಹ ಹೆಮ್ಮೆಯನ್ನು  ತೋರಬಲ್ಲವು. ಗುರುತ್ವಾಕರ್ಷಣ ಶಕ್ತಿಗೆ ವಿರುದ್ದವಾಗಿ ಹಾರುವ ಅವುಗಳ ಬಗೆ ಮನುಷ್ಯನ ವಿವೇಕಕ್ಕಿಂತಲೂ ಹಿರಿದಾದುದುದಿರಬಹುದು. ಹಂಪಿಯ ಪರಿಸರದ ಪಕ್ಷಿಜಾನಪದವನ್ನು ಕೂಡ ಈ ಬಗೆಯ ಹಿನ್ನೆಲೆಗಳಿಂದಲೆ ಪರಿಭಾವಿಸಬೇಕು. ಹಂಪಿಯ ಜೀವಜಾಲ ಕೂಡ ಇಂತಹ  ವಿಚಾರಗಳ ಸಂಯೋಗವನ್ನೆ ಪ್ರತಿಫಲಿಸುತ್ತದೆ.
ಬೆಟ್ಟ ಗುಡ್ಡ ಕೆರೆಕಟ್ಟೆ ನದಿಗಳಿಂದಲೂ ಹುಲ್ಲುಗಾವಲುಗಳಿಂದಲೂ ತೋಟ ಹೊಲ ಗದ್ದೆಗಳಿಂದಲೂ  ಎತ್ತರವಾದ ಬಂಡೆ ಸಾಲುಗಳಿಂದಲೂ ಆವೃತ್ತವಾಗಿರುವ ಹಂಪಿ ಪರಿಸರವು ಉಷ್ಣವಲಯದ ದಟ್ಟ ಪರಿಸರವನ್ನು ಬಿಂಬಿಸುತ್ತದೆ ಉಷ್ಣವಲಯದ ಹಕ್ಕಿಗಳು ಸಾಮಾನ್ಯ ಗಾತ್ರದವಾಗಿರುತ್ತವೆ. ದೊಡ್ಡ ಗಾತ್ರದ ಹಕ್ಕಿಗಳು ಇಲ್ಲಿಲ್ಲ. ಮರುಭೂಮಿಯ ಹಾರಲಾರದ ಬೃಹತ್ ಹಕ್ಕಿಗಳು ಬೇರೆ. ಹಂಪಿಯಲ್ಲಿ ಕಂಡುಬರುವ ಪಕ್ಷಿಗಳು ವೈವಿಧ್ಯ ಬಣ್ಣದವಲ್ಲ. ಹುಲ್ಲುಗಾವಲಿನ ಉತ್ಪನ್ನಗಳನ್ನೆ ತಿಂದು ಬದುಕುವ ಹಕ್ಕಿಗಳು ಒಣ ಹುಲ್ಲು ಕಸಕಡ್ಡಿಯಂತೆಯೆ ಕಾಣಬಲ್ಲವು. ನೀರಾವರಿಯಿಂದ ಹಂಪಿ ಪರಿಸರ ಬದಲಾದ್ದರಿಂದ ಜಲಪಕ್ಷಿಗಳು ಕೂಡ ಈಗ ಪ್ರವೇಶಿಸಿವೆ. ಪಶುಪಾಲಕ ಸಮಾಜಗಳ ಗತಕಾಲದ ನೆನಪು ಹಂಪಿ ಪರಿಸರದಲ್ಲಿ ದಟ್ಟವಾಗಿರುವುದರಿಂದ ಪಕ್ಷಿಗಳ ಬಗೆಗಿನ ವಿವರಗಳು ಆ ಕಾಲದ ನಂಬಿಕೆಗಳನ್ನೆ ಬಿಂಬಿಸುತ್ತವೆ. ಬೇಟೆ ಸಂಸ್ಕೃತಿಯ ಚಹರೆಗಳು ಉಳಿದಿರುವ ಪರಿಣಾಮವೂ ಪಕ್ಷಿಗಳ ಮೇಲಾಗಿದೆ. ಪಕ್ಷಿಪರಂಪರೆಯ ಭಾಗವಾದ ಹಕ್ಕಿಪಿಕ್ಕಿಗಳು ಈ ಭಾಗದಲ್ಲಿ ನೆಲೆಸಿದ್ದು ಆಗಾಗ ಪಕ್ಷಿಗಳ ಬೇಟೆಗೆ ತೊಡಗುವುದೂ ಇದೆ. ವಕ್ಕಲು ಸಂಸ್ಕೃತಿಯಿಂದಲೂ ಪಕ್ಷಿಗಳ ಮಾನವ ಸಂಬಂಧದಲ್ಲಿ ವ್ಯತ್ಯಾಸ ಉಂಟಾಗಿದೆ. ಪಶುಪಾಲಕ ವರ್ಗಗಳು ಹಿಂದೆ ಹಕ್ಕಿಗಳಿಗೆ ತೊಡಕಾಗಿರಲಿಲ್ಲ. ವಕ್ಕಲುತನದಿಂದ ಪಕ್ಷಿಗಳಿಗೆ ಉಪಯೋಗವಾಯಿತಾದರೂ ಮಾನವರು ನಿಸರ್ಗದ ಮೇಲೆ ಅಧಿಪತ್ಯವನ್ನು ವಿಸ್ತರಿಸುತ್ತ ಭೂಮಿಯನ್ನು ಖಾಸಗಿಯಾಗಿಸಿದಂತೆಲ್ಲ ಜೀವಜಾಲದ ಮೇಲೆ ಒತ್ತಡ ಹೆಚ್ಚಿತು. ಅವುಗಳ ಬದುಕಿನ ಅವಕಾಶ ಕಿರಿದಾಯಿತು. ಹಾಗೆಯೆ ಅವುಗಳ ನೈಸರ್ಗಿಕ ಆಹಾರದಲ್ಲೂ ವ್ಯತ್ಯಯವಾಗಿ ಕೃಷಿಯ ಕ್ರಮಗಳು ಜೈವಿಕವಾದ ಎಷ್ಟೋ ಸಂಬಂಧಗಳನ್ನು ಪ್ರಾಣಿಪಕ್ಷಿಗಳಿಗೆ ತುಂಡರಿಸಿತು. ಪಕ್ಷಿಗಳು ಕೂಡ ಮಾನವರ ಜೊತೆ ಹೊಂದಾಣಿಕೆ ಮಾಡಿಕೊಳ್ಳುವ ಸವಾಲುಗಳನ್ನು ಎದುರಿಸುತ್ತಲೆ ಬಂದಿವೆ. ಕೃಷಿ ಸಂಸ್ಕೃತಿಯ ಏಳುಬೀಳುಗಳನ್ನು ಪ್ರಾಣಿಪಕ್ಷಿಗಳ ಜೊತೆ ಆಗಿರುವ ಮುಖಾಮುಖಿ ಸಹಜವಾದುದೇ. ಇದರ ಕಷ್ಟ ಸುಖದಲ್ಲಿ ಇಬ್ಬರೂ ಸಮಭಾಗಿಗಳೇ. ಆಗಬೇಕಾದದ್ದು ನಿಸರ್ಗದ ನಿಯಮ.
ಹಂಪಿ ಪರಿಸರದಲ್ಲಿರುವ ಪಕ್ಷಿಗಳು ಕರ್ನಾಟಕದ ಬೇರೆ ಬಯಲು ಪ್ರದೇಶಗಳಲ್ಲೂ ಕಂಡುಬರುವಂತವೇ ಆಗಿವೆ. ಸಾಮಾನ್ಯವಾಗಿ ವಕ್ಕಲುತನದ ಬೆಳವಣಿಗೆಯ ಜೊತೆ ಗ್ರಾಮ ಸಂಸ್ಕೃತಿಯ ಜೊತೆ ಹೊಂದಾಣಿಕೆ ಮಾಡಿಕೊಂಡು ಸೇರಿಕೊಂಡ ಪಕ್ಷಿಗಳು ಹೆಚ್ಚು ಕಡಿಮೆ ಒಂದೇ ಬಗೆಯ ನಂಬಿಕೆ ರಿತಿ ನೀತಿಗಳಿಗೆ ಒಳಗಾಗಿವೆ. ಅಂತಹ ಹಕ್ಕಿಗಳು ಕೂಡ ಪಶುಪಾಲನೆ, ವಕ್ಕಲು ಸಂಸ್ಕೃತಿಗಳ ಅನುಭವಗಳಿಂದ ಮಾನವ ಒಡನಾಟದ ಪರಿಸರದಲ್ಲಿ ಒಂದಾಗಿವೆ. ಅಂತಹ ಮುಖ್ಯ ಪಕ್ಷಿಗಳನ್ನು ಹೀಗೆ ಗುರುತಿಸಬಹುದು.
ಗುಬ್ಬಿ, ಕಾಗೆ, ಗೂಬೆ, ಪಾರಿವಾಳ, ನವಿಲು, ಗೌಜಲು, ಬೆಳವ, ಕೋಗಿಲೆ, ಕೆಂಭೂತ, ಗಿಳಿ, ಚಿಟ್ಟುಗಿಳಿ, ಕೋಳಿ, ಕಲ್ಲುಕೋಳಿ, ನೀರುಗೋಳಿ, ಉಂಡುಗೋಳಿ, ಬಾತುಗೋಳಿ, ಗುಳುಮುಳಕ, ಹದ್ದು, ರಣಹದ್ದು, ಗರುಡ, ಬಿಜ್ಜು, ಗೀಜುಗ, ಮುನಿಯ, ಚಿಟ್ಟಗುಬ್ಬಿ, ದೊಡ್ಡಮಿಂಚುಳ್ಳಿ, ಚಿಕ್ಕಮಿಂಚುಳ್ಳಿ, ಪಟ್ಟೆಮಿಂಚುಳ್ಳಿ, ಗೊರವಂಕ, ಜುಟ್ಟಕ್ಕಿ, ಬೆಳ್ಳಕ್ಕಿ, ತಿತ್ತೀಹಕ್ಕಿ, ಗೊಯ್ ಗೊಂಯಕ, ಕಾಜಾಣ, ಹಾಲಕ್ಕಿ, ಬಾವಲಿ, ತೋಲೆಹಕ್ಕಿ, ಹುಳಹಿಡುಕ, ಬಾನಕ್ಕಿ, ರಳ್ಳೆಹಕ್ಕಿ, ಕರೆಹಕ್ಕಿ, ಕುರುಡಹಕ್ಕಿ, ಪುರ್ಲಕ್ಕಿ, ಹರಶಿಣಮುಂಡ, ಟೊಪ್ಪಿಹಕ್ಕಿ ಹೀಗೆ ಹಲವಾರು ಬಗೆಯ ಪಕ್ಷಿಗಳನ್ನು ಹಂಪಿಯ ಪರಿಸರದಲ್ಲಿ ಕಾಣಬಹುದು. ಸಂಕ್ಷಿಪ್ತವಾಗಿ ಈ ಹಕ್ಕಿಗಳ ಬಗೆಗಿನ ಜನಪದರ ತಿಳುವಳಿಕೆಯನ್ನು ಗಮನಿಸುವ ಮೂಲಕ ಅವರ ನೈಸರ್ಗಿಕ ಪ್ರಜ್ಞೆಯನ್ನು ಗುರುತಿಸಬಹುದು. ಜನಪದ ಪರಂಪರೆಗಳು ತಮ್ಮ ಪರಿಸರದ ಎಲ್ಲ ಜೀವ ಜಾಲದ ಜೊತೆ ಒಂದಲ್ಲ ಒಂದು ವಿಧದಲ್ಲಿ ಸಂಬಂಧವನ್ನು ವ್ಯಕ್ತಪಡಿಸಿವೆ. ಮನುಷ್ಯ ಕೇಂದ್ರಿತ ನಿಸರ್ಗವನ್ನು ಜನಪದ ಸಂಸ್ಕೃತಿಗಳು ಒಪ್ಪುವುದಿಲ್ಲ. ನಿಸರ್ಗದಲ್ಲಿ ತಾನು ಎಲ್ಲದರ ಜೊತೆಯು ಸಂಪರ್ಕ ಸಾಧಿಸಿಕೊಳ್ಳಬೇಕು ಎಂಬ ವಿಶಾಲ ಮನೋಭಾವ ಅವರ ಜೀವಜಾಲ ಜಾನಪದ ಆಶಯ. ಹೀಗಾಗಿಯೆ ಮಾನವ ಅಮಾನವ ಎಂಬ ಭೇದಕಲ್ಪನೆ ಅವರ ನೈಸರ್ಗಿಕ ಪ್ರಜ್ಞೆಯಲ್ಲಿ ಇಲ್ಲದಿರುವುದು ನಿಸರ್ಗದಲ್ಲಿ ಎಲ್ಲವೂ ಒಂದೇ ಇವೆಲ್ಲವೂ ದೈವ ಸೃಷ್ಟಿ. ನಾವು ಕೂಡ ಮನುಷ್ಯರಾಗುವ ಪೂರ್ವದಲ್ಲಿ ಯಾವುದಾವುದೊ ಪ್ರಾಣಿ ಪಕ್ಷಿ ಹುಳು ಉಪ್ಪಟ್ಟೆಯ ಜನ್ಮ ಎತ್ತಿ ಬಂದಿರುತ್ತೇವೆ ಎಂಬ ನಂಬಿಕೆ ಇದೆ. ತಾವು ಕೀಳಾಗಿ ಬದುಕಿ ಪಾಪ ಕಾರ್ಯದಲ್ಲೆ ಮುಳುಗಿದ್ದರೆ ಮುಂದಿನ ಜನ್ಮದಲ್ಲಿ ನೀಚ ಪ್ರಾಣಿಯಾಗಿ ಹುಟ್ಟಿಬರಬೇಕಾಗುತ್ತದೆ ಎಂಬ ಭಯವೂ ಇದೆ. ಪಕ್ಷಿಗಳನ್ನು ಜನಪದ ಕಥೆಗಳಲ್ಲಂತು ಮಾನವೀಕರಣಗೊಳಿಸಿ ಮನುಷ್ಯರ ಬಂಧುವಾಗಿಯೇ ಮಾರ್ಪಡಿಸಿ ತೋರುವುದಿದೆ. ರಾಮಾಯಣ ಮಹಾಭಾರತಗಳಲ್ಲು ಪಕ್ಷಿಗಳು ದೈವಿಕ ಆವರಣದಲ್ಲಿ ಮಾನವರ ಪಾಡನ್ನು ಹಾಡುತ್ತಲೆ ಪಕ್ಷಿಗಳು ಮನುಷ್ಯನ ವಿಕಾಸದ ಉದ್ದಕ್ಕೂ ಕಾಡಿರುವ ಪ್ರಶ್ನೆಗಳೇ ಆಗಿವೆ. ಹಾರಾಡುವ ಅವುಗಳ ಸಾಮರ್ಥ್ಯವೇ ಸಂಸ್ಕೃತಿಗಳಲ್ಲಿ ಪಕ್ಷಿಗಳಿಗೆ ಉನ್ನತ ಸ್ಥಾನ ನೀಡಲು ಅವಕಾಶ ಮಾಡಿರುವುದು. ಪ್ರಮುಖವಾಗಿರುವ ಹಕ್ಕಿಗಳ ಜನಪದೀಯ ಪರಿಚಯವನ್ನು ಹೀಗೆ ಮಾಡಬಹುದು.
ಗುಬ್ಬಿ: ಗುಬ್ಬಿ ಮನಿ ಎಂಬ ರೂಪಕವೆ ಜನಪದರಲ್ಲಿದೆ. ಕುಟುಂಬದ ಭಾವನಾತ್ಮಕ ಸಂಬಂಧವನ್ನು ಬಿಂಬಿಸಲು ಜನಪದರು ಗುಬ್ಬಿಯ ಗೂಡನ್ನು ಗೌರವದಿಂದ ಕಾಣುವರು. ಯಾವುದೇ ಹಕ್ಕಿಯ ಗೂಡನ್ನು ನಾಶಪಡಿಸುವವರಿಗೆ ಮುಂದಿನ ಜನ್ಮದಲ್ಲಿ ಎಂದೆಂದೂ ನೆತ್ತಿಗೆ ನೆರಳು ಇರುವುದಿಲ್ಲ ಎಂದು ಹೇಳುವರು. ಹಂಪಿಯ ಜನಪದ ಕಥೆಗಳಲ್ಲಿಯೂ ಕಾಗೆ ಗುಬ್ಬಿಯ ಕಥೆ ಪ್ರಚಲಿತವಾದುದೇ. ಗುಬ್ಬಿಯು ತುಂಬ ಪರಿಶ್ರಮದ ಹಕ್ಕಿ. ಬಡವರನ್ನು ಪ್ರತಿನಿಸುವುದಕ್ಕೆ ಗುಬ್ಬಿ ಮೇಲೆ ಏಕೆ ಬ್ರಹ್ಮಾಸ್ತ್ರ ಎಂಬ ಮಾತೇ ಇದೆ. ’ಆಯ್ಕೊಂಡ್ ತಿನ್ನೊ ಗುಬ್ಬಿಯಂತೋರಿಗೆ ಯಾಕಪ್ಪಾ ಅಹಂಕಾರ’ ಅನ್ನೊ ಗಾದೆ ಮಾತು ಹಂಪಿ ಪರಿಸರದಲ್ಲಿ ಚಾಲ್ತಿಯಲ್ಲಿದೆ. ಗುಬ್ಬಿಗಳಿಗಾಗಿ ಕಾಳು ಹಾಕುವುದಿದೆ. ಮನೆ ಮುಂದೆ ಬತ್ತದ ಇಲ್ಲವೇ ಕಾಳಿನ ಗುಚ್ಚವನ್ನು ಕಟ್ಟಿ ಗುಬ್ಬಿಗಳಿಗಾಗಿ ಮೀಸಲಿಡುವರು. ಇಷ್ಟಾದರೂ ಗುಬ್ಬಿಗಳನ್ನು ಬೇಟೆ ಆಡುವುದೂ ಇದೆ. ವಿಶೇಷವಾಗಿ ಮಕ್ಕಳು ಗುಬ್ಬಿ ಹಿಡಿಯುವ ಆಟ ಆಡುವರು. ಮಂಕರಿ ಅಥವಾ ಅಗಲ ಬುಟ್ಟಿಗೆ ಒಂದು ಕಡ್ಡಿ ಸಿಕ್ಕಿಸಿ ಆ ಕಡ್ಡಿಗೆ ದಾರ ಕಟ್ಟಿ ಮರೆಯಲ್ಲಿ ಕೂತು ಗುಬ್ಬಿ ಹಿಡಿವರು. ಮಂಕರಿ ಒಳಗೆ ಚೆಲ್ಲಿರುವ ಧ್ಯಾನ್ಯ ತಿನ್ನಲು ಬರುವ ಹಕ್ಕಿಗಳು ಮೈ ಮರೆತಿರುವಾಗ ಕಡ್ಡಿ ಎಳೆದು ಮಂಕರಿ ಒಳಗೆ ಗುಬ್ಬಿಗಳನ್ನು ಸಿಲುಕುವಂತೆ ಮಾಡಿ ನಂತರ ಬುಟ್ಟಿಯನ್ನು ಮಂಕರಿ ಸುತ್ತ ಬಿಟ್ಟು ಹಿಡಿವರು. ಇದೊಂದು ಹಿಡಿಯುವ ಖುಷಿಯ ಆಟ ಅಷ್ಟೇ. ಗುಬ್ಬಿಗಳು ಮಾನವರ ಜೊತೆಯೆ ಬದುಕಿ ಅದೇ ಸ್ವಭಾವಕ್ಕೆ ಒಗ್ಗಿಹೋಗಿವೆ. ಕಾಡಿನ ಗುಬ್ಬಿಗಳಿಗಿಂತ ಊರ ಗುಬ್ಬಿಗಳೇ ಹೆಚ್ಚಿನ ಸಂಖ್ಯೆಯಲ್ಲಿದ್ದವು. ಮಾನವರ ಜೊತೆಗಿನ ಸಖ್ಯದಿಂದ ಊರ ಗುಬ್ಬಿಗಳ ಸಂಖ್ಯೆ ಒಂದು ಕಾಲಕ್ಕೆ ಹೆಚ್ಚಿತ್ತು. ಮಾತು ಇನ್ನು ಸ್ಪಷ್ಟವಾಗಿ ಬಾರದಿರುವ ಮಕ್ಕಳಿಗೆ ಗುಬ್ಬಿ ಮಾಂಸವನ್ನು ತಿನ್ನಿಸುವುದುಂಟು. ಗುಬ್ಬಿಗಳು ಕೆಲವೊಮ್ಮೆ ವಿಷ ಜಂತುಗಳ ಬಗ್ಗೆ ಎಚ್ಚರಿಕೆಯನ್ನು ಕೊಡುತ್ತವೆಯಾದ್ದರಿಂದ ಅವು ಒಟ್ಟಾಗಿ ಕೂಗಾಡುವುದನ್ನು ಜನಪದರು ಗಂಭೀರವಾಗಿ ಪರಿಗಣಿಸುವರು. ಗುಬ್ಬಿಗಳು ಬಂದು ಮನೆಯ ಸೂರಿನಲ್ಲೊ ಕಿಟಕಿ ಇತ್ಯಾದಿ ಅವುಗಳಿಗೆ ಸೂಕ್ತವೆನಿಸಿದ ಸ್ಥಳದಲ್ಲೊ ಗೂಡು ಕಟ್ಟಿದರೆ ಬೇಗ ಆ ಮನೆಯಲ್ಲಿ ಸಂಸಾರವೊಂದು ಅಸ್ತಿತ್ವಕ್ಕೆ ಬರುವುದು ಎಂದು ಭಾವಿಸಲಾಗುವುದು. ಹಾಗೆಯೆ ಗುಬ್ಬಿ ಗೂಡು ಕಟ್ಟುವುದರಿಂದ ಆ ಮನೆಯಲ್ಲಿ ಸಂತಾನ ಫಲ ಸಾಧ್ಯ ಎಂತಲೂ ನಂಬುತ್ತಾರೆ. ಆದರೆ ಹಳೆ ಕಾಲದ ಗುಬ್ಬಿ. ಮುನಿಗಳ ಕಲರವವಾಗಲಿ ಈಗ ಹಂಪಿ ಪರಿಸರದಲ್ಲಿ ಮಾಯವಾಗುತ್ತಿದೆ. ತಂತ್ರಜ್ಞಾನದ ಪರಿಣಾಮದಿಂದ ಪರಿಸರದ ಕಲುಷಿತ ಸ್ಥಿತಿಯಿಂದ ಗುಬ್ಬಿಗಳು ಅಳಿವಿನಂಚಿಗೆ ಸಾಗುತ್ತಿವೆ.
ಕಾಗೆ : ಹಿಮಾಲಯದ ತುದಿಯಲ್ಲೂ ಕಾಗೆಗಳನ್ನು ಪರ್ವತಾರೋಹಿಗಳು ಕಂಡಿದ್ದಾರೆ. ಜಗತ್ತಿನ ಉದ್ದಕ್ಕೂ ಇವುಗಳು ಪಸರಿಸಿವೆ. ಹಿಮಖಂಡದಲ್ಲಿ ಕಾಗೆಗಳು ಜೀವನ ರೂಪಿಸಿಕೊಂಡಿವೆ. ಕಾಗೆ ಕೂಡ ಮಾನವರ ಅವಲಂಬಿ ಪಕ್ಷಿ. ಮನುಷ್ಯರ ಉಗಮ ವಿಕಾಸದ ಉದ್ದಕ್ಕೂ ಹಿಂಬಾಲಿಸಿಕೊಂಡು ಬರುತ್ತಿರುವ ಕಾಗೆಯ ಭಾರತೀಯರ ಮನದಲ್ಲಂತು ಉಗ್ರ ದೈವದ ಸ್ವರೂಪವನ್ನೆ ಪಡೆದಿದೆ. ಶನಿದೇವರ ವಾಹನ ಕಾಗೆ. ಪಾಪಿಗಳು ಕಾಗೆಯಾಗಿ ಹುಟ್ಟಿ ಬರುವರೆಂಬ ಕಲ್ಪನೆಯೂ ಇದೆ. ಪವಿತ್ರ ಅಪವಿತ್ರ ಎರಡೂ ಸಂಗತಿಗಳಿಗೆ ಕಾಗೆಗಳು ಅರ್ಥೈಸಲ್ಪಟ್ಟಿವೆ. ಕಾಗೆ ಮನೆ ಒಳಗೆ ಪ್ರವೇಶಿಸಿದರೆ ಹಿಂದಿನ ಕಾಲದಲ್ಲಿ ಆರು ತಿಂಗಳು ಆ ಮನೆ ಬಿಟ್ಟು. ಬೇರೆಡೆಗೆ ಹೋಗಬೇಕಾಗಿತ್ತು. ಕಾಗೆ ತಲೆ ಮೇಲೆ ಹೇಸಿಗೆ ಮಾಡಿದರೆ ಸ್ನಾನ ಮಾಡಿ ಅಪಶಕುನ ಕಳೆದುಕೊಳ್ಳಬೇಕು. ಕಾಗೆ ಮನೆ ಮುಂದೆ ಬಂದು ಕೂಗುತ್ತಿದ್ದರೆ ನೆಂಟರು ಬರುವರು ಎಂತಲೂ ಹಾಗೆಯೇ ಯಾರೋ ಆಗಂತುಕರು ಬರುವರು ಎಂತಲೂ ಎರಡೂ ಬಗೆಯ ನಂಬಿಕೆಗಳಿವೆ. ಕಾಗೆ ಹೆಚ್ಚಾಗಿ ಅಪಶಕುನದ ಹಕ್ಕಿ. ಮಾಂತ್ರಿಕ ಶಕ್ತಿ ಆ ಹಕ್ಕಿಗೆ ಇದ್ದು ಅದು ದುಷ್ಟ ಶಕ್ತಿಯ ಜೊತೆ ಸಂಪರ್ಕ ಇಟ್ಟುಕೊಂಡಿದೆ ಎಂದು ಹೇಳಲಾಗುತ್ತದೆ. ಕಾಕರಾಜ ಎಂಬ ನುಡಿಗಟ್ಟು ಕಾಗೆಯ ಜಾಣ್ಮೆ ಕುಯುಕ್ತಿ ತಂತ್ರಕ್ಕೆ ರೂಪಕವಾಗಿದೆ. ಕಾಗೆ ತಲೆ ಮೇಲೆ ಎಡಭಾಗದಿಂದ ಹಾರಿ ಹೋದರೆ ಅಪಾಯ ಸೂಚನೆ. ಹಾಗೆಯೇ ಬಲಭಾಗಕ್ಕೆ ಹಾರಿಬಂದರೆ ಲಾಭ. ಕಾಗೆಯು ಕುರೂಪಿಯಾದ್ದರಿಂದ ನವಿಲಿನ ಮುಂದೆ ಅದರ ಸೌಂದರ್ಯವನ್ನು ಗೇಲಿ ಮಾಡುವುದಿದೆ. ’ಕಾಗೆ ಕಾಲು’ ಎಂದು ಕಪ್ಪು ಕಾಲಿನವರಿಗೆ ಸೂಚಿಸುವುದೂ ಉಂಟು. ಕಾಗೆ ವಿಪರೀತ ಅರಚುತ್ತಿದ್ದರೆ ಊರಿಗೆ ಏನೊ ಕೇಡು ಬಂದಿದೆ ಎಂತಲೊ ಯಾರೊ ಸಾಯುವರು ಎಂದೊ ಭಾವಿಸಲಾಗುತ್ತದೆ. ಕಾಗೆಗೆ ಜನಪದರು ಇಷ್ಟೆಲ್ಲ ನಕರಾತ್ಮಕ ಭಾವನೆಗಳನ್ನು ಹೇಳುವರಾದರೂ ಅದು ರೈತರಿಗೆ ಕೆಲವಾರು ವಿಷಯಗಳಲ್ಲಿ ಸ್ನೇಹಿತ ಕೂಡ. ಕೋಗಿಲೆಗಳ ಮರಿಗಳನ್ನು ತಾವೇ ಸಾಕುವುದರಿಂದ ಕಾಗೆಯ ಉಪಕಾರವನ್ನು ಸ್ಮರಿಸುವರಾದರೂ ಅದು ತಮ್ಮ ಕೋಳಿ ಮರಿಗಳನ್ನು ಕದಿಯುವುದರಿಂದ ಅದೇ ಪ್ರಮಾಣದ ತಿರಸ್ಕಾರವೂ ಕಾಗೆ ಬಗ್ಗೆ ಇದೆ. ಒಟ್ಟಿನಲ್ಲಿ ಹಂಪಿ ಜನಪದ ಕೂಡ ಕಾಗೆಯನ್ನು ಕೆಟ್ಟಪಕ್ಷಿ ಎಂದೇ ಪರಿಗಣಿಸಿದೆ. ಜಗತ್ತಿನಾದ್ಯಂತ ಕಾಗೆಗೆ ಒದಗಿ ಬಂದಿರುವ ಕೇಡು ಹಕ್ಕಿಯ ಪಟ್ಟವು ಅದರ ರೂಪ ಮತ್ತು ದನಿಯಿಂದಾಗಿ ಮತ್ತು ಅದು ಮಾನವರ ಮಧ್ಯೆ ಅನಪೇಕ್ಷಿತ ಅಥಿತಿಯಾಗಿರುವುದರಿಂದ.
ಗೂಬೆ: ಗೂಬೆ ಕೂಡ ಕೇಡು ಪಕ್ಷಿಯ ಪದವಿಯನ್ನೆ ಪಡೆದಿದೆ. ಮನೆ ಮೇಲೆ ರಾತ್ರಿ ವೇಳೆ ಗೂಬೆ ಕೂತರೆ ಆ ಮನೆಯಲ್ಲಿ ಸಧ್ಯವೇ ಯಾರಾದರೂ ಸಾಯುವರೆಂದು ತಿಳಿಯಲಾಗುವುದು. ವಿಶೇಷವಾಗಿ ಗೂಬೆಯು ಸಾವನ್ನು ಕರೆತರುವ ಹಕ್ಕಿ ಎಂದು ಭಾವಿಸುವರು. ಅಮವಾಸ್ಯೆ ವೇಳೆ ಊರ ಬಳಿ ಬಂದು ಗೂಬೆಯು ಕೂಗಿದ್ದೇ ಆದ ಪಕ್ಷದಲ್ಲಿ ಕಡ್ಡಾಯವಾಗಿ ಯಾರಾದರೂ ಸಾಯುವರೆಂದು ನಂಬಲಾಗುತ್ತದೆ. ಗೂಬೆಯು ಮಾಂತ್ರಿಕ ಆಚರಣೆಗೂ ಬಳಕೆಯಾಗುವ ಹಕ್ಕಿ. ಮಂತ್ರದಿಂದ ಗೂಬೆಯನ್ನು ದೂರ ಓಡಿಸಬಹುದು ಇಂದು ತಿಳಿಯಲಾಗುತ್ತದೆ. ಗೂಬೆ ಮಾಂಸವನ್ನು ತಿನ್ನುವುದೂ ಉಂಟು. ಲೈಂಗಿಕ ಶಕ್ತಿ ಇದರಿಂದ ಹೆಚ್ಚುವುದು ಎಂಬ ಪ್ರತೀತಿ ಇದೆ. ಹಂಪಿ ಪರಿಸರದಲ್ಲಿ ಅತಿ ಪ್ರಾಚೀನವಾದ ಕೊಂಬಿನ ಗೂಬೆಗಳು ಹೇರಳವಾಗಿವೆ. ರಾತ್ರಿ ವೇಳೆ ಹಂಪಿಯ ಕಲ್ಲುಬಂಡೆಗಳ ಮರೆಯಲ್ಲಿ ಮಲಗಿ ಆಲಿಸಿದರೆ ಗೂಬೆಗಳ ಸರಣಿ ಕೂಗು ಗಾಢವಾಗಿ ಯಾರ ಮನಸ್ಸನ್ನಾದರೂ ಗಲಿಬಿಲಿಗೆ ಒಳಪಡಿಸಬಲ್ಲದು. ಹಂಪಿ ಪರಿಸರದಲ್ಲಿ ಗೂಬೆಗಳಿಗೆ ಆಹಾರದ ಬರವೇ ಇಲ್ಲ. ಹಾವು ಹಲ್ಲಿ ಇಲಿ ಮುಂತಾದ ಜೀವಿಗಳು ವಿಪುಲವಾಗಿ ಸಿಗುತ್ತವೆ. ಗೂಬೆಗಳ ಬಗ್ಗೆ ಜನಪದರು ಭೀತಿ ಹೊಂದಿರುವುದರಿಂದ ಅವನ್ನು ಬೇಟೆಗೆ ಒಳಪಡಿಸುವುದಿಲ್ಲ. ದೊಂಬರು ಗೂಬೆ ಬೇಟೆ ಮಾಡುವರು ಎಂದು ಹೇಳಲಾಗುತ್ತದೆ. ’ಗೂಬೆ ಕಲ್ಲು’ ಎಂದು ಹಂಪಿಯ ಬೆಟ್ಟಗುಡ್ಡಗಳ ಕೆಲವೊಂದು ಸ್ಥಳಗಳನ್ನು ಗುರುತಿಸುವುದಿದೆ. ಹಂಪಿಯ ವಿಜಯನಗರ ಸಾಮ್ರಾಜ್ಯ ಪತನವಾದ ಮೇಲೆ ಹಂಪಿಯ ಕೋಟೆ ಕೊತ್ತಲ ಮಂಟಪ ಅರಮನೆ ಗುಡಿ ಗೋಪುರಗಳೆಲ್ಲ ಗೂಬೆಗಳಿಗೆ ಪ್ರಶಸ್ತ ವಾಸದ ನೆಲೆಗಳಾಗಿದ್ದವು. ಈಗಲೂ ಹಂಪಿಯ ಎತ್ತರದ ಬಂಡೆ ಸಾಲುಗಳ ಪೊಟರೆಗಳಲ್ಲಿ ಗೂಬೆಗಳು ಬೀಡುಬಿಟ್ಟಿವೆ. ಕೆಲವರ ಪ್ರಕಾರ ಈ ಗೂಬೆಗಳು ವಿಜಯನಗರ ಕಾಲದಲ್ಲಿ ಬಚ್ಚಿಟ್ಟಿರುವ ಸಂಪತ್ತನ್ನು ಕಾಯುವ ಪಕ್ಷಿಗಳು ಎಂತಲೂ ಹೇಳುವುದಿದೆ. ಹಾಗಾಗಿಯೇ ನಿಧಿಗಳ್ಳರು ಅವಮಾಸ್ಯೆ ಹುಣ್ಣಿಮೆಗಳಂದು ಗೂಬೆಗಳ ಚಲನವಲನವನ್ನು ಗಮನಿಸಿಯೆ ಕಳ್ಳತನಕ್ಕೆ ಇಳಿಯುವರಂತೆ.
ಪಾರಿವಾಳ : ವಿಜಯನಗರ ಕಾಲದಲ್ಲಿ ಪಾರಿವಾಳವು ಜೂಜಾಟದ ಹಕ್ಕಿಯಾಗಿತ್ತು. ಹಾಗೆಯೆ ಇದೇ ಹಕ್ಕಿಯನ್ನು ಟಪಾಲು ರಮಾನೆಗಾಗಿಯು ಯುದ್ಧದಲ್ಲಿ ಹಾಗು ರಾಜತಾಂತ್ರಿಕ ಕೆಲಸಗಳಲ್ಲಿ ಬಳಸಿಕೊಳ್ಳಲಾಗುತ್ತಿತ್ತು. ಮೋಜಿನ ಸಲುವಾಗಿಯು ಅಲಂಕಾರಿಕ ಹಕ್ಕಿಯಾಗಿಯು ರಾಜರ ಕಾಲದಲ್ಲಿ ಪಾರಿವಾಳವನ್ನು ಸಾಕಲಾಗುತ್ತಿತ್ತು. ಈಗಲೂ ಹಂಪಿ ಪರಿಸರದಲ್ಲಿ ಸಾಕು ಪಾರಿವಾಳಗಳ ಸಂಪ್ರದಾಯ ಉಳಿದಿದ್ದು ಪಾರಿವಾಳಗಳ ಜೂಜಾಟ ಮುಂದುವರೆದಿದೆ. ಲಕ್ವ ಹೊಡೆದವರಿಗೆ  ಪಾರಿವಾಳ ತಿನಿಸಿದರೆ ರೋಗ ವಾಸಿಯಾಗುವುದೆಂಬ ನಂಬಿಕೆ ಈ ಪರಿಸರದಲ್ಲೂ ಸಮಾನವಾಗಿದೆ. ಪಾರಿವಾಳವನ್ನು ಗೂಡಿನಲ್ಲಿ ಸದಾ ಮುಚ್ಚಿಟ್ಟು ರಕ್ಷಿಸಿ ದಿನದಲ್ಲಿ ಕೆಲವು ಸಮಯ ಮಾತ್ರ ಹೊರಬಿಟ್ಟು ರಕ್ಷಿಸಲಾಗುತ್ತದೆ. ಸಾಕಿರುವ ಪಾರಿವಾಳಗಳನ್ನು ದೂರ ಕೊಂಡೊಯ್ದು ಬಿಟ್ಟು ಯಾರ ಪಾರಿವಾಳ ಮೊದಲು ನಿರ್ಧಿಷ್ಟ  ಗುರಿಯನ್ನು ಮುಟ್ಟಿತು ಎಂಬುದರಿಂದ ಸೋಲು ಗೆಲುವನ್ನು ನಿರ್ಧರಿಸಲಾಗುವುದು. ಜೊತೆಗೆ  ಆ ಪಾರಿವಾಳಗಳ ಜೊತೆ ಜೂಜು ಕಟ್ಟುವವರು ಕೂಡ ಪಾರಿವಾಳಗಳು ಬಂದು ಸೇರಬೇಕಾದ ಡಬ್ಬಿಯ ಬಳಿ ಓಡಿ ಬಂದು ಮೊದಲು ತಲುಪಬೇಕು. ಹಾಗೆ ಮೊದಲು ಬಂದವರು ಗೆದ್ದಂತೆ ಹಾಗು ಜೂಜಿಗಾಗಿ ಕಟ್ಟಿರುವ ಹಣವನ್ನು ಪಡೆಯಲು ಸಾಧ್ಯವಾಗುವುದು. ಸಾಮಾನ್ಯ ನೂರು ರೂಗಳಷ್ಟು ಬಾಜಿಯನ್ನು ಕಟ್ಟುವರು. ಗಂಡು ಪಾರಿವಾಳಗಳನ್ನು ಜೂಜಿಗೆ ಬಿಟ್ಟಾಗ ಅವು ಹೆಣ್ಣು ಪಾರಿವಾಳಗಳ ಪೆಟ್ಟಿಗೆಗೆ ಬಂದು ಕೂಡುವುವು. ಪಾರಿವಾಳಗಳು ಬೆದೆಗೆ ಬಂದಾಗಲೇ ಈ ಜೂಜಾಟ ವಿಶೇಷವಾಗುವುದು. ಹೆಣ್ಣು ಪಾರಿವಾಳಗಳ ಪ್ರೀತಿಗಾಗಿ ಗಂಡು ಪಾರಿವಾಳಗಳು ವೇಗವಾಗಿ ಬಂದು ಆ ಹೆಣ್ಣು ಹಕ್ಕಿಗಳನ್ನು ಕೂಡಿಕೊಳ್ಳುತ್ತವೆ ಎಂದು ಹೇಳಲಾಗುತ್ತದೆ.
ಜೂಜಿಗೆಂದೇ ಕೆಲವು ನಿರ್ಧಿಷ್ಟ ಪಾರಿವಾಳಗಳಿವೆ. ಅಂತಹ ಪಾರಿವಾಳಗಳನ್ನು ವಿಶೇಷವಾಗಿ ಸಾಕುವುದುಂಟು. ಜೂಜಿನ ಪಾರಿವಾಳಗಳ ಜೋಡಿಗೆ ಸಾವಿರ ರೂಪಾಯಿಗಳ ತನಕ ಬೆಲೆ ಇದೆ. ಹಿಂದೆ ಪಾರಿವಾಳದ  ಜೂಜಾಟ ದೊಡ್ಡ ಪ್ರಮಾಣದಲ್ಲಿ ನಡೆಯುತ್ತಿತ್ತು. ಇದೊಂದು ಕ್ರೀಡೆಯೂ ಆಗಿತ್ತು. ಬಾಜಿ ಕಟ್ಟಿ ಆಡುವವರ ಮೇಲೆ ಬಾಜಿ  ಕಟ್ಟಿ ದೊಡ್ಡ ಸಂಖ್ಯೆಯಲ್ಲಿ ಪಾರಿವಾಳದ ಜೂಜಾಟದಲ್ಲಿ ಜನ ಸೇರುತ್ತಿದ್ದರು. ಜೂಜು ಮತ್ತು ಕ್ರೀಡೆ ಹಾಗೂ ಸಾಂಸ್ಕೃತಿಕ ಭಾವನೆಗಳು ಬೆರೆತು ಈ ಆಟವು ಮನರಂಜನೆಯನ್ನೂ ಜನರಿಗೆ ನೀಡುತ್ತಿತ್ತು. ಮೊಘಲರ ಕಾಲದಲ್ಲಿ ಪಾರಿವಾಳಗಳು ಪ್ರೇಮದ ಸಂಕೇತವೂ ಆಗಿದ್ದವು. ಮೊಘಲರೇ  ವಿಶೇಷವಾಗಿ ಪಾರಿವಾಳಗಳನ್ನು ಸಾಕುವ ಪರಿಯನ್ನು ಬೆಳೆಸಿದ್ದರು. ಮೊಘಲರ ಕಡೆಯಿಂದ ವಿಜಯನಗರ ಸಾಮ್ರಾಜ್ಯಕ್ಕೆ ಪಾರಿವಾಳಗಳನ್ನು ಸಾಕುವ, ಜೂಜಿಗೆ ಬಿಡುವ ಪ್ರೇರಣೆ ಉಂಟಾಗಿರಬಹುದು. ಬಹಮನಿ ಸುಲ್ತಾನರ ಕಡೆಯಿಂದಲೂ ಇಂತಹ ಪಾರಿವಾಳದ ಜೂಜಾಟದ ಪ್ರಭಾವ ಆಗಿರುವಂತೆ ಕಾಣುತ್ತದೆ. ಹಂಪಿಯ ಬೇಡ ಸಮುದಾಯ ಪಾರಿವಾಳಗಳ ಬಗ್ಗೆ ಗಾಢವಾದ ಪ್ರೀತಿಯನ್ನು ಉಳಿಸಿಕೊಂಡಿದೆ. ಬೆಕ್ಕು ಪಾರಿವಾಳಗಳಿಗೆ ದೊಡ್ಡ ಶತ್ರು. ಬೆಕ್ಕಿನಿಂದ ಕಾಯಲು ಕೂಡ ಪಾರಿವಾಳಗಳನ್ನು ಡಬ್ಬಿಯಲ್ಲಿ ಕೂಡಿಟ್ಟು ಮುಚ್ಚಲಾಗುವುದು. ಕಾಡು ಪಾರಿವಾಳಗಳೂ ಸಹ ಹಂಪಿಯಲ್ಲಿ ಸಾಕಷ್ಟಿವೆ. ಬೆಟ್ಟಗುಡ್ಡಗಳಲ್ಲಿರುವ ಗುಡ್ಡಗಾಡು ಪಾರಿವಾಳಗಳು ಅಪಾಯದಲ್ಲಿವೆ. ಬೇಟೆಗಾರರು ಈ ಪಾರಿವಾಳಗಳನ್ನು ಕೂಡಾ ಬೇಟೆ ಆಡುವರು.
ನವಿಲು :  ಹಂಪಿ ಬೆಟ್ಟಗುಡ್ಡ ಕಣಿವೆ ಸಾಲುಗಳಲ್ಲಿ ನವಿಲುಗಳು ಹೇರಳವಾಗಿ ಕಂಡು ಬರುತ್ತವೆ. ಎತ್ತರದ ಬಂಡೆಗಳ ಮರೆಯಲ್ಲಿ ನವಿಲುಗಳು ಹಿಂಡಾಗಿ ವಾಸಿಸುತ್ತವೆ. ಹಂಪಿ ಜನಪದವು ನವಿಲುಗಳನ್ನು ದೈವಿಕ ಪಕ್ಷಿಯಾಗಿ ಕಾಣುವಂತೆಯೆ ಬೇಟೆ ಮೂಲಕ ಮಾಂಸಕ್ಕಾಗಿ ದೇವರೇ ತಮಗೆ ಕೊಟ್ಟಿರುವ ಕೊಡುಗೆ ಎಂದೂ ಭಾವಿಸುತ್ತಾರೆ. ನವಿಲುಗರಿಗಳು ಅಲಂಕಾರಿಕ ವಿನ್ಯಾಸಗಳಲ್ಲಿ ಬೇಕಾದ್ದರಿಂದಲು ನವಿಲುಗರಿಗೆ ಬೇಡಿಕೆ ಹೆಚ್ಚಿದೆ. ಚಾಮರ ತಯಾರಿಕೆಯಲ್ಲಿ ನವಿಲುಗರಿಗೆ ಮೊದಲ ಸ್ಥಾನವಿದೆ. ನವಿಲಿನ ಮಾಂಸವನ್ನು ತಿನ್ನುವುದರಿಂದ ಮುಪ್ಪನ್ನು ಮುಂದೂಡಬಹುದೆಂದು ಹೇಳುವರು. ಅಂತೆಯೇ ಲೈಂಗಿಕ ಶಕ್ತಿಯೂ ವೃದ್ಧಿಸುವುದೆಂಬ ಮೂಢನಂಬಿಕೆಯಿದೆ. ಹಂಪಿ ಪರಿಸರಕ್ಕೆ ತಮಿಳುನಾಡಿನಿಂದ ಬಂದ ಜನಪದರ ಹಿನ್ನೆಲೆಯಲ್ಲಿ ನವಿಲುಗಳಿಗೆ ಮತ್ತಷ್ಟು ದೈವಿಕ ನಂಬಿಕೆ ವಿಸ್ತರಿಸಿದೆ. ಹಂಪಿಯಲ್ಲಿ ನವಿಲು ಹಿಂಡಿನಿಂದ ಸುತ್ತುವರಿದ ಷಣ್ಮುಖ ಗುಡಿಯೇ ಇದೆ. ತಮಿಳುನಾಡಿನಿಂದ ಬಂದ ರೈತರೊಬ್ಬರು ಇದರ ನಿರ್ಮಾಣಕ್ಕೆ ಕಾರಣರಾಗಿದ್ದಾರೆ. ನವಿಲುಗಳು ಕಂಡರೆ ಶುಭವೆಂದು ಹೇಳುವರು. ನವಿಲುಗಳ ಮೊಟ್ಟೆ ತಂದು ತಮ್ಮ ಊರು ಕೋಳಿಗಳಲ್ಲಿ ಕಾವು ಕೂತ ಕೋಳಿಯ ಮೊಟ್ಟೆ ಜೊತೆ ಇಟ್ಟು ಮರಿ ಮಾಡಿಸಿ ಸಾಕುವುದೂ ಇದೆ. ನವಿಲುಗಳು ನರ್ತಿಸಿದರೆ ಮಳೆಯಾಗುವುದೆಂಬ ಸಾಮಾನ್ಯ ನಂಬಿಕೆಯಿದೆ.
ನವಿಲುಗಳು ಗತ ಸಾಮ್ರಾಜ್ಯದ ನಿಧಿಕಾಯುವ ಪಕ್ಷಿಗಳೆಂತಲೂ ಕರೆಯುವುದಿದೆ. ನಿಧಿಗಳ್ಳರು ಅಮವಾಸ್ಯೆ ದಿನಗಳಂದು ಗಂಡು ನವಿಲು ಕೊಂದು ಅದರ ಮಾಂಸ ಉಂಡು ಹುಡುಕಿದರೆ ನಿಧಿ ಸಿಗುವುದೆಂಬ ಮೂಢನಂಬಿಕೆ ಇದೆ. ಅಲ್ಲದೆ ನವಿಲು ಗರಿಯ ತುದಿಯಲ್ಲಿ ಅತ್ಯಂತ ಅಪರೂಪಕ್ಕೆ ಎರಡು ಕಣ್ಣಿರುವ ಗರಿಗಳು ಸಿಕ್ಕಿದರೆ ಅದನ್ನು ಹಿಡಿದು ನಿಧಿ ಶೋಧನೆಗೆ ನಡೆದರೆ ದಾರಿ ತಿಳಿಯುವುದು ಎಂಬ ವಿಶ್ವಾಸ ಹಂಪಿಯ ಜನಪದರಿಗಿದೆ. ಹೆಣ್ಣಿನ ಸೌಂದರ್ಯವನ್ನು ನವಿಲುಗಳಿಗೆ ಅನ್ವಯಿಸುವುದು ಸಾಮಾನ್ಯವಾಗಿದೆ. ನವಿಲುಗಳನ್ನು ಸಾಕುವುದು ಒಳ್ಳೆಯದಲ್ಲ ಎಂಬ ಭಯವೂ ಇದೆ. ನವಿಲುಗಳ ಪ್ರಭೇದದಲ್ಲೇ ಒಂದಾದ ಕೋಳಿಗಳು ಮಾನವರ ಸಖ್ಯ ಸಾಧಿಸಿ ಕಾಡಿಗೆ ಹಿಂತಿರುಗಲಾರದಷ್ಟು ಹೊಂದಾಣಿಕೆಯನ್ನು ಮಾಡಿಕೊಂಡವು. ಆದರೆ ಅದೇ ನವಿಲುಗಳು ಮಾನವರ ಜೊತೆ ಬಾಳಲಾರದಾದವು. ಪಳಗಿಸಿದರೂ ಕೂಡ ನವಿಲುಗಳು ಮಾನವರ ನಡುವೆ ಸಹಜವಾಗಿರಲಾರವು. ಅವುಗಳ ಜೀವನ ವಿಧಾನವನ್ನು ಮನುಷ್ಯ ಪರಿಸರಕ್ಕೆ ಹೊಂದಿಸುವುದು ಬಹಳ ಕಠಿಣ. ಕೋಳಿಗಳು ಮಾತ್ರ ನಮ್ಮ ಜೊತೆ ಅಂತಹ ಸಖ್ಯಜೀವನ ಸಾಧಿಸಿಕೊಂಡಿವೆ.
ಗೌಜಲ: ಕೋಳಿ ಜಾತಿಗೆ ಸೇರಿದ ಹಕ್ಕಿಗಳಲ್ಲಿ ಗೌಜಲ ಹಕ್ಕಿಯು ವಿಶೇಷವಾದುದು. ಕರ್ನಾಟಕದ ಎಲ್ಲ ಗುಡ್ಡಗಾಡು ಬಯಲು ಹುಲ್ಲುಗಾವಲುಗಳಲ್ಲಿ ಕಾಣಸಿಗುವ ಈ ಹಕ್ಕಿಯು ತನ್ನ ವಿಶಿಷ್ಟ ಕೂಗಿನಿಂದ ಗಮನ ಸೆಳೆಯುತ್ತದೆ. ಹಕ್ಕಿಪಿಕ್ಕಿ ಜನಾಂಗದವರಿಗೆ ಗೌಜಲ ಹಕ್ಕಿಯು ಉಪ ಸಂಪಾದನೆಯ ಬಹುಮುಖ್ಯ ಹಕ್ಕಿ. ಗೌಜಲ ಹಕ್ಕಿಯ ಮಾಂಸಕ್ಕೆ ಅನೇಕ ಔಷಧಿಯ ಗುಣವಿದೆ ಎಂದು ಹೇಳುವರು. ಗೌಜಲ ಹಕ್ಕಿ ಮಾಂಸ ತಿಂದರೆ ಕ್ಷಯ ವಾಸಿಯಾಗುವುದಂತೆ. ಇದು ಎಷ್ಟು ನಿಜವೋ ಸುಳ್ಳೋ ಪರೀಕ್ಷಿಸಲು ಯಾವ ವಿಜ್ಞಾನಿಗಳು ಮುಂದಾಗಿಲ್ಲ. ಗೌಜಲಕ್ಕಿಯ ಕೂಗು ಸಂಗೀತದ ಇಂಪಿನಂತಿರುತ್ತದೆ. ಜನಪದರು ಈ ಹಕ್ಕಿಯ ದನಿಗೆ ದೈವಿಕ ಮಹತ್ವ ನೀಡುವರು. ಗೌಜಲಕ್ಕಿ ದನಿಯನ್ನು ನಿದ್ದೆಯಲ್ಲಿ ಕನಸಿನ ಮೂಲಕ ಆಲಿಸಿದರೆ ಒಳ್ಳೆಯದಾಗುತ್ತದೆ ಎಂದು ತಿಳಿಯುವರು. ಗೌಜಲ ಹಕ್ಕಿಯನ್ನು ಅಪರೂಪಕ್ಕೆ ಕೆಲವ್ರು ಸಾಕುವುದುಂಟು. ಗೌಜಲ ಹಕ್ಕಿಯ ಶಿಕಾರಿಯನ್ನು ಹಕ್ಕಿಪಿಕ್ಕಿಯವರು ಬಹಳ ಸಲೀಸಾಗಿ ಮಾಡುವರು. ಉರುಳು ಹಾಕಿ ಪಕ್ಕದಲ್ಲೆ ಸಾಕಿದ ಗೌಜಲ ಹಕ್ಕಿಯ ಸಹಾಯದಿಂದ ಬಲೆಗೆ ಬೀಳುವ ಉಪಾಯ ಹೂಡುವರು. ಗಂಡು ಗೌಜಗಳು ಕೂಗಿದ ಕೂಡಲೆ ಹೆಣ್ಣು ಗೌಜಗಳು ಆಕರ್ಷಿತವಾಗಿ ಬರುವವು. ಹಾಗೆ ಬರುವ ದಾರಿಯಲ್ಲೆ ಉರುಳು ಬಲೆ ಒಡ್ಡುವರು. ಕೆಲವೊಮ್ಮೆ ಬೇಟೆಗಾರರೆ ಗೌಜಲಕ್ಕಿಗಳು ಕೂಗಿದಂತೆಯೆ ಕೂಗಿ ಕರೆವರು. ಗೂಡಿನ ಒಳಗಿನ ಗಂಡು ಹಕ್ಕಿಯ ಆಸೆಯಲ್ಲಿ ಗೂಡಿನ ಒಳ ಹೋದ ಹೆಣ್ಣುಹಕ್ಕಿಗಳು ಸಿಲುಕುವ ಹಾಗೆ ಮಾಡುವರು. ಕಾಲುಗಳಿಗೂ ಉರುಳು ಬಿಗಿಯುವಂತಹ ಬಲೆ ಒಡ್ಡುವ ವಿಧಾನವೂ ಇದೆ. ಗೌಜಲ ಹಕ್ಕಿಗಳು ಹಂಪಿ ಪರಿಸರದಲ್ಲಿ ಹೇರಳವಾಗಿವೆ. ಗೌಜಲ ಹಕ್ಕಿಗಳಲ್ಲಿ ಎರಡು ವಿಧಗಳಿವೆ. ಸಾಧಾರಣ ಗೌಜಲಕ್ಕಿಯು ಗೋಧಿ ಬಣ್ಣದಲ್ಲಿ ದುಂಡಾಗಿದ್ದರೆ ಅದರದೇ ಇನ್ನೊಂದು ಬಗೆಯ ಗೌಜವು ಕೆಂಪು ಚುಕ್ಕಿಗಳಿಂದ ಹೆಚ್ಚು ಆಕರ್ಷಿತವಾದುದಾಗಿದೆ. ದನ ಕಾಯುವ ಹುಡುಗರು ಗೌಜಲ ಹಕ್ಕಿಯ ಮೊಟ್ಟೆಗಳನ್ನು ಸೆಗಣಿಯಲ್ಲಿ ಸುಟ್ಟು ತಿನ್ನುವರು. ಮಾಯದ ಹಕ್ಕಿಗಳೆಂತಲೂ ಗೌಜಗಳನ್ನು ಕರೆಯುವರು. ಹುಲ್ಲು ಕಸ ಕಡ್ಡಿ ಮೆಳೆ ಪೊದೆಗಳಲ್ಲೆ ಗಪ್ಪಾಗಿ ಕೂತು ಬಿಡುವ ಗೌಜಗಳು ಹೇಗೆ ಕಣ್ಮರೆಯಾದವು ಎಂಬ ಮರ್ಮವೇ ತಿಳಿಯದು. ಮಣ್ಣಿನ ಬಣ್ಣದಲ್ಲಿ ಕರಗಿ ಹೋಗುವ ಗೌಜಲ ಹಕ್ಕಿಗಳು ಚಾಣಾಕ್ಷತೆಯಿಂದ ತಪ್ಪಿಸಿಕೊಳ್ಳಬಲ್ಲವು. ಮರಿಗಳನ್ನು ಹಿಡಿದು ತಂದು ಸಾಕುವುದೂ ಇದೆ. ರೆಕ್ಕೆ ಬಲಿತ ಮೇಲೆ ಅವನ್ನು ಪಂಜರದಲ್ಲೇ ಇಟ್ಟು ಸಾಕಬೇಕಾಗಿದೆ. ಕೋಳಿಗಳನ್ನು ಪಳಗಿಸಿದಂತೆ ಗೌಜಗಳನ್ನು ಪಳಗಿಸಲಾಗದು. ಹೊರಕ್ಕೆ ಬಿಟ್ಟರೆ ಮತ್ತೆ ಅವು ಮರಳಿ ಬರುವುದಿಲ್ಲ. ಗೌಜಲ ಹಕ್ಕಿಗಳು ತುಂಬ ಆಕರ್ಷಕವಾದ ಹಕ್ಕಿಗಳೇನಲ್ಲ. ಇವುಗಳ ಶತ್ರುಗಳೆಂದರೆ ಕಾಡು ಬೆಕ್ಕುಗಳು, ಕೆಲವೊಮ್ಮೆ ಚಿರತೆಗಳು, ಹಾಗು ಮನುಷ್ಯರು. ಈಗಲೂ ಗೌಜಲ ಹಕ್ಕಿಗಳ ಬೇಟೆಯು ಮುಂದುವರಿದಿದೆ. ಈ ಹಕ್ಕಿಗಳ ರಕ್ಷಣೆಗೆ ಮನುಷ್ಯ ಸಮಾಜ  ವಿಶೇಷ ಪ್ರೀತಿ ತೋರಬೇಕಾಗಿದೆ. ಜೀವಜಾಲದ ಅತ್ಯಂತ ಪ್ರಾಚೀನ ಪಕ್ಷಿಗಳಲ್ಲಿ ಗೌಜಲ ಹಕ್ಕಿಯೂ ಒಂದೆಂಬುದನ್ನು ಮರೆಯಲಾಗದು.
ಬೆಳವ: ಕರ್ನಾಟಕದ ಉದ್ದಕ್ಕೂ ಬೆಳವ ಹಕ್ಕಿ ಕಂಡುಬರುತ್ತದೆ. ಇದರ ಸ್ಥಳೀಯ ಹೆಸರುಗಳು ಬೇರೆ ಬಗೆಯಲ್ಲಿದ್ದರೂ ಸೋರೆ ಹಕ್ಕಿ, ಚೊರ್ರೆ ಹಕ್ಕಿ, ಮುತ್ತಿನ ಹಕ್ಕಿ ಮುಂತಾದ ಹೆಸರುಗಳಲ್ಲಿ ಕರೆಯುವರು. ಹೇಗೆ ಗೌಜಲ, ಕಲ್ಲುಕೋಳಿಗಳು, ನವಿಲುಗಳು, ಕೋಳಿಗಳ ವಿಭಿನ್ನ ಪ್ರಭೇದಗಳೊ ಅದರಂತೆಯೆ ಬೆಳೆವ ಕೂಡ ಪಾರಿವಾಳದ ಮೂಲ ಪ್ರಭೇದಕ್ಕೆ ಸೇರುವ ಹಕ್ಕಿಯಾಗಿದೆ. ನೋಡಲು ಕಾಡು ಪಾರಿವಾಳದ ಹಾಗೆಯೆ ಕಾಣುವ ಬೆಳವ ಜನಪದ ಸಾಹಿತ್ಯದಲ್ಲಿ ಮತ್ತೆ ಮತ್ತೆ ಬರುವ ಹಕ್ಕಿ. ಶಿಸುನಾಳ ಶರೀಫರು ಬೆಳವನ ಮೇಲೆಯೆ ತತ್ವಪದ ಒಂದನ್ನು ಕಟ್ಟಿ ಹಾಡಿದ್ದಾರೆ. ಮುತ್ತಿನ ಶೆಟ್ಟಿಯ ಹೆಸರು. ಈ ಪಕ್ಷಿಯ ಜೊತೆ ಬೆಸುಗೆ ಆಗಿದೆ. ಮುತ್ತು ಮಾರುವ ಶೆಟ್ಟಿಯೊಬ್ಬ ವ್ಯಾಪಾರ ಮುಗಿಸಿ ನದಿ ದಂಡೆಯ ತಂಪಿನ ನೆರಳಿಗೆ ಬಂದು ವಿಶ್ರಾಂತಿ ಪಡೆಯುತ್ತಿರುತ್ತಾನೆ. ಗಾಢವಾದ ನಿದ್ದೆ ಆವರಿಸುವುದು. ಅದೇ ವೇಳೆಗೆ ಮಾಮೇರಿ ಹೊಳೆ ಉಕ್ಕಿ ಬರುತ್ತಿರುತ್ತದೆ. ಮರದಲ್ಲೆ ಕೂತು ನೋಡುತ್ತಿದ್ದ ಬೆಳೆವ ಅಪಾಯವನ್ನು ತಿಳಿದು ’ಮುತ್ತಿನ ಶೆಟ್ಟಿ ನೀ ತೊರೇ ನಾ ಪುರ್ರೇ’ ಎಂದು ರಾಗಬದ್ಧವಾಗಿ ಜೋರಾಗಿ ಉಲಿಯಿತಂತೆ. ಹಕ್ಕಿಯ ವಿಚಿತ್ರ ಸದ್ದಿಗೆ ಎಚ್ಚರಗೊಂಡ ಶೆಟ್ಟಿಯು ಇದೇನಿದರ ಅರಚಾಟ ಎಂದು ನೋಡಿದನಂತೆ. ಆಗ ಹೊಳೆ ಬರುತ್ತಿರುವುದು ತಿಳಿದು ದಡಕ್ಕೆ ಎದ್ದು ಓಡಿ ಬಂದನಂತೆ ಆಗ ಆ ಬೆಳವನಿಗೆ ಕೃತಜ್ಞತೆ ಹೇಳಿ ನಿನಗೆ ನಾನು ಮುತ್ತಿನ ಸರವನ್ನೆ ಕೊರಳಿಗೆ ತೊಡಿಸಬೇಕು. ನನ್ನ ಪ್ರಾಣ ಉಳಿಸಿದೆ ಎಂದು ಶೆಟ್ಟಿಯು ಮುತ್ತಿನ ಸರ ಹಾಕಿದನಂತೆ. ’ಅಯ್ಯಾ ಮುತ್ತಿನ ಶೆಟ್ಟಿ ತೊರೆ ಬರ್ತಾ ಇದೇ ನೀನದರಲ್ಲಿ ಕೊಚ್ಚಿ ಹೋಗುವೇ ನಾನಾದರೊ ತೊರೆ ಬಂದರೂ ಪುರ್ರೆಂದು ಹಾರಿ ಹೋಗುವೆ. ಅಪಾಯದಿಂದ ಪಾರಾಗು’ ಎಂದು ಬೆಳವ ಎಚ್ಚರಿಸಿತ್ತು ಎಂಬುದು ಇಲ್ಲಿನ ಮುಖ್ಯ ಸಂಗತಿ. ಆಕಸ್ಮಿಕವಾಗಿ ಇಂತಹ ಒಂದು ಘಟನೆ ನಡೆದಿರಬಹುದು. ಹಂಪಿ ಪರಿಸರದಲ್ಲು ಬೆಳವನ ಈ ಕಥೆ ಪ್ರಚಲಿತದಲ್ಲಿದೆ. ಬೆಳವ ಕೇಡು ಪಕ್ಷಿಯಲ್ಲ. ಹೊಲಗದ್ದೆ ತೋಟಗಳಲ್ಲಿ ಅದು ಗೂಡು ಕಟ್ಟಿದರೆ ಅದೃಷ್ಟ ಎನ್ನಲಾಗುವುದು. ರೈತ ಮಿತ್ರ ಪಕ್ಷಿ ಬೆಳವನಿಂದ ಕೃಷಿ ಪೀಡಕ ಹುಳು ಉಪ್ಪಟೆಗಳಿಂದ ಪಾರಾಗಬಹುದು. ಕೀಟ ಭಕ್ಷಕವಾಗಿಯೂ ಬೆಳೆವ ಉಪಕಾರಿ. ಆದರೆ ಮುಖ್ಯವಾಗಿ ಇದು ತೃಣ ಧಾನ್ಯಗಳನ್ನೇ ಹೆಚ್ಚಾಗಿ ತಿಂದು ಬದುಕುವುದು. ಗೆದ್ದಲು ಹುಳುಗಳು ಇದಕ್ಕೂ ಪ್ರಿಯ ಆಹಾರವೇ. ಹಂಪಿ ಪರಿಸರದಲ್ಲಿ ಸೋರೆ ಹಕ್ಕಿಗಳು ಸಾಮಾನ್ಯ. ಇವುಗಳಲ್ಲೇ ಇನ್ನೊಂದು ಪ್ರಭೇದವಿದೆ. ಅದು ಗಾತ್ರದಲ್ಲಿ ಸಾಧಾರಣ ಸೋರೆಗಿಂತ ದಪ್ಪವಾಗಿದ್ದು ಬೂದು ಬಣ್ಣವನ್ನು ಹೆಚ್ಚಾಗಿ ಹೋಲುತ್ತದೆ. ತಟ್ಟನೆ ನೋಡಿದರೆ ಕಾಡು ಪಾರಿವಾಳದ ಹಾಗೆಯೆ ಕಾಣುತ್ತದೆ. ಮೂರನೆಯ ಬೆಳೆವ ಇವೆರಡರ ನಡುವಿನ ಸ್ವರೂಪದ್ದಾಗಿದ್ದು ಕತ್ತಿನ ಸುತ್ತ ಕಂದು ಮಿಶ್ರಿತ ಕೆಂಪು ಬಣ್ಣದಿಂದ ಕೂಡಿದೆ. ಬೆಳವ ಹಕ್ಕಿಯು ಕೆಲವೊಮ್ಮೆ ಮಾಂಸಾಹಾರಿ ಪಕ್ಷಿಯಾದ ಬಿಜ್ಜು ಗರುಡಗಳಿಂದಲೂ ಪ್ರಾಣ ಉಳಿಸಿಕೊಳ್ಳಬೇಕಾಗಿದೆ. ಪಶುಪಾಲಕ ಸಮುದಾಯಗಳು ಈ ಹಕ್ಕಿಯನ್ನು ಹಿಂದಿನಿಂದಲೂ ಪ್ರೀತಿಯಿಂದಲೇ ಕಂಡು ಬಂದಿರುವುದರ ಕುರುಹಾಗಿ ಬೆಳವನನ್ನು ಈಗಲೂ ಮಾನ್ಯ ಮಾಡಲಾಗಿದೆ.
ಕೋಗಿಲೆ: ಯಾವುದೇ ಜನಪದಕ್ಕೂ ಕೋಗಿಲೆಯ ಗಾನ ಹಿತವಾದುದೇ. ಮಹಾಕವಿಗಳೇ ಕೋಗಿಲೆಯ ಗಾನವನ್ನು ಕಾವ್ಯದಲ್ಲಿ ಹಾಡಿ ಹೊಗಳಿ ಮೈಮರೆತಿರುವಾಗ ಇನ್ನು ಸಹಜ ಕವಿಗಳಾದ ಜನಪದರು ಕೋಗಿಲೆಯನ್ನು ಕಡೆಗಣಿಸಲಾರರು. ಕೋಗಿಲೆ ವಸಂತ ಋತುವನ್ನು ಕರೆತರುವ ಹಕ್ಕಿಯೆಂದು ನಂಬಲಾಗುತ್ತದೆ. ಮಳೆ ಬರುವ ಮುನ್ಸೂಚನೆಯನ್ನು ಕೋಗಿಲೆ ಜನಪದರಿಗೆ ನೀಡುತ್ತದೆ. ವಸಂತ ಕಾಲದಲ್ಲಿ ಕೋಗಿಲೆ ಹಾಡಿದಷ್ಟೂ ಸಮೃದ್ಧಿ ಎಂಬ ಭಾವನೆ ಇದೆ. ಕೋಗಿಲೆ ಪರಪುಟ್ಟ ಹಕ್ಕಿಯಾದರೂ ಅದರ ಆ ಗುಣವನ್ನು ಜನಪದರು ಜರಿಯುವುದಿಲ್ಲ. ಮರಿ ಮಾಡಿ ಸಾಕುವ ಭಾಗ್ಯವನ್ನು ದೇವರು ಕೋಗಿಲೆಗಳಿಗೆ ನೀಡಿಲ್ಲ. ಹಾಗೆಯೆ ತಾವೇ ಮೊಟ್ಟೆ ಇಟ್ಟರೂ ಮರಿ ಮಾಡಿ ಆ ಮರಿಗಳನ್ನೆ ಪರರ ಆರೈಕೆಗೆ ಬಿಡಬೇಕಾದ ನತದೃಷ್ಟ ಹಕ್ಕಿ ಎಂತಲೂ ಭಾವಿಸುವುದಿದೆ. ಕೋಗಿಲೆಯನ್ನು ಕೊಲ್ಲಬಾರದು, ಹಾಗೊಂದು ವೇಳೆ ಹಿಡಿದು ಕೊಂದರೆ ಹಾಡುಗಾರನೊಬ್ಬನ ಕೊರಳ ಹಿಚುಕಿದಂತೆ ಎಂದು ಎಣಿಸಲಾಗುವುದು. ನಿಜಕ್ಕೂ ಜನಪದರು ಈ ಹಕ್ಕಿಯ ಬಗ್ಗೆ ಉದಾತ್ತವಾಗಿಯೆ ಇದ್ದಾರೆ.
ಕಾಗೆ ಗೂಡಿಗೆ ಕದ್ದು ಹೋಗಿ ಅದರ ಮೊಟ್ಟೆಗಳನ್ನು ಕೆಳಕ್ಕೆ ಕೆಡವಿ ತನ್ನ ಮೊಟ್ಟೆ ಇಟ್ಟು ಬರುವ ಈ ಪರಿಯನ್ನು ಕಳ್ಳ ಬುದ್ಧಿ ಎನ್ನದೆ ಬಿಡುವುದಿಲ್ಲ. ಅದರಿಂದಾಗಿಯೆ ಕೋಗಿಲೆ ತನ್ನ ಮರಿಗಳ ರಮಿಸಿ ಸುಖಿಸಲು ಆಗದೆಂಬ ಅಭಿಪ್ರಾಯವಿದೆ. ಕೋಗಿಲೆಯು ಎಲೆ ಮರೆಗಳಲ್ಲೆ ಅಡಗಿ ಬಾಳುವ ಹಕ್ಕಿಯಾದ್ದರಿಂದ ಅದು ಮಾನ ಮರ್ಯಾದೆಗಳನ್ನು ಪಾಲಿಸುವ ಹಕ್ಕಿ ಎಂದು ಹೇಳುವರು. ಅದೇ ಕಾಗೆ ಊರೊಳಗೆ ಬಂದು ವಿಪರೀತವಾಗಿ ವರ್ತಿಸುವುದರಿಂದ ಅದನ್ನು ಭಂಡತನದ ವ್ಯಕ್ತಿತ್ವಕ್ಕೆ ಹೋಲಿಸುವರು. ಕೋಗಿಲೆ ಕಾಗೆಯ ಮತ್ತೊಂದು ಪ್ರಭೇದವಷ್ಟೆ. ಹಾಗಾಗಿಯೇ ಕಾಗೆ ಕೋಗಿಲೆಯ ಮರಿಗಳನ್ನು ಸಾಕಲು ಜೈವಿಕ ಕಾರಣಗಳಿರುವುದು. ಸೌಮ್ಯ ಪಕ್ಷಿಯಾದ ಕೋಗಿಲೆ  ಕರ್ಕಶವಾಗಿ ಕೂಗಿದ್ದರೆ ಅದಕ್ಕೂ ಕಾಗೆಯ ಉಪಪಟ್ಟವೇ ಸಿಗುತ್ತಿತ್ತೇನೊ. ಕಾಗೆ ಕೋಗಿಲೆಗಳಿಗೆ ತುಂಬ ಸಾಮ್ಯಗಳಿವೆಯಾದರೂ ದನಿಯಲ್ಲಿ ಮಾತ್ರ ವಿಭಿನ್ನತೆ ಇದೆ. ಕದ್ದು ಮುಚ್ಚಿ ತನ್ನ ಮರಿಗಳನ್ನು ಪರೋಕ್ಷವಾಗಿ ಜೋಪಾನ ಮಾಡುವ ಕೋಗಿಲೆ ಕಾಗೆಯ ಆರೈಕೆಯಿಂದ ಹಾರುವ ಮಟ್ಟ ಮುಟ್ಟಿದ ತನ್ನ ಮರಿಗಳನ್ನು ಕರೆದುಕೊಂಡು ಕಾಗೆಯಿಂದ ಪಲಾಯನ ಮಾಡುತ್ತದೆ. ಕೋಗಿಲೆಗೆ ಸ್ವಂತ ಸಂಸಾರ ಹಾಗೂ ಗೂಡು ಇಲ್ಲ. ಹೆಣ್ಣು ಕೋಗಿಲೆ ಮೊಟ್ಟೆ ಇಟ್ಟು ಕದ್ದು ಹಾರಿ ಹೋಗಲು ಗಂಡು ಸಹಕಾರ ಮಾಡುತ್ತದೆ. ಮರಿಗಳನ್ನು ಸಾಕು ತಾಯಿ ಕಾಗೆ ಸಾಕುವಾಗಲೂ ಗಂಡು ಕೋಗಿಲೆ ಪ್ರಮುಖವಾಗಿ ಕಾಯುವುದು. ಕಾಗೆಗೆ ಇದು ಮೋಸ ಎಂದು ತಿಳಿಯುವ ವೇಳೆಗೆ ಹೆಣ್ಣುಗಂಡು ಎರಡೂ ಕೋಗಿಲೆಗಳು ತಮ್ಮ ಮರಿಯನ್ನು ಪಾರು ಮಾಡಿರುತ್ತದೆ. ಕೋಗಿಲೆ ಹಂಪಿ ಪರಿಸರದಲ್ಲಿ ದಟ್ಟವಾಗಿದೆ.
ಕೆಂಬೂತ: ಹಾವುಗಳನ್ನು ನುಂಗುವ ಹಕ್ಕಿ ಕೆಂಬೂತ ಎಂದು ಈ ಹಕ್ಕಿಗೆ ವಿಶೇಷವಾದ ಗುರುತನ್ನು ಜನಪದರು ನೀಡುವರು. ಸಹಜವಾಗಿ ಕೆಂಬೂತ ಸಣ್ಣಪುಟ್ಟ ಹಲ್ಲಿ ಹಾವುರಾಣಿ ಮರಿಹಾವು. ಉಳುಉಪ್ಪಟ್ಟೆ, ಮಿಡತೆ ಮುಂತಾದವನ್ನು ಹಿಡಿದು ತಿನ್ನುವುದು. ರೈತನಿಗೆ ಉಪಕಾರಿಯಾದ ಹಕ್ಕಿ ಎನ್ನುವುದರಲ್ಲಿ ಅನುಮಾನವೇ ಇಲ್ಲ. ಆದರೆ ಇದರ ಕೂಗು ಮಾತ್ರ ಗೂಬೆ ಕೂಗಿನ ನಂತರದ ಅಪಖ್ಯಾತಿಯನ್ನು ಪಡೆದಿದೆ. ಮಾಂತ್ರಿಕ ಹಕ್ಕಿ ಎಂಬ ನಂಬಿಕೆಯೂ ಇದೆ. ಗೂಕ್ ಗೂಕ್ ಎಂದು ಕೂಗುವ ಕೆಂಬೂತ ಕೇಡಿನ ಜೊತೆ ಮಾತನಾಡುತ್ತದೆ ಎಂಬ ಕಲ್ಪನೆಯಿದೆ. ಕೆಂಬೂತದ ಮಾಂಸಕ್ಕೂ ಬೇಡಿಕೆ ಇದೆ. ಉದರ ಬೇನೆಗಳಿಗೆ ಇದರ ಮಾಂಸ ಔಷಧವಾಗಿ ಪರಿವರ್ತನೆಯಾಗುವುದೆಂದು ಹೇಳುವರು. ಕಾಗೆ ಕೆಂಬೂತ ಕೋಗಿಲೆ ಮೂರೂ ಒಂದೇ ಗುಂಪಿನವಾದರೂ ಇವುಗಳ ಆಕಾರ ಸ್ವಭಾವ ಆಹಾರ ಕ್ರಮ ಜೀವಿಸುವ ರೀತಿ ಮತ್ತು ಧ್ವನಿಯಿಂದಾಗಿ ಮೂರೂ ಬಗೆಯ ಸ್ಥಾನಮಾನಗಳಿಗೆ ಒಳಗಾಗಿವೆ. ಕೆಂಬೂತ ಮಟ ಮಟ ಮಧ್ಯಾಹ್ನ ಕಾಡಲ್ಲೊ ಹೊಲದಲ್ಲೊ ಗುಡ್ಡದಲ್ಲೊ ತನ್ನ ವಿಚಿತ್ರ ಸದ್ದು ಹೊರಡಿಸುತ್ತಿದ್ದರೆ ಯಾರಿಗಾದರೂ ಭಯವಾಗುವುದು ಸಹಜವೇ. ಇದನ್ನು ರತ್ನಪಕ್ಷಿ ಎಂತಲೂ ಕರೆಯುವುದಿದೆ. ಮರುಜೀವ ಸೃಷ್ಟಿಸುವ ಶಕ್ತಿಯೂ ಈ ಹಕ್ಕಿಗೆ ಇದೆ ಎನ್ನುವರು. ಕೆಂಬೂತವನ್ನು ಕೊಂದು ಅದನ್ನು ಮರವೊಂದರಲ್ಲಿ ತಲೆಕೆಳಕಾಗಿ ನೇತು ಹಾಕಿ, ಅದರ ಬಾಯಿಂದ ಅದರ ರಕ್ತವೊ ದೇಹದ ರಸವೊ ಹರಿದು ಬಂದು ಕೆಳಗೆ ಇಟ್ಟಿರುವ ಸತ್ತ ಪ್ರಾಣಿಗೆ ತಾಕಿದರೆ ಸತ್ತಿರುವುದೇ ಜೀವಂತವಾಗುವುದು ಎಂಬ ಪ್ರತೀತಿ ಇದೆ. ಸಾಮಾನ್ಯರು ಅದರ ದನಿಗೆ ಹೆದರಿ ಕೆಂಬೂತವನ್ನು ಭೂತಪಕ್ಷಿ ಎಂತಲೂ ಕರೆಯುವರು. ಕೆಂಬೂತದ ಕಣ್ಣು ರಕ್ತ ತುಂಬಿದಂತಿರುವುದರಿಂದ ಕೆಂಬೂತ ರಕ್ತ ಕುಡಿದ ಹಕ್ಕಿ ಎಂತಲೂ ಆರೋಪಿಸಿವುದಿದೆ. ಸಾಮಾನ್ಯವಾಗಿ ಎಲ್ಲ ಕಡೆ ಇರುವ ಭಯದ ನಂಬಿಕೆಗಳ ಕೆಂಬೂತ ಪಕ್ಷಿಗೂ ಹಂಪಿ ಪರಿಸರದ ಜನಪದರಲ್ಲೂ ಇವೆ.
ಗಿಳಿ : ಬಣ್ಣದ  ಗಿಳಿ ಜನಪದ ಸಾಹಿತ್ಯದ ವಿಶಾಲ ಬಯಲಿನಲ್ಲಿ ಸುಂದರವಾಗಿ ಹಾರಾಡಿರುವ ಹಕ್ಕಿ. ಹಂಪಿ ಪರಿಸರದ ಬೆಟ್ಟಗುಡ್ಡಗಳ ಮರೆಯ ತಾವಿನಲ್ಲಿ ಅಪಾರ ಸಂಖ್ಯೆಯಲ್ಲಿ ಗಿಳಿಗಳಿವೆ. ಊರ ತೋಟಗಳಲ್ಲಿ ಮನೆ ಮಾಡಿಕೊಂಡಿವೆ. ಗಿಳಿಗಳನ್ನು ಬೇಟೆಯಾಡುವುದು ಬಹಳ ಕಷ್ಟ. ಮರದ ಪೊಟರೆಯಲ್ಲಿ ಕೈಹಾಕಿ ಹಿಡಿಯಲು ಮುಂದಾದರೆ ಬೆರಳುಗಳು ತುಂಡಾಗುವಂತೆ ಕಡಿಯಬಲ್ಲವು. ಗಿಣಿರಾಮ ಎಂಬ ವಿಶೇಷ ಪ್ರೀತಿ ಗಿಳಿಗಳ ಮೇಲಿದೆ. ಗಿಣಿಯಾಗಿ ಬಾರೊ ಬಾಗಿಲಿಗೆ ಎಂದು ಪ್ರೇಮದಿಂದ ಕರೆವ ಪರಿಯಿದೆ. ನಲ್ಲನನ್ನು ಗಿಣಿಯಾಗಿ ಕಾಣುತ್ತಲೆ ಗಿಣಿ ಮಾಮ ಎಂತಲೂ ಅನ್ವಯಿಸಿವುದಿದೆ. ಸೌಂದರ್ಯದ ಮಾನದಂಡವಾಗಿ ಗಿಳಿಯನ್ನು ಭಾವಿಸಲಾಗಿದೆ. ಹಂಪಿಯ ವಾಸ್ತುಶಿಲ್ಪದಲ್ಲಿ ಗಿಳಿಗಳ ಚಿತ್ತಾರಗಳು ಸಾಕಷ್ಟಿವೆ. ಪಾಳಾದ ಹಂಪಿಯು ಗಿಳಿಗಳಿಗೆ ವಿಶಾಲ ವಾಸದ ನೆಲೆಯಾಗಿದೆ. ಬೇಕಾದ ಎಲ್ಲ ಬಗೆಯ ಆಹಾರವೂ ಹಂಪಿ ಪರಿಸರದಲ್ಲಿ ಗಿಳಿಗಳಿಗೆ ಸಿಗುವುದರಿಂದ ಅವುಗಳ ಸಂಖ್ಯೆ ಗಣನೀಯವಾಗಿದೆ. ಗಿಳಿಗಳನ್ನು ಮೋಜಿಗೆ ಸಾಕುವ ಹವ್ಯಾಸ ವಿಜಯನಗರ ಸಾಮ್ರಾಜ್ಯದಲ್ಲಿ ವಿಶೇಷವಾಗಿದ್ದುದನ್ನು ಪ್ರವಾಸಿಗರು ತಮ್ಮ ಬರಹಗಳಲ್ಲಿ ದಾಖಲಿಸಿದ್ದಾರೆ. ಸದ್ಯದ ಹಂಪಿ ಜನಪದರು ಗಿಳಿಗಳನ್ನು ಸಾಕುವಷ್ಟು ವಿರಾಮ ಪಡೆದಿಲ್ಲ.
ಗಿಳಿಶಾಸ್ತ್ರವೇ ಬೇರೊಂದು ಮಜಲು. ಆ ರಾಜಕುಮಾರನ ಪ್ರಾಣವೊ ಆ ರಾಕ್ಷಸನ ಪ್ರಾಣವೋ ಆ ನಿಗೂಢ ಸ್ಥಳದಲ್ಲಿ ಬಚ್ಚಿಟ್ಟಿರುವ ಪಂಜರದ ಗಿಳಿಯಲ್ಲಿದೆ ಎಂದು ಹೇಳಿ ಆ ಗಿಳಿಯ ರೆಕ್ಕೆ ಮುರಿದಂತೆ ಆತನ ಕೈಗಳು ಮುರಿದು ಕೊರಳ ಮುರಿದ ಕೂಡಲೆ ಆತನ ಪ್ರಾಣಪಕ್ಷಿಯೆ ಹಾರಿಹೋಗುವಂತೆ ನಿರೂಪಿಸುವ ನೂರಾರು ಕಥನಗಳು ಹಂಪಿಯಲ್ಲೂ ಕೇಳಿಬರುತ್ತವೆ. ಮನೆಯ ಮುಂಬಾಗಿಲ ಎರಡೂ ಕಡೆ ಗಿಳಿಗಳ ಉಬ್ಬು ಚಿತ್ರವನ್ನೂ ವರ್ಣ ಚಿತ್ರವನ್ನೂ ಬಿಡಿಸುವುದು ಒಂದು ಕಾಲಕ್ಕೆ ಹೆಮ್ಮೆಯ ಗುರುತಾಗಿತ್ತು. ಗಿಣಿಗಳು ಮಹಿಳೆಯರ ಸುಖ ದುಃಖದ ಹಾಡನ್ನೆಲ್ಲ ಹಾಡಿಕೊಳ್ಳಲು ಒಂದೊಂದು ಪಾತ್ರವಾಗಿ ಹಾರಿ ಬಂದು ಹಾಗೇ ಆ ವ್ಯಕ್ತಿತ್ವವನ್ನು ಹೊತ್ತುಕೊಂಡು ಹಾರಿ ಹೋಗಿವೆ. ಜನಪದರ ಪಾಲಿಗೆ ಗಿಳಿಯು ರಮ್ಯ ಪಕ್ಷಿ. ಪ್ರೇಮ ಮೋಹದ ಮರೆಯ ಪ್ರಿಯಕರರನ್ನು ನೆನಪಿಸುವ ಹಕ್ಕಿ. ಪ್ರೇಮದ ವಿರಹವನ್ನು ಕೋಗಿಲೆಯಿಂದ ಹಾಡಿಸುವ ಜನಪದರು ಗಿಳಿಯ ಮೂಲಕ ಆ ಪ್ರಿಯಕರನೇ ಗಿಳಿಯಾಗಿ ಹಾರಿ ಬಂದು ಕದ್ದು ಮುಚ್ಚಿ ಮುದ್ದು ಮಾಡುವ ರಮ್ಯ ಪುರುಷನಾಗುವ ಸ್ವರೂಪವನ್ನು ಬಿಂಬಿಸಿದ್ದಾರೆ. ಜನಪದ ಕಥೆಗಳಲ್ಲಿ ಅಶರೀರವಾಣಿಯಾಗಿ ನಿಗೂಢವನ್ನು ಹೇಳುವ ಪಾತ್ರವನ್ನು ಗಿಳಿಗಳು ವಹಿಸುತ್ತವೆ. ಹಂಪಿ ಪರಿಸರದ ಜನಪದರ ಮೌಖಿಕ ಸಾಹಿತ್ಯದಲ್ಲೂ ಗಿಳಿಗಳು ಇಂತದೇ ಅರ್ಥಗಳನ್ನು ಪಡೆದಿವೆ. ವಿಶೇಷವೆಂದರೆ ಹಂಪಿ ಪರಿಸರದಲ್ಲೇ ಮತ್ತೊಂದು ಬಗೆಯ ಗಿಳಿ ಇವೆ. ಚಟ್ಟುಗಿಳಿ ಎಂದು ಅದನ್ನು ಕರೆಯುವರು. ಬಣ್ಣ ಆಕಾರದಲ್ಲಿ ದೊಡ್ಡ ಗಾತ್ರದ ಸಾಮಾನ್ಯ ಗಿಳಿಯನ್ನೆ ಹೋಲುವಂತಿದ್ದರೂ ಸಾಮಾನ್ಯ ಗಿಳಿಗಿಂತಲೂ ವೇಗವಾಗಿ ಮರೆಯಾಗಿ ಬಚ್ಚಿಟ್ಟುಕೊಳ್ಳುವ ಸ್ವಭಾವದ್ದಾಗಿದೆ. ಹಂಪಿ ಪರಿಸರದಲ್ಲಿ ಚಿಟ್ಟುಗಿಳಿಗಳಿಗೆ ಬೇಕಾದ ವಿವಿಧ ಬಗೆಯ ಹಣ್ಣಿನ ಗಿಡಗಳ ಯಥೇಚ್ಛ ಪೊದೆಗಳಿವೆ. ಈ ಪರಿಸರಕ್ಕೆ ವಿಶೇಷವಾದಂತಿರುವ ಈ ಚಿಟ್ಟುಗಿಳಿಗಳು ಮನುಷ್ಯರ ಸಹವಾಸವೆ ಬೇಡ ಎಂಬಂತೆ ವರ್ತಿಸುತ್ತವೆ. ಬೇವಿನ ಹಣ್ಣಿನ ಬಗ್ಗೆ ಚಿಟ್ಟುಗಿಳಿಗಳು ವಿಶೇಷ ಆಸಕ್ತಿ ತೋರುವವು.
ಕೋಳಿ: ಜನಪದರು ಕೋಳಿಗಳನ್ನು ತಮ್ಮ ಜೀವನ ಕ್ರಮದ ಭಾಗವಾಗಿ ಒಪ್ಪಿ ಎಷ್ಟೋ ಶತಮಾನಗಳೇ ಕಳೆದು ಹೋಗಿವೆ. ಕೋಳಿಗಳು ಮೂಲತಃ ಭಾರತೀಯ ಮೂಲದ ಹಕ್ಕಿಗಳು ಹಾರುವುದನ್ನು ಕಳೆದುಕೊಂಡ ಕೋಳಿಗಳು ಮನುಷ್ಯರ ಸಹವಾಸದಿಂದಲೇ ತಮ್ಮ ವಂಶಾಭಿವೃದ್ಧಿ ಸಾಧ್ಯ ಎಂದು ತಿಳಿದಂತಿವೆ. ತಮ್ಮನ್ನು ಸಾಕಿದವರನ್ನು ಬಿಟ್ಟು ಎಲ್ಲಿಯೂ ಓಡಿ ಹೋಗದ ಕೋಳಿಗಳು ನಿಷ್ಠೆಗೆ ನಿಜಕ್ಕೂ ಪಾತ್ರವಾಗಬೇಕಾದ ಹಕ್ಕಿಗಳು. ಕೋಳಿಗಳ ಸಾಕಾಣಿಕೆಯು ಪ್ರಾಚೀನ ಕಾಲದ ಅಭ್ಯಾಸ. ಸಂಸ್ಕೃತಿಗಳ ದನಿಯಾಗಿಯೂ ಕೋಳಿ ಪ್ರತಿಧ್ವನಿಸಿವೆ. ಹುಂಜಗಳ ಕಾಳಗದ ಜೂಜು ಹಂಪಿ ಪ್ರದೇಶದಲ್ಲೂ ಇದೆ. ಈ ಪಂದ್ಯದಲ್ಲಿ ಹುಂಜಗಳ ಕಾಲಿಗೆ ಚೂಪಾದ ಹರಿತ ಚಿಕ್ಕ ಚಾಕುವನ್ನು ಕಟ್ಟಿ ಜಗಳಕ್ಕೆ ಬಿಡಲಾಗುವುದು. ಅತ್ಯಂತ ಹೇಯವಾದ ಈ ಕ್ರೂರ ಜೂಜಾಟವು ಕಾನೂನಿನ ಚೌಕಟ್ಟಿನಲ್ಲಿ ಅಪರಾಧ ಎನಿಸಿದರೂ ಹಿಂಸೆಯ ಮೂಲಕ ಕೊಲ್ಲುವ ಜೂಜು ನಡೆದೇ ಇದೆ. ನಾಟಿ ಕೋಳಿಗಳ ವ್ಯಾಪಾರ ಸಂತೆಗಳಲ್ಲಿ ಮುಂದುವರಿದಿದೆ. ವಿಚಿತ್ರ ಆಕಾರದ ಮೊಟ್ಟೆ ಇಟ್ಟರೂ ತೊಂದರೆ. ರಾತ್ರಿ ವೇಳೆಯಲ್ಲಿ ಮೊಟ್ಟೆ ಇಡುವುದೂ ಕೂಡ ಅಪಶಕುನ. ನಡುರಾತ್ರಿಯಲ್ಲಿ ಕೋಳಿಗಳು ಕೂಗಿದರೆ ಅಂತಹ ಕೋಳಿಗಳು ಮನೆಗೆ ಕೇಡು ತರುತ್ತವೆ ಎಂದು ಗ್ರಾಮದ ದೈವದ ಹೆಸರಲ್ಲಿ ಬಲಿಕೊಟ್ಟು ಬಳಸಿಕೊಳ್ಳುವರು. ಕೋಳಿ ಕಾಲು ಮಾಂಸ ತಿಂದರೆ ಕಾಲುಗಳು ಗಟ್ಟಿಯಾಗಿ ನಡುಗುವುದು ತಪ್ಪುತ್ತದೆ ಎನ್ನುವರು. ಮಾಟ ಮಂತ್ರ ಬಲಿ ಹರಕೆ ಇಂತಹ ಕ್ರಿಯಾವಿಧಿಗಳಲ್ಲಿ ಕೋಳಿಗಳನ್ನೆ ವಿಶೇಷವಾಗಿ ಬಳಸುವರು. ಕರ್ನಾಟಕದ ಉದ್ದಕ್ಕೂ ಇರುವ ಸಾಮಾನ್ಯ ನಂಬಿಕೆಗಳೇ ಹಂಪಿಯಲ್ಲೂ ಕಂಡುಬರುತ್ತವೆ.
ಕಲ್ಲು ಕೋಳಿ : ಹಂಪಿ ಪರಿಸರದಲ್ಲಿ ಕಂಡುಬರುವ ಕಲ್ಲುಕೋಳಿಗಳು ವಿಶಿಷ್ಟ ಪ್ರಭೇದದ ಪಕ್ಷಿಗಳಾಗಿವೆ. ಹಂಪಿಯ ಕಲ್ಲುಬಂಡೆಗಳ ಬೆಟ್ಟೆಸಾಲುಗಳ ಮರೆಯಲ್ಲಿರುವ ಕಲ್ಲುಕೋಳಿಗಳು ಗೌಜಲು ಹಕ್ಕಿಯ ಸಹೋದರ ಸಂಬಂಧಿಯಂತೆ ಕಾಣುತ್ತವೆ. ಬಹಳ ಚುರುಕಾದ ಕಲ್ಲುಕೋಳಿಗಳು ಕಲ್ಲುಗಳ ಸಂದಿ ಮರೆಯನ್ನೆ ಆಶ್ರಯಿಸಿ ಬದುಕುವುದರಿಂದ ಹಂಪಿ ಜನಪದರು ಈ ಕೋಳಿಗಳನ್ನು ಕಾಡುಕೋಳಿ ಎಂದು ಕರೆಯುವ ಬದಲು ಕಲ್ಲುಕೋಳಿ ಎಂದು ಕರೆವರು. ಪುರಾಣ  ನಿರೂಪಣೆಯು ಹೇಳುವಂತಹ ಬೆಟ್ಟದ ಮೇಲೆ ಕಲ್ಲಾಗಿರುವ ಕಲ್ಲು ಕೋಳಿ ಜೀವಂತವಾಗಿ ಕೂಗಿದಾಗಲೇ ಪ್ರಳಯವಾಗುವುದು ಎಂಬ ಆ ಕಥೆಯ ಕಲ್ಲುಕೋಳಿ ಬೇರೆ. ಹಂಪಿಯಲ್ಲಿ ಜೀವಂತವಾಗಿ ಕಲ್ಲುಬಂಡೆಗಳ ಸಂಧಿಯಲ್ಲಿ ಕೀಟಭಕ್ಷಕನಾಗಿ ಸಣ್ಣಪುಟ್ಟ ಕಾಡು ಧಾನ್ಯಗಳ ತಿಂದು ಬದುಕುವ ಕಲ್ಲುಕೋಳಿಗಳು ಸುಲಭವಾಗಿ ಬೇಟೆಗೆ ಸಿಗುವುದಿಲ್ಲ. ಹಂಪಿಯ ಪರಿಸರವು ಈ ಬಗೆಯ ಕಲ್ಲುಕೋಳಿಗಳಿಗೆ ಸೂಕ್ತವಾಗಿದೆ. ಹಾಗಿದ್ದರೂ ಕಲ್ಲುಕೋಳಿಗಳನ್ನು ಬೇಟೆ ಆಡಿ ತಿನ್ನುವುದುಂಟು.
(೨)
ನೀರುಗೋಳಿ: ಹಳ್ಳಿಗಳ ಕೆರೆಕಟ್ಟೆಗಳ ಆಶ್ರಯದಲ್ಲಿ ಇರುವ ನೀರು ಹಕ್ಕಿಗಳಿಂದ ಹೊರಬಂದು ಊರ ಒಳಗೇ ಇರುವ ಹೊಂಡ ತಿಪ್ಪೆಗುಂಡಿ, ಹಿತ್ತಿಲು, ನೀರಾಡುವ ಮೂಲೆ ಗುಂಪುಗಳಲ್ಲಿ ನೀರುಗೋಳಿಯು ಸಾಮಾನ್ಯವಾಗಿ ಅಡ್ಡಾಡುವುದನ್ನು ಕಾಣಬಹುದು. ಪೊದೆ ಮರೆಯಲ್ಲೇ ಯಾವತ್ತೂ ಬದುಕುವ ನೀರುಗೋಳಿಯು ಕೋಳಿಯ ಒಂದು ಪ್ರಬೇಧ. ಪುಟ್ಟದಾದ ನೀರುಗೋಳಿಯನ್ನು ಯಾರೂ ಸಾಕುವುದಿಲ್ಲವಾದರೂ ಕೈಗೆ ಸಿಕ್ಕರೆ ತಿನ್ನದೆ ಬಿಡುವುದಿಲ್ಲ. ಹಿತ್ತಿಲುಗಳ ತಿಪ್ಪೆಗುಂಡಿಯ ನೀರಿನ ಪೊದೆ ಮರೆಯಲ್ಲೆ ಮರಿ ಮಾಡಿ ವರ್ಷಪೂರ್ತಿ ಅಲ್ಲೆ ಇರಬಲ್ಲ ಹಕ್ಕಿ,ವಲಸೆ ಹಕ್ಕಿಯಲ್ಲ. ಅಪಾಯ ಬಂದಾಗ ಹಾರಿ ಜಿಗಿಯಬಲ್ಲ ಹಕ್ಕಿ, ಮರಗಳನ್ನು ಏರಬಲ್ಲ ಹಕ್ಕಿ. ಕೊಂಬೆಯಿಂದ ಕೊಂಬೆಗೆ ತಿರುಗಾಡುತ್ತ ಬಚಾವಾಗಬಲ್ಲದು. ಕೆಲವೊಮ್ಮೆ ಹಿತ್ತಿಲ ಮರೆಯ ಮರಗಳು ಅಂಬುಗಳಿಂದ ಆವೃತವಾಗಿ ಗುಂಪಾಗಿದ್ದರೆ ಅಲ್ಲೇ ಕಡ್ಡಿ ಜೋಡಿಸಿ ಮೊಟ್ಟೆ ಇಟ್ಟು ಮರಿ ಮಾಡಿ ಅನಂತರ ಬೆಳೆದ ಮರಿಗಳಿಗೆ ಹುಳು ಉಪ್ಪಟೆ ತಿನಿಸಿ ಬಲಿತಾಗ ಕೆಳಗಿಳಿಸಿಕೊಳ್ಳಬಲ್ಲ  ಚಾಣಾಕ್ಷ ಹಕ್ಕಿ ಈ ನೀರುಗೋಳಿ. ಹಂಪಿಯ ಹಳ್ಳಿಗಳಲ್ಲಿಯೂ ನದಿತೀರದಲ್ಲಿಯೂ ಈ ನೀರುಗೋಳಿಯು ಸಾಮಾನ್ಯವಾಗಿ ಕಾಣುವುದು. ಇದರ ಸಣ್ಣ ಕಾಲುಗಳು ಉದ್ದವಾಗಿವೆ. ಬೂದುಬಣ್ಣದ ಪಕ್ಕಗಳಲ್ಲಿ ಬಿಳಿಚುಕ್ಕಿಗಳಿವೆ. ಹಿಂಬದಿಯ ಪುಕ್ಕ ಬಿಳಿಯಾಗಿದೆ. ಮುಖದ ಆಚೀಚೆ ಕೆಂಪು ಪಟ್ಟಿಯಿದೆ. ಈ ನೀರುಗೋಳಿಯು ಬಯಲುಸೀಮೆಯ ಹಳ್ಳಿಗಳ ತಿಪ್ಪೆಗುಂಡಿ ಹಾಗು ನೀರಾಡುವ ಜಾಗಗಳಲ್ಲಿ ಸಾಮಾನ್ಯ. ಹಂಪಿ ಪರಿಸರದಲ್ಲೂ ಈ ಹಕ್ಕಿ ಇದೆ. ನದಿ ತೀರದ ಅನೇಕ ಜಲಪಕ್ಷಿಗಳಂತೆ ಈ ನೀರುಗೋಳಿ ಇಲ್ಲ. ಇದು ಕೋಳಿಯ ಸಹೋದರ ಸಂಬಂಧಿ ಅಷ್ಟೆ. ಇದರ ಕೂಗು ರಾತ್ರಿವೇಳೆ ಕೇಳಿಸಿದರೆ ಅಪಶಕುನ ಎಂದು ತಿಳಿಯುವರು. ನೀರುಗೋಳಿಯಲ್ಲೆ ಮೂರು ಬಗೆಯಿವೆ. ಒಂದು ಬೂದು ಗಪ್ಪು ಬಣ್ಣದ್ದು. ಇನ್ನೊಂದು ಕಂದುಗೆಂಪು ಬಣ್ಣದ್ದು. ಮೂರನೆಯದು ನೀಲಿ ಮಿಶ್ರಿತ ಹಸಿರು ಬಣ್ಣದ ನೀರುಗೋಳಿ. ಈ ಮೂರು ಬಗೆಯ ನೀರುಗೋಳಿಗಳ ಬಗ್ಗೆ ಜನಪದರು ಪ್ರೀತಿಯಿಟ್ಟುಕೊಂಡು ತಮ್ಮ ಪರಿಸರದ ಸಂಗಾತಿ ಎಂದೇ ಭಾವಿಸಿದ್ದಾರೆ.
ಬಾತುಕೋಳಿ : ಹಂಪಿಯ ಪರಿಸರದಲ್ಲಿ ನೀರಿನ ನೆಲೆಗಳಿಗೆ ಕೊರತೆ ಇಲ್ಲ. ಹಳ್ಳಿಕೆರೆ, ಕಮಲಾಪುರ ಕೆರೆ, ಢಣಾಯಕನ ಕೆರೆಗಳಿಗೆ ಬಹಳ ದೂರಗಳಿಂದ ಪಕ್ಷಿಗಳು ವಲಸೆ ಬರುತ್ತವೆ. ಜಲಪಕ್ಷಿಗಳನ್ನು ಜನಪದರು ಬಾತುಕೋಳಿ ಎಂಬ ಸಾಧಾರಣ ಗುರುತಿನಿಂದ ಕರೆಯುವುದಿದೆ. ಬಾತು ಕೋಳಿಗಳನ್ನು ಬೇಟೆ ಆಡುವುದಿದೆ. ಬಾತುಕೋಳಿಗಳನ್ನು ಹಿಂಡಾಗಿ ಸಾಕುವುದು ಬೇರೆ. ಹಿಂದಿನಿಂದಲೂ ಪಳಗಿಸಿಕೊಂಡು ಬಂದ ಬಾತುಕೋಳಿಗಳನ್ನು ಕುಟುಂಬವೊಂದು ಅಲೆಮಾರಿಯಾಗಿಯೇ ಆಹಾರ ಸಿಕ್ಕುವ ಕಡೆ ಮೇಯಿಸಿಕೊಂಡು ತಿರುಗುವುದೂ ಉಂಟು. ಗದ್ದೆಗಳ ಕೊಯ್ಲು ಮುಗಿದಾಗ ಗದ್ದೆಗಳಿಗೆ ಬಿಟ್ಟು ಮೇಯಿಸುವುದಿದೆ. ಅಪರೂಪಕ್ಕೆ ತೋಟದ ಮನೆಗಳಲ್ಲಿ ರೈತರು ಬಾತುಕೋಳಿಗಳನ್ನು ಸಾಕುವರು. ಬಾತುಕೋಳಿಗಳಲ್ಲಿ ಹಲವಾರು ಬಗೆಗಳಿವೆಯಾದರೂ ಆ ಪ್ರತ್ಯೇಕತೆಯನ್ನು ಹಂಪಿ ಜನಪದರು ಕೂಡ ಮಾಡಿದಂತಿಲ್ಲ. ಸಾಕು ಬಾತುಕೋಳಿಗಳು ಹಾರಾಟವನ್ನೆ ಮರೆತಿವೆ. ನೀರಾಶ್ರಯದ ಬಾತುಕೋಳಿಗಳ ಬಗ್ಗೆ ವಿಶೇಷ ನಂಬಿಕೆಗಳು ಅಷ್ಟಾಗಿ ಕಂಡುಬರುವುದಿಲ್ಲ. ಹಂಪಿಯ ನೈಸರ್ಗಿಕ ಜೀವ ಜಾಲದ ನಡುವೆ ಬಾತುಕೋಳಿಗಳು ಪ್ರಾಚೀನ ಕಾಲದಿಂದಲೂ ವಲಸೆ ಬರುವ ಮೂಲಕ ಸಂಬಂಧ ಸಾಧಿಸಿಕೊಂಡಿವೆ.
ಬುಂಡು ಬುಳಕ: ಕೆರೆಗಳಲ್ಲಿ ಸಾಧಾರಣವಾಗಿ ಕಾಣುವ ಪಕ್ಷಿ. ಜಲಪಕ್ಷಿಗಳು ಮೀನನ್ನೇ ತಿಂದು ಬದುಕಬೇಕಾದ್ದರಿಂದ ಹಾಗು ಜಲಚರಗಳೇ ಪ್ರಧಾನ ಆಹಾರವಾದ್ದರಿಂದ ಜೀವಜಾಲದ ವೈವಿಧ್ಯ ಆಹಾರ ಕಡ್ಡಾಯವಾಗಿ ಇರಲೇಬೇಕಾಗುತ್ತದೆ. ಬಯಲು ಪ್ರದೇಶಗಳ ಹಕ್ಕಿಗಳಿಗೆ ಜಲಚರಗಳ ಅವಶ್ಯಕತೆ ಇಲ್ಲ. ಹಾಗಾಗಿ ಅವು ಮುನುಷ್ಯ ಸಮಾಜದ ಸಮೀಪದಲ್ಲೆ ಬದುಕಬೇಕಾಯಿತು. ಮನುಷ್ಯರಿಗೆ ಹತ್ತಿರವಾದ್ದರಿಂದಲೇ ಆ ಬಗೆಯ ಹಕ್ಕಿಗಳಿಗೆ ಜನಪದ ಪರಂಪರೆ ವಿಭಿನ್ನವಾಗಿ ಪ್ರತಿಕ್ರಿಯಿಸಬೇಕಾಯಿತು. ಮನುಷ್ಯರ ಸಂಬಂಧ ಪಡೆದ ಹಕ್ಕಿಗಳ ಜೀವನ ವಿಧಾನವೂ ರೈತರ ಸಂಸ್ಕೃತಿಯ ಭಾಗವಾಯಿತು. ಜಲಪಕ್ಷಿಗಳು ದೂರದಲ್ಲಿದ್ದವು. ಹಾಗಾಗಿ ಅವುಗಳ ಬಗ್ಗೆ ಭಾವನಾತ್ಮಕವಾದ ನಿರೂಪಣೆಗಳು ಸಾಧ್ಯವಾಗಲಿಲ್ಲ. ಹಕ್ಕಿಪಿಕ್ಕಿ ಜನಾಂಗ ಮಾತ್ರ ಎಲ್ಲ ಬಗೆಯ ಪಕ್ಷಿಗಳ ಬಗ್ಗೆ ತಿಳುವಳಿಕೆ ಪಡೆದಿತ್ತು. ಹಕ್ಕಿಪಿಕ್ಕಿಗಳೆಂದರೆ ಪಕ್ಷಿ ಜನಾಂಗ ಎಂದೇ ಕರೆಯಬೇಕಾಗುತ್ತದೆ. ಬೇಡ, ಗೊಲ್ಲ, ಕುರುಬರು ಹೇಗೆ ಪಶುಪಾಲಕರಾಗಿ ಪ್ರಾಣಿಗಳ ಜೊತೆ ಸಂಬಂಧ ಸಾಧಿಸಿಕೊಂಡರೊ ಅಂತದೇ ಸಂಬಂಧವನ್ನು ಹಕ್ಕಿಪಿಕ್ಕಿಗಳು ರೂಪಿಸಿಕೊಳ್ಳಲು ಆಗಲಿಲ್ಲ. ಪಕ್ಷಿ ಸಂಕುಲವು ಅಷ್ಟು ಸುಲಭವಾಗಿ ಪಶುಸಂಪತ್ತಿನ ಹಾಗೆ ಮನುಷ್ಯರಿಗೆ ಹೊಂದಿಕೊಳ್ಳುವಂತದಾಗಿರಲಿಲ್ಲ. ಹಾಗೆಯೆ ಎಲ್ಲ ಪಕ್ಷಿಗಳನ್ನು ನಿಸರ್ಗದಲ್ಲಿ ಮನುಷ್ಯರು ಪಳಗಿಸುವುದು ಸಾಧ್ಯವಿಲ್ಲ. ಈ ಅಭಿಪ್ರಾಯಗಳ ಹಿನ್ನೆಲೆಯಲ್ಲಿ ಹಂಪಿಯ ಪಕ್ಷಿ ಜಾನಪದವನ್ನು ನೋಡಿದರೆ ಜಲಪಕ್ಷಿಗಳ ಅಗ್ಗೆ ಅಷ್ಟಾಗಿ ಮಾಹಿತಿ ಸಿಕ್ಕುವುದಿಲ್ಲ.
ಬೆಸ್ತರು ಒಂದಿಷ್ಟು ಪ್ರಮಾಣದಲ್ಲಿ ಜಲಪಕ್ಷಿಗಳ ಬಗ್ಗೆ ಸಂಬಂಧ ರೂಪಿಸಿಕೊಂಡಿದ್ದಾರೆ. ಬುಂಡು ಬುಳಕ ಹಕ್ಕಿಯು ಬಲೆಯ ತುದಿಗೆ ಗುರುತಿಗೆಂದು ಕಟ್ಟುವ ಪುಟ್ಟ ಸೋರೆ ಬುರುಡೆಯ ಹಾಗೆ ಕಾಣುವುದರಿಂದ ಬುಂಡೆ ಬುಳಕ ಎಂದು ಕರೆಯುವರು. ಪುಟ್ಟ ಸೋರೆ ಬುರುಡೆಯ ಹಾಗೆಯೆ ನೀರ ಮೇಲೆ ಅಲೆಯ ಲಯದಲ್ಲೆ ತೇಲುವ ಈ ಹಕ್ಕಿಯು ಬುಳುಕ್ ಎಂದು ಮುಳುಗಿ ಬುಳುಕ್ ಎಂದು ಮೇಲೇಳುವುದರಿಂದ ಗುಳಕ್ ಬುಳಕ್ ಹಕ್ಕಿ ಎಂತಲೂ ಕರೆಯುವರು. ಇದೇ ಪಕ್ಷಿಯ ಮತ್ತೊಂದು ಪ್ರಭೇದವಾದ ನಾಮದ ಹಕ್ಕಿಯೂ ಕೂಡ ಜನಪ್ರಿಯವಾಗಿದೆ. ಕಪ್ಪುಬಣ್ಣದ ದುಂಡನೆಯ ಈ ಹಕ್ಕಿಯ ತಲೆ ಮಾತ್ರ ಬಿಳಿ ಬಣ್ಣದಾಗಿದ್ದು ನಾಮದಂತೆ ಕಾಣುತ್ತದೆ. ಹೀಗಾಗಿ ನಾಮದ ಗುಳುಮುಳುಕ ಎಂತಲೂ ಕರೆಯುವರು.
ನೀರ್ ಕಾಗೆ: ನೀರ್ ಕಾಗೆಯ ಬಗೆಗೂ ಮಾಹಿತಿ ಇಲ್ಲ. ಉದ್ದ ಕತ್ತಿನ ಹಾವು ಕೊಕ್ಕರೆಯಾಗಲಿ, ಉದ್ದಕಾಲಿನ ಕರಿಕೋಟು ಧರಿಸಿದಂತಿರುವ ಕೊಕ್ಕರೆಯ ಬಗೆಗಾಗಲಿ, ಬಾನಕ್ಕಿಗಳ  ಕುರಿತಾಗಲಿ, ನೀರ ತಡಿಯಲ್ಲೆ ಅಲೆಯುತ್ತ ನೀರುಳಗಳ ಹಿಡಿದು ತಿನ್ನುವ ಮರಳು ಪೀಪಿಯ ಬಗ್ಗೆಯಾಗಲಿ ಅಂತಹ ಮಹತ್ವದ ವಿವರಗಳು ಕಾಣುವುದಿಲ್ಲ. ಹಂಪಿಯ ಬೆಟ್ಟಗುಡ್ಡಗಳಲ್ಲಿ ನಿಗೂಢವಾಗಿ ಕೆಲವು ಪಕ್ಷಿಗಳು ಉಳಿದಿವೆ ಎಂದು ದನಗಾಹಿಗಳು ಹೇಳುವರು. ಅಂತವುಗಳಲ್ಲಿ ಕೂಗುಮಾರಿ ಹಕ್ಕಿಯೂ ಒಂದು. ಇದು ಎಲ್ಲ ಕಾಡು ಹಾಗೂ ನಿಗೂಢ ನೆಲೆಗಳಲ್ಲೂ ಕಂಡು ಬರುವ ಹಕ್ಕಿ. ಗದ್ದೆಗಳಲ್ಲಿ ಕೊಳ, ಸರೋವರ, ನದಿದಂಡೆಗಳಲ್ಲಿ ಬದುಕುವ ಅನೇಕ ಜಲ ಪಕ್ಷಿಗಳ ತಕ್ಕ ವಿವರವೇ ಈ ಪರಿಸರದಲ್ಲಿ ವಿವರವಾಗಿ ಸಿಗುವುದಿಲ್ಲ. ಅತ್ಯಂತ ಪ್ರಾಚೀನ ವಾಸದ ನೆಲೆಯಾದ ಹಂಪಿಯ ಜೀವಜಾಲದಲ್ಲಿ ಪಕ್ಷಿ ಸಂಕುಲದ ತಿಳುವಳಿಕೆಯು ಅವ್ಯಕ್ತವಾಗಿಯೆ ಉಳಿದಿದೆ.
ಹದ್ದು : ಎತ್ತರದ ಬಂಡೆಗಳು ಹದ್ದುಗಳ ಸಾಮಾನ್ಯ ವಾಸದ ನೆಲೆಗಳು. ಹಂಪಿಯ ಬೆಟ್ಟಸಾಲುಗಳಲ್ಲಿ ಎತ್ತರದ ಮರಗಳು ಇರಲಿಲ್ಲದ್ದಕ್ಕೆ ಬಂಡೆಗಳನ್ನೇ ಸಾಮಾನ್ಯ ವಾಸದ ನೆಲೆಗಳನ್ನಾಗಿ ಆಯ್ಕೆ ಮಾಡಿಕೊಂಡಿವೆ. ಹೀಗಾಗಿಯೇ ಹಂಪಿ ಪರಿಸರದಲ್ಲಿ ’ಹದ್ದಿನ ಬಂಡೆ ’ ಎಂಬ ಐತಿಹ್ಯ ಸ್ವರೂಪದ ಗುರುತುಗಳಿವೆ. ಹದ್ದು ದೈವ ಪಕ್ಷಿಗಳಲ್ಲಿ ಒಂದು. ಎಡೆ ತಿನ್ನಲು ಹದ್ದು ಬಂದರೆ ಸತ್ತವರಿಗೆ ಸ್ವರ್ಗ ಸಿಕ್ಕಿದೆ ಎಂಬ ಸೂಚನೆಯಂತೆ. ಹದ್ದು ತಲೆ ಮೇಲೆ ಸುತ್ತು ಹಾಕಿದರೆ ಪೂಜೆ ಮಾಡಿ ಶುದ್ಧವಾಗಬೇಕೆಂದು ಹೇಳುವರು. ಹದ್ದುಗಳನ್ನು ಕೊಲ್ಲಬಾರದೆಂಬ ನಿಷೇಧವಿದೆ. ಹಾವು, ಹಲ್ಲಿ, ಕೋಳಿಮರಿ, ಪುಟ್ಟ ಹಕ್ಕಿಗಳನ್ನು ಹಿಡಿದು ಹದ್ದು ತಿನ್ನುವುದಿದೆ. ಹಂಪಿ ಪರಿಸರವು ಹದ್ದುಗಳಿಗೆ ಬಹಳ ಸುರಕ್ಷಿತವಾದ ತಾಣವಾಗಿದೆ. ಬೆಳಿಗ್ಗೆ ವೇಳೆ ಹದ್ದಿನ ಮುಖ ನೋಡಿದರೆ ಶುಭ. ಮನೆ ಮೇಲೆ ಹದ್ದು ಬಂದು ಕೂತರೆ ಸಾವಿನ ಭಯ. ವೈಷ್ಣವ ಪಂಥದ ಪ್ರಭಾವ ಹದ್ದುಗಳ ಮೇಲೂ ಆದಂತಿದೆ. ಜನಪದರು ಹದ್ದುಗಳನ್ನು ದೈವ ಹಕ್ಕಿಗಳೆಂದೇ ತಿಳಿಯುವರು.
ರಣಹದ್ದು : ರಣ ಹದ್ದುಗಳು ಹಂಪಿ ಪರಿಸರದ ಸುತ್ತ ಪ್ರಾಣಿಗಳನ್ನು ತಿಂದು ಬದುಕುತ್ತವೆ. ರಣಹದ್ದುಗಳು ಆ ಮೂಲಕ ಹಂಪಿ ಪರಿಸರದ ಸ್ವಚ್ಚತಾ ಪಕ್ಷಿಗಳೂ ಆಗಿವೆ. ಬಹುಪಾಲು ಎಲ್ಲ ಪರಿಸರದಲ್ಲೂ ರಣಹದ್ದುಗಳು ಪರಿಸರ ಸಂರಕ್ಷಣೆಯ ಕೆಲಸವನ್ನೆ ಮಾಡುತ್ತ ಬಂದಿವೆ. ರಣಹದ್ದುಗಳು ಭೀಕರವಾಗಿ ಕಾಣುವುದು ಅವುಗಳ ಆಹಾರದ ಆಯ್ಕೆಯಿಂದಲೇ ಸತ್ತದ್ದನ್ನು ತಿನ್ನುವುದೇ ರಣಹದ್ದುಗಳಿಗಿರುವ ಪಾಲು. ಈ ಬಗೆಯಲ್ಲಿ ಬದುಕುವ ಅವುಗಳ ಪರಿಯನ್ನು ಮನುಷ್ಯ ಸಲೀಸಾಗಿ ಒಪ್ಪಲಾರ. ಹೆಣಗಳನ್ನು ತಿನ್ನುವ ರಣಹದ್ದುಗಳೆಂದು ಜರಿಯುವುದಿದೆ. ಸತ್ತ ಯಾವುದನ್ನೇ ಆದರೂ ರಣಹದ್ದುಗಳು ತಿಂದುಬಿಡುತ್ತವೆ. ಜೈನ ಶವಸಂಸ್ಕಾರದಲ್ಲಿ ಹಿಂದೆ ಶವಗಳನ್ನು ರಣಹದ್ದುಗಳಿಗೆ ದಾನ ಮಾಡುತ್ತಿದ್ದರೆಂದು ಹೇಳುವುದಿದೆ. ವಿಜಯನಗರದ ನಿರ್ಜನ ಪ್ರದೇಶಗಳ ಮರೆಯಲ್ಲಿರುವ ರಣಹದ್ದುಗಳ ಬಗ್ಗೆ ದನಗಾಹಿಗಳು ಭಯಪಡುವರು.
ಗರುಡ: ಹದ್ದುಗಳಲ್ಲೇ ಇರುವ ಒಂದು ವಿಶೇಷ ಪ್ರಭೇದ ಗರುಡ. ಗರುಡ ಪಕ್ಷಿಯನ್ನು ಪೂಜಿಸಲಾಗುವುದು. ಪವಿತ್ರ ಪಕ್ಷಿಯ ಸ್ಥಾನ ಗುರುಡನಿಗಿದೆ. ವಿಷ್ಣುವಿನ ವಾಹನ ಗರುಡ. ಗರುಡ ಪುರಾಣವೇ ಇದೆ. ಬೆಳಿಗ್ಗೆ ಎದ್ದು ಗರುಡನ ಮುಖ ನೋಡಿದರೆ ಪುಣ್ಯ. ಕಂದು ಕೆಂಪು ಬಣ್ಣದ ಗುರುಡನ ತಲೆ  ಕತ್ತು ಬೆಳ್ಳಗಿದೆ. ಗರುಡ ಪಕ್ಷಿ ಏನಾದರೂ ಶವ ಸಂಸ್ಕಾರದಲ್ಲಿ ಅಥವಾ ತಿಥಿಯ ವೇಳೆ ಸ್ಮಶಾನದಲ್ಲಿ ಕಂಡರೆ ದೇವರು ಶುಭ ಹಾರೈಸಲು ಬಂದಿರುವನು ಎಂದೇ ಭಕ್ತಿಯಿಂದ ಕೈ ಮುಗಿಯುವರು. ಗರುಡ ಪೂಜೆಯನ್ನು ವಿಶೇಷ ಫಲಗಳಿಗಾಗಿ ಮಾಡಲಾಗುವುದು. ಹಂಪಿಯ ಪರಿಸರದಲ್ಲಿ ಗರುಡ ಪಕ್ಷಿಯ ಸಂಖ್ಯೆ ಕಡಿಮೆ ಎಂದೇ ಹೇಳಬೇಕು. ಗರುಡ ಕೂಡ ಬೇಟೆಗಾರ ಹಕ್ಕಿಯೇ. ಇಲಿ ಹಾವುರಾಣಿ ಕಪ್ಪೆ ಏಡಿ ಮೀನು ಹಾವು ಮೊಲ ಮುಂತಾದವನ್ನು ಹಿಡಿದು ತಿನ್ನುವುದು. ಸಾಮಾನ್ಯವಾಗಿ ಬೆಟ್ಟಗುಡ್ಡಗಳ ಎತ್ತರದ ಮರಗಳಲ್ಲಿ ಗೂಡುಕಟ್ಟಿ ಮರಿಮಾಡಿ ಉಳಿದ ವೇಳೆ ಮರಗಳ ಮರೆಯಲ್ಲೆ ಕಾಲ ಕಳೆಯುವುದು. ಊರೊಳಗೆ ಸಲೀಸಾಗಿ ಬರುವುದಿಲ್ಲ. ನದಿ ದಂಡೆಗಳಲ್ಲಿ ಆಹಾರಕ್ಕೆ ವಿಶೇಷವಾಗಿ ಹಾರಾಡುವುದು. ರಣಹದ್ದುಗಳಂತು ದೂರವೇ ಇರುತ್ತವೆಯೆ ವಿನಃ ಜನ ವಾಸದ ಸಮೀಪ ಬರಲಾರವು. ವಾಸನೆಯನ್ನು ಅತ್ಯಂತ ದೂರದಿಂದಲೆ ಗ್ರಹಿಸಿ ಸತ್ತದ್ದನ್ನು ತಿಂದು ಮುಗಿಸಿ ಮಾಯವಾಗುವ ರಣಹದ್ದುಗಳ ನಡುವೆ ಗರುಡ ಪಕ್ಷಿಯು ಬಹಳ ಸುಂದರವಾಗಿ ಕಾಣುತ್ತದೆ. ವಿಜಯನಗರ ಕಾಲದ ಪ್ರಮಾಸಿಗರ ಬರಹಗಳಲ್ಲಿ ಗರುಡ, ಹದ್ದುಗಳನ್ನು ಪಳಗಿಸಿ ಸಂದೇಶ ರವಾನೆಗೂ ಕ್ರೀಡೆಗೂ ಬಳಸುತ್ತಿದ್ದರು ಎಂಬ ಅಂಶವನ್ನು ಕಾಣಬಹುದು. ಮಾನವ ಪರಿಸರದ ಹೊರಗೇ ಉಳಿದಿರುವ ಹದ್ದು ರಣಹದ್ದು ಗರುಡಗಳು ಗುಪ್ತ ಪಕ್ಷಿಗಳೇ ಸರಿ. ಮಾನವರ ಆಸರೆಯಲ್ಲಿ ಇರಬೇಕಾದ ಅನಿವಾರ್ಯತೆ ಇವುಗಳಿಗೆ ಇಲ್ಲವಾದ್ದರಿಂದ ಜೀವಜಾಲದಲ್ಲಿ ಹೆಚ್ಚು ಸ್ವಾತಂತ್ರ್ಯವನ್ನು ಪಡೆದಿರುವ ಹಕ್ಕಿಗಳಾಗಿವೆ. ಬಿಜ್ಜು ಎಂಬ ಮತ್ತೊಂದು ಹಕ್ಕಿಯು ಹದ್ದಿನ ಜಾತಿಯ ಇನ್ನೊಂದು ಬೇಟೆಗಾರ ಹಕ್ಕಿ. ಚಿಕ್ಕ ಗಾತ್ರದ ಈ ಹಕ್ಕಿ ರೈತ ಮಿತ್ರ ಹೆಚ್ಚಾಗಿ ಇಲಿಗಳನ್ನೆ ತಿನ್ನುವುದು ಇದರ ವಿಶೇಷ. ಕೆಲವೊಮ್ಮೆ ಪುಟ್ಟ ಹಕ್ಕಿಗಳನ್ನು ಬಿಜ್ಜು ಹಿಡಿಯುವುದು. ಚಾಣಾಕ್ಷತೆಯಲ್ಲಿ ಬಿಜ್ಜು ಎತ್ತರದಲ್ಲಿ ಒಂದೇ ಸಮನೆ ರೆಕ್ಕೆ ಬಡಿಯದೆ ಹಾಗೆ ಬೇಟೆಯನ್ನು ಗುರುತಿಸಿ ತಟ್ಟನೆ ಬಡಿದಂತೆ ಬಿದ್ದು ದಾಳಿ ಮಾಡಿ ಹಿಡಿಯಬಲ್ಲದು. ಹಂಪಿ ಪರಿಸರದಲ್ಲಿ ಈ ನಾಲ್ಕೂ ಬಗೆಯ ಬೇಟೆಗಾರ ಹಕ್ಕಿಗಳು ಸುರಕ್ಷಿತವಾಗಿವೆ ಎಂದೇ ಹೇಳಬಹುದು.
ಗೀಜುಗ: ಎಲ್ಲ ಪ್ರದೇಶಗಳಲ್ಲಿರುವಂತೆಯೇ ಹಂಪಿಯಲ್ಲೂ ಕೂಡ ಗೀಜುಗ ಪಕ್ಷಿಗೆ ಜನಪದರ ಭಾವನಾತ್ಮಕ ಸಂಬಂಧವು ಒಂದೇ ಆಗಿದೆ. ಗೀಜುಗ ಅದ್ಬುತವಾಗಿ ಗೂಡು ಕಟ್ಟುವ ಹಕ್ಕಿ. ಭಾಗಶ: ಮನುಷ್ಯರಿಗೆ ಸೂರಿನ ಕಲ್ಪನೆ ಗೀಜುಗನಿಂದಲೆ ಬಂದಿರಬೇಕು. ಸುಂದರವಾಗಿಯೂ ಇರುವ ಗೀಜುಗ ಸುಂದರ ಪ್ರಣಯ ಗಾನವನ್ನೂ ಗೂಡನ್ನೂ ನಿರ್ಮಿಸಿ ಹೆಣ್ಣಿನ ಮನ ಗೆಲ್ಲುವ ಹಕ್ಕಿಯಾಗಿದೆ. ಹಳ್ಳ ಹೊಳೆ ಕೆರೆ ಮರಗಳ ನೀರಿನಾಶ್ರಯದ ರಕ್ಷಣೆಯಲ್ಲಿ ಗೂಡು ನಿರ್ಮಿಸುವ ಗೀಜುಗಗಳು ನಿರಂತರವಾಗಿ ದನಿಗೈಯ್ಯುತ್ತ ಇಡೀ ಪರಿಸರವನ್ನು ಇಂಪಿನಿಂದ ಆಕ್ರಮಿಸಿಕೊಂಡಿರುತ್ತವೆ. ಕಾಡಿನಲ್ಲಿರುವುದಕ್ಕಿಂತ ಊರಿನ ಆಸುಪಾಸಿನಲ್ಲಿರುವುದೇ ಗೀಜುಗಗಳಿಗೆ ಈಗ ಹಿತವಾಗಿದೆ. ಕೃಷಿ ಬೆಳೆಗಳನ್ನೆ ಅವಲಂಬಿಸಿರುವ ಅನೇಕ ಹಕ್ಕಿಗಳಂತೆ ಗೀಜುಗ ಕೂಡ ರೈತರ ಹತ್ತಿರದಲ್ಲೆ ಇರಲು ಬಯಸುವ ಹಕ್ಕಿ. ಮನೆ ಮುಂದೆ ಅಲಂಕಾರಕ್ಕಾಗಿ ಮಕ್ಕಳು ಗೀಜುಗನ ಗೂಡನ್ನು ತಂದು ಕಟ್ಟಿಕೊಳ್ಳುವುದುಂಟು. ಮಕ್ಕಳಿಗಂತು ಗೀಜುಗ ಬಹಳ ಪ್ರಿಯವಾದ ಹಕ್ಕಿ. ಕಾಳು ಕಟ್ಟುವ ವೇಳೆ ಅಥವಾ ಹಾಲುದುಂಬಿದ ಜೋಳ, ಸಜ್ಜೆ, ಭತ್ತ ಮುಂತಾದವನ್ನು ಮೇಯಲು ಗೀಜುಗಗಳು ಹಿಂಡಾಗಿ ದಾಳಿಯಿಡುವುದುಂಟು. ಇವುಗಳ ಕಾಟ ತಾಳದವರು ಹೊಲಗಳಲ್ಲಿ ಮಚಾನಿನಂತೆ ಅಟ್ಟೆ ನಿರ್ಮಿಸಿ ಕಾದು ಕುಳಿತು ಡಬ್ಬ ಬಡಿದು ಹಾ… ಹೋ… ಎಂದು ಕೂಗು ಹಾಕಿ ಓಡಿಸುವರು ಜನಪದ ಸಾಹಿತ್ಯದಲ್ಲಿ ಗೀಜುಗನ ಹಕ್ಕಿಯ ಚಿತ್ರಗಳು ಸುಂದರವಾಗಿವೆ. ಗೀಜುಗನಾಗಿ ತನ್ನ ನಲ್ಲ ಬರಲಿ ಎಂಬ ಆಶಯ ಜನಪದ ಕಥೆ ಕಾವ್ಯಗಳಲ್ಲಿ ಬರುವುದುಂಟು.
ಹಾವುಗಳು ಗೀಜುಗನ ಹಕ್ಕಿಗಳಿಗೆ ದೊಡ್ಡ ಶತ್ರು. ಅಲಂಕಾರಿಕ ಹಕ್ಕಿಗಳಾಗಿ ಗೀಜುಗವನ್ನು ಪ್ರಣಯ ಪಕ್ಷಿಗಳೇ ಎಂದು ಭಾವಿಸಿ ಅವುಗಳನ್ನು ಸಾಕುವ ಕ್ರಮವು ಹಳೆ ಮೈಸೂರಿನ ಭಾಗದಲ್ಲಿತ್ತು. ಗೀಜುಗ ಹಕ್ಕಿಯು ಮೂಲತಃ ಗುಬ್ಬಿಯ ಸಹೋದರ ಪಕ್ಷಿ, ಗೀಜುಗದಲ್ಲೇ ಇನ್ನೊಂದು ಪ್ರಭೇದದ ಹಕ್ಕಿಯಿದೆ. ಅದನ್ನು ಮುನಿಯ ಎಂದು ಗುರುತಿಸಲಾಗಿದೆ. ಗೀಜುಗ ಗುಬ್ಬಿಗಳಿಗಿಂತಲು ಪುಟ್ಟವಾದ ಮುನಿಯ ಅಳಿವಿನ ಅಂಚಿನಲ್ಲಿರುವ ಹಕ್ಕಿ. ಹೆಚ್ಚೆಂದರೆ ಎಂಟತ್ತು ಸಂಖ್ಯೆಯಲ್ಲಿ ಗುಂಪಾಗಿ ಹೊಲಗಳಲ್ಲಿ ಆಹಾರ ಹೆಕ್ಕಿಕೊಂಡು ಬದುಕಿರುವ ಮುನಿಯಗಳು ಒಂದು ಕಾಲಕ್ಕೆ ಹೇರಳವಾಗಿದ್ದವೆಂದು ಜನಪದ ಕಥೆಗಳಲ್ಲಿ ಬರುವ ವಿವರಗಳ ಆಧಾರದಿಂದ ಹೇಳಬಹುದು. ಈ ಮೂರರಲ್ಲೇ ಇನ್ನೊಂದು ಪ್ರಭೇದವಿದೆ. ಅದನ್ನು ಚಟಗುಬ್ಬಿ ಎಂದು ಕರೆವರು. ಇದು ಊರ ಹೊರಗಿನ ಹೊಲ ಮಾಳಗಳಲ್ಲಿ ಅಪರೂಪಕ್ಕೆ ಕಾಣುವುದು. ಪುಟ್ಟ ಹಕ್ಕಿಗಳ ಬಗ್ಗೆ ಜನಪದರು ದೊಡ್ಡ ಪ್ರಮಾಣದ ನಿರೂಪಣೆಗಳನ್ನು ಮಾಡಿಲ್ಲ.
ಮಿಂಚುಳ್ಳಿ : ಮೂಲತಃ ಮಿಂಚುಳ್ಳಿಯು ಜಲ ಪಕ್ಷಿಯ ಗುಣಗಳಿಗೆ ಹೆಚ್ಚು ಸಮೀಪವಾದುದೇ ಆದರೂ ಪೂರ್ಣ ಪ್ರಮಾಣದಲ್ಲಿ ಜಲ ಪಕ್ಷಿಯಲ್ಲ. ಭೂಮಿಯ ಮೇಲಿನ ಕೀಟಗಳು ಹುಳು ಉಪ್ಪಟ್ಟೆಗಳನ್ನು ಕೂಡ ನಂಬಿ ಜನ ವಸತಿಗಳ ಸಮೀಪಕ್ಕೂ ಬಂದು ಬದುಕನ್ನು ರೂಢಿಸಿಕೊಂಡಿರುವ ಹಕ್ಕಿ ಮಿಂಚುಳ್ಳಿ. ಮಿಂಚಿನಂತೆ ನೀರಿಗೆ ಬಿದ್ದು ಚಂಗನೆ ಬೆಳ್ಳಿ ಮೀನನ್ನೆ ಹಿಡಿದು ಹಾರಿ ಹೋಗಿ ಕುಕ್ಕಿ ಕಬಳಿಸುವ ಇದರ ಸ್ವಭಾವಕ್ಕೆ ತಕ್ಕಂತೆ ಮಿಂಚುಳ್ಳಿ ಎಂಬ ಹೆಸರು ಬಂದಿದೆ. ಮಿಂಚುಳ್ಳಿ ಯಾವುದೇ ಬರಗಾಲವನ್ನು ಸಮರ್ಥವಾಗಿ ಎದುರಿಸಬಲ್ಲ ಶಕ್ತಿಯನ್ನು ಪಡೆದುಕೊಂಡಿದೆ. ಹಂಪಿ ಪರಿಸರದಲ್ಲಿ ಮಿಂಚುಳ್ಳಿಗೆ ಅಗತ್ಯವಾದ ಎಲ್ಲ ಸವಲತ್ತುಗಳಿವೆ. ಮಿಂಚುಳ್ಳಿಯಲ್ಲೇ ಮತ್ತೆ ಎರಡು ವಿಭಿನ್ನ ಪ್ರಬೇಧಗಳಿವೆ. ಅವೆರಡನ್ನು ಕೂಡ ಜನಪದರು ಮಿಂಚುಳ್ಳಿ ಎಂಬ ಒಂದೇ ಹೆಸರಿನಲ್ಲಿ ಗುರುತಿಸುವರು. ದಪ್ಪ ಗಾತ್ರದ ಮಿಂಚುಳ್ಳಿ ಹಳ್ಳಿಗರಿಗೆ ಹೆಚ್ಚು ಸಮೀಪವಾಗಿದ್ದರೆ ಅದರಂತೆಯೇ ಆಕಾರದಲ್ಲಿರುವ ಆದರೆ ಪುಟ್ಟಗಾತ್ರದ ಮಿಂಚುಳ್ಳಿಯು ಹೆಚ್ಚಾಗಿ ನೀರಿನ ಆಶ್ರಯದಿಂದಲೇ ಆಹಾರ ಸಂಪಾದಿಸಿಕೊಳ್ಳುತ್ತದೆ. ಇವೆರಡರ ನಡುವೆ ಬರುವ ಮಿಂಚುಳ್ಳಿಯು ಕಪ್ಪು ಬಿಳಿ ಪಟ್ಟೆಗಳಲ್ಲಿರುವ ಹಕ್ಕಿಯಾಗಿದ್ದು ನೀರಿಗೆ ಧುಮುಕಿ ಮೀನು ಹಿಡಿವ ಪರಿಯು ಉಳಿದೆರಡು ಮಿಂಚುಳ್ಳಿಗಿಂತಲೂ ವಿಶಿಷ್ಟವಾದುದಾಗಿದೆ. ಇದನ್ನು ಪಟ್ಟೆ ಮಿಂಚುಳ್ಳಿ ಎಂದು ಗುರುತಿಸುವರು. ದೊಡ್ಡ ಮಿಂಚುಳ್ಳಿ ಊರಾಚೆಯ ತಿಪ್ಪೆಗಳ ಬಳಿಯೊ ಹೊಂಡಗಳ ಸಮೀಪವೊ ಹುಳುಗಳಿಗಾಗಿ ಕಾಯುತ್ತ ಕೂರುವುದನ್ನು ಸಾಮಾನ್ಯವಾಗಿ ಕಾಣಬಹುದು. ಮೂರು ಬಗೆಯ ಮಿಂಚುಳ್ಳಿಗಳು ಭಿನ್ನ ರೀತಿಯಲ್ಲಿ ಶಬ್ದ ಹೊರಡಿಸುವುದಾದರೂ ತಕ್ಷಣಕ್ಕೆ ಒಂದೇ ರೀತಿಯಾಗಿ ಕೇಳಿಸುವುದಿದೆ. ಮಿಂಚುಳ್ಳಿಗಳ ಕೂಗು ಮರಕುಟಿಗ ಹಕ್ಕಿಗಳಂತೆ ಒಮ್ಮೊಮ್ಮೆ ಕೇಳಿಸಬಲ್ಲದು. ಆದರೆ ಮಿಂಚುಳ್ಳಿಯ ಕೂಗು ಹಿತವಾಗಿಯೇ ಇದೆ.
ಹಂಪಿ ಪರಿಸರವು ತುಂಗಭದ್ರಾ ಕಾಲುವೆಯ ಮೂಲಕ ಹಸಿರಾದದ್ದರಿಂದ ಹಾಗೂ ವಿಶೇಷವಾಗಿ ಜೀವಜಾಲವು ಭಿನ್ನ ಸ್ವರೂಪ ಪಡೆದಿದ್ದರಿಂದ ಮಿಂಚುಳ್ಳಿಗಳಿಗೆ ಸಾಕಷ್ಟು ಆಹಾರ ಸಿಗುತ್ತದೆ. ಸದ್ಯ ಮಿಂಚುಳ್ಳಿಗಳನ್ನು ಬೇಟೆ ಆಡುವುದಿಲ್ಲ. ಒಂದು ಕಾಲಕ್ಕೆ ಅವುಗಳ ಆಕರ್ಷಕ ರೆಕ್ಕೆ ಪುಕ್ಕಕ್ಕಾಗಿ ಕೊಲ್ಲಲಾಗುತ್ತಿತ್ತಂತೆ. ಅಲಂಕಾರಿಕ ಹಕ್ಕಿಯಾಗಿ ಮಿಂಚುಳ್ಳಿಗಳನ್ನು ಪಳಗಿಸಿ ಸಾಕಲು ಮನುಷ್ಯರು ಪ್ರಯತ್ನಿಸಿ ವಿಫಲವಾಗಿರಲೇಬೇಕು. ಯಾಕೆಂದರೆ ಅವುಗಳ ಆಹಾರವೇ ಅವನ್ನು ಪಳಗಿಸಿ ಸಾಕಲು ಆಗದಂತೆ ಮಾಡಿರುವುದು. ಅಲ್ಲದೆ ಮಿಂಚುಳ್ಳಿಗಳು ಮೊಟ್ಟೆ ಇಕ್ಕಿ ಮರಿ ಮಾಡುವುದು ಮಣ್ಣು ಕೊರೆದು ಮಾಡಿದ ಗೂಡುಗಳಲ್ಲಿ. ಯಾರೂ ಅಂತಹ ಮಣ್ಣಿನ ದಿಬ್ಬದ ಗೋಡೆ ತನಕ ಸುಳಿಯದಂಥ ಸ್ಥಳದಲ್ಲಿ ಗೂಡು ಮಾಡಿ ಸಂತಾನ ಬೆಳೆಸಿಕೊಳ್ಳುತ್ತವೆ. ನಿತ್ಯವೂ ಮಿಂಚುಳ್ಳಿಗಳಿಗೆ ಮಿಡತೆ, ಹುಳು ಉಪ್ಪಟ್ಟೆ, ಮೀನು ಉಣಿಸಲು ಯಾರಿಂದಲೂ ಸಾಧ್ಯವಾಗದ ಕೆಲಸ.
ಗೊರವಂಕ: ಗ್ರಾಮ ಸಮಾಜದಲ್ಲಿ ಗೊರವಂಕಗಳು ಇದ್ದೇ ಇರಬೇಕು ಎಂಬಷ್ಟು ಸಲೀಸಾಗಿ ಗೊರವಂಕಗಳ ಬಗ್ಗೆ ಆತ್ಮೀಯತೆಯನ್ನು ತೋರಲಾಗುವುದು. ಪಶುಪಾಲಕರಿಗೆ ಗೊರವಂಕಗಳು ಉಪಕಾರಿ ಹಕ್ಕಿಗಳಾಗಿದ್ದವು. ಗೊರವಂಕಗಳು ದನ ಎಮ್ಮೆಗಳಿಗೆ ಪೀಡಿಸುವ ಉಣ್ಣೆಗಳನ್ನು ಹಿಡಿದು ತಿನ್ನುವ ಕಾಯಕ ಮಾಡುವುದರಿಂದ ಪ್ರಾಣಿಗಳು ಕೂಡ ಗೊರವಂಕಗಳಿಗೆ ಪ್ರೀತಿಯಿಂದ ಸ್ಪಂದಿಸುತ್ತವೆ. ಗೊರವಂಕಗಳಲ್ಲಿ ಉಣ್ಣೆ ಗೊರವಂಕವೇ ಒಂದು ಪ್ರತ್ಯೇಕವಾದ ಗುಂಪು. ಇವು ಹೆಚ್ಚಾಗಿ ರಾಸುಗಳ ಹಿಂಡಿನ ಜೊತೆ ಬದುಕುತ್ತವೆ. ದನಕರುಗಳು ಮೇಯುವಾಗ ಹುಲ್ಲಿನ ಮರೆಯಲ್ಲಿರುವ ಹುಳು ಉಪ್ಪಟ್ಟೆಗಳು ಮೇಲ್ಹಾರುವುದು ಸಹಜ. ಆಗ ಈ ಗೊರವಂಕಗಳು ಅವನ್ನು ಹಿಡಿದು ತಿನ್ನುತ್ತವೆ. ಆಹಾರ ಸಂಬಂಧ ದನಕರುಗಳು ಮೇಯುವ ರೀತಿಯಲ್ಲಿ ಒದಗಿ ಬರುವುದರಿಂದ ಗೊರವಂಕಗಳು ಈ ಪ್ರಾಣಿಗಳನ್ನೆ ಅವಲಂಬಿಸುವುದಿದೆ. ಉಳಿದಂತೆ ಸಾಮಾನ್ಯವಾಗಿರುವ ಗೊರವಂಕಗಳು ಕಾಡು ಗಿಡದ ಹಣ್ಣುಗಳನ್ನು ತಿಂದೂ ಬದುಕಬಲ್ಲವು. ಸಸ್ಯ ಹಾಗೂ ಮಾಂಸಹಾರಿಯಾದ ಎರಡೂ ಆಹಾರ ಬಗೆಗಳನ್ನು ಗೊರವಂಕಗಳು ರೂಢಿಸಿಕೊಂಡಿವೆ. ಹೊಲದಲ್ಲಿ ಬೆಳೆಗಳಿಗೆ ಕಾಡುವ ಹುಳುಗಳನ್ನು ಕೂಡ ಗೊರವಂಕ ಹಿಡಿದು ತಿನ್ನುತ್ತವೆ. ಗೊರವಂಕಗಳು ಗದ್ದಲದ ಹಕ್ಕಿಗಳೇ. ಸಂಜೆ ಮುಂಜಾವಾದ ಕೂಡಲೆ ಸಾಮೂಹಿಕ ಕೂಗಾಟ ಇಡೀ ಊರನ್ನೆ ಎಚ್ಚರಿಸಬಲ್ಲದು. ಮನುಷ್ಯರಿಗೆ ಸಮೀಪವಾಗಿಯೆ ಗೊರವಂಕಗಳು ಬದುಕಲಿಚ್ಚಿಸುತ್ತವೆ. ಯಾವುದೇ ಹಳ್ಳಿಗೆ ಹೋದರೂ ಅವುಗಳ ಸದ್ದು ಕೇಳಿಯೇ ಕೇಳಿಸುತ್ತದೆ. ಗೊರವಂಕಗಳು ಸಾಕು ಪ್ರಾಣಿಗಳ ಗಾಯವನ್ನು ಸ್ವಚ್ಛಗೊಳಿಸುತ್ತವೆ. ಕೀವು ತುಂಬಿದ್ದನ್ನು ತಿಂದು ಗಾಯ ಹಬ್ಬುವುದನ್ನು ತಡೆವ ಅವುಗಳ ಕಾಯಕ ಅಮೂಲ್ಯವಾದುದು. ಹಂಪಿ ಪರಿಸರದಲ್ಲಿ ಗೊರವಂಕಗಳು ಸಾಮಾನ್ಯ ಜೀವಜಾಲದ ಸಂಬಂಧವನ್ನು ಸೂಕ್ತವಾಗಿ ರೂಪಿಸಿಕೊಂಡಿರುವ ಗೊರವಂಕಗಳು ಬದುಕಿರುವ ತನಕ ಜೋಡಿ ಹಕ್ಕಿಯಾಗಿಯೆ ಉಳಿದಿರುತ್ತವೆ. ಗಾಢವಾಗಿ ಸಾಂಸಾರಿಕ ಪ್ರೀತಿ ಗಂಡು ಹೆಣ್ಣು ಪಕ್ಷಿಗಳೆರಡರಲ್ಲೂ ಇದೆ. ಯಾವುದಾದರೂ ಒಂದು ಹಕ್ಕಿ ಸತ್ತರೂ ಉಳಿದ ಹಕ್ಕಿ ಮತ್ತೆ ಸಂಸಾರ ಮಾಡುವುದಿಲ್ಲ. ಇದ್ದಷ್ಟು ದಿನ ಅಥವಾ ಬೇಗನೆ ಒಂಟಿಯಾಗಿದ್ದು ಕಳೆದು ಹೋಗುತ್ತದೆ. ಪಕ್ಷಿ ಜೀವನದಲ್ಲಿ ಗೊರವಂಕಗಳು ಈ ಪರಿಯ ಭಾವನಾತ್ಮಕ ಸಂಬಂಧ ತುಂಬ ಅಪರೂಪವಾದದ್ದು.
ಜುಟ್ಟಕ್ಕಿ: ಈ ಹಕ್ಕಿಯ ಸಾಮಾನ್ಯ ಹೆಸರು ಬುಲ್ ಬುಲ್ ಹಕ್ಕಿ ಎನ್ನಲಾಗುವುದು. ತಲೆಯ ಮೇಲೆ ಜುಟ್ಟಿನಂತಿರುವುದರಿಂದ ಇದನ್ನು ಸ್ಥಳೀಯವಾಗಿ ಜುಟ್ಟಕ್ಕಿ ಎಂದು ಕರೆವರು. ಪಿಕಳಾರ ಎಂತಲೂ ಇದನ್ನೆ ಕರೆಯುವುದಿದೆ. ಸದಾ ಚುರುಕಾಗಿರುವ ಈ ಹಕ್ಕಿಯು ಹುಳು ಉಪ್ಪಟ್ಟೆ ತಿಂದು ಬದುಕುವುದರ ಜೊತೆಗೆ ಹೆಚ್ಚಾಗಿ ಕಾಡು ಹಣ್ಣುಗಳ ತಿಂದು ಬದುಕುವ ಹಕ್ಕಿ ಬಾಲದ ತಳದಲ್ಲಿ ಹಿಂಭಾಗವು ಕೆಂಪಾಗಿದ್ದು ಆಕರ್ಷಕವಾಗಿದೆ. ವಾತಾವರಣಕ್ಕೆ ಈ ಹಕ್ಕಿಯ ಸದ್ದು ಹಿತಕರವಾಗಿದ್ದು ದನಗಾಹಿಗಳಿಗೆ ಪ್ರೀತಿಯ ಹಕ್ಕಿಯಾಗಿದೆ. ಪೊದೆಗಳ ಮರೆಯ ತಳದಲ್ಲಿ ಗೂಡು ಕಟ್ಟುವ ಈ ಹಕ್ಕಿ ಸುಲಭವಾಗಿ ಹಾವುಗಳಿಗೆ ಆಹಾರ ಒದಗಿಸುವ ಪರಿಸ್ಥಿತಿಯನ್ನು ತಂದುಕೊಂಡಿದೆ. ಕೆಲವೊಮ್ಮೆ ಮನೆಗಳ ಬಳಿಯ ಗಿಡ ಮರಗಳ ಪೊದೆಗಳಲ್ಲೆ ಗೂಡುಕಟ್ಟಿ ಆ ಮೂಲಕ ಮನುಷ್ಯರ ರಕ್ಷಣೆಯನ್ನು ಪಡೆದುಕೊಳ್ಳುತ್ತವೆ. ಗೂಡುಕಟ್ಟಿ ಮರಿ ಮಾಡುವ ಜವಾಬ್ದಾರಿಯನ್ನು ಗಂಡು ಹೆಣ್ಣು ಎರಡೂ ಹಕ್ಕಿಗಳು ಸಮನಾಗಿ ಮಾಡುತ್ತವೆ. ಮರಿಗಳಿಗೆ ಕೀಟ ಆಹಾರವನ್ನು ಸರದಿಯಂತೆ ಎರಡೂ ಹಕ್ಕಿಗಳು ಒದಗಿಸುವವು. ಕಾಜಾಣ ಹಕ್ಕಿಯ ದೂರದ ಸಂಬಂಧಿಗಳು ಈ ಜುಟ್ಟಕ್ಕಿಗಳು. ಹಳೆ ಮೈಸೂರಿನ ಪರಿಸರದ ಇದೇ ಹಕ್ಕಿಗಳಿಗೆ ಮುಖದ ಎರಡೂ ಬದಿಯಲ್ಲಿ ಕೆಂಪು ಬಣ್ಣದ ಗುರುತುಗಳಿದ್ದರೆ ಹಂಪಿ ಪರಿಸರದ ಜುಟ್ಟಕ್ಕಿಗಳಿಗೆ ಆ ಬಗೆಯ ಕೆಂಪು ಗುರುತುಗಳಿಲ್ಲ.
ಬೆಳ್ಳಕ್ಕಿ: ಕೊಕ್ಕರೆ ಎಂತಲೂ ಬೆಳ್ಳಕ್ಕಿಯನ್ನು ಎಲ್ಲೆಡೆ ಸಾಮಾನ್ಯವಾಗಿ ಕರೆಯುವರು. ಹಂಪಿ ಪರಿಸರದಲ್ಲಿ ಬೆಳ್ಳಕ್ಕಿಗಳು ಸರ್ವೇ ಸಾಧಾರಣ ಹಕ್ಕಿಗಳು. ಒಂದು ಕಾಲಕ್ಕೆ ಬೃಹತ್ ಪಶುಪಾಲಕ ಸಮಾಜಗಳ ಮಂದೆಯ ಜೊತೆ ಅವಿನಾಭಾವ ಸಂಬಂಧ ಹೊಂದಿದ್ದ ಬೆಳ್ಳಕ್ಕಿಗಳು ಈಗ ಅಂತಹ ಸಂಬಂಧವನ್ನು ಕಡಿದುಕೊಂಡಿವೆ. ಹಂಪಿ ಪರಿಸರದ ನೀರಾವರಿಯಿಂದಾಗಿ ಬೆಳ್ಳಕ್ಕಿಗಳು ಜನಪದರ ಕಣ್ಣಲ್ಲಿ ಸುಂದರ ಪಕ್ಷಿಗಳೇ. ಆಕಾಶದಲ್ಲಿ ಹಾರಿ ಹೋಗುವ ಬೆಳ್ಳಕ್ಕಿಗಳ ಕಂಡು ಎಂತಹ ಅರಸಿಕರೂ ಒಂದು ಕ್ಷಣ ಸೌಂದರ್ಯ ಲಹರಿಗೆ ಸ್ಪಂದಿಸದೇ ಇರಲಾಗದು. ಮಕ್ಕಳು ಹಾಗೆ ಹಾರಿ ಹೋಗುವ ಬೆಳ್ಳಕ್ಕಿಗಳನ್ನು ಕೂಗಿ ಕರೆದು ಕೊಕ್ಕರೆ ಕೊಕ್ಕರೆ ನನಗೂ ಹೂ ಕೊಡು ಎಂದು ಕೋರುವವರು. ಕೈ ಬೀಸಿ ಹಾಗೆ ಕರೆದ ಮೇಲೆ ತಮ್ಮ ಉಗುರುಗಳನ್ನು ನೋಡಿಕೊಂಡು ಹರ್ಷ ಚಿತ್ತರಾಗುವರು. ಬೆಳ್ಳಕ್ಕಿಗಳ ಬೇಟೆ ಬಹಳ ಹಿಂದೆ ಇತ್ತು. ಈಗಲೂ ಆಗಾಗ ಬರಗಾಲದಲ್ಲಿ ಆ ಬೇಟೆ ನಡೆಯುವುದುಂಟು. ಬೆಳ್ಳಕ್ಕಿಗಳನ್ನು ಬಾಣಂತಿಯರಿಗೆ ತಿನಿಸಿದರೆ ಶೀತಮೈ ಕರಗುವುದೆಂದು ನಂಬಲಾಗುವುದು. ಇವುಗಳ ಮಾಂಸ ಚುಂಗು ವಾಸನೆಯಿಂದ ಕೂಡಿದ್ದು ಉಪ್ಪು ಕಾರ ಸರಿಯಾಗಿ ಹಿಡಿಯುವುದಿಲ್ಲ ಎಂಬುದು ತಿಂದವರ ಅಭಿಪ್ರಾಯವಾಗಿದೆ. ಬೆಳ್ಳಕ್ಕಿಗಳಲ್ಲೆ ಹಲವಾರು ಪ್ರಭೇದಗಳಿವೆಯಾದರೂ ಅವನ್ನೆಲ್ಲ ಒಟ್ಟಿಗೆ ಸೇರಿಸಿ ಬೆಳ್ಳಕ್ಕಿ ಎಂದು ಕರೆಯುವರು. ಇವುಗಳಲ್ಲೇ ವಿಶೇಷವಾಗಿರುವ ಕೊಕ್ಕರೆ ಒಂದಿದೆ. ಅದು ಭತ್ತದ ಗದ್ದೆಗಳಲ್ಲಿ, ಕಾಲುವೆಗಳಲ್ಲಿ ಅಮಾಯಕವಾಗಿ ಗುಪ್ತವಾಗಿ ಮರೆಯಲ್ಲಿ ನಿಂತಿದ್ದು ಯಾರಾದರೂ ಕಂಡ ಕೂಡಲೆ ತಕ್ಷಣ ಹಾರಿ ಹೋಗುವುದರಿಂದ ಬೆದರಿಕೆ ಉಂಟು ಮಾಡುವುದು. ಇದನ್ನು ಗದ್ದೆ ಗುಮ್ಮ ಎಂತಲೂ ಕರೆಯುವರು. ಕೆಲವೊಮ್ಮೆ ಉದ್ದಕತ್ತಿನ ಕೊಕ್ಕರೆಗಳು ಹಳ್ಳಿಯ ಹಿತ್ತಿಲುಗಳ ಮರಗಳಲ್ಲೆ ಗೂಡುಕಟ್ಟಿ ವಾಸ ಮಾಡಬಲ್ಲವು. ಇಲ್ಲವೇ ಊರ ಮುಂದಲ ಹಾಗೂ ಊರ ಮಧ್ಯದ ದೊಡ್ಡ ಮರಗಳಲ್ಲು ಕೊಕ್ಕರೆಗಳು ಸಾಮೂಹಿಕವಾಗಿ ವಾಸ ಮಾಡಬಲ್ಲವು. ಜನರ ಸಹವಾಸದಲ್ಲಿ ಬದುಕುವ ಬೆಳ್ಳಕ್ಕಿಗಳನ್ನು ಜನಪದರು ಅದೃಷ್ಟ ಎಂಬಂತೆ ಕೊಕ್ಕರೆಗಳನ್ನು ಮಾನ್ಯ ಮಾಡುವರು. ಊರೊಳಗೆ ಹೀಗೆ ಬಂದು ನೆಲಸಿದರೆ ಆ ಊರಿಗೆ ಒಳ್ಳೆಯದು ಎಂಬ ನಂಬಿಕೆ ಹಂಪಿ ಪರಿಸರದಲ್ಲು ದಟ್ಟವಾಗಿದೆ.
ತಿತ್ತಿ ಹಕ್ಕಿ: ಜನಪ್ರಿಯವಾಗಿ ಎಲ್ಲ ಕಡೆ ಟಿಟ್ಟಿಬಾ ಹಕ್ಕಿ ಎಂದು ಕರೆಯುವುದಿದೆ. ತಿತ್ತೀಹಕ್ಕಿಯನ್ನು ಅದರ ಕೂಗಿನಿಂದ ಗುರುತಿಸಿರುವುದರಿಂದ ಆ ಹಕ್ಕಿಗೆ ಈ ಹೆಸರು ಬಂದಿದೆ. ರೈತ ಮಿತ್ರ ಹಕ್ಕಿ ಇದು. ರಾತ್ರಿ ವೇಳೆ ಹೊಲಗಳ ಬೆಳೆಗಳನ್ನು ಕಾಯುವ ಹಕ್ಕಿ ಎಂದು ತಿತ್ತಿ ಹಕ್ಕಿಯನ್ನು ಗೌರವಿಸಲಾಗುವುದು. ಮನುಷ್ಯರು ಕಂಡ ಕೂಡಲೆ ಟಿಟ್ಟಿಬಾಗಳು ಗದ್ದಲ ಮಾಡುತ್ತವೆ. ಇವುಗಳ ಗದ್ದಲವನ್ನು ಶುಭ ಅಶುಭವೆಂದು ಎರಡೂ ಬಗೆಯಲ್ಲಿ ತಿಳಿಯಲಾಗಿದೆ. ಅಪರಿಚಿತರು ಕಂಡರಂತೂ ಅವರು ದೂರ ಸರಿಯುವ ತನಕ ಕಾಟ ಕೊಡುವಂತೆ ಕೂಗಿ ದೂರ ಕಳಿಸುತ್ತವೆ. ಇವುಗಳ ಅಬ್ಬರಕ್ಕೆ ಎಚ್ಚರಗೊಂಡ ರೈತ ಕಳ್ಳರನ್ನು ಎದುರಿಸಲು ಮುಂದಾಗುವನು. ’ಕಳ್ಳ ಬಂದವ್ನೆ ಎದ್ದೇಳು, ಕಳ್ಳ ಬಂದವನೆ ಬಳಸಿಕೊಂಡು ಬಾ ’ ಎಂದು ಕೂಗುತ್ತಿದೆ ಎಂದು ಈ ಹಕ್ಕಿಯ ಕೂಗಾಟದ ಲಯವನ್ನು ಹೊಂದಿಸಿ ಜನಪದರು ಹೇಳುವರು. ಹಾಗೆಯೇ ’ನನ್ನ ಮೊಟ್ಟೆ ಕದ್ದವರ ವಟ್ಟೆ ಸಿಡಿಯಾ’ ಎಂತಲೂ ಶಾಪ ಹಾಕುತ್ತದೆ ಎಂದು ಕೂಗಿನ ಸದ್ದನ್ನು ಮನುಷ್ಯರ ಭಾಷೆಗೆ ಅನುವಾದ ಮಾಡುವರು. ಪಕ್ಷಿ ಭಾಷೆಯ ಅನುವಾದ ಕೂತೂಹಲಕರವಾದುದೇ. ಎಲ್ಲ ಪಕ್ಷಿಗಳ ಕೂಗನ್ನು ಒಂದೊಂದು ರೀತಿಯಲ್ಲಿ ಅರ್ಥೈಸುವುದಿದೆ. ಇದು ಭಾಷಾಂತರವಲ್ಲದೆ ಮತ್ತೇನೂ ಅಲ್ಲ. ಗೂಬೆಗಳ ಕೂಗಿಗೂ ನಿಗೂಢ ಭಯದ ಅರ್ಥವಿದೆ. ಪಕ್ಷಿಗಳ ಭಾಷೆಯನ್ನು ಅನುಕರಿಸಿಯೇ ಅವುಗಳನ್ನು ಹಿಡಿಯಲು ಮುಂದಾಗುವ ಹಕ್ಕಿ ಪಿಕ್ಕಿಗಳು ಪಕ್ಷಿ ಭಾಷೆಯ ಅತ್ಯುತ್ತಮ ಅನುವಾದಕರು. ಹಾಗೆಯೇ ಆ ಪಕ್ಷಿ ಭಾಷೆಯ ಶ್ರೇಷ್ಟ ಅನುಕರಣ ಶೀಲರೂ ಹೌದು.
ಮನುಷ್ಯರು ಪಕ್ಷಿ ಭಾವನೆಯನ್ನು ಅರಿಯಲು ಮಾಡಿರುವ ಯತ್ನಗಳ ಬಗ್ಗೆ ಸೂಕ್ತವಾದ ಅಧ್ಯಯನವಾಗಿಲ್ಲ ತಿತ್ತೀ ಹಕ್ಕಿಯ ಉಚ್ಚಾರದಲ್ಲಿ ಮನುಷ್ಯ ಭಾಷೆಯ ಏನನ್ನು ಬೇಕಾದರೂ ಪಕ್ಷಿಯ ಲಯಕ್ಕೆ ಅನುಗುಣವಾಗಿ ಹೊಂದಿಸಿ ನುಡಿಸಬಹುದು. ನೆಲೆದ ಮೇಲೆ ಮೊಟ್ಟೆ ಇಟ್ಟು ಬಟಾಬಯಲಲ್ಲೆ ಬಿಟ್ಟು ಯಾರ ಕಣ್ಣಿಗೂ ಕಾಣದಂತೆ ಯೋಜಿಸಿ ಬದುಕುವ ತಿತ್ತೀ ಹಕ್ಕಿಗಳು ನೋಡಲು ಸುಂದರವಾಗಿಯೂ ಇವೆ. ಇವುಗಳ ಕಾಲಿನ ರಚನೆಯನ್ನು ನೋಡಿದರೆ ಇವು ಪೂರ್ವದಲ್ಲಿ ಜಲಚರ ಪಕ್ಷಿಗಳೇ ಆಗಿದ್ದವೆನಿಸುತ್ತವೆ. ಜನಪದರು ಆ ಬಗ್ಗೆ ಏನನ್ನು ಹಂಪಿ ಪರಿಸರದಲ್ಲಿ ಹೇಳಲಾರರು. ಒಟ್ಟಿನಲ್ಲೆ ಟಿಟ್ಟಿಬಾ ಹಕ್ಕಿಯು ಶುಭ ಹಕ್ಕಿ ರೈತರ ಹಿತ ಕಾಯುವ ಹಕ್ಕಿ. ಕ್ರೂರ ಪ್ರಾಣಿಗಳ ಬಗ್ಗೆಯೂ ಮನುಷ್ಯರಿಗೆ ಎಚ್ಚರಿಕೆ ಕೊಡುವ ರಕ್ಷಕ ಹಕ್ಕಿ. ಕಳ್ಳರು ಟಿಟ್ಟಿಬಾ ಹಕ್ಕಿಗಳ ಬಗ್ಗೆ ಭಯ ಪಟ್ಟುಕೊಳ್ಳುವುದು ಇದರಿಂದಾಗಿಯೇ. ತಿತ್ತೀ ಹಕ್ಕಿಗಳ ಬಗ್ಗೆ ಮತ್ತೊಂದು ಜನಪ್ರಿಯ ವಿವರ ಇದೆ. ವಿಪರೀತ ಕೂಗಾಡಿ ಗದ್ದಲ ಎಬ್ಬಿಸುವ ಈ ಹಕ್ಕಿಯ ಅಂತಹ ಪರಿಗೆ ಜನಪದರು ವ್ಯಂಗ್ಯವಾಗಿ ಕಥೆ ಒಂದನ್ನು ಹೆಣೆದಿದ್ದಾರೆ. ’ಆಕಾಶವು ಭೂಮಿಯ ಮೇಲೆ ಬಿದ್ದು ಹೋಗುತ್ತಿದೆ. ಹಾಗಾಗಿ ಕೆಳೆಗೆ ಬಿದ್ದುಕೊಂಡು ತನ್ನ ಕಾಲುಗಳಿಂದ ಆಕಾಶವನ್ನು ಬೀಳದಂತೆ ತಡೆದು ನಿಲ್ಲಿಸಲು ಪ್ರಯತ್ನಿಸುತ್ತಿರುವೆ’ ಎಂದು ಈ ಹಕ್ಕಿಯು ಕೂಗಾಡುವುದಂತೆ. ನಿಜಕ್ಕೂ ಅಂತಹ ಒಂದು ಪುಟ್ಟ ಹಕ್ಕಿ ಆ ತರದ ಆಸೆಯನ್ನು ಹೊಂದಿದೆಯೊ ಏನೊ ಎಂಬಂತೆ ಜನ ಮೆಚ್ಚುವುದೂ ಇದೆ.
ಗೊಯ್ ಗೊಯಕ: ತನ್ನ ದನಿಯಿಂದಲೆ ಗುರುತಿಸಿಕೊಂಡಿರುವ ಹಕ್ಕಿಯಿದು. ಟಿಟ್ಟಿಬಾದ ಹಾಗೆಯೇ ಈ ಹಕ್ಕಿ ಕೂಡ ಜೋರು ಸದ್ದಿನ ಪಕ್ಷಿ. ಗುಂಪಾಗಿ ಬದುಕುವ ಈ ಹಕ್ಕಿಗಳು ಪರಿಸರದ ಯಾವುದೇ ಅಪಾಯವನ್ನು ಮೊದಲಿಗೆ ಸಾರಿ ಹೇಳುತ್ತವೆ. ಭೂ ಕಂಪದಂತಹ ಅಪಾಯವನ್ನು ಇವು ತಿಳಿಸದಿದ್ದರೂ ಹಗಲಿನ ವೇಳೆ ಯಾವುದೇ ವಿಷ ಜಂತುವಿನ ಬಗ್ಗೆ ತಕ್ಷಣ ಜಾಗೃತವಾಗುತ್ತವೆ. ಹಾವುಗಳು ಕಂಡ ಕೂಡಲೆ ಅವುಗಳ ಮೇಲೆ ಒಟ್ಟಾಗಿ ದಾಳಿಗೆ ಇಳಿಯುತ್ತವೆ. ಮನುಷ್ಯರ ಗಮನಕ್ಕೆ ತಂದು ಕ್ರಮ ಕೈಗೊಳ್ಳುವಂತೆ ಕಿರುಚಾಡುತ್ತವೆ. ಉಡ, ಹಾವು, ಚಿರತೆ, ಬೆಕ್ಕು ಮುಂತಾದ ಅಪಾಯ ಎನಿಸಿದ ಏನನ್ನಾದರೂ ಕಂಡರು ಗೊಯ್ ಗೊಯಕಗಳು ಗೊಯ್ ಗೊಯ್ ಎಂದು ನಿರಂತರವಾಗಿ ಬೆನ್ನಟ್ಟುತ್ತವೆ. ಅಪಾಯ ಎನಿಸಿರುವ ಆ ಪ್ರಾಣಿಯ ತಲೆ ಕಣ್ಣುಗಳನ್ನು ಕುಕ್ಕಲು ಜೀವವನ್ನೆ ಪಣಕಿಟ್ಟು ಮುಂದಾಗುತ್ತವೆ. ಕೆಲವೊಮ್ಮೆ ಅಪರಿಚಿತರು ಕಂಡಾಗಲೂ ಹೀಗೆ ಮಾಡುತ್ತವೆ. ಗುಂಪು ಗುಂಪಾಗಿ ಎಲ್ಲ ಪಕ್ಷಿಗಳನ್ನು ಕೂಡಿಸಿಕೊಂಡು ಯುದ್ಧವನ್ನೆ ಸಾರುತ್ತವೆ. ಹಂಪಿ ಪರಿಸರದಲ್ಲಿ ಈ ಹಕ್ಕಿಗಳು ವಿಶೇಷವಾಗಿವೆ. ಬಯಲು ಸೀಮೆಯಲ್ಲಿ ಇವು ಸಾಮಾನ್ಯ ಎನಿಸಿದರೂ ಇವುಗಳ ಎಚ್ಚರದ ಕಾರ್ಯ ಸಾಮಾನ್ಯವಾದುದಲ್ಲ. ಅಮಾಯಕವಾಗಿ ಸುಮ್ಮನೆ ಪೊದೆಗಳಲ್ಲೊ ಪುಟ್ಟಗಿಡ ಮರಗಳಲ್ಲೊ ಕೂತಿರುವ ಈ ಹಕ್ಕಿಗಳು ಎಲ್ಲೆಲ್ಲಿ ಏನೇನು ಅಪಾಯಕಾರಿ ಪರಿಸ್ಥಿತಿ ಎದುರಾಗುತ್ತಿರಬಹುದು ಎಂಬುದನ್ನೆ ಯೋಚಿಸುತ್ತ ಕಾಯುತ್ತಿರುವಂತೆ ಕಾಣುತ್ತವೆ. ಈ ಹಕ್ಕಿಗಳನ್ನು ಹಳೆ ಮೈಸೂರಿನ ಕಡೆ ಸುಡಗಾಡ ಹಕ್ಕಿ ಎಂತಲೂ ಕರೆಯುವರು. ಗೆದ್ದಲು ಸಿಕ್ಕರೆ ಈ ಹಕ್ಕಿಗಳಿಗೆ ಪರಮಾನಂದ. ಕೇಡನ್ನು ಎದುರಿಸುವ ಈ ಹಕ್ಕಿಗಳನ್ನು ಜನ ಪ್ರೀತಿಯಿಂದ ನೋಡುವರು. ಬೇಟೆಗಾರರು ಈ ಹಕ್ಕಿಗಳನ್ನು ಕೊಲ್ಲುವುದಿಲ್ಲ.
ಕಾಜಾಣ: ಕಾಜಾಣವನ್ನು ಕರೀಹಕ್ಕಿ, ಬಾಲದ ಹಕ್ಕಿ ಎಂದು ಸ್ಥಳೀಯವಾಗಿ ಕರೆಯುವರು. ಕಾಜಾಣ ಕನ್ನಡ ಕಾವ್ಯ ಪ್ರಿಯರಿಗೆ ಕುವೆಂಪು ಕವಿತೆಗಳ ಮೂಲಕ ಬಹು ಪರಿಚಿತ ಹಕ್ಕಿಯೇ. ಅಲ್ಲದೆ ಕಾಜಾಣ ಪಕ್ಷಿಯನ್ನು ಸ್ವತಃ ಪಂಪ ಮಹಾ ಕವಿಯೆ ಹೊಗಳುವುದಿದೆ. ಅಪ್ಪಟ್ಟ ರೈತ ಮಿತ್ರ ಪಕ್ಷಿಗಳಲ್ಲಿ ಕಾಜಾಣವೂ ಒಂದು. ಹೊಲಗದ್ದೆ ತೋಟಗಳನ್ನು ಸದಾ ಕಾಯುವ ಹಕ್ಕಿ ಎಂದು ಯಾರಾದರೂ ಸಲೀಸಾಗಿ ಒಪ್ಪಿಕೊಳ್ಳಬಲ್ಲರು. ಬೆಳೆಗಳಿಗೆ ದಾಳಿ ಮಾಡುವ ಹುಳು ಉಪ್ಪಟ್ಟೆಗಳನ್ನು ಹಿಡಿದು ಭಕ್ಷಿಸುವ ಕಾಜಾಣ ಸುಂದರ ಹಾಡುಗಾರ ಹಕ್ಕಿಯೂ ಹೌದು. ಆಕರ್ಷಕವಾಗಿರುವ ಕಪ್ಪು ಕಾಜಾಣ ಕಾಗೆಗಳನ್ನೇ ಎದುರಿಸಬಲ್ಲದು. ಪುಟ್ಟ ಹಕ್ಕಿಯಾದರೂ ಈ ಒಂದೇ ಹಕ್ಕಿಯೂ ಹದ್ದುಗಳ ಮೇಲೆಯೇ ಎರಗಲು ಹಿಂದು ಮುಂದು ನೋಡುವುದಿಲ್ಲ. ಹಾಗಾಗಿ ಈ ಹಕ್ಕಿ ಕಾವಲುಗಾರ ಹಕ್ಕಿ ಎನ್ನುವುದಕ್ಕಿಂತಲೂ ಅಪಾರ ಧೈರ್ಯವಿರುವ ಹಕ್ಕಿ ಎಂದೇ ಕರೆಯಬೇಕಾಗುತ್ತದೆ. ಕಾಜಾಣದ ಧೈರ್ಯದ ಮೇಲೆಯೇ ಅನೇಕ ಪುಟ್ಟ ಹಕ್ಕಿಗಳು ಕಾಜಾಣದ ಗೂಡಿನ ಬಳಿಯೆ ತಮ್ಮ ಗೂಡುಗಳನ್ನು ಕಟ್ಟಿ ಮರಿ ಮಾಡಿಕೊಳ್ಳಬಲ್ಲವು. ಹಂಪಿ ಪರಿಸರದಲ್ಲಿ ಕಾಜಾಣಗಳು ವಿಪುಲವಾಗಿದೆ. ಇವುಗಳನ್ನೇನು ಬೇಟೆ ಆಡಲು ಬಯಸುವುದಿಲ್ಲ. ಬೇಟೆಗೆ ಸಿಕ್ಕಿ ಹಾಕಿಕೊಳ್ಳುವ ಮುಗ್ದ ಪಕ್ಷಿಗಳೂ ಇವಲ್ಲ. ಇವು ನೆಲದ ಮೇಲೆ ನಡೆದಾಡುವುದಿಲ್ಲ. ಬಲೆ ಒಡ್ಡಿದರೂ ಆ ಪರಿಸ್ಥಿತಿಯಿಂದ ಚಾಣಾಕ್ಷತನದಲ್ಲಿ ದೂರ ಹೋಗುತ್ತವೆ. ಅಷ್ಟೇ ಅಲ್ಲದೆ ಬಲೆ ಹಾಕಿರುವ ಬಗೆ ಎಚ್ಚರಿಕೆಯನ್ನು ಕೊಡುತ್ತವೆ. ಕಾಜಾಣಗಳಲ್ಲೆ ಕಂದುಗೆಂಪು ಬಣ್ಣದ ಕಾಜಾಣಗಳು ಕೂಡ ಹಂಪಿ ಪರಿಸರದಲ್ಲಿವೆ. ಅಲ್ಲದೆ ಅಪರೂಪದ ಬಿಳಿ ಬಣ್ಣದ ಕಾಜಾಣಗಳು ಕೂಡ ಹಂಪಿ ಪರಿಸರದಲ್ಲಿವೆ. ಇವನ್ನೆಲ್ಲ ಬಾಲದ ಚಹರೆಯಿಂದ ಗುರುತಿಸುವರು. ಬಿಳಿಬಣ್ಣದ ಕಾಜಾಣ ವಲಸೆ ಬರುವ ಹಕ್ಕಿಯಾಗಿದ್ದು ಬೆದೆಗಾಲಕ್ಕೆ ಹಂಪಿ ಪರಿಸರಕ್ಕೆ ಬರಲಿದೆ.
ಹಾಲಕ್ಕಿ : ಹಾಲಕ್ಕಿಯು ಮೂಲತಃ ಶಕುನದ ಹಕ್ಕಿಯಾಗಿ ಜನಪದರಿಗೆ ಕಂಡಿದೆ. ಸುಡುಗಾಡ ಸಿದ್ದರು ಇದನ್ನು ಸುಡುಗಾಡಕ್ಕಿ ಎನ್ನುವರು. ಬುಡಬುಡಕಿಯವರು ಶಕುನದ ಹಕ್ಕಿ ಎನ್ನುವರು. ಹಾಗೆ ನೋಡಿದರೆ ಈ ಹಾಲಕ್ಕಿಯು ಗೂಬೆಯ ಒಂದು ಪುಟ್ಟ ಪ್ರಭೇದ. ರಾತ್ರಿ ವೇಳೆ ಕಲಕಲಕಲ ಎಂದು ಕೆನೆದಂತೆ ಕೂಗುವ ಹಾಲಕ್ಕಿಯು ನೀರವತೆಯ ಮೌನದಲ್ಲಿ ಭಯ ತರಿಸುವ ಸದ್ದು ಹೊರಡಿಸುತ್ತದೆ. ಮಾಟ ಮಂತ್ರಗಳ ವಿವೇಕ ಈ ಹಕ್ಕಿಗೆ ಇದೆ ಎಂತಲೂ ಅದರ ದನಿಯ ಮೂಲಕ ಮಂತ್ರಗಾರರು ಬುಡಬುಡಕಿಯವರು ಶಾಸ್ತ್ರ ಹೇಳುವವರು. ಸುಡುಗಾಡು ಸಿದ್ದರು ಅರ್ಥಗ್ರಹಿಸಿ ಶಕುನವನ್ನು ಹೇಳುವರು ಎಂದು ಜನಪದರು ನಂಬುವರು. ಭವಿಷ್ಯ ಹೇಳುವ ಹಾಗೆಯೆ ಕಾಲಜ್ಞಾನವನ್ನು ಬೋಧಿಸುವ ಸಾಧು ಸಂತರು ಕೂಡ ಹಾಲಕ್ಕಿಯ ಕೂಗನ್ನು ಆಶ್ರಯಿಸಿಯೆ ಅರ್ಥಾನುವಾದ ಮಾಡುವರು. ಇದೊಂದು ವಿಚಿತ್ರ ಪಕ್ಷಿಭಾಷಾ ಅನುವಾದವೇ ಸರಿ. ಭಾಷೆಯ ರಚನೆಗಿಂತ ಧ್ವನಿಯ ಭಾವನಾತ್ಮಕ ಅರ್ಥವೇ ಇಲ್ಲಿ ಮುಖ್ಯವಾಗಿದೆ. ಸಂವಹನಕ್ಕೆ ರಚನೆ ಪ್ರಧಾನ ಅಲ್ಲ ಭಾವವೇ ಅಂತಿಮ ಎಂಬ ತತ್ವ ಹಾಲಕ್ಕಿ ಭಾಷೆಯ ಕಾಲಜ್ಞಾನವನ್ನು ಗ್ರಹಿಸಲು ಇರುವ ಆಧಾರ. ಇದು ಏನೇ ಇರಲಿ, ಹಾಲಕ್ಕಿಯು ಮನುಷ್ಯರ ಸುಖದುಃಖದ ಭವಿಷ್ಯವನ್ನು ಹೇಳುವ ದೈವಿಕ ಪಕ್ಷಿ ಎಂಬುದಂತೂ ಜನಪದರಿಗೆ ಮನವರಿಕೆ ಆಗಿರುವ ಸಂಗತಿ. ಜನಪದರಿಗೆ ಹಾಲಕ್ಕಿಯ ಶಕುನ ಒಂದು ಜ್ಞಾನವಾಗಿದೆ. ಉಳಿದ ಹಕ್ಕಿಗಳಂತೆ ಹಾಲಕ್ಕಿಯನ್ನು ಕಡೆಗಣಿಸುವಂತಿಲ್ಲ. ಸುಡುಗಾಡು ಸಿದ್ದರ ವೃತ್ತಿಯನ್ನು ನಿರ್ಧರಿಸಿದಂತಿರುವ ಅಥವಾ ಅವರ ಕಾಲಜ್ಞಾನದ ವಿವೇಕಕ್ಕೆ ಆಧಾರದಂತಿರುವ ಹಾಲಕ್ಕಿಯು ಸಾಂಸ್ಕೃತಿಕವಾಗಿ ಮಹತ್ವ ಪಡೆದ ಹಕ್ಕಿಯಾಗಿದೆ. ಹಾಲಕ್ಕಿಯನ್ನು ಕೊಂದವರ ಪಾಪ ಏಳು ಜನ್ಮಗಳ ತನಕ ಬಾಧಿಸುವುದು. ರೈತರ ಹಿತ ಕಾಯುವ ಬೇರೆ ಬೇರೆ ಹಕ್ಕಿಗಳು ಒಂದೊಂದು ಹೊಣೆ ಹೊತ್ತಿದರೆ ಹಾಲಕ್ಕಿಯು ಮಾನವರ ಭವಿಷ್ಯವನ್ನು ಹೇಳುವ ಹಕ್ಕಿಯಾಗಿ ಕಂಡಿರುವುದು ವಿಶೇಷವಾಗಿದೆ.
ಬಾವಲಿ: ಹಾಗೆ ನೋಡಿದರೆ ಬಾವಲಿಗಳು ಪಕ್ಷಿಗಳಲ್ಲ. ಅವು ಸಸ್ತನಿಗಳು. ಜನಪದರು ಇವುಗಳು ಹಾರಾಡುವುದರಿಂದ ನಿಶಾಚಾರಿ ಹಕ್ಕಿಗಳೆಂದೇ ಕರೆದು ಬಿಟ್ಟಿದ್ದಾರೆ. ಬಾವಲಿಗಳ ಬಗ್ಗೆ ಸಹಜವಾಗಿಯೆ ಜನಪದರು ಭಯ ಪಡುವರು. ಕಣ್ಣನ್ನು ಕುಕ್ಕಿ ರಕ್ತ ಕುಡಿಯುವ ಬಾವಲಿಗಳಿಗೆ ಎದುರಾಗಿ ರಾತ್ರಿ ವೇಳೆ ಸಿಗಬಾರದು ಎಂದು ಜನ ಹೇಳುವರು. ಇವು ಭೂತ ಪ್ರೇತ ಪಿಶಾಚಿಗಳ ಪ್ರತಿರೂಪ ಎಂತಲೂ ಆರೋಪಿಸುವರು. ಹಸುಗಳ ಕೆಚ್ಚಲಿಗೆ ಬಂದು ರಕ್ತ ಕುಡಿಯುತ್ತವೆ ಎಂಬ ಭೀತಿಯೂ ಬಾವಲಿಗಳ ಬಗ್ಗೆ ಇದೆ. ಇವುಗಳ ವಿಕಾರ ಕೀರಲು ಸದ್ದಿಗೆ ಮಕ್ಕಳು ಹೆದರುವರು. ಹಂಪಿಯ ಗುಡಿ ಗೋಪುರ ಗರ್ಭಗುಡಿಗಳಲ್ಲಂತು ಸಣ್ಣ ಗಾತ್ರದ ಬಾವಲಿಗಳು ಯಥೇಚ್ಛವಾಗಿವೆ. ಇಡೀ ಹಂಪಿಯ ಬೆಟ್ಟಗುಡ್ಡಗಳೇ ದೊಡ್ಡ ಗಾತ್ರದ ಬಾವಲಿಗಳಿಗೆ ಪ್ರಶಸ್ತವಾದ ಆವರಣವಾಗಿದೆ. ಸಣ್ಣ ಗಾತ್ರದ ಬಾವಲಿಗಳನ್ನು ತೋಲೆಹಕ್ಕಿ ಎನ್ನುವರು. ಮನೆಗಳಿಗೇ ಬಂದು ಈ ಬಾವಲಿಗಳು ಸೇರಿಕೊಳ್ಳಬಲ್ಲವು. ತೊಲೆ, ಅಟ್ಟ, ಕಂಬ, ಗೋಡೆ ಸಂದು, ಹೆಂಚಿನ ಮರೆಯಲ್ಲಿ ಅವಿತಿದ್ದು ರಾತ್ರಿ ಆದಾಗ ಹೊರ ಬರುವ ಈ ತೋಲೆಹಕ್ಕಿಗಳು ಹೆಚ್ಚು ಅಪಾಯಕಾರಿ ಅಲ್ಲ. ಮನುಷ್ಯರ ಜೊತೆ ಇವು ವಾಸಿಸುವುದನ್ನು ರೂಢಿಸಿಕೊಂಡಿವೆ. ಬಿಕ್ಕು ಅಥವಾ ಉಗ್ಗು ತೊದಲು ಇರುವ ಮಕ್ಕಳಿಗೆ ಬಾವಲಿ ಅಥವಾ ತೋಲೆ ಹಕ್ಕಿಗಳನ್ನು ತಿನಿಸಿದರೆ ತೊದಲು ನಿವಾರಣೆ ಆಗುವುದೆಂದು ಹೇಳುವರು. ದೊಡ್ಡ ಗಾತ್ರದ ಬಾವಲಿಯನ್ನು ಬಲೆ ಮೂಲಕ ಹಿಡಿದು ಮಾಂಸಕ್ಕಾಗಿ ಬಳಸುವರು.
ಬಾನಕ್ಕಿ: ಸೇತುವೆಗಳ ತಳದಲ್ಲಿ, ಗುಡಿಗಳ ತಂಪು ಮರೆಯಲ್ಲಿ, ಹಳ್ಳಗಳ ದಿಬ್ಬಗಳ ಅಂಚಿನಲ್ಲಿ ಬಂಡೆ ಸಂದುಗಳ ಸಾಲಿನಲ್ಲಿ ವಾಸವಾಗಿರುವ ಬಾನಕ್ಕಿಗಳ ಬಗ್ಗೆ ಹಂಪಿ ಪರಿಸರದ ಜನಪದರು ಅಷ್ಟಾಗಿ ಗಮನ ಹರಿಸಿದಂತೆ ಕಾಣುವುದಿಲ್ಲ. ತುಂಗಭದ್ರಾ ನದಿಯ ಹಂಪಿಯ ಪ್ರದೇಶದಲ್ಲಿ ಬಾನಕ್ಕಿಗಳು ಹೇರಳವಾಗಿವೆ. ಜನನಿಬಿಡ ಪ್ರದೇಶಗಳನ್ನು ಆಯ್ದುಕೊಂಡಿರುವ ಬಾನಕ್ಕಿಗಳು ಹಗಲಿನ ಬಹುಪಾಲು ಸಮಯವನ್ನು ಹಾರಾಡುವುದರಲ್ಲೆ ಕಳೆಯುತ್ತವೆ. ಮನುಷ್ಯರನ್ನು ಕಂಡ ಕೂಡಲೆ ಮಾಯವಾಗುತ್ತವೆ. ಮನುಷ್ಯರ ಮುಖ ನೋಡಲು ಅವುಗಳಿಗೆ ಇಷ್ಟ ಇಲ್ಲ. ಎಂದು ಜನ ಹೇಳುವರು. ಬಾನಕ್ಕಿಗಳು ಕೂಡ ರೈತ ಮಿತ್ರ ಪಕ್ಷಿಗಳು ಅತಿ ಸೂಕ್ಷ್ಮ ಹುಳು ಉಪ್ಪಟ್ಟೆಗಳನ್ನು ಹಾರಾಡುತ್ತಲೇ ಭಕ್ಷಿಸುತ್ತವೆ. ಬಾನಕ್ಕಿಗಳು ಜನಪದರ ಪ್ರಕಾರ ಮಂಜು ಅಥವಾ ಇಬ್ಬನಿ ಕುಡಿದು ಬದುಕುತ್ತವೆ. ಹಂಪಿ ಪರಿಸರದಗಲಕ್ಕೂ ಹಬ್ಬಿರುವ ತುಂಗಭದ್ರಾ ನದಿಯ ಕಾಲುವೆಗಳನ್ನು ಆಶ್ರಯಿಸಿ ಬಾನಕ್ಕಿಗಳು ವ್ಯಾಪಿಸಿವೆ. ಜೇಡಿ ಮಣ್ಣಿನಿಂದ ಜಿಗುಟಾದ ಲಾಲಾರಸ ಸುರಿಸಿ ಅಂಟು ಮಾಡಿ ಮನೆ ಮಾಡಿಕೊಂಡು ಸಾಮೂಹಿಕವಾಗಿ ಜೀವಿಸುವ ಬಾನಕ್ಕಿಗಳ ಜೀವನ ವಿಧಾನವು ತುಂಬ ಗುಪ್ತವಾಗಿದೆ. ಅವು ಹೇಗೆ ನಿಸರ್ಗದ ಜೊತೆ ಬದುಕು ರೂಪಿಸಿಕೊಂಡಿವೆ ಎಂಬ ವಿವರ ಜನಪದರಿಗೆ ತಿಳಿಯದಂತೆ ಇರುವುದರಿಂದ ಬಾನಕ್ಕಿಗಳು ಜನಪದರಿಗೆ ಅಂತರಂಗದ ಪಕ್ಷಿಯಾಗಿಲ್ಲ.
ಪುರ್ಲಕ್ಕಿ : ಇದು ಕಣ್ಣಿಗೆ ಕಂಡರೂ ಕಾಣದಂತಿರುವ ಪಕ್ಷಿ. ಒಣ ಎಲೆಯೊ ಗಿಡವೊ ಹುಲ್ಲು ಬಿದ್ದಿರುವಂತೆ ಮಣ್ಣಿನ ಹಾದಿಯಲ್ಲೆ ಕೂತಿರುತ್ತದೆ. ಇನ್ನೇನೂ ತುಳಿದೇ ಬಿಟ್ಟಿದ್ದೆವೆನೊ ಎನ್ನುವಷ್ಟರಲ್ಲಿ ಪುರ್ರೆಂದು ಹಾರಿ ಹೋಗಿರುತ್ತದೆ. ಭಯವೇ ಒಂದು ಕ್ಷಣ ನಮ್ಮ ಕಾಲನ್ನೆ ಸವರಿಕೊಂಡು ಹೋದಂತಾಗುವುದು. ಪುರ್ಲಕ್ಕಿಯು ಗೌಜಲ ಹಕ್ಕಿಯ ಒಂದು ಪ್ರಭೇದವಿರಬೇಕು. ನೋಡಲು ಗೋದಿ ಬಣ್ಣದ್ದಾದರೂ ಗೌಜಲುಗಳಿಗಿಂತಲೂ ಹಾರುವುದರಲ್ಲಿ ನಿಸ್ಸೀಮ. ಹಾಗೆ ಹಾರಿದ್ದಾದರೂ ಕ್ಷಣ ವೇಗದಲ್ಲಿ ಎಲ್ಲಿ ಯಾವ ದಿಕ್ಕಿಗೆ ಹಾರಿತು ಎಂಬುದೇ ತಿಳಿಯದು. ಭಾಗಶಃ ನಮ್ಮ ಕಾಲ ಬುಡದಲ್ಲೇ ಹಾಗೆ ಪೊತರುಗುಟ್ಟಿ ಹಾರುವ ಮೂಲಕ ನಮ್ಮನ್ನು ದಿಗಿಲುಗೊಳಿಸಿ ನಮ್ಮ ಪ್ರಜ್ಞೆಯನ್ನು ಅಲುಗಾಡಿಸಿ ಭೀತಿಯಲ್ಲಿ ಏನಾಯಿತು ಎಂಬುದೇ ಗೊತ್ತಾಗದಂತೆ ಮಾಡುವ ಮಾಂತ್ರಿಕ ಪರಿಯನ್ನು ಪುರ್ಲಕ್ಕಿ ರೂಢಿಸಿಕೊಂಡಿರಬೇಕು. ಪುರ್ಲಕ್ಕಿಯಲ್ಲೇ ಇನ್ನೊಂದು ಪುಟ್ಟ ಪ್ರಭೇದವಿದೆ. ಇದುಕೂಡ ಇದೇ ಬಗೆಯ ತಂತ್ರವನ್ನು ಅನುಸರಿಸುತ್ತದೆ. ಚಿಕ್ಕ ಪುರ್ಲಕ್ಕಿ, ದೊಡ್ಡ ಪುರ್ಲಕ್ಕಿ ಎಂದು ಎರಡು ಗುರುತಲ್ಲಿ ಈ ಪಕ್ಷಿಗಳನ್ನು ಗುರುತಿಸುವರು. ಗೆದ್ದಲು ಈ ಹಕ್ಕಿಗಳ ಪರಮ ಸವಿಯ ಆಹಾರ. ಹಂಪಿಯ ಪರಿಸರದ ಚರಿತ್ರೆಯನ್ನು ಗಮನಿಸಿದರೆ ಪುರ್ಲಕ್ಕಿಕೂಡ ಅತ್ಯಂತ ಪ್ರಾಚೀನ ಪಕ್ಷಿ ಎಂದೇ ಹೇಳಬಹುದು.
ಹುಳಹಿಡಕನಕ್ಕಿ : ಪ್ಲೈಕ್ಯಾಚರ್ ಎಂದು ಇಂಗ್ಲೀಷಿನಲ್ಲಿ ಈ ಹಕ್ಕಿಗೆ ಹೆಸರಿದೆ. ಜನ ಎಲ್ಲೆಡೆ ಪ್ರಾಣಿ ಪಕ್ಷಿಗಳನ್ನು ಸಮಾನ ದೃಷ್ಟಿಗಳಲ್ಲಿ ಕಾಣುವರು ಎಂಬುದು ಇಂತಹ ಸಂಗತಿಗಳಲ್ಲೂ ವ್ಯಕ್ತವಾಗುತ್ತದೆ. ಕೀಟ ಬಾದೆ ಇರುವ ಹೊಲಗದ್ದೆ ತೋಟಗಳಲ್ಲಿ ಹುಳಹಿಡುಕ ಪಕ್ಷಿಗಳು ಇರಲೇಬೇಕು. ಔಷಧಿ ಸಿಂಪಡಿಸಿ ಹುಳು ನಾಶಪಡಿಸಿರುವ ನೆಪದಲ್ಲೆ ಅನೇಕ ಸೂಕ್ಷ್ಮ ಸಕಾರಾತ್ಮಕ ಜೀವಿಗಳನ್ನು ನಾವು ಕೊಂದು ಬಿಟ್ಟಿರುತ್ತೇವೆ. ಪ್ಲೈಕ್ಯಾಚರ್‌ಗಳು ಅಂತಹ ಯಾವ ಅಪಾಯ ನೀಡದೆ ಸುಲಭವಾಗಿ ಬಿಟ್ಟಿಯಾಗಿ ಕೀಟಗಳ ತಿಂದು ತಮ್ಮ ಹೊಟ್ಟೆಯನ್ನು ತುಂಬಿಸಿಕೊಂಡು ರೈತರ ಪಾಡಿಗೂ ನೆರವಾಗುತ್ತವೆ. ನೊಣಹಿಡುಕ, ಹುಳುಹಿಡುಕ ಪಕ್ಷಿಗಳು ಸುಂದರವಾದವುಗಳೇ. ದನಿಯೂ ಹಿಂಪಾದುದೇ. ತೋಟಗಳಲ್ಲಿ ಐದಾರು ಪ್ಲೈಕ್ಯಾಚರ್‌ಗಳಿದ್ದರೆ ಸಾವಿರಾರು ರೂ.ಗಳ ಬೆಲೆಯ ನಷ್ಟವನ್ನು ಅವು ತಡೆಯಬಲ್ಲವು. ಹಂಪಿ ಪರಿಸರದಲ್ಲಿ ಪ್ಲೈಕ್ಯಾಚರ್ ಗಳು ಹೇರಳವಾಗಿವೆ. ನೀರಾವರಿ ಪ್ರದೇಶಗಳಿಂದಾಗಿ ಹೆಚ್ಚಿನ ಹುಳು ಉಪ್ಪಟ್ಟೆಗಳನ್ನು ತಿಂದು ಈ ಹಕ್ಕಿಗಳೇನೊ ಹೆಚ್ಚಿನ ಸಂಖ್ಯೆಯಲ್ಲಿ ಬೆಳೆದಿವೆ. ರೈತ ಮಿತ್ರ ಪಕ್ಷಿಯಾದ ಇವುಗಳನ್ನು ಮಕ್ಕಳು ಕೂಡ ಪ್ರೀತಿಯಿಂದ ಕಾಣುವರು. ಇವುಗಳನ್ನು ಪಳಗಿಸಿ ಸಾಕಲಾಗುವುದಿಲ್ಲ. ದೊಡ್ಡಗಾತ್ರದಲ್ಲಿರುವ ಹುಳ ಹಿಡಕಗಳು ಹಂಪಿ ಪ್ರದೇಶದಲ್ಲಿ ವಿಶೇಷವಾಗಿವೆ.
ಶಿಳ್ಳೆಹಕ್ಕಿ : ಬಂಡೆಗಳ ಮೇಲೊ, ಬಯಲಿನ ಯಾವುದೊ ಒಂದು ಗಿಡದ ಮರಯಲ್ಲೊ ಅಥವಾ ಮರದ ಮರೆಯಲ್ಲೊ ಕೂತು ನಿಧಾನಕ್ಕೆ ರಾಗಬದ್ಧವಾಗಿ ಶಿಳ್ಳೆ ಹೊಡೆಯುವ ಈ ಹಕ್ಕಿ ತಕ್ಷಣವೇ ಕಣ್ಣಿಗೆ ಕಾಣುವುದಿಲ್ಲ. ಗೌಪ್ಯ ಹಕ್ಕಿ ಎಂದೇ ಹೇಳಬೇಕು. ಆಕರ್ಷಕವಾದುದೇನಲ್ಲ. ಕಂದು ಬಣ್ಣದ ಪುಟ್ಟ ಹಕ್ಕಿಯಾಗಿರುವ ಇದು ಬೇಸಿಗೆಯ ಉರಿ ಬಿಸಿಲಲ್ಲಿ ಲಯ ಬದ್ಧವಾಗಿ ಶಿಳ್ಳೆ ಕೂಗುತ್ತಿದ್ದರೆ ಇಡೀ ಆ ಪರಿಸರಕ್ಕೇ ಏನೊ ಅರ್ಥವನ್ನು ಪ್ರತಿಸೃಷ್ಟಿಸುತ್ತದೆ. ಜನಪದರು ಇದನ್ನು ಶಿಳ್ಳೆ ಹಕ್ಕಿ ಎಂದು ಕರೆವರೇ ವಿನಃ ಇದರ ಬಗ್ಗೆ ಹೆಚ್ಚಿನ ಮಾಹಿತಿ ಏನನ್ನೂ ಕೊಡಲಾರರು. ಜನಪದರು ಅನೇಕ ಬಾರಿ ಆ ಹಕ್ಕಿಯು ಕೂಗುವ ಸದ್ದು, ಅದರ ಬಣ್ಣ, ಆಹಾರ, ಆಕಾರ, ಜೀವನ ಕ್ರಮಗಳನ್ನು ಅನುಸರಿಸಿ ಹೆಸರಿಟ್ಟು ಕರೆವರು. ಈ ಹಿನ್ನೆಲೆಯಿಂದ ನೋಡಿದರೆ ಕಪ್ಪು, ಹಕ್ಕಿಯನ್ನು ಕರಿಹಕ್ಕಿ ಎಂದೊ ಬಿಳಿಹಕ್ಕಿಯನ್ನು ಬಿಳಿಹಕ್ಕಿ ಎಂದೊ ಕರೆವರು.
ಹರಿಶಿಣ ಮುಂಡ : ಸುಂದರವಾದ ಹಕ್ಕಿ. ಇದರ ಎದೆಯ ಭಾಗವು ಹಳದಿಯಾಗಿದ್ದು ಉಳಿದಂತೆ ದೇಹ ಮಿಶ್ರಿತ ಹಳದಿಯಾಗಿದೆ. ಅರಗಿನ ಮರದ ತೊಗಟೆಯ ಕೊಂಬೆಯ ಕೂಡು ಜಾಗದಲ್ಲಿ ವೃತ್ತಾಕಾರದಲ್ಲಿ ಮಣ್ಣಿನ, ನಾರಿನ ಗೋರಕಗಳ ಬಲೆಯಿಂದ ಹದವಾಗಿ ಗೂಡುಕಟ್ಟಿ ಯಾರ ಕಣ್ಣಿಗೂ ಸುಲಭವಾಗಿ ಕಾಣದಂತೆ ಮರಿ ಮಾಡುವುದು. ಈ ಹಕ್ಕಿಯು ದನಗಾಹಿಗಳಿಗೆ ಪ್ರಿಯವಾದ ಹಕ್ಕಿಯಾಗಿದೆ. ಹೆಚ್ಚಾಗಿ ಹಕ್ಕಿಗಳ ಬಣ್ಣವನ್ನು ಗಮನಿಸಿಯೇ ಜನಪದರು ಅವುಗಳ ಗುರುತನ್ನು ಹೇಳುವರು.
ಹೀಗಾಗಿ ಇಲ್ಲಿ ಜನಪದರ ಆಧಾರದಲ್ಲಿ ವಿವರಿಸಿದ ಈ ಹಕ್ಕಿಗಳ ಹೆಸರೇ ಬೇರೆ. ವೈಜ್ಞಾನಿಕ ಹೆಸರೇ ಬೇರೆ. ಕೆಲವೊಮ್ಮೆ ಜನಪದರಿಗೂ ಪಕ್ಷಿ ವಿಜ್ಞಾನಿಗಳಿಗೂ ಒಂದೇ ಹೆಸರು ಬಳಕೆಯಾದರೂ ವಿವರಗಳಲ್ಲಿ ವ್ಯತ್ಯಾಸವಿದೆ. ಪಕ್ಷಿ ವಿಜ್ಞಾನಿಗಳ ನಿಖರ ವಿವರ ತಕ್ಕುದಾದುದೇ. ಅದರ ಆಚೆ ಇರುವ ವಿವರ ಜನಪದ ಪರಂಪರೆಯ ಪಕ್ಷಿ ಜ್ಞಾನದ್ದು. ಇವೆರಡನ್ನು ಒಂದಾಗಿ ಅರಿತು ಜೀವಜಾಲದ ಬಾಹ್ಯ ಹಾಗೂ ಅಂತರ್ ಸಂಬಂಧಗಳನ್ನು ತಿಳಿದಾಗ ನಮ್ಮ ತಿಳುವಳಿಕೆಯ ವಿಸ್ತರಣೆ ಸಾಧ್ಯವಾಗುತ್ತದೆ. ಪಕ್ಷಿಗಳ ಸಾಂಸ್ಕೃತಿಕ ತಿಳುವಳಿಕೆಯು ಎಷ್ಟೋ ಬಾರಿ ಪಕ್ಷಿ ವಿಜ್ಞಾನಿಗಳ ಸೀಮಿತ ತರ್ಕದ ಆಚೆಗೂ ವ್ಯಾಪಿಸಿರುತ್ತದೆ.
೬. ಹಂಪಿ ಸಸ್ಯ ಜಾನಪದ 
(೧)
ಸಸ್ಯ ಜ್ಞಾನ ಜನಪದರಿಗೆ ಬದುಕಿನ ಭಾಗವಾಗಿದೆ. ಕೃಷಿ ಸಂಸ್ಕೃತಿಯ ಕಾಲಘಟ್ಟದಲ್ಲಿ ಸಸ್ಯಜ್ಞಾನ ಗಾಢವಾಗಿ ಎಲ್ಲ ಕಡೆ ಬೆಳೆದಿದೆ. ಅನುಭವವೇ ಸಸ್ಯಜ್ಞಾನದ ಮೂಲಬೇರು. ಜನಪದರು ಎಲ್ಲ ಜ್ಞಾನ ಕ್ರಮಗಳನ್ನು ಅನುಭವದ ತಳಪಾಯದಿಂದಲೇ ಕಂಡುಕೊಂಡದ್ದು. ನಿಸರ್ಗನಿಷ್ಟ ಬದುಕಿನ ಅನಿವಾರ್ಯ ಕ್ರಿಯೆಗಳ ನಿರಂತರ ಅನುಸಂಧಾನದಿಂದ ಹುಟ್ಟುವ ಹಸಿರು ತಿಳಿವಳಿಕೆಯು ಜೈವಿಕ ಸಂಬಂಧಗಳ ಬೇರಿನಿಂದ ವ್ಯಕ್ತವಾಗುತ್ತದೆ. ಬೇಟೆ ಸಂಸ್ಕೃತಿಯಲ್ಲಿ ಸಸ್ಯಜ್ಞಾನ ಅಷ್ಟಾಗಿ ಇರಲಿಲ್ಲ. ಆ ಹಂತದಲ್ಲಿ ಪ್ರಾಣಿ ಜ್ಞಾನವೇ ಹತ್ತಿರವಾಗಿದ್ದುದು. ಬೇಟೆ ಆಡುವುದು ಕೇವಲ ಬಿಲ್ಲುಬಾಣ ಹಿಡಿದು ಗುರಿ ಇಟ್ಟರೆ ಆಯಿತು ಎಂದಲ್ಲ. ಗುರಿಗಿಂತಲೂ ಆಯುಧಗಳಿಗಿಂತಲೂ ಮಿಗಿಲಾಗಿ ಇರಬೇಕಾಗಿದ್ದುದು ಆ ಪ್ರಾಣಿಯ ಬದುಕಿನ ರೀತಿ ನೀತಿ. ಹಾಗೆಯೆ ಹೇಗೆ ಆ ಪ್ರಾಣಿ ಪರಿಸರದಲ್ಲಿ ಅಸ್ತಿತ್ವ ಬೆಳೆಸಿಕೊಂಡಿದೆ ಎಂಬುದು. ಪರಿಸರದ ಅರಿವಿಲ್ಲದೆ ಯಾವುದೇ ಪ್ರಾಣಿಯ ಬೇಟೆ ಸಾಧ್ಯವಿಲ್ಲ. ಹೀಗಾಗಿ ಬೇಟೆ ಸಂಸ್ಕೃತಿಯ ಕಾಲವು ಪ್ರಾಣಿಗಳ ಬಗೆಗಿನ ತಿಳುವಳಿಕೆಯನ್ನು ವಿಸ್ತರಿಸಿದ ಹಂತ. ಬೇಟೆ ಹಂತದಿಂದ ಮುಂದೆ ಬಂದು ಪಶುಪಾಲನ ಸಂಸ್ಕೃತಿಗೆ ಸೇರಿದಾಗ ಪಶು ಸಂಪತ್ತಿನ ರೀತಿ ನೀತಿಗಳು ಬೆಳೆದು ಪ್ರಾಣಿ ಲೋಕದ ವಿವೇಚನೆ ಮತ್ತಷ್ಟು ವಿಸ್ತೃತವಾಯಿತು. ಪರಿಸರದ ಯಾವ ಆಹಾರವನ್ನು ಪಶುಗಳು ಆಶ್ರಯಿಸಿವೆ ಎಂಬುದರ ಮೂಲಕ ತಮ್ಮ ಸಾಕು ಪ್ರಾಣಿಗಳ ಆಹಾರದ ಬಗೆಗೂ ತಿಳಿದುಕೊಳ್ಳಬೇಕಾಯಿತು. ಇದು ಜೀವಜಾಲದ ಸರಪಳಿಯ ಸಂಬಂಧ ಹೇಗೆ ಸಂಸ್ಕೃತಿಯ ರೂಪಾಂತರಗಳಾಗಿ ಮಾರ್ಪಟ್ಟಿತು ಎಂಬುದನ್ನು ತೋರುತ್ತದೆ.
ಪಶುಗಳ ಆಹಾರದಲ್ಲಿ ಯಾವ ಹುಲ್ಲು, ಗಿಡ, ಕಾಯಿ, ಹಣ್ಣು, ಕಾಳು, ಸೊಪ್ಪು, ಗೆಡ್ಡೆಗೆಣಸು ಅತ್ಯುಪಯುಕ್ತ ಎಂದು ತಿಳಿದುಕೊಳ್ಳಲು ಪಶುಪಾಲಕ ಸಮಾಜಗಳು ಮುಂದಾದವು. ಇದರ ಪರಿಣಾಮವೇ ಸಸ್ಯ ಜ್ಞಾನದ ಶಾಖೆ ಜನಪದರಲ್ಲಿ ಬೆಳೆಯಲು ದಾರಿ ಮಾಡಿತು. ಪ್ರಾಣಿಗಳನ್ನು ಹೇಗೆ ಬೇಟೆ ಆಡಬೇಕು ಎಂಬ ತಂತ್ರ ತಿಳಿಯುತ್ತಿದ್ದಂತೆ ಅದು ಆಹಾರ ಸಂಸ್ಕೃತಿಗೆ ಅವಕಾಶ ಮಾಡಿದರೆ ಅದೇ ತಿಳುವಳಿಕೆ ಬೆಳೆದು ಪಶುಪಾಲಕ ಜೀವನ ಕ್ರಮದಲ್ಲಿ ಪಶುಪಾಲಕ ಸಂಸ್ಕೃತಿ ವಿಸ್ತರಿಸಲು ಅನುಕೂಲ ಮಾಡಿತು. ಇದೇ ಹಂತವು ಮತ್ತೆ ರೂಪಾಂತರಗೊಂಡು ಕೃಷಿ ಸಂಸ್ಕೃತಿಯನ್ನು ರೂಪಿಸಿತು. ಹೀಗಾಗಿ ಪ್ರಾಣಿ ಜಾನಪದದ ಮತ್ತೊಂದು ಸ್ವರೂಪ ಸಸ್ಯ ಜಾನಪದ. ಪ್ರಾಣಿ ಮತ್ತು ಸಸ್ಯ ಸಂಪತ್ತು ಎರಡೂ ಮಾನವರ ಅಸ್ತಿತ್ವಕ್ಕೆ ಅನಿವಾರ್ಯವಾಗಿದ್ದರಿಂದ ಈ ಬಗೆಯ ಜೀವಜಾಲವೇ ಮನುಷ್ಯ ಸಮಾಜಗಳ ವ್ಯವಸ್ಥೆಯನ್ನು ರೂಪಿಸಿರುವದು. ಬದುಕುವ ಅವಕಾಶ ಮತ್ತು ಕಾಲವನ್ನು ನಿಸರ್ಗದ ಈ ಸಂಪತ್ತು ಒದಗಿಸಿದ ಮೇಲೆ ಸ್ಥಳೀಯವಾದ ವೈವಿಧ್ಯ ಸಂಸ್ಕೃತಿಗಳು ವಿಸ್ತರಿಸಿದವು. ಚರಿತ್ರೆಗೆ ಸಂಬಂಧ ಇಲ್ಲದಿರಲಿ ಬಿಡಲಿ ಈ ಬಗೆಯ ಜೀವ ವಿಕಾಸದ ಅವ್ಯಕ್ತ ಬೇರುಗಳು ವರ್ತಮಾನ ಅಥವಾ ನೆನ್ನೆಯವರ ವರ್ತಮಾನವನ್ನು ನಿರ್ಧರಿಸಿರುತ್ತವೆ. ಅಂದರೆ ನೆನ್ನೆಯವರ ಪಾಲಿಗಿದ್ದ ವರ್ತಮಾನವೂ ಮತ್ತೊಬ್ಬರಿಗೆ ಗತಕಾಲವಾಗಿರಬಹುದು. ಆದರೆ ನಮ್ಮ ವರ್ತಮಾನವು ನೆನ್ನೆಯವರ ವರ್ತಮಾನವೂ ಆಗಿರಬಲ್ಲದು.
ಗತಕಾಲದ ನೈಸರ್ಗಿಕ ತಿಳುವಳಿಕೆಯು ಚರಿತ್ರೆಯನ್ನು ರೂಪಿಸಬಲ್ಲುದೇ ವಿನಃ ಅದೇ ಚರಿತ್ರೆ ಆಗಲು ತೊಡಗುವುದಿಲ್ಲ. ಒಂದು ಗಿಡ ಮರ ಸಸ್ಯ ಮನುಷ್ಯರ ಅಸ್ತಿತ್ವವನ್ನು ರೂಪಿಸಲು ಯತ್ನಿಸುತ್ತವೆಯೇ ಹೊರತು ಆ ಸಸ್ಯ ಲೋಕವೇ ಮಾನವ ರೂಪವಾಗಲು ಸಾಧ್ಯವಿಲ್ಲ. ಹೀಗೆಯೆ ನಿಸರ್ಗ ಮಾನವ ಸಮಾಜವನ್ನು ರೂಪಿಸಿ ಅದರ ವಿಭಿನ್ನ ನೆಲೆಗಳನ್ನು ವ್ಯವಸ್ಥೆಗೊಳಿಸಿದೆ. ಇದು ನಿಸರ್ಗದ ಜೀವಜಾಲದ ಸಂಬಂಧ. ಪಶುಪಾಲಕ ಸಮುದಾಯಗಳಿಗೆ ಹಂಪಿಯ ನಿಸರ್ಗ ನೆಲೆ ನೀಡಿತು ಎಂಬುದು ಗೊತ್ತಿರುವ ಸಂಗತಿ. ಹಾಗೆಯೇ ಈ ಸಮುದಾಯಗಳೇ ವಿಜಯನಗರ ಸಾಮ್ರಾಜ್ಯದ ಅಸ್ತಿತ್ವಕ್ಕೂ ಕಾರಣವಾದವು. ಒಂದು ಬೇರಿನಂತಿದ್ದರೆ, ಇನ್ನೊಂದು ಬೇರಿನ ಹೊರಮೈ ಮರದ ಸ್ವರೂಪವಾಗಿರುತ್ತದೆ. ಈ ಬಗೆಯ ತಾತ್ವಿಕ ನೆಲೆಯು ಜೀವಜಾಲದ ಜಾನಪದರಲ್ಲಿ ಅಡಗಿದೆ. ಆ ನಿಟ್ಟಿನಲ್ಲಿ ಹಂಪಿ ಪರಿಸರದ ಜೀವಜಾಲದ ಸಸ್ಯ ಜಾನಪದವನ್ನು ಹಂಪಿ ಜನಪದರ ಅನುಭವ ತಿಳುವಳಿಕೆಯ ಮೂಲಕ ಹೇಗೆ ಅವ್ಯಕ್ತ ನೈಸರ್ಗಿಕ ಸಂಸ್ಕೃತಿಯು ರೂಪುಗೊಂಡಿದೆ ಎಂಬುದನ್ನು ಪರಿಶೀಲಿಸುವ.
ಜನಪದರು ಸಸ್ಯ ಜಾನಪದವನ್ನು ಬದುಕಿನ ಭಾಗವಾಗಿ ಪರಿಗಣಿಸಿರುವುದರಿಂದ ಅವರ ವಿವರಗಳು ಸಸ್ಯಶಾಸ್ತ್ರಜ್ಞರ ರೀತಿಯಲ್ಲಿಲ್ಲ. ಜನಪದ ಸಸ್ಯಜ್ಞಾನಿಗೂ ವೈಜ್ಞಾನಿಕ ನೆಲೆಯ ಸಸ್ಯಶಾಸ್ತ್ರಜ್ಞನಿಗೂ ತುಂಬ ಅಂತರಗಳಿವೆ. ಜನಪದ ಸಸ್ಯಜ್ಞಾನಿಯದು ಅನುಭವದ ಆಧಾರದ ನಿರೂಪಣೆಯಾದರೆ ಸಸ್ಯಶಾಸ್ತ್ರಜ್ಞನದು ವೈಜ್ಞಾನಿಕವಾಗಿ ಜೀವ ವಿಕಾಸದ ನೆಲೆಯ ತಿಳುವಳಿಕೆ. ಇವೆರಡೂ ಒಂದೇ ಆಗಿಲ್ಲದಿರುವುದೇ ವಿಶೇಷ. ಜನಪದ ಸಸ್ಯಜ್ಞಾನಿಯು ವಿಜ್ಞಾನಗಳ ಪೂರ್ವದ ಜ್ಞಾನಿಯಾದ್ದರಿಂದ ಸಸ್ಯಗಳ ಬಗೆಗಿನ ಜನಪದರ ತಿಳುವಳಿಕೆಯ ಸಮಷ್ಠಿಯಾದುದು. ಇದು ಮನುಷ್ಯರ ಸಂಸ್ಕೃತಿಯ ಅಂತರಂಗದ ನಿರೂಪಣೆಯಾದ್ದರಿಂದ ವಿಜ್ಞಾನಿಯ ನಿರ್ಧಿಷ್ಟ ಸ್ಪಷ್ಟ ಖಚಿತ ಪ್ರಜ್ಞೆ ಇಲ್ಲಿಲ್ಲ. ಅಸ್ತಿತ್ವದ ತಿಳುವಳಿಕೆಯು ಜನಪದ ಸಸ್ಯ ಜ್ಞಾನಿಯ ನಿರೂಪಣೆಯನ್ನು ರೂಪಿಸಿದೆ. ತಾನು ಬದುಕುಳಿಯಲು ಈ ಸಸ್ಯ ಲೋಕದಲ್ಲಿ ಯಾವುದು ಮುಖ್ಯ ಎಂಬುದನ್ನು ತಿಳದಿದ್ದರಿಂದಲೇ ನಾಗರೀಕತೆಗಳು ಅಸ್ತಿತ್ವವನ್ನು ನಿಸರ್ಗದಲ್ಲಿ ಪಡೆಯಲು ಸಾಧ್ಯವಾದದ್ದು.
ಹಂಪಿ ಪರಿಸರದ ಸಸ್ಯ ಜಾನಪದವು ಕೂಡ ಇದೇ ಬಗೆಯ ತಿಳುವಳಿಕೆಯ ಬೇರುಗಳಿಂದ ನಿರೂಪಣೆಯ ಆಕಾರವನ್ನು ಪಡೆದಿದೆ. ಉಷ್ಣವಲಯದ ಜೀವಜಾಲದ ಸ್ವರೂಪ ಕರ್ನಾಟಕದಲ್ಲಿ ಸಾಮಾನ್ಯ. ದಟ್ಟ ಕಾಡಿನ ಪರಿಸರದ ಸಸ್ಯ ಜಾನಪದವೇ ಬೇರೆ. ಹಂಪಿಯ ಬೆಟ್ಟಗುಡ್ಡಗಳು ದಟ್ಟ ಕಾಡಿನ ಪರಿಸರವನ್ನು ಪಡೆದಿಲ್ಲ. ಬಯಲು ಪ್ರದೇಶದ ಗುಣಗಳು ಇಲ್ಲಿ ಸಾಮಾನ್ಯ ಬಳಕೆಯ ಹಿನ್ನೆಲೆಯಲ್ಲಿ ಹಂಪಿ ಜನಪದರು ಸಸ್ಯಲೋಕವನ್ನು ವಿಂಗಡಿಸುವರು. ಅನೇಕ ಬಗೆಯ ಸೊಪ್ಪಿನ ಗಿಡಗಳನ್ನು ತಮ್ಮ ಆಹಾರದ ಜೊತೆಯೂ ದನಕುರಿ ಮೇಕೆಗಳ ಮೇವಿನ ನೆಲೆಯಲ್ಲೂ ವಿವರಿಸುವರು.
ಪ್ರತಿಯೊಂದು ಸ್ಥಳೀಯ ಸಂಸ್ಕೃತಿಯು ತನ್ನ ಬದುಕಿನ ಪರಿಸರದಲ್ಲಿರುವ ಗಿಡ ಮರಗಳನ್ನು ತನ್ನದೇ ತಿಳುವಳಿಕೆಯ ಮೂಲಕ ಗುರುತಿಸುವ, ಬಳಸುವ, ನಿರೂಪಿಸುವ ರೀತಿನೀತಿಗಳನ್ನು ಹೊಂದಿರುತ್ತದೆ. ಜೀವ ವೈವಿಧ್ಯ ಹೇಗೆ ನಿಸರ್ಗ ಸಹಜವೊ ಹಾಗೆಯೇ ವೈವಿಧ್ಯವಾದ ಸ್ಥಳೀಯ ನಿರೂಪಣೆ ಕೂಡ. ವಿಜಯನಗರದ ರಾಜಧಾನಿ ಹಂಪಿಯ ಕುರಿತು ಪ್ರವಾಸಿಗರು ಕೊಡುವ ವಿವರಗಳಲ್ಲಿ ದಟ್ಟ ಕಾಡಿನ ರೀತಿಯ ಎತ್ತರದ ಗಿಡ ಮರಗಳು ಬರುತ್ತವೆ. ಆ ಕಾಲದ ಪರಿಸರ ಈಗ ಇಲ್ಲ.  ಭೂವಿಕಾಸದ ಹಂತದಲ್ಲಿ ಪರಿಸರ ಬದಲಾಗುತ್ತಾ ಹೋಗುವುದು ಅನಿವಾರ್ಯ. ಆದರೆ ಹಂಪಿ ಪರಿಸರ ಉಷ್ಣವಲಯದ ವಾತಾವರಣವನ್ನೆ ಹೊಂದಿರುವುದರಿಂದ ಈ ಪರಿಸರದಲ್ಲಿ ಅತಿ ಎತ್ತರದ ಮರಗಿಡಗಳು ಸಾಧ್ಯವಿಲ್ಲ. ಕುರುಚಲು ಕಾಡಿನ ಎಲ್ಲ ಸ್ವರೂಪ ಹಂಪಿಯ ಗಿಡಮರಗಳಿಂದ ಕಾಣುತ್ತದೆ. ಬೆಟ್ಟಗುಡ್ಡಗಳು ಬಂಡೆಗಳಿಂದಲೆ ತುಂಬಿರುವುದರಿಂದ ಫಲವತ್ತಾಗಿ ಗಿಡಮರಗಳು ಹಬ್ಬಲು ಸಾಧ್ಯವಿಲ್ಲ. ತೀವ್ರವಾದ ಉರಿ ಬೇಸಿಗೆಯು ಕಾಡಿನ ಪರಿಸರಕ್ಕೆ ಅವಕಾಶ ನೀಡದು. ಹಂಪಿಯ ಭೂಭಾಗವು ಮರುಭೂಮಿಯ ಅನೇಕ ಲಕ್ಷಣಗಳನ್ನು ಕೂಡ ಹೊಂದಿದೆ. ಅಪಾರ ಪ್ರಮಾಣದ ಲಾವಾದ ಹೊಳೆಗಳು ಉಕ್ಕಿ ಹರಿದು ಬೆಟ್ಟಗುಡ್ಡ ಬಂಡೆಗಳನ್ನು ರೂಪಿಸಿರುವುದರಿಂದ ಇಲ್ಲಿ ಬೃಹತ್ ಮಣ್ಣಿನ ಪದರುಗಳೇ ಇಲ್ಲ. ಭೂಮಿಯ ಕೆಳಗೆ ಶಿಲೆಗಳ ಪದರುಗಳು ಚಾಚಿವೆ. ಹೀಗಾಗಿ ಹಂಪಿ ಪ್ರದೇಶವು ಬಹಳ ಸಮೃದ್ಧವಾದ ಮಣ್ಣನ್ನು ಮೇಲು ಹೊದಿಕೆಯಾಗಿ ಪಡೆದಿಲ್ಲ. ಭೂಸವೆತದಿಂದ ಪಲವತ್ತು ಮಣ್ಣು ಅಲ್ಲಲ್ಲಿರುವ ಬಯಲುಗಳಲ್ಲಿ ಶೇಖರವಾಗಿ ಉಳಿದಂತೆ ಭೂಮಿ ಕಲ್ಲುಗಳಿಂದಲೇ ತುಂಬಿ ಹೋಗಿವೆ. ಇದರಿಂದಾಗಿ ಈ ಕಲ್ಲುಮಯ ಪರಿಸರದಲ್ಲಿ ರೂಪುಗೊಳ್ಳುವ ಗಿಡಮರಗಳು ಸಮೃದ್ಧವಾಗಿ ಬೆಳೆಯಲಾರವು. ಹಂಪಿಯ ಜನಪದರಿಗೆ ಈ ಬಗ್ಗೆ ಸೂಕ್ತ ತಿಳುವಳಿಕೆ ಇರುವುದರಿಂದಲೇ ಇಲ್ಲಿರುವ ಗಿಡಮರಗಳಿಗೆ ಸಾಕಷ್ಟು ಮಣ್ಣು ಇಲ್ಲ, ಮಳೆಯೂ ಇಲ್ಲ ಎಂದು ಹೇಳುವರು. ಆದರೆ ಹಂಪಿಯ ಮಣ್ಣು ಬಹಳ ಫಲವತ್ತಾದುದು ಎಂದು ಒಪ್ಪಿಕೊಳ್ಳುವರು. ಇಂತಹ ಮಣ್ಣಿಗೆ ಒಂದೇ ಒಂದು ಮಳೆ ಆದರೂ ಕೂಡ ಹಸಿರು ಹಬ್ಬುವುದು. ಮರುಭೂಮಿಯ ಗುಣವೂ ಹೀಗೆಯೆ. ಬಿದ್ದ ಒಂದಿಷ್ಟು ಮಳೆಗೆ ಅಲ್ಲಿನ ಕಲ್ಲು ಮಣ್ಣು ತಟ್ಟನೆ ಸ್ಪಂದಿಸಿ ಅನೇಕ ಬಗೆಯ ಸಸ್ಯಗಳಿಗೆ ಜೀವ ತುಂಬುವುದು. ಬೇಸಿಗೆಯಲ್ಲಿ ರುದ್ರ ಭೀಕರ ಮರುಭೂಮಿಯಂತೆ ಕಾಣುವ ಹಂಪಿಯು ಮಳೆಗಾಲದಲ್ಲಿ ನಿತ್ಯ ಹರಿದ್ವರ್ಣ ಕಾಡಿನಷ್ಟೇ ಹಸಿರು ಹೊದಿಕೆಯಿಂದ ಕಂಗೊಳಿಸುವುದು. ಜನಪದರು ಹಂಪಿಯ ಈ ಪರಿಯ ನಿಸರ್ಗವನ್ನು ದೇವರ ಮಹಿಮೆ ಎಂದು ಕೊಂಡಾಡುವರು. ಪಶುಪಾಲಕ ಸಮುದಾಯಗಳು ಪರಿಸರದ ಈ ಗುಣವನ್ನು ಆಶ್ರಯಿಸಿಯೆ ಹಂಪಿಯಲ್ಲಿ ತಮ್ಮ ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ ರೀತಿಗಳನ್ನು ಬೆಳೆಸಿಕೊಂಡದ್ದು.
ಹಂಪಿಯ ಸಸ್ಯ ಜಾನಪದ ಎಂದರೆ ಪಶುಪಾಲಕ ಸಂಸ್ಕೃತಿಯ ನೈಸರ್ಗಿಕ ಸಂಪತ್ತಿನ ಆವರಣ ಎಂದೇ ಹೇಳಬೇಕು. ಹಂಪಿಯ ಜೀವಜಾಲ ಕೂಡ ಸಸ್ಯ ಜಾನಪದದ ಭಾಗವಾಗಿಯೆ ಬೆಳೆದಿದೆ. ಸಸ್ಯ ಸಮೃದ್ಧಿ, ಪಶುಪಾಲಕ ಸಮಾಜ, ಪ್ರಾಣಿ ಪರಿಸರ ಇವೆಲ್ಲ ಒಂದಕ್ಕೊಂದು ಕೂಡಿಕೊಂಡಿರುವುದರಿಂದಲೇ ಹಂಪಿಯ ಸಸ್ಯ ಜಾನಪದವು ಮಾನವ ಹಾಗೂ ಪ್ರಾಣಿ ಪಕ್ಷಿಗಳ ಜೀವನ ಸಂಬಂಧದ ಆಹಾರ ಕ್ರಮವಾಗಿರುವುದು. ಹಂಪಿಯ ಪ್ರಾಣಿ ಪಕ್ಷಿಗಳ ಜಾನಪದವು ಹಂಪಿಯ ಸಸ್ಯಜಾನಪದವೇ ಆಗಿಬಿಡುತ್ತದೆ. ಹಾಗೆಯೇ ಹಂಪಿಯ ಜೀವಜಾಲ ಸಂಬಂಧವೆ ಮಾನವ ಸಂಸ್ಕೃತಿಯ ಒಟ್ಟು ಬಂಧವಾಗುತ್ತದೆ. ರಾಜರ ಇತಿಹಾಸಕ್ಕೆ ಜೀವಜಾಲದ ಹಸಿರು ವಿವೇಕದ ಸಂಬಂಧವೇ ಇಲ್ಲದಂತಿದೆ. ಸಾಮ್ರಾಜ್ಯಗಳ ವೈಯಕ್ತಿಕ ಇತಿಹಾಸವೇ ಜನತೆಯ ಜೀವಜಾಲದ ಇತಿಹಾಸವಲ್ಲ. ಆದ್ದರಿಂದ ಜನಪದರ ಸಸ್ಯ, ಪ್ರಾಣಿ, ಪಕ್ಷಿ, ಗ್ರಹ ತಾರೆ, ಸೂರ್ಯ, ಚಂದ್ರ, ಉಲ್ಕೆಗಳ ಅಸಂಖ್ಯ ವಿವರಗಳು, ನಂಬಿಕೆಗಳು, ಆಚರಣೆಗಳು, ಮೌಲ್ಯಗಳು, ತಿಳುವಳಿಕೆಗಳು ವೈಯಕ್ತಿಕವಾದ ಸಾಮ್ರಾಜ್ಯಗಳ ಹಂಗಿನಿಂದ ಆಚೆ ಇದ್ದು ಸಮಷ್ಟಿಯಾಗಿ ನಿಸರ್ಗದ ಪ್ರಭುತ್ವಕ್ಕೆ ಬದ್ಧವಾಗಿರುತ್ತವೆ. ಹೀಗಾಗಿ ಜನಪದರ ನಿಸರ್ಗ ಜಾನಪದವು ನಿಸರ್ಗದ ಪರಮಾಧಿಕಾರಕ್ಕೆ ಬದ್ಧವಾದುದೇ ವಿನಃ ಅದು ಸಾಮ್ರಾಜ್ಯಗಳ ಅಧಿಕಾರಕ್ಕೆ ಬದ್ಧವಲ್ಲ.
ಈ ಹಿನ್ನೆಲೆಯಿಂದ ನೋಡಿದರೆ ಹಂಪಿಯ ಜೀವಜಾಲದಲ್ಲಿ ಬಗೆಗಿನ ನಂಬಿಕೆಗಳು ನಿಸರ್ಗದ ತತ್ವವನ್ನು ಸಂಸ್ಕೃತಿಯ ತತ್ವವನ್ನಾಗಿಸಿಕೊಂಡಿರುವುದನ್ನು ಕಾಣಬಹುದು. ಸಸ್ಯ ಜಾನಪದವನ್ನು ಪ್ರಧಾನವಾಗಿ ಎರಡು ರೀತಿ ವಿಂಗಡಿಸಿಕೊಳ್ಳಬಹುದು. ಮೊದಲಿನದು ಹಂಪಿಯ ಗಿಡಮರಗಳು, ಎರಡನೆಯದು ಹಂಪಿಯ ಕಾಡು ಬಳ್ಳಿಗಳು ಹಾಗೂ ಸಸ್ಯಗಳು, ಈ ಎರಡೂ ಗುಂಪಿನ ಸಸ್ಯ ಲೋಕವನ್ನು ಮುಂದಿನ ಹಂತಗಳಲ್ಲಿ ವಿವರಿಸುವ.
ಹಂಪಿಯ ಪರಿಸರ ಹೆಮ್ಮರಗಳ ನೆಲೆ ಅಲ್ಲ. ಇಲ್ಲಿ ಕಂಡುಬರುವ ಗಿಡಮರಗಳ ಜನಪದ ವಿವರಗಳನ್ನು ವೃಕ್ಷಜಾನಪದ ಎಂದು ವಿಂಗಡಿಸಿ ವಿವರಿಸಬಹುದು. ಗುಡ್ಡಗಾಡು, ಹುಲ್ಲುಗಾವಲು, ಬೆಟ್ಟಕಣಿವೆ, ಬಯಲು ಪ್ರದೇಶಗಳಲ್ಲಿ ವಿರಳವಾಗಿ ಮರಗಿಡಗಳು ಹಂಪಿಯಲ್ಲಿ ಬೆಳೆದಿವೆ. ಹಂಪಿಯ ಮರಗಳು ಗಿಡ್ಡ ಸ್ವರೂಪದವು. ಪೊದೆಯಿಂದ ಚಾಚಿಕೊಂಡಿರುವಂತವು. ಬಹುತೇಕ ಮರಗಿಡಗಳು ಮಂದಗತಿಯ ಬಳವಣಿಗೆಯವು. ಆದರೆ ಬಲಿಷ್ಠ ಶಕ್ತಿಯನ್ನು ಹೊಂದಿರುವಂತೆಯೇ ಕಾಡಿನ ರೋಗಗಳನ್ನು ಸಮರ್ಥವಾಗಿ ನಿಭಾಯಿಸಬಲ್ಲಂತವು. ಪಶುಪಾಲಕರೇ ಪ್ರಧಾನವಾಗಿ ಹಂಪಿ ಪರಿಸರದಲ್ಲಿ ನೆಲೆಸಿದ್ದರಿಂದ ಬೃಹತ್ ನಗರ ಸ್ವರೂಪಿ ಗೃಹ ನಿರ್ಮಾಣಗಳಿಗೆ ಅವರು ಬದ್ಧರಾಗಿಲ್ಲದ್ದರಿಂದ ಮರಗಳನ್ನು ಕಡಿದು ಬಳಸಿಕೊಳ್ಳಲು ಮುಂದಾಗಲಿಲ್ಲ. ಹೆಚ್ಚಾಗಿ ಕಲ್ಲುಗಳನ್ನೆ ಬಳಸಿ ಹಂಪಿಯ ಗ್ರಾಮ ನಿರ್ಮಾಣಗಳು ರೂಪುಗೊಂಡಿದ್ದರಿಂದ ಮರಮುಟ್ಟುಗಳ ಕಡೆ ಗಮನ ಹರಿಸಲಿಲ್ಲ. ಹಂಪಿ ಪ್ರದೇಶದ ಹಳೆಯ ಸಾಧಾರಣ ಶೈಲಿಯ ಮನೆಗಳು ಮರ ಮುಟ್ಟುಗಳನ್ನು ಅತ್ಯಂತ ಮಿತವಾಗಿ ಬಳಸಿ ನಿರ್ಮಾಣಗೊಂಡಿವೆ. ಮನೆ ವಿನ್ಯಾಸ ಕೂಡ ಕಲ್ಲುಮಣ್ಣಿನ ಬಳಕೆಯಿಂದ ಸರಳವಾಗಿದೆ. ವಿಜಯನಗರ ಸಾಮ್ರಾಜ್ಯ ಕೂಡ ತನ್ನ ನಿರ್ಮಾಣಗಳಲ್ಲಿ ಹೆಬ್ಬಂಡೆಗಳನ್ನೆ ಕಡಿದು ಬಳಸಿಕೊಂಡಿತೇ ಹೊರತು ಅದು ವಿಶೇಷವಾಗಿ ಮರಗಳನ್ನು ಬಳಸಿದ್ದು ಕಡಿಮೆ. ವಿಫುಲ ಕಲ್ಲಿನ ಸೌಲಭ್ಯ ಹಾಗೆಯೇ ವಿರಳ ಮರಗಳ ಪೂರೈಕೆ ವಿಜಯನಗರ ಗ್ರಾಮ ಹಾಗೂ ನಗರ ಎರಡೂ ನಿರ್ಮಾಣಗಳಲ್ಲಿ ತಮ್ಮ ಸ್ವರೂಪವನ್ನು ತೋರಿವೆ. ಒಂದು ಸಮಾಜ ನೆಲೆ ನಿಲ್ಲುವಾಗ ಬೇಕಾದ ನೈಸರ್ಗಿಕ ಸೌಲಭ್ಯಗಳು ಆ ನೆಲೆಯ ಹಾಗೂ ಪರಿಸರದ ಸ್ವರೂಪ ಮತ್ತು ಸೌಲಭ್ಯಗಳನ್ನೇ ಅವಲಂಬಿಸಿ ರೂಪುಗೊಳ್ಳಬೇಕಾಗುತ್ತದೆ. ಹಂಪಿಯ ಸ್ವಾಭಾವಿಕ ಮೇಲ್ಮೈಲಕ್ಷಣ ಹೇಗೆ ಸರಳ ಹಾಗು ಗಿಡ್ಡ ಸ್ವರೂಪದ ಭೌತಿಕತೆಯನ್ನು ಹೊಂದಿದೆಯೊ ಅದರಂತದೇ ಆಕೃತಿಯನ್ನು ವಿಜಯನಗರ ಕಾಲದ ನಿರ್ಮಾಣಗಳು ಪಡೆದಿದ್ದವೆಂದು ಊಹಿಸಬಹುದು.
ನಿಸರ್ಗದ ವೈವಿಧ್ಯ ಮರಗಿಡಗಳು ಆ ಸಮಾಜಗಳ ಬೇರು ಕೂಡ ಆಗಬಲ್ಲವು. ಹಂಪಿ ಪ್ರದೇಶದಲ್ಲಿರುವ ಬಹುಪಾಲು ಗಿಡಮರ ಸಸ್ಯಗಳೆಲ್ಲವೂ ಪಶುಪಾಲನ ಸಂಸ್ಕೃತಿಗೆ ಪೂರಕವಾಗಿದ್ದವು. ಅಷ್ಟೇ ಅಲ್ಲದೆ ಹಂಪಿಯ ಪ್ರಾಣಿ ಪಕ್ಷಿಗಳಿಗಂತು ವಿಪುಲವಾದ ಆಹಾರವನ್ನೊದಗಿಸುತ್ತಿದ್ದವು. ಜೊತೆಗೆ ಮನುಷ್ಯರ ಆಹಾರದಲ್ಲೂ ಗಿಡ ಮರ ಸಸ್ಯಗಳ ಪಾಲು ಇತ್ತು. ಪ್ರಾಣಿ ಪಕ್ಷಿ, ಕೀಟ ಹಾಗೂ ಮಾನವರ ಬದುಕಿಗೆ ಅವಶ್ಯವಿದ್ದ ಗಿಡ ಮರಗಳು ಹಂಪಿ ಪರಿಸರದಲ್ಲಿ ವಿಕಾಸಗೊಂಡಿವೆ. ಹಂಪಿಯ ಮರಗಿಡಗಳಿಗೆ ಸ್ಥಳೀಯ ಹೆಸರಿವೆ. ಗೃಹ ಬಳಕೆಯ ಮರಗಿಡಗಳು, ಕೃಷಿ ಉಪಕರಣಕ್ಕೆ ಬರುವ ಮರಗಿಡಗಳು, ಸೌದೆಗೆ ಉಪಯೋಗಿಸುವ ಮರಗಿಡಗಳು ಹಾಗೂ ದೈವಿಕ ನಂಬಿಕೆಗೆ ಒಳಪಡುವ ಮರಗಿಡಗಳು ಎಂದು ನಾಲ್ಕು ಭಾಗವಾಗಿ ಜನಪದರು ವೃಕ್ಷ ಜಾನಪದವನ್ನು ವಿಂಗಡಿಸಿಕೊಂಡಿದ್ದಾರೆ. ಪ್ರಮುಖವಾದ ಮರಗಿಡಗಳ ವಿವರಗಳನ್ನು ಗಮನಿಸುವ.
ಮುತ್ತುಗೇರಿ: ಇದು ಮುಳ್ಳಿರುವ ಗೀಡ, ಎತ್ತರವಾದದ್ದಲ್ಲ, ಆಳೆತ್ತರ ಬೆಳೆಯಲು ಸಾಕಷ್ಟು ಸಮಯ ತೆಗೆದುಕೊಳ್ಳುವುದು. ಗಿಡ್ಡಗೆ ಪೊದೆಯಂತೆ ಚಾಚಿಕೊಳ್ಳುವುದು. ಇದನ್ನು ದೈವಿಕ ಗಿಡ ಮರವಾಗಿ ಭಾವಿಸುವರು. ಮುಖ್ಯವಾಗಿ ದೇವಿಗೆ ಬೆತ್ತ ಮಾಡಲು ಈ ಮರವನ್ನು ಬಳಸುವರು. ವಿಜಯನಗರದ ನೂರಾರು ದೇವಾನುದೇವತೆಗಳಿಗೆ, ದೇವಾಲಯಗಳಿಗೆ, ಗ್ರಾಮದೈವಗಳಿಗೆ ಈ ಮರದ ಕಾಂಡದಿಂದಲೆ ಬೆತ್ತ ಮಾಡಿಕೊಡಲಾಗುತ್ತಿತ್ತಂತೆ. ವಿಶೇಷವಾಗಿ ಕಾಣಲ್ಪಡುವ ಈ ಮರವನ್ನು ಯಾರೂ ಕೂಡ ಲೌಖಿಕದ ಕಾರಣಕ್ಕೆ ಕಡಿಯುವಂತಿಲ್ಲ. ವೈಯಕ್ತಿಕವಾಗಿ ಬಳಸುವಂತಿಲ್ಲ. ಸೌದೆಗೂ ಕೂಡ ಬಳಸಬಾರದು. ದೇವರ ಮರವಾದ ಮುತ್ತುಗೇರಿಯ ಕಾಂಡ ದಪ್ಪವೇನಲ್ಲ. ಬೆತ್ತದ ಕೋಲುಗಳು ಗಡುಸಾಗಿ ಗಟ್ಟಿಯಾಗಿ ಇರುತ್ತವೆ. ನೂರಾರು ವರ್ಷ ಇಟ್ಟಿದ್ದರೂ ಮುತ್ತುಗೇರೆ ಬೆತ್ತಕ್ಕೆ ಯಾವ ಹುಳುವೂ ಬೀಳದು. ಹಂಪಿಯ ಹತ್ತಾರು ನೂರಾರು ಸಾಧುಸಂತರು ಈಗಲೂ ಈ ಮುತ್ತುಗೇರೆ ಮರಕ್ಕೂ ಪೂಜೆ ಮಾಡಿ ಬೇಕಾದ ಕಾಂಡವನ್ನು ಕಡಿದುಕೊಳ್ಳುವರು.
ಕಲ್ಲತ್ತಿ ಮರ: ಬಂಡೆಗಳ ಸಂದುಗಳಲ್ಲಿ ಬೆಳೆಯುವ ಅತಿ ಪ್ರಾಚೀನ ಮರಗಳಲಿ ಇದೂ ಕೂಡ ಒಂದು. ಹಂಪೆಯ ಪಾಳು ಮಂಟಪ ಗುಡಿ ಗೋಪುರ ಬಂಡೆಯ ಸೀಳುಗಳಲ್ಲಿ ಬೇರು ಬಿಟ್ಟು ಗುಂಪಾಗಿ ಚದುರಿದಂತೆ ಬೆಳೆವ ಈ ಮರ ಕೂಡ ದೈವಿಕವಾದುದೇ. ಕಲ್ಲತಿ ಮರ ಹತ್ತಿ ಮರದ ಅತಿ ಪ್ರಾಚೀನ ರೂಪದಂತಿದೆ. ಇದರ ಎಲೆ ಹಣ್ಣು ಕಾಯಿಗಳನ್ನು ಚರ್ಮ ರೋಗಗಳಲ್ಲಿ ಅರೆದು ಹಚ್ಚಿ ಬಳಸುವರು. ಹಂಪಿಯ ಉದ್ದಕ್ಕೂ ಸಿಗುವ ಕಲ್ಲತ್ತಿ ಮರಗಳ ವಿಶೇಷ ಏನೆಂದರೆ ಇವು ನೆಲೆದ ಮೇಲೆ ಸ್ವತಃ ಮರವಾಗಿ ನಿಂತಿದ್ದನ್ನು ಎಲ್ಲೂ ಕಾಣಲಾಗದು. ಬಂಡೆಗಳ ಸಂದನ್ನು ಆಶ್ರಯಿಸಿಯೇ ಬೆಳೆಯುವುದರಿಂದ ಜನಪದರು ಈ ಮರವನ್ನು ಕಲ್ಲತ್ತಿಮರ ಎಂದು ಕರೆದಿದ್ದಾರೆ. ಇದನ್ನು ಯಾವುದೇ ಬಗೆಯಲ್ಲೂ ಯಾರೂ ತುಚ್ಛವಾಗಿ ಕಾಣಬಾರದು. ಹಾಗೆ ಕಂಡಿದ್ದೇ ಆದರೆ ಅಂತವರ ವಂಶ ಹಾಳಾಗುವುದೆಂದು ಹೇಳುವರು. ಕಲ್ಲತ್ತಿ ಮರಗಳನ್ನು ಹಂಪಿಯ ಆಶ್ರಮಗಳ ಪರಿಸರದಲ್ಲಿ ವಿಶೇಷವೆಂದು ಮಾನ್ಯಮಾಡಿ ರಕ್ಷಿಸುವರು. ಪಾಳು ಮಂಟಪಗಳಿಗಿಂತಲೂ ಜನಪದರಿಗೆ ಕಲ್ಲತ್ತಿ ಮರ ಶ್ರೇಷ್ಠ. ಕಲ್ಲತ್ತಿ ಮರವು ಶುಭ ತರುವ ಫಲಕೊಡುವ ಮರವಾಗಿ ಹಂಪಿಯ ಜನಪದರಿಗೆ ಕಂಡಿದೆ.
ಬನ್ನಿಮರ: ಇದೊಂದು ಪುರಾಣ ವೃಕ್ಷ. ಪಾಂಡವರು ವನವಾಸ ಕಾಲದಲ್ಲಿ ತಮ್ಮ ಆಯುಧಗಳನ್ನು ಬನ್ನಿಮರದಲ್ಲಿ ಬಚ್ಚಿಟ್ಟಿದ್ದರಂತೆ. ಈಗಲೂ ಹಂಪಿಯಲ್ಲಿ ಆ ಕಾರಣಕ್ಕೆ ಆಯುಧ ಪೂಜೆಯ ಕಾಲದಲ್ಲಿ ಬನ್ನಿ ಮರದ ಪೂಜೆಯನ್ನು ನೆರವೇರಿಸುವರು ’ಬನ್ನಿ ಕೊಟ್ಟು ಬಂಗಾರದಂತೆ ಬದುಕಿ’ ಎಂಬ ಗಾದೆಯೇ ಇದೆ. ಬನ್ನಿ ಮರಕ್ಕೆ ಸೀರೆ ಉಡಿಸಿ ಅದನ್ನೊಂದು ಗ್ರಾಮ ದೇವತೆಯ ಸ್ವರೂಪದಲ್ಲಿ ಪೂಜಿಸಲಾಗುವುದು. ಬನ್ನಿ ಪೂಜೆ ಮಹಾನವಮಿ ಹಬ್ಬದ ವಿಶೇಷಗಳಲ್ಲಿ ಒಂದು. ವಿಜಯನಗರದ ವಿಜಯದಶಮಿಯ ಸಂಕೇತ ಈ ಮರವಾಗಿತ್ತು. ಸಾಮ್ರಾಜ್ಯವೊಂದು ಹೀಗೆ ಒಂದು ವೃಕ್ಷವನ್ನು ಆಯ್ದುಕೊಳ್ಳುವುದು ಸರಳ ವಿಚಾರವಲ್ಲ. ವನದೇವತೆಯ ಪ್ರತಿಮೆಯನ್ನೆ ಜನಪದರು ಬನ್ನಿ ಮಹಾಂ ಕಾಳಿ ರೂಪದಲ್ಲಿ ಬದಲಿಸಿಕೊಂಡು ಬನ್ನಿ ಮರವನ್ನು ಮಾತೃ ದೇವತೆಯಾಗಿಯೆ ಪೂಜಿಸುವರು. ಶಕ್ತಿ ದೇವತೆಯಾಗಿ ಸಾಮ್ರಾಜ್ಯಗಳು ಕೂಡ ಬನ್ನಿ ಮರವನ್ನು ಭಾವಿಸಿದ್ದವು. ವೃಕ್ಷ ದೈವದ ಪ್ರಜ್ಞೆಯು ಆದಿಮವಾದದ್ದು. ಮಾತೃತ್ವದ ಆರಾಧನೆಗೆ ಬನ್ನಿ ಮರ ಒಳ್ಳೆಯ ಉದಾಹರಣೆ. ಈ ಮರವನ್ನು ಉರುವಲಾಗಿ ಬಳಸಬಾರದು. ಯಾರೂ ಕೂಡ ಅದನ್ನು ನೆಟ್ಟು ಬೆಳಸಬಾರದು. ಅದು ಸ್ವಯಂ ಶಕ್ತಿದೇವತೆಯ ರೂಪವಾದ್ದರಿಂದ ಅದು ತಂತಾನೆ ಹುಟ್ಟಿ ಬೆಳೆಯಲು ಬಿಟ್ಟುಬಿಡಬೇಕು. ಹೊಲ ಮಾಳಗಳಲ್ಲಿ ಬನ್ನಿ ಮರಗಳು ಬೆಳದರೆ ಅವನ್ನು ರಕ್ಷಿಸಿ ತಮ್ಮ ಮನೆದೈವದ ರೂಪದಲ್ಲಿ ಮರಕ್ಕೆ ಸೀರೆ ಉಡಿಸಿ ವರ್ಷಕ್ಕೊಮ್ಮೆ ಸುಗ್ಗಿಯಲ್ಲಿ ಪೂಜಿಸುವರು.
ಅರಳಿಗಿಡ : ಅರಳಿ ಮರ ದೊಡ್ಡದಾಗಿಯೆ ಹಂಪಿ ಪರಿಸರದಲ್ಲಿ ಬೆಳೆಯಬಲ್ಲದು. ಆದರೂ ಜನಪದರು ಅರಳಿ ಮರವನ್ನು ಗಿಡವಾಗಿಯೂ ಕರೆಯಬಲ್ಲರು. ಗಿಡ ಮರಗಳೆರಡರ ನಡುವೆ ಸಾಮಾನ್ಯವಾಗಿ ಜನಪದರಿಗೆ ಅಂತಹ ವ್ಯತ್ಯಾಸವೇನಿಲ್ಲ. ಅರಳಿಗಿಡ ಕೂಡ ದೈವಿಕ ಮರ, ಕಡಿದು ಬಳಸಬಾರದು. ಕಡಿದರೆ ಅಂತವರ ಆಯಸ್ಸು ಕುಗ್ಗುವುದೆಂದು ನಂಬಿಕೆ. ಅರಳಿಮರವನ್ನು ಫಲ ಸಂತಾನ ಭಾಗ್ಯಕ್ಕಾಗಿ ಹಂಪಿ ಪರಿಸರದಲ್ಲಿ ಪೂಜಿಸಲಾಗುವುದು. ಇದು ಕೂಡ ಒಂದು ಕಾಲದ ಮಾತೃ ಆಚರಣೆಯ ವೃಕ್ಷವೇ ಆಗಿತ್ತೆಂಬುದನ್ನು ಗ್ರಹಿಸಬಹುದು. ಊರ ಗ್ರಾಮ ದೈವಗಳ ಆಸುಪಾಸಿನಲ್ಲೆ ಗುಡಿಯ ಮುಂದೆಯೆ ಅರಳಿಕಟ್ಟೆ ಇರಬೇಕೆಂಬುದು ಹಂಪಿ ಜನಪದರ ಆಶಯ ಕೂಡ ಉಳಿದೆಡೆ ಇರುವಂತೆಯೆ ಇದೆ. ಅರಳಿ ಕಟ್ಟೆಯು ಪವಿತ್ರವಾದುದು. ಗ್ರಾಮಗಳ ಮುಖ್ಯ ತೀರ್ಮಾನಗಳಿಗೆ ಅರಳಿ ಮರದ ಸಾಕ್ಷಿ ಇರಲೇಬೇಕು. ಆ ಮರದ ಎದಿರು ಸುಳ್ಳು ಹೇಳುವಂತಿಲ್ಲ. ಅರಳಿ ಕಟ್ಟೆಯೇ ಒಂದು ನ್ಯಾಯ ಕಟ್ಟೆ. ಇಲ್ಲಿ ಸತ್ಯ ನ್ಯಾಯ ನೀತಿ ಆಡಿದವರನ್ನು ಅರಳಿ ಮರವು ಕಾಪಾಡುವುದೆಂದು ನಂಬಲಾಗುವುದು. ಅರಳಿಮರದ ಕಟ್ಟೆಗಳನ್ನು ಗಮನಿಸಿದರೆ ಈ ಅರಳಿ ಕಟ್ಟೆಗಳು ಗತಿಸಿ ಹೋದ ನಾಗಾರಾಧನೆಯ ಪಳೆಯುಳಿಕೆಯ ಹಾಗೆಯೂ ಕಾಣುತ್ತವೆ. ಈ ಹಿನ್ನೆಲೆಯಿಂದ ಗಮನಿಸಿದರೆ ಅರಳಿಕಟ್ಟೆಗಳು ಬೌದ್ಧ ಧರ್ಮದ ಚಟುವಟಿಕೆಗೂ ಸಂಬಂಧ ಪಡುತ್ತಿದ್ದವೇನೊ ಪ್ರಾಚೀನ ಕರ್ನಾಟಕದಲ್ಲಿ.
ಪ್ರಾಚೀನ ಕರ್ನಾಟಕದ ಮಾತೃ ಮೌಲ್ಯ ವ್ಯವಸ್ಥೆಯ ಕುರುಹುಗಳಲ್ಲಿ ಅರಳಿ ಕಟ್ಟೆಯೂ ಒಂದು. ಪ್ರವಾಸಿಗರು ಹಂಪಿ ಪ್ರದೇಶದ ಬನ್ನಿ, ಅರಳಿ, ಬೇವು, ತೆಂಗು, ಆಲ ಮುಂತಾದ ಮರಗಿಡಗಳ ಪ್ರಸ್ತಾಪವನ್ನೂ ಮಾಡುವರು. ಊರ ಮುಂದೆ ಅರಳಿಮರ ಇಲ್ಲ ಎಂದರೆ ಆ ಊರಿನ ಸ್ಥಾನಮಾನಕ್ಕೆ ಕೊರತೆ ಉಂಟಾಗುತ್ತಿದ್ದ ಒಂದು ಕಾಲವಿತ್ತು. ಅರಳಿ ಮರವು ಸಂತಾನ ಫಲ ನೀಡುವ ಮರವೂ ಹೌದು. ಅರಳಿಮರವನ್ನು ವೈಯಕ್ತಿಕವಾಗಿ ಬಳಸುವಂತಿಲ್ಲ. ಒಂದು ವೇಳೆ ಆ ಮರ ಮುಪ್ಪಾಗಿ ಉರುಳಿ ಬಿದ್ದರೆ ಅದನ್ನು ಹಾಗೇ ಬಿಟ್ಟುಬಿಡುವರು. ಅರಳಿಮರದ ಹಣ್ಣುಗಳಿಗಾಗಿ ಪಕ್ಷಿಗಳು ಅಪಾರವಾಗಿ ತುಂಬಿಕೊಳ್ಳುವವು. ವಿಶೇಷವಾಗಿ ಗೊರವಂಕ ಪಿಕಳಾರ (ಜುಟ್ಟಕ್ಕೆ), ಕುಟ್ರ, ಪಕ್ಷಿಗಳು ಅರಳಿಮರದ ಹಣ್ಣಿಗೆ ಹಾತೊರೆಯುವವು. ಮರ ಹಣ್ಣು ಬಿಟ್ಟ ಕಾಲದಲ್ಲಿ ಅದರ ಕೆಳಗೆ ಕೂಡಲಾಗದು. ಆಷ್ಟು ಪ್ರಮಾಣದಲ್ಲಿ ಅದು ಹಣ್ಣು ಬಿಟ್ಟು ಉದುರಿಸುತ್ತಿರುತ್ತದೆ. ಹಾಗಾಗಿ ಆ ಕಾಲದಲ್ಲಿ ತಾಯಿ ಫಲ ತುಂಬಿ ಹಕ್ಕಿ ಪಕ್ಷಿಗಳಿಗೆ ತಿನಿಸುತ್ತಿರುವಾಗ ನಾವು ಅಲ್ಲಿ ಹೋಗಿ ತೊಂದರೆ ಕೊಡಬಾರದು ಎಂದು ಹೇಳುವರು. ಇದೇ ಮರವನ್ನು ಅಶ್ವಥ್ಥ ಮರ ಎಂತಲೂ ಕರೆಯುವರು. ವಿಜಯನಗರ ಸಾಮ್ರಾಜ್ಯದ ಕಾಲದ ಅರಳಿಮರಗಳು ಈಗಲೂ ಅಪರೂಪಕ್ಕೆ ಹಂಪಿಯಲ್ಲಿ ಕಾಣಸಿಗುತ್ತವೆ. ಬೇರೆ ಮರಗಳಿಗೆ ಹೋಲಿಸಿದರೆ ಇಲ್ಲಿನ ಅರಳಿ ಮರಗಳು ಬೃಹತ್ತಾಗಿಯೆ ಬೆಳೆಯುತ್ತವೆ.
ಬೇವಿನ ಮರ : ಅರಳಿ ಮರದ ಜೊತೆಯೇ ಬೇವಿನ ಮರವನ್ನು ಕೂಡಿಸಲಾಗುತ್ತದೆ. ಅಶ್ವಥ್ಥಮರ ಎಂಬುದು ಪುರುಷಸೂಚಿ. ಅರಳಿ ಮರದ ಪ್ರಾಚೀನ ಫಲವಂತಿಕೆ ಆಚರಣೆಗಳನ್ನು ಗಮನಿಸಿದರೆ ಅದು ಸ್ತ್ರೀ ಸಂಕೇತವನ್ನು ಬಿಂಬಿಸುತ್ತದೆ. ಒಂದೇ ಮರಕ್ಕೆ ಹೆಣ್ಣು ಗಂಡಿನ ಎರಡೂ ಅರ್ಥ ಆರೋಪಿಸಿರುವುದು ವಿಶೇಷವೇ. ಬೇವಿನ ಮರವನ್ನು ಹೆಣ್ಣು ಎಂದು ಅರಳಿಮರವನ್ನು ಗಂಡು ಎಂದು ಗುರುತಿಸಿದ ಈ ಅರ್ಥ ಪಲ್ಲಟವು ಕುತೂಹಲಕಾರಿಯಾಗಿದೆ. ಗ್ರಾಮ ಸಮಾಜದಲ್ಲಿ ಪುರುಷಪ್ರಧಾನ ಶಕ್ತಿ ಮುಂದಾದಾಗ ಹೆಣ್ಣನ್ನು ಕಹಿಯಾದ ಮರಕ್ಕೆ ಹೋಲಿಸಿ ಆಕೆಗೆ ಆ ಮರದ ಸ್ವರೂಪವನ್ನು ಕೊಟ್ಟಿರಬಹುದು. ಅರಳಿಮರದ ಬೃಹತ್ ಸ್ವರೂಪದಲ್ಲಿ ಬೇವಿನ ಮರ ಸೊರಗಿ ಹೋಗುತ್ತದೆ. ಅಲ್ಲದೆ ಅರಳಿಮರ ಸುಲಭವಾಗಿ ತನ್ನ ಅಕ್ಕಪಕ್ಕದ ಯಾವುದೇ ಗಿಡಮರ ತಲೆ ಎತ್ತಲು ಬಿಡುವುದಿಲ್ಲ. ಪುರುಷಪ್ರಧಾನ ವ್ಯವಸ್ಥೆಯು ತಕ್ಕುದಾಗಿಯೇ ಮಾತೃ ಪ್ರಧಾನ ಸಂಕೇತವಾಗಿದ್ದ ಅರಳಿ ಮರವನ್ನು ಸ್ವಯಾರ್ಜಿತ ಗೊಳಿಸಿಕೊಂಡು ಬೇವಿನ ಮರವನ್ನು ತನ್ನ ಅಧೀನವಾಗಿಸಿಕೊಂಡಿದೆ. ಪುರುಷ ಪ್ರಕೃತಿಯ ಸಂಬಂಧವೇನೂ ಈ ಎರಡು ಮರಗಳ ಸಂಯೋಗದಲ್ಲಿ ನಡೆದಿಲ್ಲ. ಇವೆರಡೂ ಮರಗಳಿಗೂ ಮದುವೆ ಮಾಡಿಸಿ ಆ ಮೇಲೆ ಅವು ಬೆಳೆದು ಮರವಾದ ನಂತರ ಅದೇ ಅರಳಿ ಕಟ್ಟೆಯಲ್ಲೆ ಮದುವೆ ಕಾರ್ಯವನ್ನು ಕೂಡ ಜನ ಮಾಡಿಕೊಳ್ಳುತ್ತಿದ್ದರು. ಇದೆಲ್ಲವೂ ಗ್ರಾಮೀಣ ಸಮಾಜಗಳ ಗತಕಾಲದ ಚರಿತ್ರೆಯನ್ನು ಬಿಂಬಿಸುವ ವೃಕ್ಷ ವಿವರವಾಗಿದೆ. ಇದಕ್ಕೂ ಹಿಂದಿದ್ದ ನಾಗಾರಾಧನೆಯ ಚಹರೆ ಅಳಿದು ಶೇಷ ಶಯನನ ಹಾಸಿಗೆಗೆ ಸಂಬಂಧಿಸಿದ ಸಂಗತಿ ಆದದ್ದು ಕೂಡ ಅದೇ ಅರಳಿ ಮರದ ಬುಡದಲ್ಲಿ ಲೀನವಾಗಿದೆ.
ಹೀಗೆ ಅರಳಿ ಮರದ ಜೊತೆ ಬೇವಿನ ಮರವನ್ನು ಲೀನಗೊಳಿಸಿದ ಮೇಲೆ ಅರಳಿಮರದ ಘನತೆ ದೊಡ್ದದಾಗಿ ಕಾಣುವುದೇ ವಿನಃ ಬೇವಿನ ಮರದ ಅಸ್ತಿತ್ವವೇ ಕಾಣದು. ಅರಳಿಕಟ್ಟೆಯ ಸಂಬಂಧದಲ್ಲಿ ಬೇವಿನ ಮರದ ಸ್ಥಾನ ಏನೆಂದು ಹುಡುಕಿದರೆ ಜನಪದರು ಆ ಬಗ್ಗೆ ತಕ್ಕ ವಿವರ ಕೊಡಲಾರರು. ಪಿತೃಪ್ರಧಾನ ವ್ಯವಸ್ಥೆ ಮಾತೃ ಪ್ರಧಾನ ವ್ಯವಸ್ಥೆಯನ್ನು ಮರೆಸಿದ್ದರಿಂದ ಆ ವಿವರಗಳು ಹೊರ ಬರಲಾರವು. ಅರಳಿ ಮರವೇ ಬೇವಿನ ಮರದ ವಿವರಗಳನ್ನು ತಡೆಯುವಂತೆ ಅದೇ ಮುಂದಾಗಿ ಆವರಿಸಿಕೊಳ್ಳುತ್ತದೆ. ಒಟ್ಟಿನಲ್ಲಿ ಬೇವಿನ ಮರ ಕೂಡ ಮಾತೃತ್ವದ ಸಂಕೇತ. ಬೇವಿನಟ್ಟಿ ಕಾಳಮ್ಮ ಎಂದು ಹಳೆ ಮೈಸೂರಿನಲ್ಲಿ ಮಾದೇಶ್ವರ ಕಾವ್ಯದಲ್ಲಿ ಬರುವ ಸ್ತ್ರೀ ಮಹದೇಶ್ವರನಿಗೆ ಕಹಿಯಾಗಿ ಕಾಡುವಳು. ಸವಾಲಾಗಿ ನಿಲ್ಲುವಳು. ಆ ವಿವರ ಒಂದು ಮರೆತು ಹೋದ ಮಾತೃತ್ವದ ವೃಕ್ಷ ಸಂಕೇತವನ್ನು ಬಿಂಬಿಸಿದರೆ ತುಂಗಭದ್ರಾ ನದಿಯ ಈಚೆಗಿನ ಪರಿಸರದಲ್ಲಿ ಬೇವಿನಕಟ್ಟೆ ಅರಳಿಕಟ್ಟೆಗೆ ಭಿನ್ನವಾಗಿ ಸ್ವತಂತ್ರವಾಗಿ ಕಾಣುತ್ತದೆ. ಬೇವಿನಕಟ್ಟೆ ಮಾತೃ ಪ್ರಧಾನ ಸಂಸ್ಕೃತಿಯ ಪಳೆಯುಳಿಕೆ ಮಾತ್ರವಾಗಿದೆ. ಬೇವಿನ ಮರಕ್ಕೂ ಕೆಲವೆಡೆ ಪೂಜಿಸುವುದಿದೆ. ಬೇವಿನ ಮರವನ್ನು ಕೃಷಿ ಉಪಕರಣಗಳ ತಯಾರಿಕೆಗೆ ಬಳಸುವರು. ಗೃಹೋಪಯೋಗಿ ಮರವಾಗಿಯೂ ಬೇವಿನ ಮರ ಪ್ರಾಶಸ್ತ್ಯ ಪಡೆದಿದೆ. ಹಂಪಿ ಪರಿಸರದಲ್ಲಿ ಸಮೃದ್ಧವಾಗಿ ಬೇವಿನ ಮರಗಳು ಬೆಳೆಯುತ್ತವೆ. ಈ ಮರಗಳ ಬೀಜಗಳನ್ನು ಗೊಬ್ಬರವಾಗಿಯೂ ಬಳಸುವರು. ಇತ್ತೀಚೆಗೆ ಬೀವಿನ ಗೊಬ್ಬರ ಸಾವಯವ ಕೃಷಿಯಲ್ಲಿ ಹೆಚ್ಚು ಬಳಕೆಯಾಗುತ್ತಿದ್ದು ಬೇವಿನ ಹಿಂಡಿಯು ಲಾಭದಾಯಕವೂ ಹೌದು. ಬೇವಿನ ಎಣ್ಣೆ ಉಪಯುಕ್ತ ಕೀಟನಾಶಕವೂ ಆಗಿದೆ. ಇವೆಲ್ಲವೂ ವರ್ತಮಾನದ ಮಾರುಕಟ್ಟೆಯಲ್ಲಿ ಏನಾದರೂ ಆಗಿರಲಿ ಆದರೆ ಹಂಪಿ ಪರಿಸರವು ಬೇವಿನ ಗಿಡಮರಗಳಿಗೆ ಅತ್ಯಂತ ಪ್ರಶಸ್ತವಾದ ನೆಲೆ. ಇದರ ಅವಶ್ಯಕತೆ ಜೀವಜಾಲದ ಯಾವ ಅಗತ್ಯಕ್ಕೊ ಎಂಬುದು ನಮ್ಮ ಅರಿವಿಗೆ ಬಾರದಿರುವ ಸಂಗತಿ. ಇಷ್ಟೊಂದು ಬೇವಿನ ಮರಗಳು ಯಾಕೆ ಸಲೀಸಾಗಿ ಇಲ್ಲಿ ಬೆಳೆಯುತ್ತವೊ ಎಂಬುದಕ್ಕೆ ಪರಿಸರ ತಕ್ಕುದಾಗಿದೆ ಎಂದು ಹೇಳುವುದು ಸೂಕ್ತ ಉತ್ತರವಾಗಲಾರದು. ಹಂಪಿ ಪರಿಸರದ ತಾಪಮಾನವನ್ನು ಸಮತೋಲನದಲ್ಲಿಡಲು ಹಾಗೂ ಕೀಟಗಳಿಗೆ ಪಕ್ಷಿಗಳಿಗೆ ಯಾವುದೊ ಔಷಧೀಯ ಶಕ್ತಿಯನ್ನು ತಂದು ಕೊಡಲು ಹೇರಳವಾಗಿ ಬೆಳೆದಿವೆ ಎನಿಸುತ್ತದೆ.
ಜಂಬಿ ಮರ: ಪೊದೆಯಂತಹ ಗಿಡ್ದ ಮರವೇ ಆಗಿರುವ ಜಂಬಿ ಮರವು ದುರ್ಗಮ್ಮ, ಕಾಳಮ್ಮರ ಮರಗಳೆಂದು ಹಂಪಿಯ ಜನ ಹೇಳುವರು. ಅನಾಕರ್ಷಕವಾಗಿರುವ ಈ ಮರ ಶಕ್ತಿ ಪೂಜೆಯ ಕಾಲದಲ್ಲಿ ಹೆಚ್ಚಿನ ಮಾನ್ಯತೆ ಪಡೆದಿತ್ತೆನಿಸುತ್ತದೆ. ಈಗ ಈ ಮರಗಳೇ ಬಹಳ ಅಪರೂಪ ಎನ್ನಲಾಗುವುದು. ಬನ್ನಿ ಮರಕ್ಕೆ ದೊಡ್ಡ ಗೌರವ ಸಿಕ್ಕಿದಂತೆ ಜಂಬಿ ಮರಕ್ಕೆ ಸಿಗದಿರುವುದು ಯಾಕೆ ಎಂದು ಕೇಳಿದರೆ ಜನಪದರು ನಿಖರ ಉತ್ತರ ನೀಡಲಾರರು. ’ಅದು ಒಂದು ತಾಯಿ, ಅದಕ್ಕೂ ಪೂಜಿಸುತ್ತೇವೆ. ಎಲ್ಲ ಮರಾನೂ ಹೆಚ್ಚಿನದಾಗಿ ಕಾಣೋದಕ್ಕೆ ಆಗೋದಿಲ್ಲ’ ಎಂಬ ಅಭಿಪ್ರಾಯವನ್ನು ಉಪೇಕ್ಷೆಯಲ್ಲಿ ಹೇಳುವರು. ಈ ಮರ ಕೂಡ ಬಳಕೆಗೆ ನಿಷಿದ್ದವಾದದ್ದು. ಬೇವಿನ ಮರ ಒಂದು ಕಾಲಕ್ಕೆ ಮಾತೃ ಸಂಕೇತವಾದದ್ದು ನಂತರ ಮಾನವ ಬಳಕೆಗಾದರೂ ಯೋಗ್ಯವಾಗಿ ಬಳಕೆ ಆಯಿತು. ಜಂಬಿ ಮರ ಬೇವಿನ ಗಿಡದಷ್ಟೇ ಉಪಯುಕ್ತವಲ್ಲವಾದ್ದರಿಂದ ಜನಪದರು ಬದಲಾದ ಕಾಲದಲ್ಲಿ ಉಪೇಕ್ಷಿಸಿದ್ದಾರೆ.
ಆಲದ ಮರ : ಬೌದ್ಧ ಧರ್ಮದಲ್ಲಿ ಆಲದ ಮರ ಬುದ್ಧನ ಸಂಕೇತವಾಗಿದ್ದರೆ ಜನಪದರಲ್ಲಿ ಆಲದ ಮರ ಸಮೃದ್ದವಾದ ಸ್ತ್ರೀ ಸಂಕೇತವಾಗಿದೆ. ಆಲದ ಮರದ ಕೆಂಪನೆಯ ದಪ್ಪ ಹಣ್ಣುಗಳು ಆ ಮರಕ್ಕೆ ಜನಪದರಲ್ಲಿ ವಿಶೇಷ ಗಮನ ತರುವಂತೆ ಮಾಡಿದೆ. ಪಕ್ಷಿಗಳಿಗೆ ಪ್ರಿಯವಾದ ಮರ. ಆಲದ ಮರವನ್ನು ಸೌದೆಗೂ ಬಳಸುವರು. ಗೃಹೋಪಯೋಗಿ ವಸ್ತುಗಳಿಗೆ ಉಪಯುಕ್ತವಲ್ಲ. ಆಲದ ಮರದ ಬೀಳಲುಗಳ ಬಗ್ಗೆ ಇರುವ ಜನಪದ ಕಥೆಯ ವಿವರ ಹಂಪಿ ಪರಿಸರದಲ್ಲಿ ಕಂಡು ಬರುವುದಿಲ್ಲ.ಹಂಪಿ ಪರಿಸರದ ಆಲದ ಮರಗಳ ವಿಶೇಷ ಏನೆಂದರೆ ಅವು ಬಂಡೆಗಳ ಬಿರುಕಿನಲ್ಲೆ ಬೇರುಬಿಟ್ಟು ದೊಡ್ಡ ಮರವಾಗಿಯೆ ವ್ಯಾಪಿಸಿ ಬಿಡುವುದು. ಹಳೆ ಸಮಾಧಿಗಳು, ಬಂಡೆ ಸಂದುಗಳು ಆಲದ ಮರಗಳಿಗೆ ಅದು ಹೇಗೆ ಸೂಕ್ತವಾಗಿ ಕಂಡಿದೆಯೊ ಪರಿಸರ ತಜ್ಞರೆ ಪರಿಶೀಲಿಸಬೇಕು. ಬಯಲನ್ನು ಬಿಟ್ಟು ಕಲ್ಲು ಸಂಧುಗಳಲ್ಲಿ ಮೊಳೆತು ಬಂಡೆಗೇ ಸವಾಲಾಗಿ ತನ್ನ ಬೇರಿನ ಅತಿ ಸೂಕ್ಷ್ಮ ಮೊನೆಯಿಂದಲೆ ಭಾಗಶಃ ಒತ್ತೊತ್ತಿ ಬಂಡೆಯನ್ನೆ ಸೀಳಿ ಬಿಡುವ ಪರಿ ಪರಿಸರದ ನಿಗೂಢಗಳಲ್ಲಿ ಒಂದು. ಕಲ್ಲತ್ತಿ ಮರದಂತೆ ಆಲದ ಮರಗಳು ಕೂಡ ಇವೆಯಾದರೂ ಆಲದ ಮರ ಮೇವಿಗೂ, ಸೌದೆಗೂ ಬಳಸಲ್ಪಡುವಂತದಾಗಿವೆ. ಮರದ ಕಾಂಡ ಗಟ್ಟಿ ಅಲ್ಲವಾದ್ದರಿಂದ, ಒಣಗಿದ ಮೇಲೆ ಕುಟ್ಟೆ, ಹುಳದ ಕಾಟವಿರುವುದರಿಂದ ಮತ್ತು ಈ ಮರಗಳ ಹಲಗೆಗಳು ಮಳೆಗಾಲದಲ್ಲಿ ಉಬ್ಬಿಕೊಂಡು ಬೇಸಿಗೆಯಲ್ಲಿ ತೆಳ್ಳಗಾಗುವುದರಿಂದ ಅಷ್ಟಾಗಿ ಬಹು ಉಪಯೋಗಿಯಲ್ಲ ಅಂತೆಯೆ ಕೃಷಿ ಸಲಕರಣೆಗಳಿಗೂ ಗಟ್ಟಿ ಅಲ್ಲ.
ಕಣಗಿಲೆ ಗಿಡ: ಪೂಜೆಯ ಹೂವಿಗೆಂದೇ ತೀರ್ಮಾನಿಸಲ್ಪಟ್ಟಿರುವ ಹೂ ಮರ. ಹಂಪಿ ದೈವಿಕ ತಾಣವಾದ್ದರಿಂದ ಕಣಗಿಲೆ ಗಿಡ ಪವಿತ್ರವೆನಿಸಿದೆ. ವಿಜಯನಗರ ಸಾಮ್ರಾಜ್ಯದ ವಿಜಯದಶಮಿಯ ಪೂಜಾಲಂಕಾರಗಳ ವರ್ಣನೆಯಲ್ಲಿ ಕಣಗಿಲೆ ಹೂಗಳ ವಿವರವಿದೆ. ಧರ್ಮರಗುಡ್ಡದಲ್ಲಿ ಗತಕಾಲದ ಹೂ ಸಂಭ್ರಮವನ್ನು ನೆನಪಿಸುವಂತೆ ಬೃಹತ್ತಾಗಿ ಚಾಚಿಕೊಂಡಿರುವ ಕಣಗಿಲೆ ಮರಗಳು ಇವೆ. ಬಿಳಿ ಹಳದಿ ಮಿಶ್ರಿತ ಕಣಗಿಲೆ ಗಿಡಗಳು ಹಂಪಿ ಪರಿಸರದಲ್ಲಿ ಸಾಮಾನ್ಯವಾದರೂ ಕಂದುಗೆಂಪು ಕಣಗಿಲೆ ಗಿಡಗಳು ವಿಶೇಷವಾಗಿವೆ. ಬಿಳಿ ಕಣಗಿಲೆ ಗಿಡಗಳು ಕೂಡ ಆಕರ್ಷಕವಾಗಿವೆ. ಈ ಬಗೆಯ ಬಿಳಿ ಕಣಗಿಲೆ ಹೊರಗಿನಿಂದ ಬಂದಂತೆ ಕಾಣುವುದು. ಗ್ರಾಮದೇವತೆಯ ಹಬ್ಬಗಳಲ್ಲಂತೂ ಕಣಗಿಲೆ ಹೂಗಳು ಇದ್ದೇ ಇರಬೇಕೆಂಬಷ್ಟು ಅಗತ್ಯವೆನಿಸಿವೆ. ಗಟ್ಟಿ ಅಲ್ಲದ ಕಣಗಿಲೆ ಗಿಡಗಳು ಮರದಂತೆ ಬೆಳೆಯಬಲ್ಲವಾದರೂ ಬಲಿಷ್ಟ ಮರಗಳೂ ಅಲ್ಲ. ಹಾಗೆಯೇ ಪುಟ್ಟಗಿಡಗಳಂತೆಯೂ ಅಲ್ಲ. ಕಣಗಿಲೆ ಹೂಗಳನ್ನು ಮುಡಿಯುವಂತಿಲ್ಲ. ದೇವರಿಗೆ ಮಾತ್ರ ಅರ್ಪಿಸತಕ್ಕುದ್ದಾಗಿದೆ. ಯಾರೂ ಈ ಹೂಗಳನ್ನು ಮಾರುವಂತೆಯೂ ಇಲ್ಲ. ಗ್ರಾಮ ದೈವಗಳ ಆಚರಣೆಗಳಲ್ಲಿ ಮಾತ್ರ ವಿಶೇಷವಾಗಿ ಕಾಣಿಸಿಕೊಳ್ಳುವ ಕಣಗಿಲೆ ಬಡವರ ಹೂ. ಕೆಳಜಾತಿಯವರೇ ಹೆಚ್ಚಾಗಿ ತಮ್ಮ ಆಚರಣೆಗಳಲ್ಲಿ ಬಳಸುವರು.
ಮೇಲಿನವರು ಈ ಹೂಗಳನ್ನು ಬಳಸುವಲ್ಲಿ ಹಿಂದು ಮುಂದು ನೋಡುವರು. ಪರೋಕ್ಷವಾಗಿ ಕಣಗಿಲೆ ಕೆಳಜಾತಿಗಳ ಭಕ್ತಿಯ ಜೊತೆ ಗುರುತಿಸಿ ಕೊಂಡಿರುವಂತಿದೆ. ಈ ಕಾರಣಕ್ಕಾಗಿಯೇ ಈ ಹೂ ಎಲ್ಲ ಹೂಗಳ ನಡುವೆ ಇದ್ದು ಇಲ್ಲದ್ಲಂತಾಗಿರುವುದು. ಸಾಮಾಜಿಕ ವ್ಯವಸ್ಥೆಯ ಅಂತರ, ತಾರತಮ್ಯ, ಪೂರ್ವಾಗ್ರಹಕ್ಕೆ ಒಳಗಾದ ಹೂವುಗಳ ದೊಡ್ಡ ಪಟ್ಟಿಯೇ ಇದೆ. ಗ್ರಾಮೀಣ ಸಮಾಜದಲ್ಲಿ ಕೆಳಜಾತಿಗಳ ಗುಡಿಗಳ ಬಳಿಯೆ ಈ ಕಣಗಿಲೆ ಬೆಳೆಯುತ್ತಿದ್ದುದಿರಬೇಕು. ಈಗಲೂ ಗ್ರಾಮೀಣ ಕರ್ನಾಟಕದ ದೇವಾಲಯಗಳ ಆವರಣದಲ್ಲಿ ಕಣಗಿಲೆ ಮರಗಿಡಗಳು ಯಾವುದೊ ಕಾಲದ ಕಳಚಿದ ಕೊಂಡಿಯಂತಿರುವುದನ್ನು ಗಮನಿಸಬಹುದು. ಹಂಪಿ ಪರಿಸರದಲ್ಲಿ ಒಂದು ಕಾಲಕ್ಕೆ ಅತಿ ಮುಖ್ಯವೆನಿಸಿದ್ದಿರಬಹುದಾದ ಕಣಗಿಲೆ ಮರಗಳೀಗ ತುಂಬ ಅಪರೂಪವೆನಿಸಿವೆ. ಕಣಗಿಲೆ ಗಿಡ ನೆಟ್ಟರೆ ಪುಣ್ಯ ಎಂಬ ನಂಬಿಕೆಯೂ ಉಳಿದುಕೊಂಡಿವೆ.
ಬಿಲ್ಪತ್ರೆ ಗಿಡ: ಪ್ರಾಚೀನ ಕಾಲದ ಧಾರ್ಮಿಕ ಆಚರಣೆಗಳಿಂದಲೂ ಬಿಲ್ಪತ್ರೆ ಮರಕ್ಕೆ ದೈವಿಕ ಮಾನ್ಯತೆ ಇದೆ. ವೇದಗಳ ಕಾಲದ ಕ್ರಿಯಾವಿಧಿಯ ಆಚರಣೆಗಳಲ್ಲೆ ಬಿಲ್ಪತ್ರೆಯನ್ನು ಬಳಸಲಾಗುತ್ತಿತ್ತು. ದೇವಾಲಯಗಳು ಅಂಗಳದಲ್ಲಿ ಬಿಲ್ಪತ್ರೆ ಮರ ಇರಲೇ ಬೇಕಿತ್ತು. ಮಾತೃಸಂಸ್ಕೃತಿಯನ್ನು ಪುರುಷಪ್ರಧಾನ ವ್ಯವಸ್ಥೆ ಪೂರ್ಣವಾಗಿ ಕಳೆದುಕೊಳ್ಳಲು ಸಾಧ್ಯವಿರಲಿಲ್ಲ ಎಂಬುದನ್ನು ಬಿಲ್ಪತ್ರೆ ಮರ ಬಿಂಬಿಸುತ್ತದೆ. ಹಂಪಿಯ ಶೈವ ದೇವಾಲಯಗಳ ಒಳ ಆವರಣದಲ್ಲಿ ಈಗಲೂ ಬಿಲ್ಪತ್ರೆ ಮರಗಳಿವೆ. ದೇವಾಲಯ ಸಂಸ್ಕೃತಿಯ ಪ್ರತೀಕ ಬಿಲ್ಪತ್ರೆ ಮರವಾಗಿತ್ತು. ಪೂಜೆಗೆ ಹೇಗೊ ಹಾಗೆಯೆ ಬಿಲ್ಪತ್ರೆ ಕಾಯಿ ಅತ್ಯುತ್ತಮ ಔಷಧಿಯಾಗಿಯೂ ಬಳಸಲ್ಪಡುತ್ತದೆ. ತಲೆ ತೊಳೆದು ಕೊಳ್ಳಲು ಬಿಲ್ಪತ್ರೆ ಕಾಯಿ ಒಂದು ಕಾಲಕ್ಕೆ ಅನಿವಾರ್ಯವಾಗಿತ್ತು. ಮನೆಯ ಹಿತ್ತಿಲಲ್ಲಿ ಬಿಲ್ಪತ್ರೆ ಗಿಡವಿದ್ದರೆ ಕೇಡು ಬರುವುದಿಲ್ಲ ಎಂಬ ನಂಬಿಕೆ. ವೈಷ್ಣವ ಹಿನ್ನೆಲೆಯವರು ತಮ್ಮ ಮನೆ ಅಂಗಳದಲ್ಲಿ ತುಳಸಿಯ ಜೊತೆ ಬಿಲ್ಪತ್ರೆ ಮರವನ್ನು ಬೆಳಸುವುದಿತ್ತು. ಹಂಪಿ ಪರಿಸರದಲ್ಲೀಗ ಅಂತಹ ಗ್ರಾಮ ವಾತಾವರಣವಿಲ್ಲ. ಬಿಲ್ಪತ್ರೆ ಎಲೆಗಳನ್ನು ಪೂಜೆಯಲ್ಲೂ ಹೂ ಮಾಲೆ ಕಟ್ಟುವಲ್ಲು ಬಳಸುವರು.
ಎಕ್ಕದ ಗಿಡ: ಮಾಟ ಮಂತ್ರಗಳಲ್ಲಿ ವಿಶೇಷವಾಗಿ ಬಳಸಲ್ಪಡುವ ಮಾಂತ್ರಿಕ ಗಿಡ ಇದು. ಸ್ವೇಚ್ಛೆಯಾಗಿ ಬೆಳೆಯಲು ಬಿಟ್ಟರೆ ವಿಶಾಲವಾಗಿ ಹಬ್ಬಿ ಎತ್ತರಕ್ಕೆ ಕವಲುಗಳು ಕಡ್ಡಿಯಂತೆ ಚಾಚಿಕೊಳ್ಳಬಲ್ಲವು. ಅಮವಾಸ್ಯೆ ದಿನ ಎಕ್ಕದ ಗಿಡವನ್ನು ಪೂಜಿಸಿದರೆ ಬಯಸಿದ ಕಾರ್ಯ ಕೈಗೂಡುವುದು ಎಂಬ ವಿಶ್ವಾಸವಿದೆ. ಬಿಳಿ ಎಕ್ಕದ ಗಿಡ ಬಹಳ ಪವಿತ್ರ. ಅದರ ಬಳಿ ಯಾವತ್ತೂ ನಾಗಪ್ಪ ನೆಲೆಯೂರಿರುತ್ತಾನೆ ಎಂಬ ನಂಬಿಕೆ ಇದೆ. ಎಕ್ಕದ ಗಿಡಗಳಲ್ಲಿ ಎರಡು ವಿಧ. ಕರಿ ಎಕ್ಕ, ಬಿಳಿ ಎಕ್ಕ ಎಂದು ವಿಂಗಡಿಸುವರಾದರೂ ಎರಡೂ ಎಕ್ಕಗಳು ಅಪ್ಪಟ್ಟ ಕರಿಯೂ ಅಲ್ಲ ಬಿಳಿಯೂ ಅಲ್ಲ. ಬಿಳಿ ಎಕ್ಕ ಮನೆ ಬಳಿ ಬೆಳೆದರೆ ಅದೃಷ್ಟ. ನೀಲಿ ಮಿಶ್ರಿತ ಬಿಳಿ ಎಕ್ಕದ ಬಳ್ಳಿ ಹುಟ್ಟಿದರೆ ಅದು ಕೇಡು. ಕಿತ್ತು ಬಿಸಾಕುವುದೆ ವಾಸಿ ಎಂಬ ತಿಳುವಳಿಕೆ ಇದೆ. ಚರ್ಮದ ಗಾಯಗಳಿಗೆ ಎಕ್ಕದ ಹಾಲನ್ನು ಹಾಕುವರು. ಹಂಪಿ ಪರಿಸರದಲ್ಲಿ ಎಕ್ಕದ ಬಳ್ಳಿಗಳು ಅಪರೂಪಕ್ಕೆ ಕಂಡು ಬರುತ್ತವೆ. ಬಿಳಿ ಎಕ್ಕದ ಬುಡದಲ್ಲಿ ನಿಧಿ ಇರುತ್ತದೆ ಎಂಬ ಮೂಢನಂಬಿಕೆ ಇರುವುದರಿಂದ ದುಷ್ಟರು ಈ ಗಿಡದ ಬುಡವನ್ನೆ ಶೋಧಿಸಿ ಕಿತ್ತು ಹಾಕುವರು. ಹಳೆ ಮೈಸೂರಿನ ಗ್ರಾಮ ಪರಂಪರೆಗಳು ಎಕ್ಕದ ಗಿಡಗಳನ್ನು ಭಯಭೀತಿಯಿಂದ ಕಂಡರೆ ಹಂಪಿ ಪರಿಸರದಲ್ಲಿ ಎಕ್ಕದ ಗಿಡಗಳನ್ನು ಬೆಳಸಿ ನಿತ್ಯ ಪೂಜೆ ಮಾಡುವರು.
ಸಂಪಿಗೆ ಮರ: ಹಂಪಿಯು ದೇವಾಲಯಗಳ ನಗರವಾಗಿದ್ದರಿಂದ ದೇವಾಲಯ ಸಂಸ್ಕೃತಿಯು ಸಮೃದ್ಧವಾಗಿ ಹಿಂದೆ ಬೆಳೆದಿತ್ತು. ಈ ಕಾಲದ ಹಂಪಿಯು ಪಾಳು ಗುಡಿ ಗೋಪುರಗಳ ಆಗರ. ದೇವಾಲಯ ಸಂಸ್ಕೃತಿಯು ತನ್ನ ಪೂಜೆ ಉತ್ಸವ ಮುಂತಾದ ಕ್ರಿಯೆಗಳಿಗೆ ಮಂಗಳಕರ ಗಿಡಮರಗಳನ್ನು ದೇವಾಲಯದ ಆವರಣದಲ್ಲಿ ಬೆಳೆಸಿಕೊಳ್ಳಬೇಕಾಗಿತ್ತು. ಜನಪದರು ಕೂಡ ಅಂತಹ ಮರಗಿಡಗಳನ್ನು ಪೋಷಿಸುತ್ತಿದ್ದರು. ಈ ಹಿನ್ನೆಲೆಯಲ್ಲಿ ಸಂಪಿಗೆ ಮರವು ದೈವಿಕ ಮರವೂ ಆಗಿದ್ದು ಸೌಂದರ್ಯ ಪ್ರಜ್ಞೆಯನ್ನು ಹಬ್ಬಿಸುವ ಮರವೂ ಆಗಿತ್ತು. ಸುಗಂಧ ಮರಗಳ ಪಟ್ಟಿಯಲ್ಲಿ ಸಂಪಿಗೆ ಮರಕ್ಕೆ ಉನ್ನತ ಸ್ಥಾನವಿದೆ. ಗತಕಾಲದಲ್ಲಿ ಗ್ರಾಮನಾರಿಯರ ಸುಗಂಧ ವೃಕ್ಷವಾಗಿ ಪ್ರೇಮ ಕಾಮ ಪ್ರಣಯ ಭಾವನೆಗಳ ಭಾಗವಾಗಿ ಸಂಪಿಗೆ ಮರವು ಸ್ತ್ರೀ ಸಮಾಜದಲ್ಲಿ ಬೆರೆತು ಹೋಗಿತ್ತು. ಜನಪದ ಶೃಂಗಾರ ನಿರೂಪಣೆಗಳಲ್ಲಿ ಸಂಪಿಗೆಗೆ ರಾಣಿಯ ಸ್ಥಾನವೇ ಇದೆ. ಮಲ್ಲಿಗೆಯ ಕಂಪು ತಾನೇ ಮುಂದೆಂದು ಘೋಷಿಸಿಕೊಂಡರೂ ಸಂಪಿಗೆಯು ಸದ್ದಿಲ್ಲದೆ ಕಂಪು ಸೂಸುವಂತದ್ದು. ಕೆಂಡ ಸಂಪಿಗೆ ಮರ ಹಳದಿ ಸಂಪಿಗೆ ಮರ ಎರಡೂ ಕೂಡ ಸುಗಂಧವನ್ನು ಚೆಲ್ಲುವಂತವು. ದೇವರ ಮುಡಿಗಿಂತಲೂ ಭಕ್ತರ ಮುಡಿಯಲ್ಲಿಯೆ ಸಂಪಿಗೆ ರಾರಾಜಿಸುವುದು. ಸಂಪಿಗೆ ವನಗಳೇ ಹಿಂದೆ ಹಂಪಿ ಪರಿಸರದಲ್ಲಿ ಇದ್ದವಂತೆ. ತಂಪಾದ ಹವೆಯಲ್ಲಿ ಸಂಪಿಗೆ ಮರ ಬೆಳೆಯಬಲ್ಲವು. ಬೇಸಿಗೆಯ ತೀವ್ರತೆಯನ್ನು ಇವು ತಾಳಲಾರವು. ಪ್ರಿಯಕರನೇ ಸಂಪಿಗೆ ಹೂವಾಗಿಯಾದರೂ ಬಂದು ನನ್ನ ತುರುಬಿನಲ್ಲಿ ಅಡಗಿ ಕೂತುಬಿಡ ಬಾರದೇ ಎಂದು ನಲ್ಲೆಯರು ಹಾಡುತ್ತಿದ್ದುದುಂಟು. ಸಂಪಿಗೆ ಹೂ ಮುಡಿದವರನ್ನು ಈ ಕಾಲದಲ್ಲಿ ಹಳ್ಳಿ ಹುಡುಗಿ ಎಂದು ಭಾವಿಸುವರು ನಿಜ. ಒಂದು ಕಾಲಕ್ಕೆ ಸಂಪಿಗೆ ಹೂ ಪ್ರಾಚೀನ ಗ್ರಾಮ ಸಂಸ್ಕೃತಿಯ ಸೌಂದರ್ಯ ಪುಷ್ಪವಾಗಿತ್ತು. ಹೆಣ್ಣಿನ ಕೋಮಲತೆ, ಶೃಂಗಾರ, ಸುವಾಸನೆ, ಮೋಹಕ ಗುಣಗಳನ್ನೆಲ್ಲ ಸಂಪಿಗೆ ಹೂ ಮೂಲಕ ಗುರುತಿಸುವುದಿತ್ತು. ಒಟ್ಟಿನಲ್ಲಿ ಸುಗಂಧ ಹೂವಾದ ಸಂಪಿಗೆ ಮರವನ್ನು ತಾಯಿ ತವರಿಗೆ ಜನಪದ ಮಹಿಳೆಯರು ಹೋಲಿಸುವರು. ತವರು ಮನೆಯ ಹಿತ್ತಲಲ್ಲಿ ತಾವೇ ನೆಟ್ಟು ಬೆಳಸಿದ್ದ ಸಂಪಿಗೆ ಮರವನ್ನು ನೆನೆವ ಅನೇಕ ತ್ರಿಪದಿಗಳು ಹಂಪಿಯಲ್ಲೂ ಸಿಗುತ್ತವೆ. ಸಂಪಿಗೆ ಮರದಲ್ಲಿ ಮಾಯದ ಗಿಳಿಗಳು ಬಂದು ಕೂತು ಮಾತನಾಡುವ ಕಿನ್ನರ ಕಥೆಯ ವಿವರ ಅನೂಹ್ಯವಾಗಿವೆ. ಹಂಪಿ ಪರಿಸರದಲ್ಲಿ ಅಪರೂಪಕ್ಕೆ ಈಗ ಸಂಪಿಗೆ ಮರಗಳು ಕಾಣುತ್ತವೆ.
ಕೇದಿಗೆ: ಕೇದಿಗೆ ಹೂ ಪ್ರಸಿದ್ದವೇನಲ್ಲ. ಹೂವುಗಳಲ್ಲೆಲ್ಲ ಭಾಗಶಃ ಈ ಕೇದಿಗೆ ಹೂ ಅಸ್ಪೃಶ್ಯ ಹೂವಿರಬೇಕು. ಮೇಲು ಜಾತಿಯವರು ಕೇದಿಗೆ ಹೂವನ್ನು ಮುಡಿಯುವಂತಿಲ್ಲ. ಸಾಮಾನ್ಯವಾಗಿ ಕರ್ನಾಟಕದ ಉದ್ದಕ್ಕೂ ಕೇದಿಗೆ ಹೂ ಮುಡಿವ ಬಗ್ಗೆ ಹಲವು ಅಭಿಪ್ರಾಯಗಳಿವೆ. ಕೆಳ ಜಾತಿಯವರು ವಿಶೇಷವಾಗಿ ಈ ಹೂ ಮುಡಿಯುವರು. ಗುಂಪು ಗುಂಪಾಗಿ ಹಬ್ಬಿದಂತೆ ಕಾಣುವ ಈ ಕೇದಿಗೆ ಮರ ಸಾಮಾನ್ಯವಾಗಿ ಹಳ್ಳ ನದಿ ಕೆರೆ ತೊರೆಗಳ ದಂಡೆಯಲ್ಲಿ ಬೆಳೆಯುತ್ತದೆ. ದೇವರಿಗೆ ಈ ಹೂವನ್ನು ಸಲ್ಲಿಸುವಂತಿಲ್ಲ. ಪೂಜೆಗೆ ಈ ಹೂವನ್ನು ಬಳಸಬಾರದು. ಹರಿತವಾದ ಮುಳ್ಳಿನಂತೆ ಉದ್ದವಾದ ಎಲೆಗಳನ್ನು ಹೊಂದಿರುವ ಈ ಮರದಲ್ಲಿ ನಾಗರ ಹಾವುಗಳು ಇದ್ದೆ ಇರುತ್ತವೆ ಎಂದು ಹೇಳುವರು. ಕೇದಿಗೆ ಮರದ ಹೂ ಎಷ್ಟೊಂದು ಗಾಟು ಸುಗಂಧವನ್ನು ಬೀರುವುದೆಂದರೆ ಕೇದಿಗೆ ಹೂ ಬಿಟ್ಟಾಗ ಅದು ಆ ಮರದ ಆಸುಪಾಸಿನ ಸುಮಾರು ದೂರವನ್ನೆಲ್ಲ ಆವರಿಸಿರುತ್ತದೆ. ಭಾಗಶಃ ಕೇದಿಗೆ ಹೂ ಕೀಳುವಾಗ ನಾಗರ ಹಾವು ಕಚ್ಚಿ ಆ ಹೂವಿನ ಬಗ್ಗೆ ಜನ ನಕರಾತ್ಮಕ ಭಾವನೆಯನ್ನು ಹೊಂದಿರಬಹುದು. ಆದರೆ ಹೊಲೆಯರು ಮಾತ್ರ ಈ ಹೂವನ್ನು ಮುಡಿಯಬೇಕಾದ್ದೇನಿದೆ ಎಂಬುದಕ್ಕೆ ತಕ್ಕ ವಿವರ ಹಂಪಿ ಪರಿಸರದಲ್ಲಿ ಸಿಗುವುದಿಲ್ಲ. ಹಳೆ ಮೈಸೂರಿನ ಕಡೆ ಕೇದಿಗೆ ಮರದ ಹೂವಿನ ನಿಷೇಧ ಕುರಿತಂತೆ ಒಂದು ಕಥೆಯಿದೆ. ಹೊಲೆಯರ ಹುಡುಗನೊಬ್ಬ ಬ್ರಾಹ್ಮಣ ಹೆಣ್ಣು ಮಗಳನ್ನು ಪ್ರೇಮಿಸಿದನಂತೆ ಆ ಪ್ರೇಮದ ಸಿರಿಯಲ್ಲಿ ಕೇದಿಗೆ ಮರದ ವನದಲ್ಲಿ ಅವರಿಬ್ಬರು ಕೂಡಿರುವಾಗ ಕೇದಿಗೆ ಹೂವಿನ ಸುಗಂಧ ಅವರಿಬ್ಬರನ್ನೂ ಹುಚ್ಚೆಬ್ಬಿಸಿ ಆಕೆಗೆ ಕೇದಿಗೆ ಹೂ ಬೇಕೆನಿಸಿ ಕಿತ್ತು ಕೊಡಲು ಕೇಳಿದಳಂತೆ. ಹೂ ಕಿತ್ತು ಕೊಟ್ಟಿದ್ದೂ ಆಯಿತು. ಆಕೆ ಮುಡಿದಿದ್ದೂ ಆಯಿತು. ಆದರೆ ಸ್ವಲ್ಪ ವೇಳೆಯಲ್ಲೆ ಆಕೆ ಕೇದಿಗೆ ಹೂವಿನ ಮರೆಯಲ್ಲಿದ್ದ ಮಿಡಿನಾಗರದಿಂದ ಸಾಯಬೇಕಾಯಿತು. ಸುದ್ದಿ ತಿಳಿದವರು ಈತನ ಜೊತೆ ಸೇರೆ ಈ ಹೂವಿನ ಮೋಹದಲ್ಲಿ ತಮ್ಮ ಮಗಳು ಸತ್ತದ್ದರಿಂದ ಈ ಹೂವನ್ನು ಎಂದೆಂದೂ ಈ ಹೊಲೆಯರನ್ನು ಹೊರತುಪಡಿಸಿ ಯಾರೂ ಮುಡಿಯಬಾರದು ಎಂದು ಶಾಪಕೊಟ್ಟರಂತೆ. ಅಂದಿನಿಂದ ಕೇದಿಗೆ ಹೂವನ್ನು ಯಾರೂ ಮಾನ್ಯ ಮಾಡಲಿಲ್ಲವಂತೆ. ಹಳೆ ಮೈಸೂರಿನ ಕಡೆ ಕೇದಿಗೆಯನ್ನು ತಾಳೆ ಹೂ ಮರ ಎಂದು ಕರೆವರು. ಈ ಕಥೆಯು ನಿಜವಿರಲೇ ಬೇಕು. ಹೇಗೆ ಜಾತಿಧರ್ಮ ವರ್ಗ ಲಿಂಗಬೇಧಗಳು ಪರಿಸರದ ಮೇಲೂ ನಿಸರ್ಗದ ಮರಗಿಡ ಹೂ ಮುಂತಾದ ಎಲ್ಲ ಸಂಗತಿಗಳ ಮೇಲೂ ಪ್ರಭಾವ ಬೀರಿದೆ ಎಂಬುದನ್ನು ತಿಳಿಸುವಂತಿದೆ ಈ ವಿವರ.
ತಾಳೆ ಮರ: ಎಂಡ ತಯಾರಿಕೆಯಲ್ಲಿ ಈ ಮರಗಳು ಅತ್ಯುಪಯುಕ್ತವಾಗಿದ್ದವು. ಕಾಯಿಯ ನೀರು ತುಂಬ ರುಚಿಯಾದದ್ದು. ಔಷದೀಯ ಗುಣವಿರುವುದರಿಂದ ಜನ ಸೇವಿಸುವರು. ಎತ್ತರಕ್ಕೆ ಉಷ್ಣವಲಯದ ಪರಿಸರದಲ್ಲೂ ಬೆಳೆಯುವ ತಾಳೆ ಮರಗಳು ಫಲವಂತಿಕೆಯ ದೇವತೆಯನ್ನು ನೆನಪಿಸುತ್ತವೆ. ವೃಕ್ಷ ದೈವಗಳಲ್ಲಿ ತಾಳೆ ಮರವೂ ಒಂದು. ಬೇಸಿಗೆಯ ಉರಿ ಬಿಸಿಲಿಗೆ ತಾಳೆ ಮರದ ತೋಳೆಗಳು ತಂಪೆಂದು ಜನ ಸೇವಿಸುವರು. ಪ್ರಾಚೀನ ಕಾಲದಲ್ಲಿ ಬಲಿತ ತಾಳೆ ಕಾಯಿಂದ ಎಣ್ಣೆ ತಯಾರಿಸಲಾಗುತ್ತಿದ್ದರೆಂದು ಹೇಳುವುದಿದೆ. ಇದೇ ತಾಳೆ ಮರಗಳಲ್ಲಿ ದೆವ್ವಗಳು ಕೂಡ ವಾಸಿಸುತ್ತವೆ ಎಂಬ ಆರೋಪವೂ ಇದೆ. ಹಂಪಿ ಪರಿಸರವು ತಾಳೆ ಮರಗಳಿಗೆ ಸೂಕ್ತವಾದ ವಾತಾವರಣವನ್ನು ಕಲ್ಪಿಸಿದೆ. ತೆಂಗಿನ ಮರದ ಪ್ರಭೇದಗಳಲ್ಲಿ ಒಂದಾಗಿರುವಂತೆ ಕಂಡು ಬರುವ ತಾಳೆ ಮರವು ಬಹು ಉಪಯೋಗಿ ಅಲ್ಲ. ಆದರೆ ತಾಳೆ ಮರಗಳು ಒಂದು ಕಾಲಕ್ಕೆ ಆರ್ಥಿಕ ಮೂಲವೂ ಆಗಿದ್ದಂತೆ ಕಾಣುತ್ತವೆ. ತಾಳೆ ತೋಪು ಹಂಪಿ ಪರಿಸರದಲ್ಲಿ ಇದ್ದವೆಂಬುದರ ಪಳೆಯುಳಿಕೆಯಂತೆ ಈಗಲೂ ಈ ಪ್ರದೇಶಗಳ ಹೊರವಲಯಗಳಲ್ಲಿ ತಾಳೆ ತೋಪುಗಳಿವೆ. ಗುಡಿಸಲು ಕಟ್ಟಲೂ ಇದರ ಗರಿಗಳನ್ನು ಬಳಸುವರು. ಹಾಗೆಯೆ ದೊಡ್ಡ ತೊಲೆಯ ದಿಮ್ಮಿಯಾಗಿಯೂ ಈ ಮರ ಜನಪದರಿಗೆ ಉಪಯುಕ್ತ.
ಮುತ್ತುಗದ ಮರ: ಮುತ್ತುಗದ ಮರಕ್ಕೆ ರಾಮಾಯಣ ಕಾಲದ ಅಪಖ್ಯಾತಿ ಅಂಟಿದೆ. ರಾಮ ಸೀತೆಯ ಶೀಲ ಶಂಕಿಸಿ ಅವಳ ರುಂಡ ಕಡಿದು ಬಾ ಎಂದು ಆದೇಶಿಸಿದಾಗ ಲಕ್ಷ್ಮಣ ಮುತ್ತುಗದ ಮರ ಕಡಿದನಂತೆ. ಆಗ ಆ ಮರದಿಂದ ನೆತ್ತರು ಹರಿಯಿತಂತೆ. ಆ ನೆತ್ತರ ಕಲೆಯ ತೋರಿಸಿ ಲಕ್ಷ್ಮಣ ಹತ್ಯೆಯ ಪಾಪದಿಂದ ಪಾರಾದನಂತೆ. ಎಲ್ಲೆಡೆ ಕೇಳಿ ಬರುವ ಈ ಕಥೆಯು ಹಂಪಿಯ ಮುತ್ತುಗದ ಮರಗಳ ಸಂದರ್ಭದಲ್ಲೂ ಕೇಳಿಸುತ್ತವೆ. ಹಾಗಾಗಿ ಮುತ್ತುಗದ ಮರವು ಜನಪದರ ಬಾಯಲ್ಲಿ ಪಾಪಕೃತ್ಯವನ್ನು ತಡೆಯಲು ಉಪಕರಿಸಿದ ಮರವಾಗಿದೆ. ಮುತ್ತುಗದ ಮರದ ಎಲೆಗಳನ್ನು ಊಟ ಮಾಡಲು ಬಳಸುವರು. ಒಂದು ಕಾಲಕ್ಕೆ ಮುತ್ತುಗದ ಎಲೆಗಳಿಂದ ಮಾಡಿದ ಇಸ್ತ್ರಿಗಳೇ ತಟ್ಟೆಗಳಾಗಿದ್ದವು. ಭಾಗಶಃ ವಿಜಯನಗರ ಕಾಲದ ಹಂಪಿಯ ಮಹಾನಗರಿಗೆ ಈ ಮರಗಳು ಎಲೆ ಒದಗಿಸಿ ಬಹು ಉಪಕಾರಿ ಆಗಿದ್ದವೆನಿಸುತ್ತದೆ. ಹಂಪಿ ಪರಿಸರದಲ್ಲಿ ಇಂದಿಗೂ ಮುತ್ತುಗದ ಮರಗಳು ವ್ಯಾಪಿಸಿವೆ. ಕೆಲವು ಕಡೆಗಳಲ್ಲಿ ಈ ಮರಗಳು ತೋಪಿನಂತೆ ಹಬ್ಬಿವೆ. ಬಣ್ಣದ ಗೊಂಬೆಗಳ ತಯಾರಿಯಲ್ಲೂ ಮುತ್ತುಗದ ಮರಗಳ ಬಳಕೆ ಇತ್ತು. ಮೃದುವಾದ ಕಾಂಡಗಳಿಂದ ಗೊಂಬೆ ಮಾಡಲು ಸುಲಭವಾಗಿ ಬಳಸಬಹುದು.
ಉದೇದ್ ಮರ: ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಸಹಜವಾಗಿ ಬೆಳೆವ ಕಾಡು ಮರ, ಶುಭದಾಯಕವಾದ ಮರ. ಅಪರೂಪಕ್ಕೆ ಮನೆಯ ಹಿತ್ತಿಲಲ್ಲಿ ಬೆಳೆಸುವುದುಂಟು. ಬೆಳಿಗ್ಗೆ ಎದ್ದು ಈ ಮರವನ್ನು ನೋಡಿದರೆ ದಿನ ಒಳ್ಳೆಯ ರೀತಿ ಆರಂಭವಾಗುವುದೆಂಬ ನಂಬಿಕೆ. ಉದಯ ಕಾಲದ ಮರ ಎಂಬ ನಂಬಿಕೆ ಇದಕ್ಕಿದೆ. ತಂಪಾದ ಮರ. ಸೌಮ್ಯ ಸ್ವರೂಪದಲ್ಲಿದೆ. ನೋಡಿದರೆ ಹಿತವಾದ ಭಾವನೆ ಬರುವುದು. ಹೀಗಾಗಿಯೆ ಜನಪದರು ಈ ಮರವನ್ನು ಸೌಮ್ಯವಾಗಿ ಭಾವಿಸಿರುವುದು. ಮನೆಯ ಸಣ್ಣ ಪುಟ್ಟ ಉಪಕರಣಗಳಲ್ಲಿ ಬಳಸುವರು. ವಿಶೇಷವಾದ ಗೌರವ ಪಡೆದಿರುವ ಈ ಮರವನ್ನು ಕಡಿದು ಉರುವಲಿಗೆ ಬಳಸುವುದಿಲ್ಲ. ಉದೇದ್ ಮರ ಇದ್ದ ಜಾಗ ಪವಿತ್ರ ಎಂದು ನಂಬುವರು. ಆದರೆ ಈ ನಂಬಿಕೆ ಆಚರಣೆಗಳನ್ನು ಸೃಷ್ಟಿಸಿಲ್ಲ. ಒಂದು ಮರದ ಬಗೆಗಿನ ನಂಬಿಕೆಗಳೇ ಕೆಲವು ಆಚರಣೆಗಳಿಗೆ ದಾರಿ ಮಾಡಬಲ್ಲವು. ಉದೇದ್ ಮರ ಪೂರ್ವ ಪ್ರಮಾಣದ ಪ್ರತ್ಯೇಕ ಆಚರಣೆಗಳನ್ನು ಜನಪದರಿಂದ ರೂಪಿಸಿಕೊಂಡಿಲ್ಲ. ಭಾಗಶಃ ಈ ಮರದ ಬಗೆಗಿನ ಭಾವನೆಗಳು ಬೆಳಗಿನ ಜಾವದ ಶುಭ್ರ ಮನಸ್ಥಿತಿಗೆ ಮಾತ್ರ ಸಾಕೆನಿಸಿರಬಹುದು. ಹಂಪಿ ಪರಿಸರದಲ್ಲಿ ಉದೇದ್ ಮರ ನಿರಾತಂಕವಾಗಿದೆ. ಜನಪದರು ಈ ಮರಗಳ ಮೇಲೆ ವಕ್ರದೃಷ್ಟಿ ಬೀರಿಲ್ಲ.
ನಿದ್ದೆ ಮರ: ಸಂಜೆ ಆಗುತ್ತಿದ್ದಂತೆ ತನ್ನ ಬಿಡಿಯಾದ ಎಲೆಗಳನ್ನೆಲ್ಲ ಮಡಿಚಿಕೊಂಡು ಗಪ್ಪಾದಂತೆ ಕಾಣುವ ಮರವೇ ಜನಪದರ ಪರಿಭಾಷೆಯಲ್ಲಿ ನಿದ್ದೆ ಮರ. ನಿದ್ದೆ ಮಾಡಲು ಮರ ಹಾಗೆ ಕಣ್ಣು ಮುಚ್ಚಿದಂತೆ ಎಲೆಗಳನ್ನು ಮುಚ್ಚಿಕೊಳ್ಳುತ್ತದೆ ಎಂದು ಹೇಳುವರು. ಈ ಮರದ ಸೌಮ್ಯತೆಯಿಂದಾಗಿಯೇ ಜನಪದರು ಅದನ್ನುವಿಪರೀತ ಕಡಿದು ಬಳಸಲು ಮುಂದಾಗಿಲ್ಲ. ಈ ಮರ ನಿದ್ದೆಗೆ ಇಳಿಯುವಾಗ ಅಂದರೆ ಸಂಜೆ ವೇಳೆ ಕಡಿಯಬಾರದು ಎಂದು ಹೇಳುವರು. ಮರದ ಜೀವ ನಿದ್ದೆಯಲ್ಲಿರುವಾಗ ಅದನ್ನು ಕೊಲ್ಲುವುದು ಪಾಪ. ಅದರಿಂದ ಮರ ಕಡಿದವರನ್ನು ಕೂಡ ನಿದ್ದೆಯಲ್ಲಿ ಕೊಲ್ಲವರು ಎಂಬ ಭಯವಿದೆ. ಉರುವಲಿಗೆ ಬಳಸುವರು. ಹಂಪಿಯ ಕುರುಚಲು ಕಾಡಿನ ಲಕ್ಷಣವನ್ನು ಹೆಚ್ಚಿಸುವಲ್ಲಿ ಈ ಮರವೂ ಸಹಕರಿಸಿದೆ. ನಿದ್ದೆ ಮರವು ಮಳೆ ಮರದ ಹೋಲಿಕೆಯನ್ನು ಪಡೆದಿದೆ. ಆದರೆ ಬಹಳ ಎತ್ತರಕ್ಕೇನು ಬೆಳೆಯುವುದಿಲ್ಲ.
ಹತ್ತಿ ಮರ: ಹತ್ತಿಯ ಹಣ್ಣು ಬಡಪಾಯಿ ಜನಪದರ ಹಣ್ಣುಗಳಲ್ಲಿ ಒಂದು. ಕಲ್ಲತ್ತಿ ಮರದ ಸಹೋದರಿ ಇದು. ಮೈ ತುಂಬ ಹಣ್ಣು ಬಿಡುವುದು. ಹಣ್ಣು ಕೆಂದುಗೆಂಪಿನಲ್ಲಿ ಸುಂದರವಾಗಿರುತ್ತವೆ. ಈ ಹಣ್ಣನ್ನು ನಡೆತೆಗೆಟ್ಟ ಹೆಣ್ಣಿಗೆ ಹೋಲಿಸುವರು. ’ಮೇಲೆಲ್ಲ ಥಳಕು ಒಳಗೆಲ್ಲ ಹುಳುಕು’ ಎಂಬ ಗಾದೆಯನ್ನು ಹತ್ತಿ ಹಣ್ಣಿನ ಹಿನ್ನೆಲೆಯಲ್ಲಿ ಕಟ್ಟಲಾಗಿದೆ. ಹತ್ತಿ ಹಣ್ಣಿನ ಒಳಗೆ ಅತ್ಯಂತ ಸಣ್ಣ ಹುಳುಗಳು ಸೇರಿ ಅಲ್ಲೇ ಬೆಳೆದು ತಮ್ಮ ಮುಂದಿನ ದಾರಿ ಕಂಡುಕೊಳ್ಳುವುದು ನಿಸರ್ಗ ಕ್ರಮ. ದನಕರು ಕುರಿ ಮೇಕೆಗಳಿಗೆ ಈ ಮರ ತಾಯಂತೆಯೇ ಹಣ್ಣು ನೀಡುವ ಮರವಾಗಿದೆ. ಪಶು ಆಹಾರಗಳಲ್ಲಿ ಹತ್ತಿ ಹಣ್ಣು ಮುಖ್ಯವಾಗಿದೆ. ಹತ್ತಿ ಮರ ಟೊಳ್ಳಾದ್ದರಿಂದ ಮನೆ ಬಳಕೆಯ ವಸ್ತುಗಳಿಗೆ ಬಳಸುವುದಿಲ್ಲ. ಹಂಪಿಯ ಪರಿಸರ ಹತ್ತಿ ಮರಗಳಿಗೆ ಸೂಕ್ತವಾಗಿದೆ. ಊರ ಮುಂದೆ ಒಂದು ಹತ್ತಿ ಮರ ಇರಲೇಬೇಕೆಂಬ ಪ್ರಾಚೀನ ಗ್ರಾಮ ಸಮಾಜದ ನಂಬಿಕೆ ಈಗ ಇಲ್ಲ. ಹತ್ತಿಮರ ಫಲ ಸಮೃದ್ಧಿಯ ಸಂಕೇತವಾಗಿಯೂ ಕಂಡಿತ್ತು. ಹತ್ತಿಮರ ನೆಟ್ಟು ಬೆಳೆಸಿದರೆ ಪುಣ್ಯ ಎಂದು ಹಿರಿಯರು ಹೇಳುತ್ತಿದ್ದುದನ್ನು ಈಗಿನ ಜನಪದ ಕೇವಲ ನೆನಪಿಸಿಕೊಳ್ಳುತ್ತದೆ ಅಷ್ಟೆ. ಪಶುಪಕ್ಷಿಗಳಿಗೆ ಆಹಾರ ನೀಡುವ ಹತ್ತಿಮರ ನಿಸರ್ಗದ ಯಾವುದೊ ಸಮತೋಲನವನ್ನು ಕಾಯುವಂತೆ ಕಾಣುತ್ತದೆ. ಹತ್ತಿಮರ ಹೂ ಬಿಡುವುದಿಲ್ಲ. ಆದರೆ ಹತ್ತಿ ಮರ ಹೂ ಬಿಡುವುದು ಎಂದೊ ಒಮ್ಮೆಗೆ. ಅದನ್ನು ನೋಡುವುದು ಮಹಾಪುಣ್ಯ ಎಂದು ಹೇಳುವರು. ಜನಪದರ ನಿಸರ್ಗಪ್ರಜ್ಞೆಯು ದೈವಿಕ ನೆಲೆಯಲ್ಲೆ ಬೆಳೆದಿರುವುದರಿಂದ ಇಂತಹ ನಂಬಿಕೆಗಳು ಸಹಜ.
ಬಸರಿ ಮರ: ಬಸುರಿ ಹೆಂಗಸಿನ ಜೊತೆ ಈ ಮರವನ್ನು ಗುರುತಿಸಲಾಗುವುದು. ಹಳೆ ಮೈಸೂರಿನ ಸೀಮೆಯಲ್ಲೂ ಈ ಮರವಿದೆ. ಆಲದ ಮರದಂತೆಯೂ ಅರಳಿ ಮರದಂತೆಯೂ ಕಾಣುವ ಈ ಮರ ಅವೆರಡರ ನಡುವಿನ ಸಂಬಂಧಿ ಎಂದೂ ಹೇಳಬಹುದು. ಯಾರಿಗೂ ಬೇಡವಾದ ಹೆಣ್ಣೊಬ್ಬಳು ಗರ್ಭಿಣಿಯಾಗಿ ಹೊರಹಾಕಲ್ಪಟ್ಟು ಕೊನೆಗೆ ಊರಾಚೆ ಇದ್ದ ಮರವೊಂದಕ್ಕೆ ನೇಣು ಬಿಗಿದುಕೊಂಡು ಪ್ರಾಣ ಬಿಟ್ಟಳಂತೆ. ಅಂದಿನಿಂದ ಆ ಮರಕ್ಕೆ ಬಸರಿ ಮರ ಎಂಬ ಹೆಸರಾಯಿತಂತೆ. ನಡೆದ ಘಟನೆಯೇ ಆಗಿರಬೇಕು. ಈ ಘಟನೆ ಎಲ್ಲೊ ಒಂದು ಮೂಲೆಯಲ್ಲಿ ನಡೆದಿರಬಹುದಾದರೂ ಇದರ ಕಥೆ ಮಾತ್ರ ವಿಶಾಲ ಕರ್ನಾಟಕದ ವ್ಯಾಪ್ತಿವರೆಗೂ ಹಬ್ಬಿರುವುದು ಕುತೂಹಲಕಾರಿಯಾಗಿದೆ. ಮಾತೃಪ್ರಧಾನ ಫಲವಂತಿಕೆಯ ಮರಗಳ ಕಥೆಯ ನಡುವೆ ಈ ಕಥೆಯು ಪುರುಷಪ್ರಧಾನ ದೌರ್ಜನ್ಯದ ಕಥೆಯನ್ನು ಅತ್ಯಂತ ಮೌನದಲ್ಲಿ ನಿರೂಪಿಸುತ್ತಿದೆ. ಬಾಯಿ ಬಿಟ್ಟು ಹೇಳಿದರೆ ಕಥೆಯಲ್ಲ. ಬಾಯಿ ಮುಚ್ಚಿ ಕೂತು ಬಿಡುವುದೂ ಒಂದು ಕಥೆಯೆ. ಆ ಅರ್ಥದಲ್ಲಿ ಬಸರಿ ಮರದ ಹೆಸರ ಮರೆಯಲ್ಲಿರುವ ಅಮಾಯಕ ಹೆಣ್ಣುಮಗಳು ತನ್ನ ಮೇಲಾದ ಅನ್ಯಾಯವನ್ನು ಮರವೊಂದರ ರಂಬೆಗೆ ಬಿಗಿದು ಹೋಗಿರುವುದನ್ನು ಇಂತಹ ನೆಲೆಯಲ್ಲೂ ಕಂಡುಕೊಳ್ಳಬಹುದು. ಹಂಪಿ ಪರಿಸರದಲ್ಲಿ ಬಸರಿ ಮರಗಳು ಕಾಣಸಿಗುತ್ತವೆ. ಬೇರೆ ಮರಗಳಿಗೆ ಹೋಲಿಸಿದರೆ ಈ ಪ್ರದೇಶದಲ್ಲಿ ಬಸರಿ ಮರಗಳು ಎತ್ತರವಾಗಿಯೆ ಬೆಳೆದಿವೆ. ಜನಪದರು ಈ ಮರದಿಂದ ಯಾವ ಗೃಹೋಪಯೋಗಿ ವಸ್ತುಗಳನ್ನು ಮಾಡುವುದಿಲ್ಲ. ಸೌದೆಗೆ ಸಲೀಸಾಗಿ ಬಳಸುವರು. ವಿಜಯನಗರ ಸಾಮ್ರಾಜ್ಯದ ಕಾಲದ ಬಸರಿ ಮರಗಳು ಈಗಲೂ ಹಂಪಿಯಲ್ಲಿ ಕಾಣಸಿಗುತ್ತವೆ. ಕಳೆದ ವರ್ಷ ಸುರಿದ ಬಾರಿ ಮಳೆ ಗಾಳಿಯಿಂದ ಐದು ನೂರು ವರ್ಷಗಳಷ್ಟು ಹಳೆಯ ಮರಗಳು ಸಾಕಷ್ಟು ಉರುಳಿದವು.
ತುಗ್ಗಲಿ ಗಿಡ: ಆದಿ ಶಿಲಾಯುಗದ ಜನರ ಗಿಡವೇ ಇದಾಗಿರಬೇಕೇನೊ ಎಂಬ ಅನುಮಾನ ಈ ಮರವನ್ನು ನೋಡಿದಾಗ ಬರುತ್ತದೆ. ಹಳೆ ಮೈಸೂರಿನ ಕಡೆ ಈ ಗಿಡವನ್ನು ಚುಜ್ಜಲಿ ಮರ ಎನ್ನುವರು. ಹಿತ್ತಲುಗಳಲ್ಲಿ ಹೊಲಗಳ ತೆವರಿಗಳಲ್ಲಿ ಇದು ಬೆಳೆಯುವುದು. ಕೆಲವೊಮ್ಮೆ ಗ್ರಾಮದೇವತೆಗಳ ಗುಡಿಗಳ ಆಸುಪಾಸಿನಲ್ಲು ಬೆಳೆವುದು. ಗುಡ್ಡಗಾಡುಗಿಡವೇ ಹೌದು. ಆದರೆ ಸುಂದರ ಹೂಗಳನ್ನು ಬಿಡುತ್ತದೆ. ಬಿಳಿ ಹಳದಿ ಮಿಶ್ರಿತ ಹೂಗಳು ಮನಸೂರೆಗೊಳ್ಳುತ್ತವೆ. ಸೌದೆಗಾಗಿ ಈ ಮರದ ರೆಂಬೆ ಕೊಂಬೆಗಳನ್ನು ಹೆಚ್ಚಾಗಿ ಬಳಸುವರು. ರೆಂಬೆ ಕೊಂಬೆಗಳು ಸಾಮಾನ್ಯವಾಗಿ ವಿ ಆಕಾರದಲ್ಲಿ ಟಿಸಿಲೊಡೆದಿರುವುದರಿಂದ ಹೊರೆಯನ್ನು ಕೂರಿಸಲು ತಕ್ಕುದಾಗಿದೆ. ಹಳ್ಳಿಯ ಚಿತ್ರಗಳಲ್ಲಿ ನೆನಪಾಗಿ ಉಳಿಯುವ ಈ ಮರ ಹಂಪಿ ಪರಿಸರದಲ್ಲಿ ಹೇರಳವಾಗಿವೆ.
ಆರಿಗಿಡ: ಬಹಳ ಗಟ್ಟಿಯಾದ ಮರ. ಕಬ್ಬಿಣದ ಕಂಬಕ್ಕೆ ಈ ಮರದ ಕಾಂಡವನ್ನು ಹೋಲಿಸುವರು. ಕೃಷಿ ಸಲಕರಣೆಗಳಲ್ಲಿ ಇದರ ಬಳಕೆ ಹೆಚ್ಚು. ಯಾವ ಹುಳುಗಳೂ ಈ ಮರಕ್ಕೆ ಬೀಳಲಾರವು. ರೆಂಬೆ ಕೊಂಬೆಗಳು ಆರಿಗಿಡದಲ್ಲಿ ಮುಖ್ಯವಲ್ಲ. ನೇರವಾಗಿ ಸಣ್ಣ ಕಂಬದಂತೆ ಬೆಳೆವ. ಈ ಮರದ ಒಂದೇ ಕಾಂಡವು ಎಲ್ಲ ಶಕ್ತಿಯನ್ನು ತನ್ನಲ್ಲೆ ತುಂಬಿಕೊಂಡಿರುತ್ತದೆ. ನೊಗ, ಎತ್ತಿನ ಬಂಡಿ ಮುಂತಾದವನ್ನು ಮಾಡಲು ಅತ್ಯುಪಯುಕ್ತವಾಗಿದೆ. ಇದೇ ಗಿಡವನ್ನು ಅರಗಿನ ಗಿಡ ಎಂತಲೂ ಕರೆಯುವರು.
ಶಿರ್ಸುಲ ಮರ: ಈ ಬಗೆಯ  ಹೆಸರು ಯಾಕೆ ಎಂದು ಕೇಳಿದರೆ ’ನಿನ್ನ ಸಿರಾ ಕಡೀದೆ ಬಿಡೋದಿಲ್ಲ’ ಎಂದು ಮನುಷ್ಯರಿಗೆ ಹೇಳುತ್ತದಂತೆ. ಹಾಗಾಗಿ ಈ ಮರ ಇನ್ನೂ ಗಿಡವಾಗಿರುವಾಗಲೆ ಕಡಿದು ಬಿಸಾಡುವರು. ಉರುವಲಿಗೆ ಹೆಚ್ಚು ಬಳಸುವರು. ದೆವ್ವಗಳ ಮರ ಎಂದೂ ಕರೆವರು. ಬೆಳಿಗ್ಗೆ ಎದ್ದಾಗ ಈ ಮರದ ಮುಖ ನೋಡಬಾರದು ಎನ್ನುವರು. ಇದರ ತಳದಲ್ಲಿ ಕೂತು ಉಣ್ಣಬಾರದು. ಇದರ ನೆರಳು ದುಷ್ಟಶಕ್ತಿಗೆ ಮಾತ್ರ ತಕ್ಕುದಾದುದು. ಇದಕ್ಕೆ ಯಾವ ದೈವಿಕ ಗೌರವವೂ ಇಲ್ಲ. ನೋಡಲು ಈ ಮರ ಬಾಗೇ ಮರದಂತೆ ಕೊಂಚ ಮಳೆ ಮರದಂತೆಯೂ ಕಾಣುವುದು. ವಿಶಾಲ ಮರವಾಗಲು ಇದನ್ನು ಬಿಡುವುದಿಲ್ಲ. ಮರಕ್ಕೆ ಯಾವ ರೋಗ ಬಂದರೂ ತಡೆಯಬಲ್ಲಂತದು. ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಕಾಣಸಿಗುವ ಮರ. ಹಿಂದೆ ಶವಸಂಸ್ಕಾರದ ಚಟ್ಟವನ್ನು ತಾಯಾರಿಸಲು ಈ ಮರದ ಕಟ್ಟಿಗೆಯನ್ನು ಮಾತ್ರ ಬಳಸಬೇಕೆಂಬ ನಂಬಿಕೆ ಜನಪದರಲ್ಲಿತ್ತು. ಈಗ ಹಳೆಯ ಆ ನಂಬಿಕೆಗಳು ಸಡಿಲವಾಗಿದ್ದು ಕೃಷಿ ಉಪಕರಣಗಳಲ್ಲಿ ಬಳಸಲಾಗುತ್ತದೆ.
ತೆರೇದ ಗಿಡ: ವನಕೆ ಮಾಡಲು ಈ ಮರದ ಕಾಂಡವನ್ನು ಬಳಸುವರು. ಪುಟ್ಟ ಗಿಡ ಮರವೆ. ಬಲಿಷ್ಟವಾಗಿ ಹರಡಿಕೊಳ್ಳದ ಮುಳ್ಳು ಮರ. ಪೊದೆಗಳ ನಡುವೆ ಬೆಳೆಯುವುದು. ಮೇಕೆಗಳು ಮಾತ್ರ ಇದರ ಎಲೆ ಚಿಗುರನ್ನು ಕೊಂಚ ತಿನ್ನಬಲ್ಲವು. ಯಾರೂ ತನ್ನನ್ನು ಮುಟ್ಟಬಾರದು ಎಂಬಂತೆ ಬಲವಾದ ಕೊಕ್ಕೆ ಮುಳ್ಳುಗಳನ್ನು ಹೊಂದಿದೆ. ಇದರ ಬಳಿ ಸುಮ್ಮನೆ ಹೋದರೂ ಸಾಕು ಬಟ್ಟೆ ಹಿಡಿದು ಎಳೆಯುವುದು ಎಂಬ ನಂಬಿಕೆ ಇದೆ. ಈ ಮರದ ಮುಳ್ಳುಗಳು ತಟ್ಟನೆ ಬಟ್ಟೆಗೊ ಚರ್ಮಕ್ಕೊ ನಾಟಿ ಹರಿದುಬಿಡಬಲ್ಲವು. ಹೀಗಾಗಿ ಈ ಮರದ ಸಹವಾಸ ಸರಿಯಲ್ಲ ಎಂಬ ಭಾವನೆ ಇದೆ. ಆದರೆ ಉಪಾಯವಾಗಿ ಇದರ ರೆಕ್ಕೆಗಳು ಕಡಿದು ಗಟ್ಟಿಯಾದ ಕಾಂಡವನ್ನು ವನಕೆ ಮಾಡಲು ಬಳಸುವರು. ಹಾಗೆಯೇ ಇದನ್ನೆ ವನಕೆ ಮರ ಎಂತಲೂ ಕರೆಯುವರು. ಗಟ್ಟಿಯಾದ ಯಾವುದಾದರೂ ಮನೆ ಬಳಕೆಯ ವಸ್ತುಗಳ ತಯಾರಿಕೆಯಲ್ಲೂ ಉಪಯುಕ್ತವಾಗಿದೆ. ಹಂಪಿ ಪರಿಸರದಲ್ಲಿ ಈ ಗಿಡ ವ್ಯಾಪಕವಾಗಿದ್ದು ಬೆಟ್ಟಗುಡ್ಡಗಳಲ್ಲಿ ಹಬ್ಬಿದೆ. ಮಡ್ಡಿಮರ ಎಂಬ ಇನ್ನೊಂದು ಉಪಯುಕ್ತ ಗಿಡವಿದ್ದು ಇದರಿಂದ ಮುದ್ದೆ ತಿರುವುವ ಕೋಲನ್ನು ಮಾಡಿಕೊಳ್ಳುವರು. ಹಿಂದೆ ಇದೇ ಗಿಡದಿಂದಲೂ ನಾಡ ಬಂದೂಕನ್ನು ತಯಾರಿಸಲಾಗುತ್ತಿತ್ತು.

(೨)
ಬ್ಯಾಲದ ಗಿಡ: ವಸಂತ ಕಾಲದಲ್ಲಿ ಇಡೀ ಮರವೇ ಹೂವಾಗಿ ಬಿಟ್ಟಿರುತ್ತದೆ. ಹಂಪಿ ಪರಿಸರದ ಬಹುಪಾಲು ಗಿಡ ಮರಗಳಲ್ಲಿ ಹೂ ಬಿಟ್ಟು ಸಿಂಗರಿಸಿ ಕೊಳ್ಳುವಂತವೇ ಆಗಿದ್ದು, ಬ್ಯಾಲದ ಗಿಡ ಸಮೃದ್ಧವಾಗಿ ಕಾಣುತ್ತದೆ. ಇದರ ತೊಗಟೆಯನ್ನು ಬಟ್ಟಿಸಾರಾಯಿ ಮಾಡಲು ಬಳಸುವರು. ಇದರ ಚಕ್ಕೆಯು ವಿಪರೀತ ನಿಶೆ ತರಿಸುವ ಶಕ್ತಿ ಹೊಂದಿದೆ ಎನ್ನಲಾಗಿದೆ. ಸಣ್ಣ ಪುಟ್ಟ ಗೃಹೋಪಯೋಗಿ ವಸ್ತುಗಳಿಗೂ ಈ ಮರವನ್ನು ಬಳಸಿಕೊಳ್ಳುವರು. ಉರುವಲುವಾಗಿಯೂ ಉಪಯುಕ್ತವಾದ ಮರ.
ಬೆಳೆವನ ಗಿಡ: ಬಳೆವ, ಚೊರ್ರ, ಸೋರೆ ಎಂದು ಕರೆಸಿಕೊಳ್ಳುವ ಹಕ್ಕಿ ಯಾವಾಗಲೂ ಈ ಮರದಲ್ಲೇ ಕಾಲ ಕಳೆಯುತ್ತದೆ. ಈ ಮರದ ಹೆಸರನ್ನು ಬೆಳವನಿಂದಲೇ ಕರೆಯಲಾಗಿದೆ. ಎತ್ತರದ ಮರವಲ್ಲ. ಸರಳವಾದ ಮರ, ಹೆಚ್ಚು ರೆಂಬೆ ಕೊಂಬೆಗಳು ಚಾಚಿಕೊಳ್ಳುವುದಿಲ್ಲ. ಉರುವಲಿಗೆ ಒಳ್ಳೆಯ ಮರವಾಗಿದೆ. ಹಂಪಿ ಪರಿಸರದ ಬೆಟ್ಟಗುಡ್ಡಗಳಲ್ಲಿ ಇದು ಸಾಮಾನ್ಯವಾಗಿದೆ.
ಹುಣಸೆ ಮರ: ದೆವ್ವಭೂತ ಪಿಶಾಚಿಗಳು ಈ ಮರದಲ್ಲಿ ವಾಸಿಸುತ್ತವೆ ಎಂಬ ಜನಪ್ರಿಯ ನಂಬಿಕೆಯಿದೆ. ಹಂಪಿ ಪರಿಸರದ ಹುಣಸೆ ಮರಗಳಿಗೂ ಸಲ್ಲುತ್ತದೆ. ಯಾವ ಮಂಗಳ ಕಾರ್ಯದಲ್ಲೂ ಹುಣಸೆ ಮರವನ್ನು ಸುತ್ತಿಕೊಂಡು ಹೋಗಬಾರದು. ಹುಣಸೆ ಮರಕ್ಕೆ ಇಂತಹ ಅಪಖ್ಯಾತಿ ಇದ್ದರೂ ಹುಣಸೆ ಹಣ್ಣಿನ ಹುಳಿಗೆ ಮಾತ್ರ ಜನಪದರು ಬಾಯೂರಿಸದೆ ಇರಲಾರರು. ಹುಣಸೆ ಕಾಯಿ ಚಟ್ನಿ ಹಂಪಿ ಪರಿಸರದಲ್ಲಿ ಬಹಳ ಪ್ರಸಿದ್ಧಿ. ಹೂ ಬಿಡುವ ಕಾಲದಲ್ಲಿ ಅವುಗಳ ಹೂವಿನಿಂದ ಮಾಡುವ ಚಟ್ನಿ ಖ್ಯಾತಿ ಪಡೆದಿದೆ. ಹುಣಸೆ ಮರವಿಲ್ಲದ ಊರು ಒಂದು ಊರೇ ಅಲ್ಲ ಎಂಬ ಅಭಿಪ್ರಾಯವೂ ಇದೆ. ಹುಣಸೆ ಮರ ಇರೋ ತನಕ ಬಹಳ ಗಟ್ಟಿ. ಆನೆಯೇ ಅದರ ಕೊಂಬೆಯನ್ನು ಮುರಿಯಲಾರದು. ಆದರೆ ಅದು ಉರುಳಿ ಬಿದ್ದ ಮೇಲೆ ಮೂರೂ ಕಾಸಿಗೂ ಬೇಡ. ಅದು ಆಷ್ಟು ಸಲೀಸಾಗಿ ಟೊಳ್ಳಾಗಿ ಬಿಡುತ್ತದೆ. ಯಾವ ಮರಮುಟ್ಟಿನ ಸಾಮಗ್ರಿಗಳನ್ನು ಮಾಡಲಾಗದು. ಮನುಷ್ಯನ ಬಾಳುಕೂಡ ಹೀಗೆ ಬದುಕಿರೊ ತನಕ ಗಟ್ಟಿ ಆ ಮೇಲೆ ಮಣ್ಣುಪಾಲು ಎಂಬ ಹೋಲಿಕೆಯನ್ನು ಹುಣಸೆ ಮರದ ಜೊತೆ ಮಾಡುವರು. ಮುಪ್ಪಾದರೂ ಹುಳಿ ಮುಪ್ಪೆ ಎಂಬ ಮಾತಿದೆ. ಮನುಷ್ಯರಿಗೂ ಹುಣಸೆ ಮರಕ್ಕೂ ತಕ್ಕ ಸಾಮ್ಯತೆ ಇದೆ. ಹಂಪಿ ಪರಿಸರದಲ್ಲಿ ಹುಣಸೆ ಮರದ ಗುಣ ನೋಡಿದರೆ ಅದು ತುಂಬ ಗಿಡ್ಡಕ್ಕೆ ಬೆಳೆಯಬೇಕಿತ್ತು. ಆದರೂ ಈ ಪರಿಸರದ ರೀತಿಯನ್ನು ಹೊಂದಿಸಿಕೊಂಡು ಹುಣಸೆ ಮರಗಳು ಚೆನ್ನಾಗಿ ಬೆಳೆದುಕೊಂಡಿವೆ. ಜನರು. ಈ ಮರವನ್ನು ಬಳಸಿಕೊಳ್ಳುವ ರೀತಿ ಮಾತ್ರ ಅತ್ಯುತ್ತಮವಾಗಿದೆ. ಅದರ ಬಗೆಗಿನ ನಂಬಿಕೆಗಳು ಮಾತ್ರ ತಕ್ಕುದಾಗಿಲ್ಲ. ಹುಣೆಸೆ ಬೀಜಗಳನ್ನು ಯುಗಾದಿ ಹಬ್ಬದಂದು ಮನೆಗಳ ಮೇಲೆ ಎರಚಿ ಸರಸ ಸಂಬಂಧಗಳನ್ನು ಪ್ರದರ್ಶಿಸುವುದಿದೆ. ಹೆಣ್ಣುಮಕ್ಕಳು ಹುಣಸೆ ಬೀಜಗಳಿಂದ ಚನ್ನೆ ಮಣೆ ಆಟವಾಡುವುದಿದೆ. ಅನೇಕ ರೀತಿಯಲ್ಲಿ ಗ್ರಾಮ ಸಂಸ್ಕೃತಿಯ ರುಚಿಯ ಭಾಗವೇ ಆಗಿಬಿಟ್ಟಿರುವ ಹುಣಸೆ ಮರಗಳು ಸಂಸ್ಕೃತಿಯ ನಿರೂಪಣೆಗಳಿಗೆ ತಕ್ಕುದಾಗಿವೆ.
ಹಿಪ್ಪೆ ಮರ: ಹಿಪ್ಪೆ ಹೂ ಬಹಳ ಕಟು ವಾಸನೆ ಬೀರುತ್ತವೆ. ಬಾವಲಿಗಳಿಗೆ ಹಿತವಾದ ಮರ. ಹಿಪ್ಪೆ ಕಾಯಂತೂ ಬಾವಲಿಗಳಿಗೆ ಪರಮ ರುಚಿಯೇ ಇರಬೇಕೇನೊ. ಹಿಪ್ಪೆ ಹೂ ಬಿಟ್ಟ ಕಾಲದಲ್ಲಿ ಈ ಮರಗಳ ಕೆಳಗೆ ಕೂಡಲು ಸಾಧ್ಯವೇ ಇಲ್ಲ. ಅಷ್ಟೊಂದು ಘಾಟು ಕಂಪು ಮತ್ತು ತರಿಸುವಂತಿರುತ್ತದೆ. ಹಿಪ್ಪೆಕಾಯಿಗಳಿಂದ ಹಿಪ್ಪೆ ಎಣ್ಣೆಯನ್ನು ತಯಾರಿಸಲಾಗುವುದು. ಅನೇಕ ಔಷಧಿ ತಯಾರಿಕೆಯಲ್ಲಿ ಹಿಪ್ಪೆ ಹೂ, ಎಲೆ ತೊಗಟೆ, ಕಾಯಿಗಳನ್ನು ಹೆಚ್ಚಾಗಿ ಬಳಸುವರು. ಹಿಪ್ಪೆ ತೋಪುಗಳು ಪ್ರತಿ ಊರಿಗೂ ಇರಬೇಕಾಗಿದ್ದ ಒಂದು ಕಾಲವಿತ್ತು. ದೇವರ ಗುಡಿಯ ಬಳಿಯೇ ಊರಾಚೆ ಹಿಪ್ಪೆ ಮಾಳ, ಹಿಪ್ಪೆ ತೋಪುಗಳು ನಿರ್ಮಾಣವಾಗುತ್ತಿದ್ದವು. ಇವುಗಳಿಂದ ಆ ಗ್ರಾಮದ ಸೌಂದರ್ಯ ಮಾತ್ರವಲ್ಲದೆ ಅನೇಕ ನೈಸರ್ಗಿಕ ಉಪಯೋಗಗಳು ಆಗುತ್ತಿದ್ದವು. ಹಿಪ್ಪೆ ತೋಪುಗಳು ದಣಿವಾರಿಸಿಕೊಳ್ಳುವ ಸ್ಥಳಗಳೂ ಆಗಿರುತ್ತಿದ್ದವು. ಗೃಹೋಪಯೋಗಿ ವಸ್ತುಗಳಿಗೆ ಹಿಪ್ಪೆ ಮರಗಳನ್ನೆ ಹೆಚ್ಚಾಗಿ ಬಳಸುವರು. ಹಂಪಿ ಪರಿಸರದಲ್ಲಿ ಈಗ ಹಿಪ್ಪೆ ಮರಗಳು ಅಪರೂಪ ಎಂದೇ ಹೇಳಬೇಕು.
ನುಗ್ಗೆ ಗಿಡ: ಪ್ರಾಚೀನ ಗ್ರಾಮ ಪರಂಪರೆಗಳ ಅವಧಿಯಿಂದಲೂ ನುಗ್ಗೆ ಮರವನ್ನು ಮನೆಯ ಹಿತ್ತಿಲಲ್ಲಿಯೊ ಮುಂದೆಯೊ ಬೆಳೆಸಿಕೊಂಡು ಬರಲಾಗುತ್ತಿದೆ. ನುಗ್ಗೆ ಕಾಯಿಲ್ಲದೆ ಮದುವೆ ಮನೆಯಲ್ಲಿ ಸಾಂಬಾರು ಮಾಡಲಾಗದು ಎಂಬಷ್ಟು ಬಳಕೆ ಈ ಕಾಲದಲ್ಲಿದೆ. ಭಾಗಶಃ ಹಿಂದಿನ ಕಾಲದಲ್ಲಿ ನುಗ್ಗೆ ಕಾಯಿಗೆ ಇಷ್ಟೊಂದು ಬೇಡಿಕೆ ಇರಲಿಲ್ಲ ಎನಿಸುತ್ತದೆ. ಹಂಪಿಯ ಪರಿಸರದಲ್ಲಿ ಇದರ ಮಹತ್ವ ಕಡಿಮೆ ಇತ್ತೆಂದು ಕಾಣುವುದು. ಇಲ್ಲಿನ ಆಹಾರ ಕ್ರಮದಲ್ಲಿ ನುಗ್ಗೆ ತಡವಾಗಿ ಪ್ರವೇಶಿಸಿದೆ. ನುಗ್ಗೆ ತುಂಬ ಉಪಯುಕ್ತವಾದ ಗಿಡ. ಆಹಾರ ಕ್ರಮದಲ್ಲಿ ಇದರ ಬಳಕೆ ಎಷ್ಟಿದ್ದರೂ ಯಾವ ಲೋಪವೂ ಇಲ್ಲ. ಹಂಪಿ ಪರಿಸರದ ಜನಪದರು ನುಗ್ಗೆ ಸೊಪ್ಪನ್ನು ಆಷ್ಟಾಗಿ ತಿನ್ನುವುದಿಲ್ಲ. ಪುಂಡೆಪಲ್ಲೆಯನ್ನು ಇಷ್ಟ ಪಡುವ ಕಾರಣ ನುಗ್ಗೆ ಸೊಪ್ಪು ವಿಶೇಷ ಎನಿಸಿಲ್ಲವೇನೊ. ನುಗ್ಗೆಯ ಮುರಿದು ಬೆಳಸು ಮಕ್ಕಳ ಹೊಡೆದು ಸಾಕು ಎಂಬ ಹಳೆ ಮೈಸೂರಿನ ಗಾದೆ ಈ ಭಾಗದಲ್ಲಿ ಪರಿಚಿತವಿಲ್ಲ. ನುಗ್ಗೆ ಟೊಳ್ಳಾದ ಮರ. ಮುರಿದಂತೆಲ್ಲ ಬೆಳೆಯಬಲ್ಲದು. ನುಗ್ಗೆಗಿಡದಲ್ಲಿ ದೆವ್ವಗಳಿರುತ್ತವೆ ಎಂಬ ಪ್ರತೀತಿ ಇದೆ.
ಲಕ್ಕಿ ಗಿಡ: ಹೊಳೆ ದಂಡೆಯಲ್ಲಿ ವಿಶೇಷವಾಗಿ ಬೆಳೆವ ಗಿಡ. ಸೊಂಪಾಗಿ ಸೊಪ್ಪು ತುಂಬಿಕೊಂಡು ಕೋಲಿನಂತೆ ನೆಟ್ಟಿಗೆ ಬೆಳೆವ ಲಕ್ಕಿ ಮರ ಸೌದೆಗೆ ಒಳ್ಳೆಯ ಮರವೇ. ಹಾಗೆಯೆ ಇದರ ಸೊಪ್ಪನ್ನು ಹೊಲಗದ್ದೆಗಳಿಗೆ ಹಾಕಿ ಗೊಬ್ಬರವಾಗಿಸುವರು. ಲಕ್ಕಿ ಕಡ್ಡಿಯ ಏಟು ಬಹಳ ಚುರುಕಾಗಿರುತ್ತದೆಯಂತೆ. ಹುಣಸೆ ಚಬ್ಬೆ ಅಥವಾ ಲಕ್ಕಿ ಕಡ್ಡಿ ಏಟಿನಿಂದ ತಪ್ಪಿತಸ್ಥರ ಬಾಯಿಬಿಡಿಸುವ ರೂಢಿ ಹಳೆಕಾಲದ ಪಂಚಾಯಿತಿಗಳಲ್ಲಿ ಇತ್ತು. ಹಂಪಿ ಪರಿಸರವು ತುಂಗಭದ್ರಾ ನದಿಯನ್ನು ಆವರಿಸಿಕೊಂಡಿರುವುದರಿಂದ ಈ ಭಾಗಗಳಲ್ಲಿ ಲಕ್ಕಿ ಗಿಡಗಳು ಬೆಳೆದಿವೆ. ಎತ್ತಿನಗಾಡಿಯ ತಡಿಕೆ ಅಥವಾ ಜಲ್ಲಿ ಕಟ್ಟಲು ಈ ಗಿಡದ ರೆಂಬೆಕೊಂಬೆಗಳನ್ನು ಬಳಸುವರು. ಕಸದ ಬುಟ್ಟಿ, ಎಣೆಯಲೂ ಕೂಡ ಇದರ ಕಡ್ಡಿಗಳು ಬಳಕೆ ಆಗುತ್ತವೆ. ಉತ್ತಮ ಬೇಲಿಯಾಗಿಯೂ ರೈತರಿಗೆ ಲಕ್ಕಿ ಬೇಲಿ ಸಹಕರಿಸುತ್ತದೆ. ಹಾಗೆಯೇ ಹನುಮಂತ ದೇವರ ಹರಕೆ ತೀರಿಸುವಾಗ ಮಕ್ಕಳಿಗೆ ಲಕ್ಕಿ ಕಡ್ಡಿಗಳ ಸೊಂಟಕ್ಕೆ ಕಟ್ಟು (ಬೆತ್ತಲೆ ರೂಪವನ್ನು ಮರೆ ಮಾಡಲು)ವರು.
ಲಾಳದ ಗಿಡ: ಹೊಳೆದಂಡೆಯಲ್ಲಿ ಮಾತ್ರ ಉಸುಕಿನ ದಂಡೆಗೆ ಹೊಂದಿಕೊಂಡಂತೆ ಬೆಳೆವ ಸಾಮೂಹಿಕ ಗಿಡ ವಿಶೇಷವಾಗಿ ಉಪಯೋಗಕ್ಕೆ ಬರುವುದಿಲ್ಲ. ಉದ್ದವಾಗಿ ಜೋಳದ ಕಡ್ಡಿಯಂತೆ ಬೆಳೆವ ಗಿಡವು ಬಿದಿರಿನಲ್ಲೇ ಒಂದು ಪುಟ್ಟ ಪ್ರಭೇದ. ಲಾಳದ ಕಡ್ಡಿಗಳು ಬಿದಿರನ್ನೆ ಹೋಲುತ್ತವೆ. ಗುಡಿಸಲು ನಿರ್ಮಿಸಲು ಬಳಸುವರು. ಇವುಗಳ ಕಡ್ಡಿಯಿಂದ ಕೊಳಲು ಮಾಡಿ ಜಾತ್ರೆಗಳಲ್ಲಿ ಮಾರುವರು. ಗೆಣ್ಣಿನಿಂದ ಚಿಗುರಿ ಹಬ್ಬಿ ಬೆಳೆವ ಲಾಳದ ಗಿಡಗಳು ದಟ್ಟ ಹಸುರಿನಿಂದ ಹೊಳೆದಂಡೆಗೆ ಚೆಲುವು ನೀಡುವುದಲ್ಲದೆ ಪುಟ್ಟಹಕ್ಕಿಗಳಿಗೆ ಆಶ್ರಯ ತಾಣವೂ ಆಗಿವೆ.
ಶಿಬಾಬುಲ್ ಗಿಡ: ಉರುವಲಿಗೆ ಹೆಚ್ಚು ಬಳಕೆಯಾಗುವ ಮರ. ಕಡ್ಡಿಯಂತೆ ನೇರ ಬೆಳದು ಬಿಡಬಲ್ಲದು. ಮಳೆ ಗಾಳಿಗೆ ಸುಲಭವಾಗಿ ಮುರಿದು ಬೀಳುವುದು. ಗೊಬ್ಬರವಾಗಿ ಇದರ ಸೊಪ್ಪನ್ನು ಬಳಸುವರು. ಕುರಿ ಮೇಕೆಗಳಿಗೆ ಶಿಬಾಬುಲ್ ಒಳ್ಳೆಯ ಮೇವು. ಬೇಲಿ ಸಾಲಿನಲ್ಲೇನಾದರೂ ಬೆಳೆಯಿತೆಂದರೆ ಇಡೀ ಬೇಲಿಯನ್ನೇ ತನ್ನ ಗಿಡಗಳ ನೆಲೆಯಾಗಿ ಮಾಡಿಕೊಂಡು ಬಿಡಬಲ್ಲದು. ಹೊಲಗಳ ನಡುವೆ ಇದನ್ನು ಬೆಳಸುವುದಿಲ್ಲ. ವಿಪರೀತ ಬೀಜ ಪ್ರಸರಣ ಮಾಡಿ ಹೊಲವನ್ನೆಲ್ಲ ಆವರಿಸಿಬಿಡಬಲ್ಲದು. ಆಗಿಂದಾಗೆ ಮುರಿದು ಬಳಸಿಕೊಳ್ಳುವರು.
ಬಳ್ಳಾರಿ ಜಾಲಿ: ಹಂಪಿ ಪರಿಸರದಲ್ಲಿ ಇದು ಸಾಮಾನ್ಯ ಗಿಡ. ಕಳೆಯಂತೆ ಹಬ್ಬಬಲ್ಲದು. ಇದು ಬಡವರ ಸೌದೆಯ ಗಿಡ. ಕಡಿದಂತೆಲ್ಲ ಮತ್ತೆ ಮತ್ತೆ ಚಿಗುರುತ್ತಲೆ ಇರುತ್ತದೆ. ಮುಳ್ಳಿನ ಗಿಡವಾದ್ದರಿಂದ ಉಪಾಯವಾಗಿ ಕಡಿದು ಉಪಯೋಗಿಸುವರು. ಮುಳ್ಳಿನಲ್ಲಿ ವಿಷವಿದೆ ಎಂದು ಹೇಳುವರು. ಯಾವ ಮಳೆಯೂ ಗೊಬ್ಬರವೂ ಆರೈಕೆಯೂ ಇಲ್ಲದೆ ಇದು ಬೆಳೆಯಬಲ್ಲದು. ಇದೊಂದು ಬೇಕಾಬಿಟ್ಟಿಯಾಗಿ ಬೆಳೆದು ಕೊಳ್ಳುವುದರಿಂದ ಬುಡ ಸಮೇತ ಕಿತ್ತು ಹಾಕಿ ಆ ಬುಡಕ್ಕೆ ಬೆಂಕಿ ಇಟ್ಟು ಹದ್ದುಬಸ್ತಿನಲ್ಲಿಡುವರು. ಬಳ್ಳಾರಿ ಜಾಲಿ ಎಂದೇ ಪ್ರಸಿದ್ಧವಾದ ಈ ಜಾಲಿ ಗಿಡ ಹೊರಗಿನಿಂದ ಬಂದುದಾಗಿದೆ. ಉರುವಲಿಗೆ ಬಹಳ ಕಷ್ಟ ಇದ್ದಿದ್ದರಿಂದ ಈ ಒಣ ಪ್ರದೇಶಗಳಲ್ಲಿ ಏನೂ ಇಲ್ಲದೆಯೂ ಬೆಳೆಯಬಲ್ಲುದಾದ್ದರಿಂದ ಜನತೆಗೆ ಇದು ಉರುವಲಾಗಿ ಬಳಕೆ ಆಗಲಿ ಎಂದೇ ಬಿತ್ತರಿಸಲಾಯಿತಂತೆ. ಈಗ ಇದೊಂದು ಕಳೆ ಎಂಬಂತೆ ಹಂಪಿಯ ಗತ ಸಾಮ್ರಾಜ್ಯದ ನೆಲೆಯನ್ನು ಕೂಡ ಆವರಿಸಿಕೊಳ್ಳುತ್ತಿದೆ. ಪರಂಪರಾಗತವಾದ ಯಾವ ನಂಬಿಕೆಗಳು ಈ ಗಿಡಕ್ಕೆ ಇಲ್ಲ.
ನೇರಳೆ ಮರ: ಫಲಕೊಡುವ ಮರಗಳಲ್ಲಿ ಮುಖ್ಯವಾದುದು. ಭೂಮಿತಾಯಿಯೇ ತಮ್ಮ ಮಕ್ಕಳಿಗಾಗಿ ಹಣ್ಣು ಕೊಡಲು ಈ ಮರಗಳನ್ನು ಬೆಳೆಸಿದ್ದಾಳೆ ಎಂಬುದು ಜನಪದ ನಂಬಿಕೆ. ಜಂಜು ನೇರಳೆ, ನಾಯಿ ನೇರಳೆ ಎಂಬ ಎರಡು ಜಾತಿಯ ನೇರಳೆ ಮರಗಳು ಹಂಪಿಯಲ್ಲಿ ಕಂಡುಬರುತ್ತವೆ. ನಾಯಿ ನೇರಳೆ ತಿಂದರೆ ನಾಯಿ ಕೆಮ್ಮು ಬರುವುದೆಂದು ಉಪೇಕ್ಷಿಸುವರು. ಆದರೂ ಈ ನೇರಳೆ ಹಣ್ಣನ್ನು ಆಯ್ದು ತಂದು ನೀರಲ್ಲಿ ನೆನೆಸಿ ಉಪ್ಪಲ್ಲಿ ಒಂದಿಷ್ಟು ಹೊತ್ತು ಬಿಟ್ಟು ತಿಂದರೆ ಬಹಳ ರುಚಿಯಾಗಿರುತ್ತದೆ. ಔಷಧಿಯ ಹಣ್ಣೆಂದು ಜನ ಮಾನ್ಯ ಮಾಡುವರು. ಪಶು ಪಕ್ಷಿಗಳಿಗೆ ಒಂದು ಬಗೆಯ ಹಣ್ಣುಗಳನ್ನು ಭೂತಾಯಿ ಕೊಟ್ಟಿದ್ದರೆ, ಮನುಷ್ಯರಿಗೆಂದೇ ಆಕೆ ಹಲವಾರು ಹಣ್ಣುಗಳನ್ನು ನೀಡಿದ್ದಾಳೆಂದು ಜನ ಹೇಳುವರು. ರಕ್ತಹೀನತೆ ಇರುವವರು ಜಂಬು ನೇರಳೆ ತಿನ್ನುವುದರಿಂದ ರಕ್ತ ಹೆಚ್ಚುತ್ತೆ ಹಾಗೂ ಶುದ್ಧವಾಗುತ್ತೆ ಎನ್ನುವರು. ಅತಿಯಾಗಿ ತಿಂದರೆ ಗಂಟಲು ಕೆಡುವುದು. ಬೇಧಿಗೂ ಜಂಬು ನೇರಳೆ ಉಪಯುಕ್ತ ಔಷಧ. ಇದರ ಬೀಜಗಳನ್ನು ಪುಡಿಮಾಡಿ ಔಷಧಿಗಳಲ್ಲಿ ಬೆರೆಸುವರು. ಜಂಬು ನೇರಳೆ ಮರಗಳು ಹಂಪಿಯ ಪರಿಸರದಲ್ಲಿ ಅಪರೂಪ.
ಸೀತಾ ಫಲ: ಹಂಪಿಯ ಬೆಟ್ಟಗುಡ್ಡಗಳ ಸಾಮಾನ್ಯ ಹಣ್ಣಿನ ಗಿಡಗಳಲ್ಲಿ ಇದೂ ಒಂದು. ಇದರಲ್ಲಿ ಎರಡು ಬಗೆಗಳಿವೆ. ಮತ್ತೊಂದು ರಾಮಫಲ. ಇವೆರಡೂ ರಾಮಸೀತೆಯರು ಕೊಟ್ಟಿರುವ ಫಲಗಳೆಂದು ಜನ ನಂಬುವರು. ಕರಡಿಗಳಿಗೆ ಈ ಹಣ್ಣುಗಳು ಬಹಳ ಪ್ರಿಯವಾದವು. ಹಂಪಿ ಪರಿಸರದಲ್ಲಿ ಈ ಫಲ ವೃಕ್ಷಗಳಿಂದಾಗಿಯೆ ಕರಡಿಗಳು ಹೆಚ್ಚಿನ ಸಂಖ್ಯೆಯಲ್ಲಿ ಉಳಿಯಲು ಕಾರಣವಾದದ್ದು. ಕರಡಿಗಳು ಈ ಹಣ್ಣುಗಳಿಗಾಗಿ ಬೆಟ್ಟಗುಡ್ಡಗಳನ್ನೆಲ್ಲ ಬಳಸುತ್ತವೆ. ಈ ಫಲಗಳನ್ನು ಸಂಗ್ರಹಿಸಲು ಬೆಟ್ಟಗುಡ್ಡಗಳಿಗೆ ಹೋಗುವವರು ಕರಡಿಗಳ ಭಯದಿಂದಲೇ ಫಲ ಕೊಯ್ಲು ಮುಗಿಸಿಕೊಂಡು ಬರುವರು. ಬಹಳ ಪ್ರಾಚೀನ ಫಲವಾದ ಸೀತಾ ರಾಮ ಫಲಗಳು ಬಹಳ ಸಿಹಿರುಚಿಯಾಗಿವೆ.
ಕರಕೀಲೆ ಗಿಡ: ಪೊದೆಗಿಡವಾಗಿದ್ದು ಮುಳ್ಳಿನಿಂದ ಕೂಡಿದೆ. ದೊಡ್ಡ ಮರವೇನಲ್ಲ. ಅತ್ತ ಪುಟ್ಟ ಗಿಡವೂ ಅಲ್ಲ. ಒಳಗೆ ನುಸುಳಲಾಗದಂತೆ ಹಬ್ಬಬಲ್ಲ ಗಿಡವಾಗಿದೆ. ಕರಡಿ ಹಾಗೂ ಪಕ್ಷಿಗಳಿಗೆ ಇಷ್ಟವಾಗುವ ಹಣ್ಣುಗಳನ್ನು ಬಿಡುತ್ತದೆ. ರುಚಿಯಾದ ಕಾಡು ಹಣ್ಣುಗಳ ಕರಕೀಲೆ ಗಿಡದಲ್ಲಿಯು ಎರಡು ವಿಧ. ಚಿಕ್ಕ ಕರಕೀಲೆ ದೊಡ್ಡ ಕರಕೀಲೆ ಗಿಡಗಳೆರೆಡೂ ಒಂದೇ ಬಗೆಯ ಹಣ್ಣುಗಳನ್ನು ಬಿಡುತ್ತವೆ. ಸೌದೆಯಾಗಿ ಬಳಸಲಾಗದು. ದನಕರು ಮೇಕೆ ಕುರಿಗಳು ಮೇಯುವುದಿಲ್ಲ. ಕಾಡು ಪಕ್ಷಿ ಪ್ರಾಣಿಗಳಿಗೆ ಬೇಕಾದ ಹಣ್ಣನ್ನು ಕೊಡುವ ಕರಕೀಲೆ ಗಿಡಗಳನ್ನು ಕಡಿಯದೆ ಜನಪದರು ಬಿಟ್ಟುಬಿಡುವರು. ಜೀವರಾಶಿಯ ಜೀವಕ್ಕೆ ಬೇಕಾದ್ದನ್ನು ಅನವಶ್ಯಕವಾಗಿ ಕಡಿದು ಸುಡಬಾರದು ಎಂಬ ಪ್ರಜ್ಞೆ ಹಂಪಿ ಪರಿಸರದಲ್ಲಿದೆ.
ಮುಕರಿ ಹಣ್ಣಿನ ಗಿಡ:  ಕಾಡಿನ ಪ್ರಾಣಿ ಪಕ್ಷಿಗಳಿಗೆ ಬೇಕಾದ ಹಣ್ಣಿನ ಗಿಡ. ಪೊದೆಯಂತೆ ಬೆಳೆದು ಮುಳ್ಳುಗಳಿಂದ ಕೂಡಿದೆ. ಮನುಷ್ಯರು ಈ ಹಣ್ಣನ್ನು ಬಳಸುವುದು ಬಹಳ ಕಡಿಮೆ. ಸೌದೆಗೆ ಬಳಸಲ್ಪಡುವುದಿಲ್ಲ. ಕುರುಚಲು ಕಾಡಿನ ಸಹಜ ಗಿಡ ಬಳ್ಳಿಯಂತೆ ಹಬ್ಬಿ ಕೊಂಡಿರುತ್ತದೆ. ಜನಪದರ ಆಚರಣೆಗಳಲ್ಲಿ ವಿಶೇಷ ಸ್ಥಾನವನ್ನೇನು ಪಡೆದಿಲ್ಲ. ಇಂತದೇ ಮತ್ತೊಂದು ಉಲ್ಪಿ ಹಣ್ಣಿನ ಗಿಡ: ದನಗಾಹಿಗಳು ತಿನ್ನುವ ಹಣ್ಣಾದರೂ ವಿಶೇಷವಾಗಿ ಕರಡಿಗಳಿಗೆ ಅಚ್ಚು ಮೆಚ್ಚಾದ ಹಣ್ಣು. ಬೇರೆ ಪ್ರಾಣಿ ಪಕ್ಷಿಗಳು ಈ ಹಣ್ಣಿಗೆ ಆಸಕ್ತಿ ವಹಿಸುವುದಿಲ್ಲ. ಕರಡಿ ಹಣ್ಣಿನ ಗಿಡ ಎಂತಲೂ ಈ ಗಿಡವನ್ನು ಗುರುತಿಸುವರು. ಪೊದೆಯಂತೆ ಹಬ್ಬಿರುವ ಈ ಗಿಡಕ್ಕೆ ಮುಳ್ಳುಗಳಿಲ್ಲ. ಆದರೆ ಮುಳ್ಳಿನಂತಹ ಚೂಪು ರಚನೆಗಳಿವೆ. ಮರವಾಗದ ಈ ಗಿಡ ಸೌದೆಗೂ ಉಪಯುಕ್ತವಲ್ಲ. ಕರಡಿಗಳಿಗೆ ಈ ಹಣ್ಣೆಂದರೆ ಬಹಳ ಇಷ್ಟವಂತೆ. ಜನಪದರು ಉಲ್ಪಿ ಗಿಡಗಳ ಬಳಿ ಹೋಗಲು ಭಯ ಪಡುವರು. ಆ ಗಿಡಗಳ ಪೊದೆಗಳಡಿ ಕರಡಿಗಳು ವಿಶ್ರಾಂತಿ ಪಡೆಯುತ್ತವೆ. ಹಂಪಿ ಪರಿಸರದಲ್ಲಿ ಉಲ್ಪಿಗಿಡಗಳು ಹೇರಳವಾಗಿ ಹಬ್ಬಿವೆ.
ಕವಳೆ ಹಣ್ಣಿನ ಗಿಡ: ಇದು ಹಂಪಿ ಪರಿಸರದಲ್ಲಿ ಯಥೇಚ್ಛವಾಗಿ ಬೆಳೆವ ಮುಳ್ಳುಗಿಡ ಮೈತುಂಬ ಕಪ್ಪು ಹಣ್ಣು ಬಿಟ್ಟು ಕೆಲವೇ ದಿನಗಳಲ್ಲಿ ಬರಿದಾಗುತ್ತದೆ. ಕರಡಿಗಳಿಗೆಂದೇ ಈ ಹಣ್ಣುಗಳು ಹಂಪಿ ಪರಿಸರದಲ್ಲಿ ಬೆಳೆದಿವೆ ಏನೊ ಎಂಬಂತೆ ಕರಡಿಗಳು ಈ ಕವಳೆ ಹಣ್ಣಿಗೆ ಚಪ್ಪರಿಸುತ್ತವೆ. ಪುಟ್ಟ ಮುಳ್ಳಿನ ಪೊದೆಗಿಡವಾದ ಇದರ ಬುಡವನ್ನೊ ರೆಂಬೆಯನ್ನೊ ಹಿಡಿದು ಕರಡಿ ಅಲುಗಾಡಿಸಿ ಹಣ್ಣುಗಳನ್ನು ಉದುರಿಸಿ ಕ್ಷಣದಲ್ಲಿ ಬೊಸ್ಸೆಂದು ಉಸಿರೆಳೆದು ಕೊಳ್ಳುತ್ತ ಹಾಗೇ ಬಾಯಿಂದಲೇ ಸೊರೆದುಕೊಂಡಂತೆ ನೊಣೆಯುತ್ತದೆ. ಕವಳೆ ಹಣ್ಣಿನ ಗಿಡಗಳ ಬಳಿ ಬೆಳಗಿನ ಜಾವ ಹೋಗುವುದು ಅಪಾಯವನ್ನು ಮೈಮೇಲೆ ತಂದುಕೊಂಡಂತೆ ಎಂದು ಹೇಳುವರು. ಈ ಹಣ್ಣು ಬಡಪಾಯಿ ಜನಪದರಿಗೂ ಹಿತವಾದುದೇ. ಬಡ ಹೆಂಗಸರು ಇವುಗಳನ್ನು ಕೊಯ್ದು ಶಾಲೆಗಳ ಬಳಿ ಮಾರುವರು. ರಕ್ತ ಹೀನತೆ ಇರುವವರಿಗೆ ಈ ಹಣ್ಣು ಉತ್ತಮ. ವೀರ್ಯ ವೃದ್ಧಿಸುವುದಿದೆ ಎಂದೂ ಹೇಳುವರು. ಅನೇಕ ರೋಗಗಳು ಈ ಹಣ್ಣು ತಿನ್ನುವುದರಿಂದ ವಾಸಿಯಾಗುತ್ತವೆಂಬ ನಂಬಿಕೆ ಇದೆ. ಹಂಪಿ ಪರಿಸರದ ಹಕ್ಕಿಗಳಿಗೂ ಈ ಹಣ್ಣು ಬೇಕೆ ಬೇಕು. ಜೀವಜಾಲದ ಸಮತೋಲನ ಕಾಯುವಲ್ಲಿ ಈ ಹಣ್ಣು ಪರೋಕ್ಷವಾಗಿ ಕಾರ್ಯ ನಿರ್ವಹಿಸುತ್ತದೆ. ಕವಳೆ ಹಣ್ಣಿನ ಗಿಡವನ್ನು ಜನಪದರು ಕಡಿಯದೆ ಬಿಟ್ಟು ಬಿಡುವರು. ಕವಳೆ ಹಣ್ಣಿನ ಕಾಯಿಗಳಿಂದ ತುಂಬಾ ರುಚಿಕರವಾದ ಚಟ್ನಿಯನ್ನು ಈ ಭಾಗದ ಜನಪದರು ಮಾಡುತ್ತಾರೆ. ಮುಸಿಯಗಳಂತು ಕರಡಿಗಳಿಗಿಂತಲೂ ಒಂದು ಕೈಮಿಗಿಲಾಗಿ ಕವಳೆ ಹಣ್ಣುಗಳನ್ನು ತಿನ್ನುತ್ತವೆ. ಜೀವಜಾಲದ ಒಪ್ಪಂದವೇನೊ ಎಂಬಂತೆ ಕರಡಿ ಹಾಗು ಮುಸಿಯಗಳಿಗೆ ಕವಳೆ ಹಣ್ಣು ರೂಪುಗೊಂಡಂತಿವೆ.
ಕಾರೆ ಹಣ್ಣಿನ ಗಿಡ: ಇದು ಪೊದೆಯಂತೆ ಹಬ್ಬುವುದು. ಕರಡಿಗಳು ಕೂಡ ಕಾರೆ ಹಣ್ಣನ್ನು ತಿನ್ನುತ್ತವೆ. ದನಗಾಹಿಗಳಿಗೆ ಸಾಮಾನ್ಯ ಹಣ್ಣು. ಬಡವರೇ ಈ ಬಗೆಯ ಹಣ್ಣುಗಳನ್ನು ತಿನ್ನುವುದು. ಕಾರೆ ಕಾಯನ್ನು ಕಿತ್ತು ಸಣ್ಣ ಕಲ್ಲುಗಳ ಜೊತೆ ಬಟ್ಟೆಯಲ್ಲಿ ಬಿಗಿಯಾಗಿ ಕಟ್ಟಿಟ್ಟು ಬೆಳಗ್ಗೆ ನೋಡಿದರೆ ಕೊಳೆತ ಹಣ್ಣಾಗಿರುತ್ತವೆ. ಬರಿ ಕಾಯಿ ಒಗರಾಗಿರುತ್ತವೆ. ಕಾರೆ ಮುಳ್ಳು ತುಂಬ ಚೂಪಾಗಿದ್ದು ಮೈ ತುಂಬ ಮುಳ್ಳನ್ನೆ ಆಯುಧದಂತೆ ರಚಿಸಿಕೊಂಡಿರುವುದರಿಂದ ಯಾವ ಪಶುವೂ ಇದರ ಸಹವಾಸಕ್ಕೆ ಹೋಗುವುದಿಲ್ಲ. ಬಾಯಿ ತಡೆಯದ ಕೆಲವು ಮೇಕೆಗಳು ಮಾತ್ರ ಕಾರೆಗಿಡಗಳು ಚಿಗುರಿದ್ದಾಗ ಚಿಗುರನ್ನು ಮಾತ್ರ ಕುರುಕಿ ಮುಂದೆ ಹೋಗುವವು. ಕಾರೆ ಗಿಡದ ಉದ್ದ ಕಡ್ಡಿಯನ್ನು ಕಡಿದು ಒಣಗಿಸಿ ಕೃಷಿ ಉಪಕರಣವನ್ನಾಗಿ ಮಾಡಿಕೊಳ್ಳುವರು. ವಕ್ಕಲು ಸಮುದಾಯದಲ್ಲಿ ಹುಲ್ಲುಕಡ್ಡಿ ಹಾಗೂ ಕಾಳನ್ನು ಬೇರ್ಪಡಿಸಲು ಈ ಕಡ್ಡಿಯನ್ನು ಬಳಸುವರು. ಕಾರೆ ಗಿಡಗಳ ಬುಡದಲ್ಲಿ ಹಾವುಗಳು ನೈಸರ್ಗಿಕ ರಕ್ಷಣೆಯನ್ನು ಪಡೆಯುತ್ತವೆ. ಕೆಲವು ಹಾವುಗಳು ಈ ಮುಳ್ಳಿನ ಗಿಡದ ತಳದ ಕಸಕಡ್ಡಿಗಳ ಮರೆಯಲ್ಲೆ ಮೊಟ್ಟೆ ಇಟ್ಟು ಮರಿಮಾಡಿಕೊಳ್ಳುತ್ತವೆ. ಹೀಗಾಗಿ ಕಾರೆ ಗಿಡದ ಬಳಿ ಕಾಲಿಡುವಾಗ ಬಹಳ ಎಚ್ಚರಿಕೆಯನ್ನು ವಹಿಸುವರು. ಇದರ ಮುಳ್ಳು ತಾಗಿದರೆ ಬಹಳ ಸಮಯ ಉರಿ ಬಾಧಿಸುವುದು. ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಇದು ಸಾಮಾನ್ಯ ಮುಳ್ಳಿನ ಹಣ್ಣಿನ ಗಿಡ.
ಬಾರೆ ಹಣ್ಣಿನ ಗಿಡ: ಬಾರೆ ಹಣ್ಣಿನ ರುಚಿ ಒಗರು ಹುಳಿ ಸಿಹಿಯ ಮಿಶ್ರಣವಾಗಿದ್ದು ತುಂಬಾ ಜನಪ್ರಿಯ ಹಣ್ಣೆಂದು ಹಂಪಿ ಪರಿಸರದಲ್ಲಿ ಕರೆಸಿಕೊಂಡಿದೆ. ಬಾರೆ ಹಣ್ಣಿನ ಗಿಡಗಳು ಗೀಜುಗನ ಹಕ್ಕಿಗಳಿಗೆ ಪ್ರಿಯವಾದ ಮರ. ಎತ್ತರವಾಗಿಯೂ ಬೆಳೆಯಬಲ್ಲದು. ಹಾಗೆಯೆ ಅದರ ಕೊಕ್ಕಿನ ಮುಳ್ಳುಗಳು ಎಂತವರನ್ನೂ ಎದುರಿಸಬಲ್ಲವು. ಬಾರೆ ಹಣ್ಣಿನ ಮರಗಳು ಹೇರಳವಾಗಿ ಕಾಣಸಿಗುತ್ತವೆ. ಹಂಪಿ ಪರಿಸರದಲ್ಲಿ ಇವು ತಂತಾನೆ ಹುಟ್ಟಿ ತಂತಾನೆ ಮೈ ತುಂಬಿ ಹಣ್ಣು ತುಂಬಿ ಸುರಿಸುತ್ತವೆ. ಕರಡಿಗಳಿಗೆ ಈ ಹಣ್ಣು ಪ್ರಿಯ ಎಂದು ಪ್ರತ್ಯೇಕವಾಗಿ ಹೇಳಬೇಕಾದ್ದಿಲ್ಲ. ಬಳ್ಳಾರಿಯ ಕೆಲ ಭಾಗಳಲ್ಲಿ ಬಾರೆಯ ಹಣ್ಣಿನ ತೋಪುಗಳಿವೆ. ವ್ಯಾಪಾರಾತ್ಮಕವಾಗಿಯೂ ಈ ಹಣ್ಣಿಗೆ ಬೇಡಿಕೆ ಇದೆ. ಬಳ್ಳಾರಿಯ ಭಾಗದಲ್ಲಿ ವೈಶ್ಯ ಜನಾಂಗದಲ್ಲಿ ಮಕ್ಕಳ ತಲೆಯ ಮೇಲೆ ಬಾರೆ ಹಣ್ಣನ್ನು ಎರೆಯುವ ಆಚರಣೆಯನ್ನು ಮಾಡಲಾಗುತ್ತದೆ. ಮೊಹರಂನ ಕಡೆಯ ದಿನ ಅಲಾಯಿ ಕುಣಿ ಮುಚ್ಚಿದಾಗ ಅದರ ಮೇಲೆ ಬಾರೆ ಬೇಲಿಯ ಕೊಂಬೆಯನ್ನು ನೆಟ್ಟು, ಅದಕ್ಕೆ ಕೆಂಪು ಬಣ್ಣದ ಲಾಡಿಗಳನ್ನು ಸುತ್ತುವರು. ’ನಿನ್ ಮನಿಗೆ ಬಾರೆ ಬೇಲಿ ಬಡಿಯಾ’ ಎನ್ನುವ ಶಾಪಾರ್ಥವೂ ಈ ಭಾಗದ ಜನಪದರಲ್ಲಿ ಬಳಕೆಯಲ್ಲಿದೆ.
ತಲೆಬೂಲಿ ಗಿಡ: ಪೊದೆಗಿಡ. ದಪ್ಪ ಕಾಂಡವಲ್ಲ. ಸಣ್ಣ ರೆಂಬೆ ಕಡ್ಡಿಗಳು ಉದ್ದವಾಗಿ ಅಂಬಿನಂತೆ ಬೆಳೆದಿರುತ್ತವೆ. ಚುಕ್ಕಿ ಎಲೆಗಳೇ ವಿಶೇಷವಾದರೂ ಹಣ್ಣುಗಳನ್ನು ಬಿಟ್ಟಾಗ ಇಡೀ ಗಿಡವೇ ಬಿಳಿ ಜೋಳದ ಕಾಳನ್ನೆ ಮೈತುಂಬ ಅಂಟಿಸಿಕೊಂಡಂತೆ ಕಾಣುತ್ತದೆ. ತಲೆಬೂಲಿಗಿಡದ ಹಣ್ಣುಗಳನ್ನು ಮನುಷ್ಯರು ತಿನ್ನಲಾಗದು. ಮೇಕೆಗಳಿಗೆ ಮಾತ್ರ ಈ ಹಣ್ಣುಗಳು ರುಚಿಕರ. ಜನ ಈ ಗಿಡದ ಬಿಳಿಕಾಳನ್ನು ಕಂಡು ಬಿಳಿ ಕಾಳಿನ ಗಿಡ ಎಂತಲೂ ಕರೆಯುವರು. ಇದೇ ಬಗೆಯಲ್ಲಿ ಕಾಣುವ ಮತ್ತೊಂದು ಸಮಾನಾಂತರ ಗಿಡವೂ ಇದೆ. ಅದನ್ನು ಉಗುಲಿಗಿಡ ಎಂದು ಕರೆಯುವರು. ಇದು ಬಾಯಿ ಹುಣ್ಣಿಗೆ ಸಿದ್ದೌಷದ. ಉಗುಲಿ ಗಿಡದ ಎಲೆಗಳ ಅಗಿದು ತಿಂದರೆ ಗಾಯ ವಾಸಿಯಾಗುವುದು. ಇದರ ಹಣ್ಣುಗಳು ಜೋಳದಂತೆಯೆ ಕಾಣುತ್ತವೆ. ತಲೆ ಬೂಲಿಗಿಡದ ಮತ್ತೊಂದು ಪ್ರಭೇದವಾಗಿಯೇ ಉಗುಲಿ ಗಿಡ ಕಂಡುಬರುತ್ತದೆ. ಇದೇ ಬಗೆಯ ಇನ್ನೊಂದು ಪ್ರಭೇದವನ್ನು ಬಿಳಿಜಾಲಿಗಿಡ ಎಂತಲೂ ಕರೆವರು.
ಹಾಲುಬಳ್ಳಿಗಿಡ: ಇದೊಂದು ಔಷದಿಯ ಬಳ್ಳಿ. ಗಿಡವಾಗಿ ಹಬ್ಬುವ ಈ ಬಳ್ಳಿಯನ್ನು ದನಕರುಗಳು ಜ್ವರದಿಂದ ಬಳಲುವಾಗ ತಿನಿಸುವರು. ಆಡು ಕುರಿಗಳಿಗೂ ಇದೇ ಕಾರಣಕ್ಕೆ ಬಳಸುವರು. ಅಡವಿ ಮಲ್ಲಿಗೆ ಎಂಬ ಇನ್ನೊಂದು ಬಳ್ಳಿಯಿದೆ. ಇದನ್ನು ಕೂಡ ಪಶು ಔಷಧಿಯಾಗಿ ತಿನಿಸುವರು. ಜನ ಬಳಸುವುದಿಲ್ಲ. ಹಂಪಿಯ ತುಂಬ ಈ ಎರಡೂ ಬಗೆಗಿನ ಗಿಡ ಬಳ್ಳಿಗಳು ಸಾಮಾನ್ಯವಾಗಿ ಸಿಗುತ್ತವೆ. ಗ್ಯಾನಿಗಿಡ ಎಂಬ ಬಳ್ಳಿಯಂತಹ ಇನ್ನೊಂದು ಸಸ್ಯವಿದೆ. ಇದನ್ನು ಹಸು ದನಕರುಗಳ ಖಾಯಿಲೆಗೆ ಔಷಧಿಯಾಗಿ ಬಳಸುವರು. ಬಳ್ಳಿಗಳು ಅನೇಕ ಬಗೆಯ ಔಷಧೀಯ ಗುಣವನ್ನು ಪಡೆದಿವೆ ಎಂದು ಹೇಳುತ್ತಾರೆ. ಆದರೆ ಆ ಸಸ್ಯಗಳ ವಿವರಗಳನ್ನು ಹೇಳಲು ಹಿಂದೆ ಮುಂದೆ ನೋಡುವರು. ಔಷಧೀಯ ಸಸ್ಯಗಳ ಗುಟ್ಟನ್ನು ಬಿಡಬಾರದು ಎಂಬ ನಿಷೇಧವಿರುವುದರಿಂದ ಆ ಬಗೆಗಿನ ಸೂಕ್ತ ಮಾಹಿತಿ ಸಿಕ್ಕುವುದಿಲ್ಲ. ಆ ಗಿಡ ಬಳ್ಳಿಗಳ ಹೆಸರನ್ನು ಮಾತ್ರ ಹೇಳುವಷ್ಟಕ್ಕೆ ಅವರ ವಿವರಗಳು ಸೀಮಿತವಾಗುತ್ತವೆ. ತಿನ್ನಬಹುದಾದ ಬಳ್ಳಿ ಹಾಗೂ ತಿನ್ನಬಾರದ ಬಳ್ಳಿ ಎಂಬ ವಿಂಗಡನೆಗೂ ಕೂಡ ಸರಿಯಾದ ಕಾರಣ ನೀಡುವುದಿಲ್ಲ. ಗ್ವಾನಿಗಿಡ ಕೂಡ ಬಳ್ಳಿಯಂತಹದೇ. ದನಗಳಿಗೂ ತಿನ್ನಿಸುವ ಮೂಲಕ ಖಾಯಿಲೆ ಗುಣಪಡಿಸಬಹುದೆನ್ನುವರು. ಕೊಬ್ಬರಿ ತಪ್ಪಲು ಎಂಬ ಸೊಪ್ಪಿನ ಗಿಡ ಮೇಕೆಗಳಿಗೆ ಬಲು ರುಚಿಯಂತೆ. ಕೊಬ್ಬರಿಯಷ್ಟು ಶಕ್ತಿ ಹಾಗೂ ಅದೇ ಬಗೆಯ ಸ್ವಾಧ ಮೇಕೆಗಳಿಗೂ ಸಿಗಬಹುದು ಎಂದು ಅಂದಾಜು ಮಾಡುವರು. ಕಾಯಿಗಳಿರುವ ಕೊಬ್ಬರಿ ತಪ್ಪಲು ಬಳ್ಳಿಯಂತೆ ಹಬ್ಬುತ್ತದೆ. ಇದರ ಕಾಯಿಗಳು ಗುಂಡಾಗಿದ್ದು ಮೇಕೆಗಳು ನಿಜಕ್ಕೂ ಹಾತೊರೆದು ತಿನ್ನುತ್ತವೆ. ಈ ಬಳ್ಳಿ ಸಹಜವಾಗಿ ಔಷಧೀಯ ಗುಣ ಹೊಂದಿದೆ ಎನ್ನುವರು. ಹೊಲ ಮಲ್ಲಿಗಿ ಗಿಡ ಗಾಯಗಳಿಗೆ ಉಪಯುಕ್ತ. ಚಿಕ್ಕ ಬಿಳಿ ಹೂ ಬಿಡುವ ಹೊಲ ಮಲ್ಲಿಗೆ ನೆಲದಲ್ಲಿ ಹರಡಿಕೊಂಡು ಬೆಳೆಯುವುದು. ಇದರ ಎಲೆಗಳ ಅರದು ಹಚ್ಚುವರು. ಕಾಕಿ ಹಣ್ಣಿನ ಗಿಡದ ಹಣ್ಣುಗಳನ್ನು ತಿನ್ನುವುದಿಲ್ಲ. ಇದು ಸಹ ಪಶು ಆಹಾರ ಗಿಡ. ಇಲಿ ಕಿವಿ ಬಳ್ಳಿಗೂ ಇದೇ ಅಭಿಪ್ರಾಯವಿದೆ. ಪಶು ಆಹಾರ ಹಾಗೂ ಔಷಧಿಗಳ ತಯಾರಿಯಲ್ಲಿ ಬಳಸುವರು. ಹಾಲಲುಬಿನ ಗಿಡವೂ ಇಂಥದ್ದೇ ಉದ್ದೇಶಗಳಿಗೆ ಬಳಕೆ ಆಗುತ್ತದೆ. ದೊಡ್ಡದಾಗಿಡಿ ಬಳ್ಳಿ ಚಿಕ್ಕದಾಗಿಡಿ ಬಳ್ಳಿಗಳು ಸಹ ಪಶುಗಳಿಗೆ ಆಹಾರ ಔಷಧಿ ಬಳ್ಳಿಗಳಾಗಿರುವಂತೆ ಪಕ್ಷಿಗಳಿಗೆ ಹಣ್ಣಿನ ಮೂಲವೂ ಆಗಿವೆ. ದನದ ಕೊಟ್ಟಿಗೆಯ ಕಸ ಬಳಿಯಲು ದಾಗಿಡಿ ಬಳ್ಳಿಯ ಕಡ್ಡಿಗಳಿಂದ ಪೊರಕೆ ತಯಾರಿಸುವರು.
ಬಾದಿ ಹುಲ್ಲು: ಹುಲ್ಲಿನ ಜಾತಿಯ ಸಸ್ಯ. ಇದರಿಂದ ಗುಡಿಸಲು ನಿರ್ಮಿಸುವರು. ದರ್ಬೆ ಹುಲ್ಲು ಇದನ್ನು ಔಷಧಿಗೆ ಬಳಸುವರು. ಸುಗಂಧಿ ಹುಲ್ಲು ಔಷಧಕ್ಕೆ ಉಪಯುಕ್ತ. ಪೊರಕೆ ಹುಲ್ಲು ಕಸಗುಡಿಸುವ ಪೊರಕೆಗಳಿಗೆ ಅನುಕೂಲ. ಹಂಪಿ ಪರಿಸರದಲ್ಲಿ ಸಲೀಸಾಗಿ ಮಳೆಗಾಲದಲ್ಲಿ ಬೆಳೆದು ಬೇಸಿಗೆಯಲ್ಲಿ ಕೊಯ್ಲಿಗೆ ಸಿಗುತ್ತದೆ. ದಾಗಿಡಿ ಬಳ್ಳಿಯಿಂದ ವಕ್ಕಲು ಕೆಲಸಗಳಿಗೆ ಬೇಕಾದ ಪೊರಕೆ ಮಾಡುವರು. ಹಾಗೆಯೆ ಇದೇ ಗಿಡದ ಅಂಬುಗಳನ್ನು ನುಲಿದು ಸಿಂಬಿ ಮಾಡುವರು. ಕಸ ಸುರಿಯುವ ಮಂಕರಿ ಕೂಡ ಮಾಡಲು ಸಾಧ್ಯ. ಕೃಷಿ ಕೆಲಸಗಳಲ್ಲಿ ಕಟ್ಟಾಗಿ ಬಿಗಿಯಲು ಇದನ್ನು ಹೆಚ್ಚು ಬಳಸುವರು.
ಕತ್ತಾಳೆ: ರೈತರ ಅಗತ್ಯಗಳಿಗೆ ಕತ್ತಾಳೆಯನ್ನು ಬಳಸುವರು. ಹಗ್ಗ ಮಾಡಲು ವಿಶೇಷವಾಗಿ ಬಳಸಲಾಗುತ್ತದೆ. ನೀರಿನಲ್ಲಿ ಕೊಳೆಸಿದ ಕತ್ತಾಳೆ ಪಟ್ಟೆಗಳನ್ನು ನಂತರ ತೊಗಟೆಯಂತಹ ಚರ್ಮವನ್ನು ಎಡೆದು ನಾರನ್ನು ಬೇರ್ಪಡಿಸಿ ಚೆನ್ನಾಗಿ ತೊಳೆದು ಒಣಗಿಸಿ ಹಗ್ಗ ಮಾಡುವರು. ಗ್ರಾಮೀಣರಿಗೆ ಉಪಯುಕ್ತವಾದ ಗಿಡವಿದು. ಸೌದೆಗೂ ಕೂಡ ಇದರ ಪಟ್ಟಿಗಳನ್ನು ಬಳಸುವರು. ಹಂಪಿ ಪರಿಸರದಲ್ಲಿ ಕತ್ತಾಳೆ ಸಾಮಾನ್ಯವಾಗಿದೆ. ಇದರಲ್ಲು ಎರಡು ವಿಧ. ಒಂದು ಬೂದು ಬಣ್ಣದ ಕತ್ತಾಳೆ ಮತ್ತೊಂದು ರಾಕ್ಷಸ ಕತ್ತಾಳೆ ಇದು ದಪ್ಪ ಪಟ್ಟಿಗಳ ಮೊನಚು ಮುಳ್ಳುಗಳ ಗಿಡ. ಎತ್ತರವಾಗಿ ಕಂಬದಂತೆ ಬೆಳೆದು ಎರಡೂ ಕತ್ತಾಳೆಗಳು ಹೂ ಬಿಡಬಲ್ಲವು. ಕತ್ತಾಳೆ ತಾಳಿನಲ್ಲಿ ಹಾವುಗಳಿರುತ್ತವೆ ಎಂಬ ಭಯ ಜನಪದರಿಗೆ ಇದೆ. ಈ ಕತ್ತಾಳೆಯ ಪೊದೆಯಲ್ಲಿಟ್ಟ ಜೇನನ್ನು ಬಿಡಿಸಿ ತಿಂದರೆ ಹೊಟ್ಟೆಯಲ್ಲಿ ಸಂಕಟವಾಗುತ್ತದೆಯಂತೆ.
ತುಳಸಿ: ಹಂಪಿ ಪರಿಸರದ ಎಲ್ಲೆಲ್ಲೂ ಕಾಲುಕಾಲಿಗೆ ಸಿಗುವಷ್ಟು ಸಲೀಸಾಗಿ ಬೆಳೆದಿರುವ ಗಿಡ ತುಳಸಿ. ದೈವಿಕ ನಂಬಿಕೆ ಬೇರೆ. ತುಳಸಿ ಸೊಪ್ಪನ್ನು ತಿಂದರೆ ಕ್ಷಯ ವಾಸಿಯಾಗುವುದೆಂದು ಹೇಳುವರು. ರಕ್ತ ಶುದ್ಧಿಗಾಗಿ ಇದು ಪ್ರಯೋಜನಕಾರಿ. ತುಳಸಿ ತಿಂದು ನೀರು ಕುಡಿದರೆ ಕೆಟ್ಟಿರುವ ಹೊಟ್ಟೆ ವಾಸಿ ಆಗುತ್ತದೆನ್ನುವರು. ತುಳಸಿಯನ್ನು ಪೂಜೆಗಳಲ್ಲು ಬಳಸುವರು. ನಾಯಿ ತುಳಸಿ ಎಂಬ ಜಾತಿಯೊಂದನ್ನು ಗುರುತಿಸುವರು. ಇದು ಕೂಡ ಔಷಧಿ ಗಿಡ. ಕುಡಿಯುವ ನೀರಿಗೆ ನಾಲ್ಕೈದು ಎಸಳು ತುಳಸಿಯನ್ನು ಹಾಕಿ ಕೊಂಚ ಕಾಲ ಬಿಟ್ಟರೆ ನೀರು ಶುದ್ಧಿಯಾಗುತ್ತದೆಂಬ ನಂಬಿಕೆಯಿದೆ. ಕಾಮಕಸ್ತೂರಿಯಿಂದ ವೀರ್ಯವೃದ್ಧಿಸುವುದೆಂದು ಹೇಳುವರು. ಪ್ರಾಣಿಗಳು ಜ್ವರದಿಂದ ಬಳಲುವಾಗಲೂ ಈ ಕಸ್ತೂರಿಯನ್ನು ಮಿಶ್ರಮಾಡಿ ತಿನ್ನಿಸುವರು. ಅಮರೇಗಿಡ ಕೂಡ ಉಪಕಾರಿ. ಚಹಾಪುಡಿಯಾಗಿ ಇದರ ಹೂ ಎಲೆಗಳನ್ನು ಬಳಸುವರು. ಇದರ ಚಕ್ಕೆಗಳು ಟೀಗೆ ಪರ್ಯಾಯ. ಸುಗಂಧ ಸ್ವಾದವನ್ನು ತಂದುಕೊಡುತ್ತದೆ. ಮಧು ಮೇಹದವರಿಗೆ ಇದರ ಎಲೆ ಹಾಗೂ ಹೂಗಳ ಕಷಾಯ ಪ್ರಯೋಜನಕಾರಿ. ಇದರಂತೆಯೇ ಮಧುನಾಶಿನಿ ಎಂಬ ಗಿಡವೂ ಹಂಪಿಯಲ್ಲಿ ಧಾರಾಳವಾಗಿ ಸಿಗುತ್ತದೆ. ಇದರ ಬಳಕೆ ಜನಪದರಲ್ಲಿ ಸಾಮಾನ್ಯವಾಗಿದೆ. ಇದನ್ನು ತಿಂದ ನಂತರ ಏನೇ ತಿಂದರೂ ನಾಲಿಗೆ ಸಿಹಿಯಾಗಿರುತ್ತದೆ. ಇದೊಂದು ಸಿಹಿ ಬಳ್ಳಿ ಎಂತಲೂ ಕರೆಸಿಕೊಂಡಿದೆ. ತೊಟ್ಟಿಲಬಳ್ಳಿ ಕೆಂಪು ಕಾಯಿ ಬಿಡುತ್ತದೆ. ಔಷಧಿಯಲ್ಲಿ ಬಳಸಲಾಗುತ್ತದೆ.
ಇಂತಹ ಔಷಧಿ ಗಿಡಗಳ ನಡುವೆ ಅಲಂಕಾರಿಕ ಬೊಟ್ಟನ್ನು ಅಥವಾ ಚುಕ್ಕಿಯನ್ನು ಇಟ್ಟುಕೊಳ್ಳಲು ಜನಪದರು ಚುಕ್ಕಿಗಿಡವೊಂದನ್ನು ಹಂಪಿ ಪರಿಸರದಲ್ಲಿ ಕಂಡು ಕೊಂಡಿರುವರು. ಚುಕ್ಕಿ ಬೊಟ್ಟಿನಂತಿರುವ ಹೂ ಕಾಯನ್ನು ಈ ಗಿಡ ಬಿಡುವುದರಿಂದ ಅದಕ್ಕೆ ಚುಕ್ಕೆ ಗಿಡ, ಬೊಟ್ಟಿನಗಿಡ ಎಂದುಕರೆಯುವರು. ಹೆಣ್ಣುಮಕ್ಕಳು ಇದರ ಚುಕ್ಕಿಕಾಯಿ ಕಂಡೊಡನೆ ಹಣೆಗೆ ಹಚ್ಚಿ ಕೊಳ್ಳದೆ ಬಿಡರು. ಅಂಟಿ ಕೊಳ್ಳುವ ಈ ಬಳ್ಳಿ  ಹೂ ಕಾಯಿ ಗಿಡವಾಗಿದೆ. ಮನೆ ಮುಂದೆ ಇದನ್ನು ಬೆಳೆಸಲು ಬಯಸುವುದಿಲ್ಲ. ಗೊಜ್ಜಿಗಿಡ ಅಡವಿಯ ಗಿಡ. ಇದನ್ನು ಕುರಿಮೇಕೆ ಕಾಯುವರು ಮೆಚ್ಚಿಕೊಳ್ಳುವರು. ಮೇಕೆಗಳು ಈ ಗಿಡದ ಕಾಯಿಗಳನ್ನು ಪೈಪೋಟಿಯಿಂದ ತಿಂದು ಖುಷಿ ಪಡುತ್ತವೆ. ಕುಂದುಬಳ್ಳಿ ದನಕರುಗಳ ಔಷಧೀಯ ಬಳ್ಳಿ. ಸಾಮಾನ್ಯವಾಗಿ ಈ ಬಳ್ಳಿ ಎಲ್ಲೆಡೆ ಕಂಡುಬರುವುದು. ಹಲಗಲಿ ಮರ ಎಂಬ ಗಿಡ್ಡ ಗಿಡ ಕಣ್ಣಿಗೆ ಕಾಣುವುದು. ಹಾವು ಚೇಳು ಕಚ್ಚಿದಾಗ ಇದರ ತೊಗಟೆ ಅರೆದು ಔಷಧ ಮಾಡಿ ಹಚ್ಚುವರು. ಕೆಟ್ಟವರ ಕಣ್ಣಿಗೆ ಇದು ಕಾಣಿಸದು ಎಂಬ ನಂಬಿಕೆ ಇದೆ. ಈ ಮರವನ್ನು ಕಡಿಯುವುದಿಲ್ಲ. ಯಾವ ಸೌದೆಗೂ ಬಳಸುವುದಿಲ್ಲ. ಪ್ರಾಣ ಕಾಯುವ ಮರ ಎಂದು ಇದನ್ನು ಜನ ರಕ್ಷಿಸುವರು. ಕಕ್ಕಿ ಗಿಡ ಎಂಬುದನ್ನು ಪ್ರಾರ್ಥನೆ, ಹರಕೆ ವೇಳೆ ಪೂಜಿಸುವರು. ಕಷ್ಟ ಬಂದಾಗ ಕಕ್ಕಿಗಿಡವನ್ನು ಸ್ಮರಿಸುವರು. ಇದು ಭಾಗಶಃ ಹಳೆಕಾಲದಲಿ ಮಾತೃವೃಕ್ಷದ ಸ್ಥಾನ ಪಡೆದಿರಬೇಕು. ಈಗ ಈ ಕಕ್ಕಿಗಿಡ ಅಷ್ಟಾಗಿ ಗೌರವಿಸಲ್ಪಡುವುದಿಲ್ಲ. ದೊಡ್ಡನಲ್ಲಿ ಚಿಕ್ಕ ನೆಲ್ಲಿ ಎರಡನ್ನೂ ಆಹಾರ ಹಾಗೂ ಔಷಧಿಯಲ್ಲಿ ಬಳಸುವರು.
ಮಳಗಿನ ಗಿಡ: ವಿಶೇಷವಾದುದು. ಇದರಿಂದ ಹಗ್ಗಕ್ಕೆ ಬೇಕಾಗುವ ಕೊಂಡಿಯಂತಹ ಕಟ್ಟಿಗೆಯ ಸಾಧನ ’ಮೇಣಿ’ಯನ್ನು ಮಾಡುವರು. ತುಂಬ ಹಗುರವಾಗಿರುವಂತೆ ಕಾಂಡ ಕಂಡರೂ ತುಂಬ ಗಟ್ಟಿಯಾಗಿರುತ್ತದೆ. ನೊಗ ಮಾಡಲು ವಿಶೇಷವಾಗಿ ಬಳಸುವರು. ರೈತರಿಗೆ ಮಹತ್ವದ ಮರ. ಸೌದೆಗೆ ಬಳಸಬಾರದು ಎಂಬ ನೀತಿಯಿದೆ. ಅಂಚಿಕಡ್ಡಿ ಗಿಡ ಹೇಳಿ ಕೇಳಿ ಕರ್ನಾಟಕದ ಉದ್ದಕ್ಕೂ ಸಿಗುವಂತದಾದರೂ ಈ ಭಾಗದಲ್ಲಿ ಪೊರಕೆ ಮಾಡಲು ಬಳಸುವರು. ಅಂಚಿ ಬರಲ ಕಡ್ಡಿಗಳನ್ನು ಕೆಟ್ಟ ಕಣ್ಣನ್ನು ನಿವಾಳಿಸಲು ಬಳಸುವರು. ಅಂಚಿ ಕಡ್ಡಿಗಳನ್ನು ಮಗುವಿನ ಬಸುರಿಯ ನವ ವಧುವಿನ ಮುಖದಿಂದ ಮೂರು ಬಾರಿ ಇಳಿ ತೆಗೆದು ಮನೆಯ ಹೊರ ಮೂಲೆಯಲ್ಲಿಟ್ಟು ಸುಡುವರು. ಅದು ಹೆಚ್ಚು ಸದ್ದು ಮಾಡಿದರೆ ಕೆಟ್ಟ ಕಣ್ಣಿನ ಪ್ರಮಾಣ ಎಷ್ಟಿದೆ ಎಂಬುದನ್ನು ಗುರುತಿಸಲಾಗುವುದು. ಇದರ ಮಸಿಯಲ್ಲೇ ಹಣೆ, ಹೊಟ್ಟೆ, ಕಾಲಿಗೆ ಅಂಟಿಸುವರು. ಇದೊಂದು ಮಾಂತ್ರಿಕ ಹುಲ್ಲು ಕಡ್ಡಿ ಎಂದು ಸಹಜವಾಗಿಯೇ ಒಪ್ಪಿಕೊಳ್ಳಬಹುದು. ಗರಿವಿನಗಿಡ ಎಂಬ ವಿಶೇಷವಾದೊಂದು ಬಳ್ಳಿ ಹಂಪಿಯಲ್ಲಿದೆ. ಇದನ್ನು ಹಸಿ ಇರುವಾಗಲೆ ಉರಿಸಬಹುದು. ಬೇಟೆ ಕಾಲದಲ್ಲಿ ರಾತ್ರಿವೇಳೆ ಈ ಬಳ್ಳಿಯನ್ನು ಪಂಜಿನಂತೆ ಉರಿಸುವರು. ಇದರಲ್ಲಿ ಎಣ್ಣೆ ಇರುವುದರಿಂದ ಹಸಿಯಾಗಿದ್ದರೂ ಉರಿಯುವುದು. ಬೇಟೆಕಾಲದ ಅವಿಷ್ಕಾರಗಳಲ್ಲಿ ಈ ಬಳ್ಳಿಯೂ ಒಂದು. ಬೇಟೆಗಾರರು ಈ ಬಳ್ಳಿಯನ್ನು ಗೌರವದಿಂದ ಕಾಣುವರು. ತೊರ ಮೋತಿ ಗಿಡ ಎಂಬ ಗಟ್ಟಿಮರವನ್ನು ಕೃಷಿ ಸಲಕರಣೆಗಳಲ್ಲಿ ಬಳಸುವರು. ಇದು ಕೂಡ ಹೇರಳವಾಗಿ ಹಂಪಿಯಲ್ಲಿ ಕಂಡುಬರುತ್ತದೆ.
ಬೇಟೆ ಸಂಸ್ಕೃತಿ, ಪಶುಪಾಲನ ಸಂಸ್ಕೃತಿ, ಕೃಷಿ ಸಂಸ್ಕೃತಿ ಈ ಮೂರು ಜೀವನ ಕ್ರಮಗಳು ಹಂಪಿಯ ನೈಸರ್ಗಿಕ ಪರಿಸರವನ್ನು ಅತ್ಯುತ್ತಮವಾಗಿ ಬಳಸಿಕೊಂಡಿವೆ. ಒಂದೊಂದು ಬಳ್ಳಿ ಗಿಡ, ತೊಪ್ಪಲು, ಹಣ್ಣು, ಕಾಯಿ, ನಾರು, ಬೇರು, ಗೆಡ್ಡೆಗಳನ್ನು ಗಾಢವಾಗಿ ಬಳಸಿರುವುದು ಕಾಣುತ್ತದೆ. ಈ ಬಗೆಯು ನಿಜವಾದ ಜೈವಿಕ ತಂತ್ರಜ್ಞಾನದ ರೀತಿಯೇ ಆಗಿತ್ತೆನ್ನುವುದನ್ನು ತೋರುತ್ತಿದೆ. ಜನಪದರ ಬದುಕಿನ ಭಾಗವಾಗಿಯೇ ಸಸ್ಯ ಸಂಪತ್ತು ಬಳಕೆ ಆಗಿದೆ. ಕಣ್ ಬೀಜದ ಗಿಡದ ಕಾಯಿಗಳು ಕಣ್ಣಿನ ರೀತಿಯಲ್ಲೆ ಕಪ್ಪಗೆ ಕಾಣುತ್ತವೆ. ಔಷಧಿಯಲ್ಲಿ ಇವು ಮಹತ್ವ ಪಡೆದಿವೆ. ಇತ್ತೀಚೆಗೆ ಹಂಪಿಯಲ್ಲಿ ಈ ಪುಟ್ಟ ಗಿಡದ ಬೀಜಗಳನ್ನು ಬಡ ಹೆಂಗಸರು ಸಂಗ್ರಹಿಸಿ ಮಾರುವರು. ಇವನ್ನು ಆಯುರ್ವೇದದ ಔಷಧ ತಯಾರಿಕೆಯಲ್ಲಿ ಬಳಸುವರೆಂದು ಅಂತಹ ಹೆಂಗಸರು ಹೇಳುತ್ತಾರೆಯೆ ವಿನಃ ಅವರಿಗೆ ನಿರ್ದಿಷ್ಟ ವಿವರ ಬೀಜಗಳ ಬಗ್ಗೆ ತಿಳಿದಿಲ್ಲ. ಕುರುಡಲುಬಿನ ಗಿಡ ಕುರುಡಾಗಿ ಹೂ ಬಿಡುತ್ತೆ ಎನ್ನುವುದರಿಂದ ಅಂತಹ ಹೆಸರು ಬಂದಿದೆ. ಔಷಧಿಯಲ್ಲಿ ಇದನ್ನು ಬಳಸುವರು. ಭಾಗಶಃ ಕಣ್ಣಿನ ದೋಷಗಳಲ್ಲೇ ಇದರ ಅವಶ್ಯಕತೆ ಇರುವಂತಿದೆ. ತುಂಬೆ ಗಿಡ ಪ್ರಸಿದ್ದವಾದುದೇ. ಸತ್ತವರ ದುವ್ವೆ ಮೇಲೆ ಅಥವಾ ಸಮಾಧಿ ಮೇಲೆ ಈ ಗಿಡವನ್ನು ನೆಡುವರು. ಕಳೆಯಂತೆ ಹೊಲಗಳಲ್ಲಿ ಬೆಳೆಯುವುದು. ಔಷಧಿ ಗಿಡವಾಗಿ ಪ್ರಸಿದ್ಧ. ದೊಡ್ಡ ತುಳಸಿ ಗಿಡ ಉಳಿದ ತುಳಸಿ ಗಿಡಗಳಿಗೆಲ್ಲ ದೊಡ್ಡದಾಗಿರುವುದರಿಂದ ಈ ಹೆಸರು ಪಡೆದಿದೆ.
ಹಾದರಗಿತ್ತಿ ಮುಳ್ಳು: ಎಂಬ ಹೆಸರಲ್ಲಿ ಮುಳ್ಳಿನ ಗಿಡವೊಂದನ್ನು ಗುರುತಿಸುವರು. ಉತ್ತರಾಣಿ ಗಿಡ ಔಷಧೀಯ ಗುಣಗಳನ್ನು ಹೊಂದಿರುವ ವಿಶಿಷ್ಟ ಬಗೆಯ ಸಸ್ಯ. ಮೋಸದ ಮುಳ್ಳು ಎಂದು ಉತ್ತರಾಣಿ ಗಿಡದ ಬಗ್ಗೆ ಆರೋಪಿಸಲಾಗುವುದು. ಮೇಲೆ ಅದರ ಮುಳ್ಳು ಕಾಣುವುದಿಲ್ಲ. ತರಚಿದರೆ ವಿಷ ಏರಿದಂತೆ ಉರಿವುದು. ಬಾಡುಬಕ್ಕನ ಮುಳ್ಳು ಕೂಡ ಇದೇ ಬಗೆಯದು. ಅಂಟ್ರಿಕೆ ಗಿಡದ ಕಾಯಿಗಳು ಒಟ್ಟಿಗೆ ಅಂಟಿಕೊಳ್ಳುವುದರಿಂದ ಅಂಟ್ರಿಕೆ ಗಿಡ ಎಂದು ಕರೆಯುವರು. ಇದೊಂದು ಕಳೆಗಿಡವೇ ಆಗಿದ್ದು ಕಿತ್ತು ಬಿಸಾಕಲು ಮುಂದಾಗುವರು. ಬಿಳೇ ಮುಳ್ಳಿನ ಗಿಡ ತನ್ನ ಮುಳ್ಳಿನ ಬಿಳಿ ಬಣ್ಣದಿಂದ ಗುರುತಿಸಲ್ಪಟ್ಟಿದೆ. ಮರೆ ಮೋಸದ ಮುಳ್ಳಿನ ಗಿಡಗಳ ನಡುವೆ ಈ ಗಿಡ ಮುಕ್ತವಾಗಿ ಕಂಡಿದೆ. ಕವಡೆಕಾಯಿ ಗಿಡ ಔಷಧಕ್ಕಾಗಿ ಬಳಸಲ್ಪಡುವುದು. ದೊಡ್ಡ ಕವಡೆ ಕಾಯಿ ಗಿಡ ಎಂಬ ಇನ್ನೊಂದು ಸಸ್ಯ ಇದರ ಜೊತೆಯಲ್ಲೆ ಇದೆ. ಸೌಗಂಧಿ ಬೇರು ಕೂಡ ಔಷಧಕ್ಕೆ ಬೇಕಾದುದು. ನಾಯಿಗಂಧ ಗಿಡ ಗಂಧದ ಇನ್ನೊಂದು ಪ್ರಭೇದವಾಗಿದ್ದು ಸುವಾಸನೆ ಬೀರುವಂತದ್ದು. ಮಳೆಗಾಲದಲ್ಲಿ ಈ ಗಿಡ ಬೆಳೆದು ವಾಸನೆ ತರಿಸುವುದು. ನಿಸರ್ಗದ ಯಾವ ಸಂರಕ್ಷಣಾ ಕಾರ್ಯವನ್ನು ನಾಯಿಗಂಧ ಗಿಡ ಮಾಡುತ್ತಿದೆಯೊ ಜನಪದರಿಗೆ ಗೊತ್ತಾಗಿಲ್ಲ. ಕವಡೆಕಾಯಿ ಗಿಡದಂತೆಯೆ ಬುಡಮಕಾಯಿ ಗಿಡ ಸಹ ಔಷಧಿ ಸಸ್ಯ. ದನಕರುಗಳು ಕೂಡ ಬುಡಮ ಕಾಯಿಗಳನ್ನು ತಿನ್ನುತ್ತವೆ. ಬಳ್ಳಿಯಂತೆ ಹಬ್ಬುವ ಗಿಡವಿದು.
ಪುಂಡೆ ಪಲ್ಲೆ: ಮೂಲತಃ ಕಾಡು ಸೊಪ್ಪು. ತೆಲುಗಲ್ಲಿ ಇದಕ್ಕೆ ಗೊಂಗೂರಿ ಎಂದು ಕರೆಯಲಾಗಿದೆ. ಈ ಸೊಪ್ಪಿನಿಂದ ಉಪ್ಪಿನಕಾಯಿ ತರಹದ ನಂಜಿಕೆಯನ್ನು ಮಾಡಲಾಗುತ್ತದೆ. ಆಂಧ್ರಪ್ರದೇಶದಲ್ಲಂತೂ ಇದರ ಬಳಕೆ ಗಣನೀಯವಾಗಿದ್ದು ಈ ಗೊಂಗೂರವಿಲ್ಲದ ಅಡುಗೆಯೇ ಇಲ್ಲವೆನ್ನಬಹುದು. ಬೇಯಿಸಿದ ಪುಂಡಿಪುಲ್ಲೆಯನ್ನು ವಾರಗಳಗಟ್ಟಲೆ ಕೆಡದಂತೆ ಇಟ್ಟುಕೊಳ್ಳಬಹುದು. ಎಲ್ಲ ವರ್ಗದವರೂ ಇದನ್ನು ಇಷ್ಟಪಡುತ್ತಾರೆ. ಹೆಚ್ಚಾಗಿ ನಾರಿನ ಅಂಶವನ್ನು ಹೊಂದಿದ ಇದು ಕಬ್ಬಿಣಾಂಶವನ್ನು ಸಹ ಹೇರಳವಾಗಿ ಹೊಂದಿದೆ. ವಿಶೇಷವಾಗಿ ಬಯಲು ಸೀಮೆಯಲ್ಲಿ ಬಳಕೆಯಿರುವ ಸೊಪ್ಪು. ಚವಳೆ ಕಾಯಿ. ಸಹ ಹಂಪಿ ಪರಿಸರದಲ್ಲಿ ಸುಲಭವಾಗಿ ಬೆಳೆಯಬಲ್ಲದು. ಕೇವಲ ತರಕಾರಿ ಮಾತ್ರವಾಗಿರದೆ ಹೊಟ್ಟೆಯ ಅನೇಕ ಖಾಯಿಲೆಗಳನ್ನು ಗುಣಪಡಿಸುವ ಶಕ್ತಿ ಇವೆರಡಕ್ಕೂ ಇದೆ ಎಂದು ಜನ ಹೇಳುವರು. ಅಣ್ಣೆ ಪಲ್ಲೆಯನ್ನು ಬೆರಕೆ ಸೊಪ್ಪಿನಲ್ಲೆ ಬಳಸುವರು. ನೂರಾರು ಬಗೆಯ ಸೊಪ್ಪನ್ನು ಹಂಪಿ ಪರಿಸರದಲ್ಲಿ ಬಳಸುವರು. ಅವನ್ನೆಲ್ಲ ವಿವರವಾಗಿ ಜನಪದರು ವಿವರಿಸಲು ಆಸಕ್ತಿ ತೋರುವುದಿಲ್ಲ. ಪಲ್ಲೆಯಾಗಿ ಬಳಸುವುದು ಮಾತ್ರ ಗೊತ್ತೆಂದು ಅವುಗಳ ಹೆಸರನ್ನು ಹೇಳುವರು. ಗುಪ್ಪಟ್ಟೆ ಗಿಡದಿಂದ ಕ್ಷಯ ವಾಸಿ ಆಗುವುದೆಂದು ಅದರ ಹಣ್ಣನ್ನು ಸಂಗ್ರಹಿಸುವರು. ಕೆಂಪು ಗಣಕೆ ಹಣ್ಣು ಕಪ್ಪು ಗಣಕೆ ಹಣ್ಣು ಹಂಪಿಯಲ್ಲಿ ಸಲೀಸಾಗಿ ಸಿಗುತ್ತವೆ. ಗುಪಟ್ಟೆ ಹಣ್ಣುಗಳನ್ನು ಕಂಡ ಕೂಡಲೆ ಮಕ್ಕಳು ಇಷ್ಟ ಪಟ್ಟಿ ತಿನ್ನುವರು. ಕೋಳಿ ಸೊಪ್ಪಿನ ಗಿಡವೆಂದು ಕರೆಯುವ ಚಿಕ್ಕ ಎಲೆಯ ಗಿಡ ನೆಲದಲ್ಲೆ ಹಬ್ಬಿರುತ್ತದೆ. ಕಾಡು ಕೋಳಿಗಳು ಇದನ್ನು ತಿನ್ನುತ್ತವೆಂದು ಹೇಳುವರು. ಸೀಗೆ ಸೊಪ್ಪನ್ನು ಅಪರೂಪಕ್ಕೆ ಬಳಸುವರು. ಬೇಯಿಸುವಾಗ ಇದು ವಾಸನೆಯಾದರೂ ಅಡುಗೆ ಮಾಡಿದ ಮೇಲೆ ಬಹಳ ರುಚಿ ಎನ್ನುವರು. ಕಾಡು ಈರುಳ್ಳಿಯನ್ನು ಬಳಸುವುದಿಲ್ಲ. ಹಾಗಲ ಬಳ್ಳಿಯನ್ನು ಬೇಯಿಸಿ ತಿಂದರೆ ಬಾಣಂತಿಯರಿಗೆ ಹಾಲು ಹೆಚ್ಚುವುದೆಂದು ಹೇಳುವರು. ಗಜನಿಂಬೆ ರಸ ಕುಡಿದರೆ ಕಾಮಾಲೆ ರೋಗ ವಾಸಿ ಆಗುವುದೆಂಬ ನಂಬಿಕೆ ಇದೆ. ಅವರೆ ಗಿಡ, ಚಪ್ಪರದ ಅವರೆ, ಅಮೃತಬಳ್ಳಿ, ಕುಂಬಳ ಕಾಯಿ, ಸೋರೆಕಾಯಿ, ತುಪ್ಪೀರೆಕಾಯಿ, ಈರೇಕಾಯಿ ಮುಂತಾದ ಕಾಯಿಪಲ್ಲೆಗಳು ಹಂಪಿ ಪರಿಸರದ ಹಿತ್ತಿಲುಗಳಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತವೆ. ಕಾಡುಮೆಣಸಿನ ಗಿಡ, ಕಾಡುಬದನೆ, ಮುಳ್ಳು ಬದನೆಗಳು ಹಂಪಿ ಪರಿಸರದ ಬೆಟ್ಟಗುಡ್ಡಗಳಲ್ಲಿ ಕಂಡುಬರುತ್ತವೆ. ಕಾಡು ಹುಣಿಸೆ ಮರಗಳು ಸಾಮಾನ್ಯ ಉಣಿಚಿಕ್ಕ ಎಂಬ ಕಾಡು ಪಲ್ಲೆ ಬಡವರ ಆಯ್ಕೆಯಾಗಿದೆ. ಹೀಗೆ ದೊಡ್ಡ ಪಟ್ಟಿಯನ್ನೆ ಮಾಡಬಹುದು. ಜನಪದರು ಆಹಾರದ ಬಗೆಯಾಗಿ ಕಾಯಿಪಲ್ಲೆಯನ್ನು ಬಳಸಿಕೊಂಡು ಬಂದಿರುವುದು ಬೇಟೆ ಸಂಸ್ಕೃತಿಯ ಆಹಾರ ಕ್ರಮಕ್ಕಿಂತ ಭಿನ್ನವಾದುದು.
ಪಶುಪಾಲಕ ಜೀವನ ಕ್ರಮವು ನಿಸರ್ಗದಲ್ಲಿರುವ ಅನೇಕ ಬಗೆಯ ಆಹಾರ ಸಂಪತ್ತನ್ನು ಮನುಷ್ಯರಿಗೆ ತಿಳಿಸಿಕೊಟ್ಟಿದೆ. ಪಶುಗಳ ಸೌಮ್ಯ ಹಸಿರು ಆಹಾರವು ಮನುಷ್ಯರ ಕೆಂಪು ಆಹಾರದ ಅನಿವಾರ್ಯತೆಯನ್ನು ಹೋಗಲಾಡಿಸಿದೆ. ಬೇಟೆಯಿಂದ ಸಿಗುತ್ತಿದ್ದ ಕೆಂಪು ಆಹಾರ ಮನುಷ್ಯರಿಗೆ ಕಠಿಣವಾದ ಆಹಾರವಾಗಿತ್ತೇ ವಿನಃ ಅದು ಅತ್ಯುತ್ತಮ ಆಹಾರವಾಗಿ ಇರಲಿಲ್ಲ. ಮೂಲತಃ ಮನುಷ್ಯ ಮಾಂಸ ಭಕ್ಷಕ ಜೀವಿ ಆಗಿರಲಿಲ್ಲ. ಆತ ಅನಿವಾರ್ಯವಾಗಿ ಬೇಟೆ ಸಂಸ್ಕೃತಿಯ ಹಲವು ಕ್ರಮಗಳಲ್ಲಿ ಮಾಂಸಾಹಾರವನ್ನು ರೂಢಿಸಿಕೊಂಡ ನಿಸರ್ಗದಲ್ಲಿ ಬದುಕುಳಿಯಲು ಮಾಂಸಾಹಾರವು ದೀರ್ಘಕಾಲೀನವಾದುದಾಗಿರಲಿಲ್ಲ ಎಂಬುದನ್ನು ಗಮನಿಸಬೇಕು ನಿಸರ್ಗದಲ್ಲಿದ್ದ ಹಸಿರು ಆಹಾರವನ್ನು ಕಂಡುಕೊಳ್ಳಲು ಮಾನವರಿಗೆ ಬಹಳ ಸಮಯ ಬೇಕಾಯಿತು. ಬೇಟೆ ಸಂಸ್ಕೃತಿ ರೂಪಾಂತರವಾಗುತ್ತಿದ್ದಂತೆ, ಆಹಾರ ಸಂಗ್ರಹಣೆಯ ಹೊಣೆಗಾರಿಕೆ ಮಹಿಳೆಯ ಮೇಲೆ ವಿಶೇಷವಾಗಿ ಬಿದ್ದಂತೆ ಆಕೆ ಕಾಡಿನ ಅನೇಕ ಗೆಡ್ಡೆ ಗೆಣಸು ಹಣ್ಣು ಕಾಯಿ ಪಲ್ಲೆಗಳನ್ನು ಆಹಾರಕ್ಕಾಗಿ ಹುಡುಕಿ ಹೊಸ ಆಹಾರ ಪಟ್ಟಿಯೊಂದನ್ನು ಕಂಡುಕೊಂಡಳು. ಈ ಹಸಿರು ಆಹಾರ ಮಹಿಳೆಯರ ಕಾಣ್ಕೆಯಾದರೆ ಕೆಂಪು ಆಹಾರ ಪುರುಷರ ಮೂಲದ್ದು.
ಆದರೆ ಹಸಿರು ಆಹಾರವು ಕಾಡಿನ ಸಂಬಂಧದಿಂದ ಹೊರಬಂದ ನಂತರವೇ ವಿಶೇಷವಾಗಿ ಬೆಳದಿದೆ. ಕೃಷಿ ಸಂಸ್ಕೃತಿಯು ಹಸಿರು ಆಹಾರ ಕ್ರಮದಲ್ಲಿ ಕ್ರಾಂತಿಯನ್ನೇ ಮಾಡಿದೆ. ಪಶುಪಾಲಕ ಸಮುದಾಯಗಳು ಹಸಿರು ಆಹಾರಕ್ಕೆ ಒಗ್ಗಿಕೊಳ್ಳುವಲ್ಲಿ ಹಿಂದೆ ಮುಂದೆ ನೋಡಿಲ್ಲ. ತಮ್ಮ ಪಶುಗಳು ಬಳಸುವ ಆಹಾರವನ್ನು ತಾವೂ ಬಳಸುವ ಮೂಲಕ ಆಹಾರ ಸಂಸ್ಕೃತಿಯಲ್ಲಿ ನೈಸರ್ಗಿಕತೆಯನ್ನು ಗಾಢವಾಗಿ ತುಂಬಿಕೊಂಡಿದ್ದಾರೆ. ಗಿಡ ಮರ ಪ್ರಾಣಿ ಪಕ್ಷಿ ಗೆಡ್ಡೆಗೆಣಸು ಕೀಟಾದಿಗಳನ್ನೆಲ್ಲ ಉಪಯುಕ್ತವಾಗಿ ಹೇಗೆ ಬಳಸಿಕೊಳ್ಳಬಹುದೆಂಬ ತಿಳುವಳಿಕೆಗೆ ಸಾವಿರಾರು ವರ್ಷಗಳೆ ಬೇಕಾಗಿವೆ. ಈ ಆಹಾರ ಚರಿತ್ರೆಯಲ್ಲಿ ನಿಸರ್ಗವೇ ದೊಡ್ಡ ಶಕ್ತಿ. ನಿಸರ್ಗದ ವೈವಿಧ್ಯತೆ ಅನುಭವವೇ ಅದರ ನಿಗೂಢ ಜೀವಜಾಲದ ಸಂಬಂಧವೇ ಆಹಾರ ಸಂಸ್ಕೃತಿಯನ್ನು ರೂಪಿಸಿದೆ. ಸ್ತ್ರೀ ಪುರುಷರಿಬ್ಬರೂ ಸಮನಾಗಿ ಆಹಾರ ಸಂಸ್ಕೃತಿಯ ವಿವಿಧ ಧಾರೆಗಳನ್ನು ಪರಿಶೀಲಿಸಿ ವಿಷಯುಕ್ತ ಆಹಾರವನ್ನು ಕಂಡು ಕೊಂಡಿರುವುದು ಸಾಧಾರಣ ಸಂಗತಿ ಅಲ್ಲ. ಆಹಾರ ಮೂಲದ ವಿಕಾಸದ ಚರಿತ್ರೆಯು ಜೀವಜಾಲದ ಅಸಂಖ್ಯಾತ ತಿಳುವಳಿಕೆಯನ್ನು ತಂದುಕೊಟ್ಟಿದೆ. ಪಶುಪಾಲಕ ಸಮುದಾಯಗಳು ಜಗತ್ತಿನ ಉದ್ದಕ್ಕೂ ಇಂತಹ ಆಹಾರ ಸಂಸ್ಕೃತಿಯನ್ನು ಆಯಾಯ ಪರಿಸರದ ಜೀವ ಜಾಲದ ಜೊತೆ ಬೆಳೆಸಿವೆ. ಅದರಂತೆಯೆ ಹಂಪಿ ಪರಿಸರದಲ್ಲಿ ಪಶುಪಾಲಕ ಸಮುದಾಯಗಳು ತಮಗೇ ವಿಶೇಷವಾದ ಸಸ್ಯ ಮೂಲ ಆಹಾರವನ್ನು ಪರಿಚಯಿಸಿವೆ. ಹಂಪಿ ಪರಿಸರದ ಸಸ್ಯ ಸಂಪತ್ತು ಹತ್ತಾರು ರೀತಿಯಲ್ಲಿ ಜೀವಜಾಲದ ಆಹಾರ ಸರಪಳಿಗೆ ತಕ್ಕಂತೆಯೆ ಬಳಕೆಯಾಗುತ್ತ ಬಂದಿರುವುದು ಗಮನಾರ್ಹ. ಸಸ್ಯ ಜಾನಪದದ ಮಾನದ ಸಂಬಂಧಗಳು ವೈವಿಧ್ಯವಾಗಿವೆ. ಸಸ್ಯಗಳನ್ನು ಪ್ರಧಾನವಾಗಿ ಔಷಧಿಯಾಗಿ, ಆಹಾರವಾಗಿ, ಸಾಂಸ್ಕೃತಿಕವಾಗಿ ಭಾವಿಸುವುದು ಒಂದು ರೀತಿಯಾದರೆ ಧಾರ್ಮಿಕವಾಗಿ, ಆಚರಣಾತ್ಮಕವಾಗಿ ನಿಷೇದಾತ್ಮಕವಾಗಿ ನೋಡಿರುವ ಮತ್ತೊಂದು ಸ್ವರೂಪ ಭಿನ್ನವಾಗಿದೆ. ಹಾಗೆಯ ಭಾವನಾತ್ಮಕವಾಗಿ, ಅಲಂಕಾರಿಕವಾಗಿ ಸೌಂದರ್ಯ ಪ್ರಜ್ಞೆಯಲ್ಲಿ ಸಸ್ಯ ಜಾನಪದವನ್ನು ರೂಪಿಸುವ ಕ್ರಮವು ಮತ್ತೊಂದು ತೆರನಾದದ್ದು. ಪಶುಪಾಲಕ ಸಮಾಜಗಳು ಸಸ್ಯ ಜಾನಪದವನ್ನು ಕೇವಲ ಆಹಾರ ವರ್ತಲವಾಗಿ ಮಾತ್ರ ಗ್ರಹಿಸಿಲ್ಲ. ಜೀವಜಾಲದ ಅವ್ಯಕ್ತ ಸಂಬಂಧಗಳ ವಿಕಾಸದ ನೀತಿಯಾಗಿ ಭಾವಿಸಿದ್ದರಿಂದಲೆ ಸಸ್ಯ ಸಂಕುಲವನ್ನು ತಮ್ಮ ಬದುಕಿನ ಭಾಗವಾಗಿಸಿಕೊಂಡಿದ್ದಾರೆ. ಬೆರಕೆ ಸೊಪ್ಪಿನ ಬಳಕೆ ಹಂಪಿ ಪರಿಸರದಲ್ಲಿ ಕಡಿಮೆ ಎನಿಸಿದರೂ ಇಲ್ಲಿನ ವಿಶೇಷ ಎಂದರೆ; ಪಶುಪಾಲಕ ಸಮಾಜಗಳ ಹಿನ್ನೆಲೆಯಲ್ಲಿ ಸಸ್ಯ ಸಂಕುಲಗಳನ್ನು ಅರ್ಥೈಸಿಕೊಳ್ಳಲಾಗಿದೆ.
ಜೀವಜಾಲವನ್ನು ಮಾನುಷ ಸ್ವಭಾವದಿಂದ ನೋಡುವುದರಿಂದಲೇ ಅವುಗಳ ಬಗ್ಗೆ ಭಾವನಾತ್ಮಕ ಕಥನಗಳು ಉಂಟಾಗಿರುವುದು. ಮಾತೃಪ್ರಧಾನ, ಪಿತೃಪ್ರಧಾನ ಚಹರೆಗಳು ಜೀವಜಾಲದ ಸಂದರ್ಭದಲ್ಲಿ ಜೈವಿಕ ಸ್ವಭಾವಗಳನ್ನು ಬೆಳೆಸಿವೆ. ಬೇಟೆಯಿಂದ ಕೆಂಪು ಆಹಾರವನ್ನು ಪಿತೃಪ್ರಧಾನ ಸಮಾಜ ಕಂಡುಕೊಂಡದ್ದು ನಿಸರ್ಗದ ಜೀವಜಾಲದ ಮೇಲೆ ಪ್ರಭುತ್ವವನ್ನು ಸಾಧಿಸಲು ಹೆಚ್ಚು ಅನುಕೂಲ ಮಾಡಿದೆ. ಮಾತೃಪ್ರಧಾನ ಸಮಾಜವು ಸಸ್ಯ ಸಂಕುಲದ ಜೊತೆ ಗಾಢವಾದ ಸಂಬಂಧ ಮಾಡಿದೆ ಎಂಬುದನ್ನು ನಂಬಲೇಬೇಕು. ಆಹಾರ ತಯಾರಿಕೆಯಲ್ಲಿ ಮಹಿಳೆಯರು ಜೀವವಿಕಾಸದ ಭಾಗವಾಗಿ ತೊಡಗಿದ್ದರಿಂದ ಅವರಿಗೆ ಕೆಂಪು ಆಹಾರಕ್ಕಿಂತಲು ಹಸಿರು ಆಹಾರವೇ ಹೆಚ್ಚು ಉಪಯುಕ್ತವಾಗಿ ಕಂಡಿರಲೇ ಬೇಕು. ಸಸ್ಯ ಸಂಪತ್ತನ್ನು ಮಾನವರ ಆಹಾರದ ಸರಪಳಿಗೆ ಹೊಂದಿಸಿದ್ದು ಮಹಿಳೆಯರೇ. ಹಂಪಿ ಪರಿಸರದ ಸಸ್ಯ ಜಾನಪದವು ಪಶುಪಾಲಕ ಸಮಾಜಗಳ ಸಮ್ಮಿಶ್ರ ಭಾವನೆಗಳನ್ನು ಹೊಂದಿದೆ. ಪಶು ಆಹಾರಕ್ಕಾಗಿ ಸಸ್ಯ ಸಂಮೃದ್ಧಿಯನ್ನು ಭಾವಿಸುವ ಯಾವುದೇ ಜನಪದ ತಂತಾನೆ ಸಸ್ಯ ವೈವಿಧ್ಯದ ಗುಣಾವಗುಣಗಳನ್ನು ಸಲೀಸಾಗಿ ಗ್ರಹಿಸುತ್ತದೆ.
ಹಂಪಿಯ ಸಸ್ಯ ಸಂಪತ್ತನ್ನು ಇಲ್ಲಿನ ಜನಪದರು ಅರ್ಥಪೂರ್ಣವಾಗಿ, ಬಳಸಿದ್ದಾರೆ ತಮ್ಮ ಪಶುಪಾಲನೆಗೆ ಪೂರಕವಾದ ಔಷಧೀಯ ಗಿಡಗಳಾಗಿ ಕಂಡದ್ದು ಒಂದು ಬಗೆಯಾದರೆ ಇಲ್ಲಿನ ಪಶುಪಕ್ಷಿಗಳಿಗೆ ಹಣ್ಣು ಕೊಡುವ ಸೊಪ್ಪು ಕೊಡುವ ಮೇವಾಗಿ ಕಂಡದ್ದು ಇನ್ನೊಂದು ಕ್ರಮವಾಗಿದೆ. ಮೂರನೆ ಹಂತದಲ್ಲಿ ಸ್ವತಃ ತಾವೇ ಈ ಸಸ್ಯ ವೈವಿಧ್ಯವನ್ನುತಮ್ಮ ಆಹಾರ ಹಾಗೂ ಔಷಧಿಯಲ್ಲಿ ಹೇಗೆ ವಿನಿಯೋಗಿಸಿ ಕೊಳ್ಳಬೇಕು ಎಂಬುದರ ಭಾಗವಾಗಿ ತಿಳಿಯಲಾಗಿದೆ. ಅಲ್ಲದೆ ಕೃಷಿ ಉಪಕರಣ, ಮನೆ ಉಪಕರಣಗಳಿಗೂ ಹೇಗೆಲ್ಲ ಇವನ್ನು ಬಳಸಿಕೊಳ್ಳಬಹುದೆಂಬ ಕ್ರಮವೂ ಸಸ್ಯ ಗಿಡ ಮರಗಳ ಸಂಬಂಧವನ್ನು ಜೈವಿಕ ಸರಪಳಿಯಂತೆ ಬೆಸೆದಿದೆ. ಸಂಸ್ಕೃತಿಯ ಭಾಗವಾಗಿಯೆ ಈ ಎಲ್ಲ ಸಂಬಂಧ ತಿಳುವಳಿಕೆ ಸಾಧ್ಯವಾಗಿರುವುದು. ಆಹಾರ ಸಂಸ್ಕೃತಿಯ ವೈವಿಧ್ಯಕ್ಕೆ ಹಾಗೂ ಅರ್ಥಪೂರ್ಣ ವಿಕಾಸಕ್ಕೆ ದಾರಿ ಮಾಡಿದೆ. ಪಶು ಆಹಾರವನ್ನು ಸಂರಕ್ಷಿಸುವುದಕ್ಕೂ ಈ ಬೆಳವಣಿಗೆ ಉಪಕರಿಸಿದೆ. ಹಾಗೇ ಕೆಂಪು ಆಹಾರದ ಮೇಲಿದ್ದ ಒತ್ತಡವನ್ನೂ ಕಡಿಮೆ ಮಾಡಿದೆ. ಬೇಟೆ ಸಂಸ್ಕೃತಿಯು ಹಿನ್ನೆಡೆಗೆ ಬಂದದ್ದು ಕೂಡ ಕೆಂಪು ಆಹಾರದ ಕೊರತೆಯಿಂದ. ಆಗಲೇ ಹಸಿರು ಆಹಾರದ ಅನಿವಾರ್ಯತೆ ಬೇಟೆ ಸಂಸ್ಕೃತಿಗಳಿಗೆ ಕಂಡದ್ದು. ವಕ್ಕಲು ಚಟುವಟಿಕೆಗಳು ಕಾಡಿನ ಸಂಬಂಧವನ್ನು ಬಿಡಿಸಿದವು. ಆದಿವಾಸಿಗಳು ಪಶುಪಾಲನೆಗೆ ಕೃಷಿಗೆ ಹೊಂದದೆ ಕಾಡಿನಲ್ಲೆ ಉಳಿದರು. ಸಿಕ್ಕ ಕಾಡಿನ ಆಹಾರದಲ್ಲೇ ತಮ್ಮ ಅಸ್ತಿತ್ವವನ್ನು ಸಾಧಿಸಿಕೊಂಡರು. ಜೀವಜಾಲದ ಹೊಂದಾಣಿಕೆಯಲ್ಲಿ ಬೇಟೆ ಸಂಸ್ಕೃತಿ ಪಶುಪಾಲನ ಸಂಸ್ಕೃತಿ ವಕ್ಕಲು ಸಂಸ್ಕೃತಿ ಹಾಗೂ ಬುಡಕಟ್ಟು ಜೀವನ ಕ್ರಮಗಳು ತಮ್ಮದೇ ಆದ ಕೊಡುಗೆ ನೀಡಿವೆ. ಈ ಬಗೆಯ ಜೀವನ ನಿಸರ್ಗದ ಸಮತೋಲನಕ್ಕೆ ಅನಿವಾರ್ಯವಾಗಿತ್ತು. ಈ ಒಂದೊಂದು ಹಂತಗಳು ಕೂಡ ಮಾನವ ಮತ್ತು ನಿಸರ್ಗದ ಸಮತೋಲನಕ್ಕೆ ಕಾರಣವಾಗಿದ್ದವು. ಹಂಪಿ ಪರಿಸರದಲ್ಲಿ ಈ ನಾಲ್ಕು ಬಗೆಯ ಜೀವನ ಕ್ರಮಗಳ ಪಳೆಯುಳಿಕೆಗಳು ಈಗಲೂ ಜೀವಂತವಾಗಿದೆ. ಇದನ್ನು ಬೇರ್ಪಡಿಸಲು ಆಗದಂತೆ ಇಲ್ಲಿನ ಪರಿಸರವು ಜೈವಿಕ ಸಂಸ್ಕೃತಿಯನ್ನೆ ರೂಪಿಸಿದೆ. ಮೇಲೆ ಹೇಳಿದ ನಾಲ್ಕೂ ಬಗೆಯ ಜೀವನ ಕ್ರಮಗಳನ್ನು ಆಹಾರದ ವಿವಿಧ ಬಗೆಯ ಅವಿಷ್ಕಾರಗಳನ್ನು ಮಾಡಿಕೊಂಡ ಒಟ್ಟು ಕ್ರಮವನ್ನೆ ಜೈವಿಕ ಸಂಸ್ಕೃತಿ ಎಂದು ಕರೆಯಬಹುದು. ಕೇವಲ ಸಸ್ಯ ಜಾನಪದ ಎಂದ ಈ ಸಂಗತಿಗಳನ್ನೆಲ್ಲ ಸರಳೀಕರಿಸಲಾಗದು. ಆಹಾರ ಪರಂಪರೆಗಳು ಅಸ್ತಿತ್ವದ ದಾರಿಗಳಾಗಿದ್ದವು. ಈ ದಾರಿಗಳೇ ವಿಕಾಸದ ಬೇರೆ ಬೇರೆ ಕಾಲಘಟ್ಟದ ಜೀವಜಾಲದ ಪಯಣವನ್ನು ತೋರುತ್ತದೆ.
ಹಂಪಿಯ ಜೀವಜಾಲ ಜಾನಪದ ಇಂತಹ ಜೈವಿಕ ಸಂಬಂಧವನ್ನು ಪಡೆದಿರುವುದರಿಂದಲೇ ಗಿಡ ಮರ ಬಳ್ಳಿಗಳ ಬಗ್ಗೆ ಅಸಂಖ್ಯಾತ ವಿವರಗಳು ಸಿಗುವಂತೆ ಮಾಡಿರುವುದು. ವೇದಕಾಲೀನ ಕಾಡಿನ ಋಷಿಗಳು ಕೂಡ ಗಿಡ ಮರಗಳ ಔಷಧೀಯ ತಿಳುವಳಿಕೆಯನ್ನು ಮಾನ್ಯಮಾಡಿದ್ದಾರೆ. ಅವರಿಗೆ ಕಾಡಿನ ಜನ ಸಮೂಹ ಮಾತ್ರ. ಇಂತಹ ತಿಳುವಳಿಕೆಯನ್ನು ಹೇಳಿಕೊಟ್ಟಿರಬೇಕು. ಜನಪದರ ಅಥವಾ ಆದಿವಾಸಿಗಳ, ಇಲ್ಲವೇ, ಪಶುಪಾಲಕರ, ಬುಡಕಟ್ಟಿನವರ ಹೀಗೆ ಈ ಯಾವುದೇ ಹೆಸರಿನಿಂದ ಕರೆಯಬಹುದಾದ ಆದಿಮರಿಂದಲೇ ವೇದಕಾಲೀನ ಋಷಿಗಳು ಕೂಡ ಜೀವಜಾಲದ ತಿಳುವಳಿಕೆಯನ್ನು ಪಡೆದಿರಲು ಸಾಧ್ಯ. ಆದಿಮ ಜಾನಪದ ವೇದ ಜಾನಪದ ಇವೆರಡೂ ಅತ್ಯುತ್ತಮವಾಗಿ ಅನುಸಂಧಾನವನ್ನು ನೈಸರ್ಗಿಕ ಒಪ್ಪಂದಗಳಿಂದ ಮಾಡಿರುವುದರಿಂದಲೇ ಈ ಎರಡೂ ಜ್ಞಾನ ಪರಂಪರೆಗಳ ಸಂಗತಿಗಳಲ್ಲಿ ವೈರುಧ್ಯಗಳಿಲ್ಲ. ಶುಶ್ರುತನಿಗೂ ಆದಿವಾಸಿಗೂ ಅಲೆಮಾರಿಗಳಿಗೂ ಪಶುಪಾಲಕರಿಗೂ ಇಂತಹ ಮೂಲಭೂತ ತಿಳುವಳಿಕೆಗಳಲ್ಲಿ ವಿಶ್ವಾತ್ಮಕ ಸಾಮ್ಯತೆ ದಟ್ಟವಾಗಿದೆ. ಜ್ಞಾನದ ಬೇಲಿಯೇ ಇಲ್ಲಿಲ್ಲ. ಗಿಡ ಮರ ಸಸ್ಯ ಸಂಮೃದ್ಧಿಗೆ ಬೇಲಿ ಎಂಬುದಿಲ್ಲ. ಬೇಲಿ ಹಾಕಿದರೂ ಅದು ಜೀವಜಾಲದ ಒಂದು ಗುರುತಾಗಿರುತ್ತದೆಯೇ ವಿನಃ ಜೈವಿಕತೆಯ ನಿರಾಕರಣೆ ಅಲ್ಲ. ಬೇಲಿಗಳು ಕೂಡ ಕೃಷಿ ಸಂಸ್ಕೃತಿಯಲ್ಲಿ ಸಕಾರಾತ್ಮಕ ಬೆಳವಣಿಗೆ ಆಗಿದ್ದವೇ ಹೊರತು ಅವುಗಳಿಂದ ಪ್ರಾಣಿ ಪಕ್ಷಿಗಳಿಗೆ ಯಾವ ತೊಂದರೆಯೂ ಆಗುತ್ತಿರಲಿಲ್ಲ. ಬೇಲಿಗಳೇ ಸಣ್ಣ ಪುಟ್ಟ ಪ್ರಾಣಿ ಪಕ್ಷಿಗಳಿಗೆ ರಕ್ಷಣೆಯ ನೆಲೆಯಾಗಿದ್ದವು.
ಹಂಪಿ ಪರಿಸರದಲ್ಲಿ ಈಗ ಕಲ್ಲು ಬೇಲಿಗಳೇ ಮುಖ್ಯ. ಒಂದು ಕಾಲಕ್ಕೆ ಯಾವ ಬೇಲಿಗಳೂ ಇರಲಿಲ್ಲ. ಬಟಾಬಯಲಿನಲ್ಲಿ ರೈತರು ಗುರುತು ಹಾಕಿಕೊಳ್ಳುತ್ತಿದ್ದುದು ಕೆಲವು ಮರಗಳಿಂದಷ್ಟೇ. ಆ ಗಿಡ ಮರಗಳೇ ಗಡಿಗಳಾಗಿರುತ್ತಿದ್ದವು. ಕಲ್ಲು ಬೇಲಿಗಳು ಉರಗಗಳಿಗೆ ಸಹಕಾರಿಯಾದವೇ. ಈ ಸಂಗತಿಗಳು ಜೀವಜಾಲದ ಗಡಿಗಳಿಗೆ ಸಂಬಂಧಿಸುತ್ತವೆ. ಮಾನವ ನಿರ್ಮಿತ ಜೈವಿಕ ಜಾಲದ ಗಡಿಗಳು ಮನುಷ್ಯ ಕೇಂದ್ರಿತವಾದವು. ಇಲ್ಲೂ ಕೂಡ ಬೇಲಿ ಹಾಕುವಾಗಲೂ ತಮಗೆ ಉಪಯುಕ್ತ ಗಿಡ ಮರಗಳನ್ನೇ ಹಾಕಿಕೊಂಡಿರುವುದನ್ನು ಕಾಣಬಹುದು. ಅನೇಕ ಜಾತಿಯ ಮುಳ್ಳಿನ ಗಿಡಗಳಲ್ಲದೆ ಕಳ್ಳಿಗಳನ್ನು ಬೇಲಿಯಾಗಿ ಹಾಕಿ ಕೊಳ್ಳುವುದು ಹಂಪಿಯಲ್ಲಿ ಸಾಮಾನ್ಯ. ಕಾಡಿನ ಮುಳ್ಳು ಗಿಡಗಳನ್ನೆ ಕಡಿದು ತಂದು ಬೇಲಿ ಹಾಕುವುದು ಕ್ರೂರ ಪ್ರಾಣಿಗಳನ್ನು ತಡೆಯುವ ಉಪಾಯದಿಂದ. ಹಂಪಿಯ ಕೃಷಿ ವಿಧಾನ ಬದಲಾಗಿರುವುದರಿಂದ ಈಗಿನ ಆಹಾರ ಬೆಳೆಗಳು ಜೀವಜಾಲದ ಸಂಬಂಧಗಳು ಬದಲಾಗಿವೆ. ಕಳೆಗಿಡಗಳನ್ನು ಗೊಬ್ಬರವಾಗಿಸಿ ಕೊಳ್ಳುವುದು ಕೂಡ ಬೆಳೆಗಳಿಗೆ ನೀಡುವ ಆಹಾರವೇ ಆಗಿದೆ. ಈ ಎಲ್ಲ ಹಿನ್ನೆಲೆಗಳಿಂದ ನೋಡಿದರೆ ಹಂಪಿಯ ಸಸ್ಯಜಾನಪದವು ಪಶುಪಾಲಕರ ಹಾಗೂ ವಕ್ಕಲು ಸಂಸ್ಕೃತಿಗಳ ಜೀವನ ಸಂಬಂಧವು ಹೇಗೆ ನೈಸರ್ಗಿಕವಾಗಿತ್ತು ಎಂಬುದನ್ನು ತೋರುತ್ತಿದೆ. ಸ್ಪಷ್ಟವಾಗಿ ಈ ಬಗೆಯ ಜ್ಞಾನಕ್ರಮಗಳು ಪಶುಪಾಲಕ ಸಮುದಾಯಗಳ ಲೋಕ ದೃಷ್ಠಿಯ ಫಲವಾಗಿದೆ. ನಿಸರ್ಗವನ್ನು ಜನಪದರು ತಮ್ಮೊಬ್ಬರ ಬದುಕಿನ ಭಾಗವಾಗಿ ನೋಡುತ್ತಿಲ್ಲ. ಅಖಂಡ ಗ್ರಹಿಕೆ ಇಲ್ಲಿ ಪ್ರಧಾನವಾಗಿದೆ. ಸೃಷ್ಟಿಯಲ್ಲಿ ಎಲ್ಲ ಜೀವಿಗಳಿಗೂ ಬದುಕುವ ಹಕ್ಕಿದೆ ಎಂಬ ವಿಶಾಲ ಭಾವನೆ ಇವರ ತಿಳುವಳಿಕೆಯಾಗಿದೆ. ಪ್ರಾಣಿ ಪಕ್ಷಿಗಳು ತಿಂದುಬಿಟ್ಟಿದ್ದು ತಮಗೆ ಎಂಬ ಭಾವನೆ ಜೈವಿಕ ಘನತೆಯದೇ ವಿನಃ ಅನುಭೋಗಿ ಲಾಲಸೆಯದಲ್ಲ. ಹಂಪಿ ಪರಿಸರದ ಸಸ್ಯ ಜಾನಪದದ ಮುಖ್ಯ ಅಂಶಗಳನ್ನು ಹೀಗೆ ಪಟ್ಟಿಮಾಡಬಹುದು.
* ಹಂಪಿಯ ಪರಿಸರದಲ್ಲಿನ ಮರಗಿಡಗಳು ಪಶುಪಾಲಕ ಸಂಸ್ಕೃತಿಯ ಆಹಾರ ಸರಪಳಿಯಾಗಿ ವಿಕಾಸ ಪಡೆದಿವೆ.
* ಹಂಪಿಯ ಸಸ್ಯಮೂಲ ಆಹಾರವು ಮಾನವರಿಗೂ ಪ್ರಾಣಿಗಳಿಗೂ ಜೈವಿಕ ಒಪ್ಪಂದವನ್ನು ಸಾಧ್ಯವಾಗಿಸಿದೆ.
* ಬದುಕುಳಿಯಲು ಗಿಡ ಬಳ್ಳಿಗಳು ಮುಳ್ಳನ್ನು ವಿಶೇಷವಾಗಿ ರೂಪಿಸಿಕೊಂಡಿದ್ದು ಪೊದೆಯಂತೆ ಬೆಳೆಯಬಲ್ಲವಾಗಿವೆ.
* ಔಷಧೀಯ ಸಸ್ಯಗಳಾಗಿ ಮಾನವರ ಹಿತಕಾಯುವ ಸ್ವರೂಪದಲ್ಲಿ ಮಾನವ ಮತ್ತು ಪ್ರಾಣಿಗಳ ನಡುವೆ ಕೊಂಡಿಯಾಗಿ ಬೆಳೆದಿದೆ.
* ವಕ್ಕಲುತನಕ್ಕೆ ಪೂರಕವಾದ ಗಿಡಮರಗಳಾಗಿ ಮಾರ್ಪಟ್ಟು ಉಪಯುಕ್ತವೆನಿಸಿವೆ.
* ಕಾಡು ಫಲವಾಗಿ ಬೆಳೆದು ಪ್ರಾಣಿ ಪಕ್ಷಿಗಳಿಗೆ ಹೇರಳವಾಗಿ ಹಣ್ಣು ನೀಡುವಂತವಾಗಿವೆ.
* ಬಹುಪಾಲು ಎಲ್ಲ ಗಿಡ ಮರ ಬಳ್ಳಿಗಳು ಹೆಚ್ಚಾಗಿ ಹಲವು ಬಗೆಯ ಹೂ ಬಿಡುವಂತವಾಗಿದ್ದು ಅನೇಕ ಕ್ರಿಮಿಕೀಟಾದಿ ಪಕ್ಷಿಗಳಿಗೆ ಪೂರಕವಾಗಿವೆ.
* ಗಿಡ್ಡದಾಗಿ ಪೊದೆಯಾಗಿ ಬೆಳೆವ ಬಹಳ ಕಾಲ ಬದುಕುಳಿಯುವ ಪ್ರತಿರೋಧ ಶಕ್ತಿಗಳಿಸಿದ್ದು ಎಂತಹ ಬೇಸಿಗೆಯನ್ನೂ ನಿಭಾಯಿಸಿ ಒಂದೆರಡು ಮಳೆಗೂ ಹಚ್ಚ ಹಸುರಾಗಿ ಬಿಡಬಲ್ಲ ಸಾಮರ್ಥ್ಯ ಗಳಿಸಿವೆ.
* ದೈವಿಕವಾದ ಗುಣಗಳನ್ನು ಪ್ರತಿನಿಧಿಸುವ ಮರಗಿಡಗಳು ಹೇರಳವಾಗಿದ್ದು ಜೀವಜಾಲದ ಸಮತೋಲನಕ್ಕೆ ಅವಕಾಶವಾಗಿದೆ. ಮಾತೃಪ್ರಧಾನ ಸಾಂಸ್ಕೃತಿಕ ಸಂಬಂಧಗಳನ್ನು ಪ್ರತಿನಿಧಿಸುವ ಗಿಡಮರಗಳು ಹೇರಳವಾಗಿವೆ.
* ಬೇಟೆ ಮತ್ತು ವಕ್ಕಲು ಸಂಸ್ಕೃತಿಗಳ ಕಾಡು ನಾಡಿನ ಸಂಬಂಧವನ್ನು ಬೆಸೆದಿವೆ.
* ಹಣ್ಣುಗಳಾಗಿ ಔಷಧಿಯಾಗಿ ಜೈವಿಕ ಸಂಬಂಧ ಸಾಧಿಸಿಕೊಂಡಿವೆ.
* ಮಾನವರ ಯಾವುದೇ ಆಕ್ರಮಣವನ್ನು ಸಹಿಸಿಕೊಳ್ಳ ಬಲ್ಲ ಶಕ್ತಿಯನ್ನು ಈ ಪರಿಸರದ ಗಿಡ ಮರಗಳು ಪಡೆದಿದ್ದು ಪ್ರಾಚೀನ ಸಸ್ಯವರ್ಗಗಳ ಪ್ರಭೇದಗಳು ಉಳಿದುಕೊಳ್ಳಲು ಸಾಧ್ಯವಾಗಿದೆ.
* ವಿಶೇಷವಾಗಿ ಆದಿಮ ಸಂಸ್ಕೃತಿಯ ಬೇರುಗಳನ್ನು ಉಳಿಸಿಕೊಂಡಿವೆ.
* ದಟ್ಟ ಮುಳ್ಳಿನ ಪೊದೆಗಳು ಒಟ್ಟಾಗಿ ಬೆಳೆದು ತಮ್ಮೊಳಗೆ ಅನೇಕ ಬಗೆಯ ಆಶ್ರಿತ ಗಿಡ ಬಳ್ಳಿಗಳು ಬೆಳೆದುಕೊಳ್ಳಲು ದಾರಿ ಮಾಡಿದ್ದು ಸಹಜವಾಗಿಯೆ ಸ್ವಸಂರಕ್ಷಣೆಯ ವ್ಯೂಹವನ್ನು ನಿರ್ಮಿಸಿಕೊಂಡಿವೆ. ಅಲ್ಲದೆ ಪ್ರಾಣಿ ಪಕ್ಷಿಗಳಿಗೆ ಆಶ್ರಯವನ್ನು ನೀಡಿವೆ.
* ಮುಸಿಯ, ಕರಡಿಯಂತಹ ಪ್ರಾಣಿಗಳಲ್ಲದೆ ಅಪರೂಪದ ಪ್ರಾಣಿ ಪಕ್ಷಿಗಳು ಬದುಕುಳಿಯಲು ಬೇಕಾದ ಹಣ್ಣು ಗೆಡ್ಡೆ ಗೆಣಸು ಹುಳು ಉಪ್ಪಟ್ಟೆ ಹಾಗೂ ಹಸಿರು ಮೇವನ್ನು ಇಲ್ಲಿನ ಗಿಡ ಮರಗಳು ಒದಗಿಸುವ ಮೂಲಕ ಜೀವಜಾಲದ ಉಳಿವಿಗೂ ಸಮತೋಲನಕ್ಕೂ ಅವಕಾಶ ಮಾಡಿವೆ.
ಹೀಗೆ ವೈವಿಧ್ಯ ನೆಲೆಯ ಜೀವಜಾಲದ ಸಂಬಂಧವನ್ನು ಸಾಧಿಸಿಕೊಂಡಿರುವ ಹಂಪಿಯ ಸಸ್ಯ ಜಾನಪದವು ನಿಸರ್ಗ ಮತ್ತು ಮಾನವರ ನಡುವಿನ ಅರ್ಥಪೂರ್ಣ ವಿಕಾಸಕ್ಕೆ ಮಾದರಿಯಾಗಿದೆ. ಇಲ್ಲಿ ಹೆಸರಿಸಿ ವಿವರಿಸಿರುವ ಗಿಡ ಮರ ಸಸ್ಯಗಳು ಬೆರಳಣಿಕೆಯವು ಮಾತ್ರ. ಅಸಂಖ್ಯವಾದ ವಿವರಗಳನ್ನು ಜನಪದರು ವಿಭಿನ್ನವಾಗಿ ಹೇಳುವರು. ಅವನ್ನೆಲ್ಲ ದಾಖಲಿಸಲು ಇಲ್ಲಿ ಅಸಾಧ್ಯ. ಸಾವಿರಾರು ಪುಟಗಳಷ್ಟು ದೇಶೀ ಸಸ್ಯ ವಿಜ್ಞಾನದ ಮಾಹಿತಿ ಜನಪದರಲ್ಲಿದೆ. ಕೆಲವನ್ನು ಮಾತ್ರ ಇಲ್ಲೆ ಹೇಳಲಾಗಿದೆ. ಒಬ್ಬೊಬ್ಬರು ಒಂದೊಂದು ಬಗೆಯಲ್ಲಿ ಸಸ್ಯ ಮೂಲ ಜ್ಞಾನವನ್ನು ವಿವರಿಸುವುದುಂಟು. ಆ ಬಗೆಯ ಎಲ್ಲ ವೈವಿಧ್ಯ ನಿರೂಪಣೆಗಳನ್ನು ಸಂಗ್ರಹಿಸಬೇಕಾದ ಜರೂರಿದೆ. ಜನಪದರ ನೈಸರ್ಗಿಕ ತಿಳುವಳಿಕೆಯು ಅವರ ಕಥೆ ಕಾವ್ಯ ಹಾಡುಗಳಿಗಿಂತಲೂ ಪ್ರಮುಖವಾದುದು. ಅಸ್ತಿತ್ವದ ಜೀವಜಾಲದ ಜ್ಞಾನ ಪರಂಪರೆಗಳನ್ನೆ ಲೆಕ್ಕಿಸದೆ ಅವರ ಕಾವ್ಯಗಳನ್ನು ಮಾತ್ರ ಸಂಗ್ರಹಿಸುವುದು ಉಚಿತವಲ್ಲ. ಹಂಪಿಯ ಪರಿಸರ ಒಂದರಲ್ಲೇ ಸಂಪುಟಗಳಿಗೆ ಆಗುವಷ್ಟು ಜೈವಿಕ ಮಾಹಿತಿ ಇದೆ. ಮಾಹಿತಿ ಮಾರಾಟದ ಕಾಲದಲ್ಲಿ ಅವರ ಜ್ಞಾನವನ್ನು ಮಾಹಿತಿಯಾಗಿ ಮಾರುವ ಅಪಾಯಗಳೂ ಇವೆ. ಜನಪದರಿಗೂ ಈ ಎಚ್ಚರ ಈಗಾಗಲೇ ಬಂದಿದೆ. ಮಾನವರ ವಿಕಾಸದ ಅನನ್ಯಕಥನಗಳ ಭಾಗವಾದ ನೈಸರ್ಗಿಕ ತಿಳುವಳಿಕೆಯು ಈ ಕಾಲದಲ್ಲಿ ಬಹಳ ಮುಖ್ಯವಾಗಿದೆ. ಜಗತ್ತಿನ ಎಲ್ಲ ಏಕಾಕಾರಿ ಉತ್ಪಾದನೆಗಳಲ್ಲಿ ಪರಿಸರದ ಹಸಿರು ಜೀವವನ್ನು ನಾಶ ಪಡಿಸುತ್ತಿರುವಾಗ ಜನಪದರ ವೈವಿಧ್ಯ ಜ್ಞಾನ ಪರಂಪರೆಯ ಜೀವಜಾಲದ ಸಂಬಂಧವನ್ನು ಸೂಕ್ತವಾಗಿ ಈ ಕಾಲಕ್ಕೆ ತಕ್ಕಂತೆ ಹೊಂದಿಸಿಕೊಂಡು ಬೆಳೆಯಬೇಕಾಗಿದೆ.

೭. ಹಂಪಿ ಕೀಟ ಜಾನಪದ
ಪ್ರಾಣಿ ಪಕ್ಷಿ ಸಸ್ಯಗಳ ಹಾಗೆಯೆ ಕೀಟಗಳು ಕೂಡ ಮಾನವರ ಬದುಕನ್ನು ರೂಪಿಸುವಲ್ಲಿ ಪರೋಕ್ಷವಾಗಿ ಉಪಕರಿಸಿವೆ. ವಕ್ಕಲು ಸಂಸ್ಕೃತಿಯ ವಿವಿಧ ಬೆಳೆಗಳಿಗೆ ಕೀಟಗಳು ಒಳ್ಳೆಯ ಹಾಗೂ ಕೆಟ್ಟ ಪರಿಣಾಮಗಳನ್ನು ನಿಸರ್ಗದ ಭಾಗವಾಗಿ ಮಾಡಿವೆ. ನಿಸರ್ಗದ ಸೃಷ್ಟಿಯಲ್ಲಿ ಹುಳ ಉಪ್ಪಟ್ಟೆ ಕೀಟಾದಿಗಳಿಗೆ ಮಹತ್ವದ ಸ್ಥಾನವಿಲ್ಲ ಎಂಬುದು ಸಾಮಾನ್ಯ ನಂಬಿಕೆ. ಆದರೆ ಜೀವಜಾಲ ಎಲ್ಲವನ್ನು ಸಮನಾಗಿಯೆ ಸೃಷ್ಟಿಸಿರುತ್ತದೆ. ಹುಲ್ಲು ಕಡ್ಡಿಯೂ ಒಂದು ಶಕ್ತಿ ಎಂದು ಜನ ನಂಬುವುದು. ಇಂತಹ ನೆಲೆಯಿಂದಲೇ, ಹುಳ ಉಪ್ಪಟ್ಟೆಗಳೇ ವೈವಿಧ್ಯ ಸಂಖ್ಯೆಯಲ್ಲಿ ಹೆಚ್ಚಿರುವುದು. ಪ್ರಾಣಿ ಪಕ್ಷಿಗಳನ್ನು ಸುಲಭವಾಗಿ ಹೆಸರಿಸಬಹುದು. ಕೀಟ ಲೋಕ ಸಂಕೀರ್ಣವಾದುದು. ನಮ್ಮ ಜೊತೆಯೇ ಇದ್ದರೂ ನಾವು ಅವುಗಳ ಬಗ್ಗೆ ಏನನ್ನೂ ತಿಳಿದುಕೊಳ್ಳಲಾರದಷ್ಟು ಕೊರತೆ ಹಾಗೇ ಉಳಿದಿರುತ್ತದೆ. ಮನೆಯ ಒಳಗೆ ಬಂದು ಹಾರಾಡಿ ಹೋಗುವ ಹುಳು ಉಪ್ಪಟ್ಟೆ ಚಿಟ್ಟೆಗಳ ಬಗ್ಗೆ ತಕ್ಕ ಮಾಹಿತಿಯೆ ನಮಗಿರುವುದಿಲ್ಲ. ಕೀಟಗಳ ಜೀವನ ಕ್ರಮವನ್ನು ಅಭ್ಯಾಸ ಮಾಡಿ ಅವುಗಳು ಹೇಗೆ ಜೀವ ಪರಿಸರದಲ್ಲಿ ಬದುಕಿವೆ ಎಂದು ನಿಖರವಾಗಿ ಹೇಳುವ ವಿಜ್ಞಾನಿಗಳು ಕೀಟಲೋಕದ ವಿಸ್ಮಯಗಳನ್ನು ಸಮರ್ಥವಾಗಿ ಮಂಡಿಸುತ್ತಾರೆ. ಪಕ್ಷಿ ವಿಜ್ಞಾನಿಗಳೂ ಹಾಗೆಯೆ ಖಚಿತ ವೈಜ್ಞಾನಿಕ ತರ್ಕ ಶೋಧದಲ್ಲಿ ಪಕ್ಷಿಗಳ ಜೀವನವನ್ನು ತಿಳಿಸುವರು. ಸಸ್ಯ ವಿಜ್ಞಾನಿಯಂತು ಒಂದೊಂದು ಸಸ್ಯಗಳ ಭಿನ್ನತೆಯನ್ನು ನಿರ್ಧರಿಸಿ ಅವು ಹೇಗೆ ನಿಸರ್ಗದಲ್ಲಿ ಅಸ್ತಿತ್ವರೂಪಿಸಿ ಕೊಂಡಿವೆ ಹಾಗು ಹೇಗೆ ಮನುಷ್ಯ ಲೋಕದ ಸಂಬಂಧ ಅವುಗಳಿಗೆ ಸಾಧ್ಯವಾಗಿದೆ ಎಂಬುದನ್ನು ವಿಶ್ಲೇಷಿಸಿ ತಿಳಿಸುವರು. ಜಲಚರಗಳ ವಿಜ್ಞಾನಿಯೂ ಇದೇ ಹಾದಿಯಲ್ಲಿದ್ದರೆ ಭೋಗೋಳ ಶಾಸ್ತ್ರಜ್ಞರು ಕೂಡ ತಮ್ಮ ವೈಜ್ಞಾನಿಕ ಹಾದಿಯಲ್ಲಿ ಜೀವಜಾಲದ ಅಸ್ತಿತ್ವವನ್ನು ವಿವರಿಸುತ್ತಾರೆ.
ಜೀವಜಾಲವನ್ನು ವಿಶ್ಲೇಷಿಸುವ ಪ್ರತಿಯೊಬ್ಬರೂ ಚಾರ್ಲ್ಸ್ ಡಾರ್ವಿನ್ನನ ವಿಕಾಸವಾದದ ನೆಲೆಯಿಂದಲೇ ತಮ್ಮ ನಿರೂಪಣೆಗಳನ್ನು ಆರಂಭಿಸಿ ಉನ್ನತ ತಿಳುವಳಿಕೆಯ ಧ್ಯಾನದಲ್ಲಿ ಬಹಳ ದೂರ ಹೋಗಿ ಚಿಂತಿಸುವರು. ಆ ಮೂಲಕ ಭೂಮಿಯ ಮೇಲಿನ ಎಲ್ಲರ ಅಸ್ತಿತ್ವದ ವಿಕಾಸದ ಅನೇಕ ಕೊಂಡಿಗಳನ್ನು ಹುಡುಕುವರು. ಕೀಟ ಲೋಕದ ಸಂಬಂಧಕ್ಕೂ ಮಾನವ ಲೋಕದ ಸಂಬಂಧಗಳಿಗೂ ಯಾವ ಬಗೆಯ ಒಪ್ಪಂದಗಳಾಗಿವೆ ಎಂಬುದು ಅಪರಿಚಿತವಾಗಿಯೆ ಉಳಿದಿರುವ ವಿಚಾರ. ಜನಪದರು ಹುಳು ಉಪ್ಪಟ್ಟೆ ಕೀಟಾದಿಗಳ ಬಗ್ಗೆ ಹೇಳುವ ಅಂಶಗಳನ್ನು ಮುಂದಿಟ್ಟುಕೊಂಡು ಹಂಪಿ ಪರಿಸರದ ಕೀಟ ಜಾನಪದವನ್ನು ವಿಶ್ಲೇಷಿಸಲು ಸಾಧ್ಯ. ಜನಪದ ಕೀಟ ವಿಜ್ಞಾನಿಗಳು ಜೀವನಾನುಭವದಲ್ಲಿ ಕಂಡ ಸತ್ಯವನ್ನೆ ನಿಸರ್ಗದ ಸತ್ಯವೆಂದು ಭಾವಿಸುವರು. ವಕ್ಕಲು ಮಕ್ಕಳು ಕೀಟ ಲೋಕವನ್ನು ಉಪೇಕ್ಷಿಸಿ ಬದುಕುವಂತಿರಲಿಲ್ಲ. ಬೆಳೆ ತಿನ್ನಲು ಬರುವ ಕಾಡು ಪ್ರಾಣಿಗಳನ್ನು ಎದುರಿಸಿದಷ್ಟು ಸುಲಭವಾಗಿ ಕೀಟಗಳನ್ನು ಹೊಡೆದೋಡಿಸಲು ಸಾಧ್ಯವಿರಲಿಲ್ಲ. ಮಣ್ಣಿನ ಒಳಗೇ ಅಡಗಿರುವ ಹುಳುಗಳು ಯಕಶ್ಚಿತ್ ಎನಿಸಿದರೂ ಅವು ಮಾನವರ ಶಕ್ತಿಯನ್ನು ಮೀರಿಸುವಂತಿವೆ. ಇವತ್ತಿಗೂ ಬೆಳೆಗೆ ಬೀಳುವ ಹಲವಾರು ನುಸಿ ಹುಳಗಳನ್ನು ನಾಶಪಡಿಸಲು ಸಾಧ್ಯವಿಲ್ಲದ ರೈತ ಆತ್ಮಹತ್ಯೆಗೆ ಒಳಪಡಬೇಕಾದಷ್ಟರ ಮಟ್ಟಿಗೂ ಪರೋಕ್ಷವಾಗಿ ಬಲಿಷ್ಟವಾಗಿವೆ. ಗತಕಾಲದ ವಕ್ಕಲುತನದಲ್ಲಿ ಮತ್ತಿನ್ನೆಷ್ಟು ಕೀಟಬಾದೆಗಳಿದ್ದವೊ ಅವನ್ನೆಲ್ಲ ವಕ್ಕಲು ಸಮುದಾಯಗಳು ಹೇಗೆ ಹದ್ದು ಬಸ್ತಿಗೆ ತಂದುಕೊಂಡವೊ ಎಂಬುದು ಕುತೂಹಲಕಾರಿಯಾಗಿದೆ. ಬಹುಶಃ ನಿಸರ್ಗಸ್ನೇಹಿ ಬೇಸಾಯದಿಂದಾಗಿ ಆ ಕೀಟಗಳು ಸಮತೋಲನದಲ್ಲಿರಲು ಸಾಧ್ಯವಾಗಿರಬಹುದು. ಡಾರ್ವಿನ್ ತನ್ನ ವಿಕಾಸವಾದದಲ್ಲಿ ಎಲ್ಲೆಲ್ಲಿ ಹೆಚ್ಚಾಗಿ ಕೀಟಗಳು ಹೇರಳವಾಗಿದ್ದವೊ ಅದಕ್ಕೆ ತಕ್ಕಂತೆಯೆ ಅವುಗಳನ್ನು ತಿನ್ನುವ ಪ್ರಾಣಿ ಪಕ್ಷಿಗಳು ಕೂಡ ವಿಪುಲವಾಗಿ ಬೆಳೆದು ನೈಸರ್ಗಿಕ ಸಮತೋಲನಕ್ಕೆ ಬೇಕಾದ ಜೀವನೋಪಾಯಗಳು ಸಾಧ್ಯವಾಗಿವೆ ಎಂಬುದನ್ನು ವೈವಿಧ್ಯತೆಯ ನಡುವೆಯೇ ನಿಯಂತ್ರಣ ಸ್ವರೂಪವನ್ನು ವಿವರಿಸಿದ್ದಾರೆ. ಉಷ್ಣವಲಯದ ಪರಿಸರದ ಕೀಟಗಳು ಬಲವಾದ ಪ್ರತಿರೋಧ ಶಕ್ತಿಯನ್ನೆ ಪಡಿದಿರುತ್ತವೆ. ಹಂಪಿಯ ಪರಿಸರದಲ್ಲಿ ಹುಳು ಉಪ್ಪಟ್ಟೆಗಳು ಮಳೆಗಾಲದಲ್ಲಿ ವಿಪರೀತ ಹೆಚ್ಚುತ್ತವೆ.
ಕೀಟಗಳ ಬಗೆಗಿನ ಜನಪದ ಜ್ಞಾನ ವಿಶೇಷವಾಗಿ ಕೃಷಿಪ್ರಧಾನ ಸಮಾಜದ ಸಂಬಂಧಗಳಿಂದ ವ್ಯಕ್ತವಾಗುತ್ತದೆ. ನಿಸರ್ಗದ ಮಾನವ ಸಂಬಂಧಗಳ ಕೊಂಡಿಗಳನ್ನು ದೈವಿಕವಾಗಿ ಪರಿಚಯಿಸುವ ಸ್ವಭಾವ ಆದಿಮವಾದದ್ದು. ಸೃಷ್ಠಿಯಲ್ಲಿ ಮಾನವ ಒಬ್ಬನೇ ಬದುಕಿರಲು ಸಾಧ್ಯವಿಲ್ಲ ಎಂಬ ಸತ್ಯಕ್ಕೆ ನಿಸರ್ಗವೇ ಸಾಕ್ಷಿ. ಕೀಟಗಳ ಬಗೆಗಿನ ತಿಳುವಳಿಕೆಯು ಜೀವ ಪರಿಸರವನ್ನು ಗ್ರಹಿಸಿರುವ ರೀತಿಯನ್ನು ಬಿಂಬಿಸುತ್ತದೆ. ಮಾನವರ ಜೊತೆಗಿನ ಸಹ ಸಂಬಂಧಿಯಾದ ಕೀಟಗಳು ಅನೇಕ ಬಗೆಯ ನೈಸರ್ಗಿಕ ಪಾಠಗಳನ್ನು ಕಲಿಸಿವೆ. ಎಲ್ಲ ಬಗೆಯ ಕೀಟಾದಿಗಳನ್ನು ಮಾನವೀಕರಣ ಗೊಳಿಸಿರುವ ಸ್ವಭಾವವು ಸರ್ವಚೇತನದ ಮೂಲ ಒಂದೇ ಎಂಬ ನಂಬಿಕೆಯಿಂದ ಬಂದುದಾಗಿದೆ. ಜೀವಜಾಲ ಜಾನಪದ ವಿಕಾಸ ಪಥದಲ್ಲಿ ಮಾನವ ಮತ್ತು ನಿಸರ್ಗದ ಜೈವಿಕ ಒಪ್ಪಂದವನ್ನು ನಿರೂಪಿಸುತ್ತದೆ. ಹಾಗೆಯೆ ಅಂತಹ ಸಂಬಂಧಗಳನ್ನು ದೈವಿಕವಾಗಿ ಆಚರಿಸುತ್ತದೆ. ಕೀಟ ಜಾನಪದವು ವಿಶೇಷವಾಗಿ ವಕ್ಕಲು ಸಂಸ್ಕೃತಿಯ ಪ್ರಜ್ಞೆ ಜನಪದರ ಜೀವನ ಪ್ರೀತಿಯ ಪ್ರತೀಕ. ಎಲ್ಲ ಜೀವಿಗಳಲ್ಲೂ ಜೀವವಿದೆ ಎಂಬ ನಂಬಿಕೆಯನ್ನು ಕೀಟಗಳಿಗೂ ಅನ್ವಯಿಸುವುದರಿಂದ ಅಖಂಡವಾಗಿ ಜೀವಜಾಲ ಎಲ್ಲವೂ ನಿಸರ್ಗದ ಒಂದೇ ತೊಟ್ಟಿಲಲ್ಲಿ ಬೆಳೆದು ಬಂದಿದೆ ಎಂಬುದನ್ನು ನಿರೂಪಿಸುತ್ತದೆ. ಕೀಟಗಳ ಬಗೆಗಿನ ಜಾನಪದವು ಕೃಷಿ ಜಾನಪದದ ಒಂದು ಭಾಗವೂ ಹೌದು. ಕೆಲವು ಸಮುದಾಯಗಳು ಕೀಟಗಳನ್ನು ಭಕ್ಷಿಸುತ್ತವೆ. ಇದು ಅಪರಾಧವೇನಲ್ಲ. ದೊಡ್ಡ ಆನೆಗಳನ್ನೆ ತಿಮಿಂಗಿಲಗಳನ್ನೆ ತಿಂದು ತೇಗುವ ಮಾನವ ಸಮಾಜಗಳಲ್ಲಿ ಕೀಟ ಹುಳ ಉಪ್ಪಟ್ಟೆಗಳು ಆಹಾರ ಧ್ಯಾನಗಳನ್ನು ತಿನ್ನುವುದು ತಪ್ಪಾಗಲಾರದು. ಆಹಾರಗಳ ಅವಿಷ್ಕಾರಗಳಲ್ಲಿ ಮನುಷ್ಯ ಯತ್ನಗಳು ಸಾವಿರಾರು ದಾರಿಗಳನ್ನು ಹುಡುಕಿರುವುದು ಜೀವಜಾಲದ ಬೇರೆ ಬೇರೆ ಸಂಬಂಧಗಳನ್ನೆ ಹೇಳುತ್ತಿವೆ. ಎಲ್ಲ ಪರಿಸರಗಳಲ್ಲೂ ಈ ಬಗೆಯ ದಾರಿಗಳು ನಿರಂತರವಾಗಿ ಸಾಗಿ ಬಂದಿವೆ. ಹಂಪಿ ಪ್ರದೇಶವೂ ಇದರಿಂದ ಹೊರತಾದುದೇನಲ್ಲ. ಇಲ್ಲಿನ ಪರಿಸರದಲ್ಲಿ ಕಂಡುಬರುವ ಕೀಟ ಲೋಕವನ್ನು ಕೆಳಗಿನಂತೆ ಪಟ್ಟಿ ಮಾಡಬಹುದು.
ಕಕ್ಕೆ ದುಂಬಿ, ಗೌರಿಹುಳ, ಮಿಡತೆ ಜೀರುಂಡೆ, ಚಿಟ್ಟೆ, ದುಂಬಿ, ಸಗಣಿ ಹುಳ, ಕುಂಬಾರುಳ, ನುಸಿಹುಳ, ಬೆಂಕಿ ರೋಗದ ಹುಳ, ಕರೆ ಹುಳ, ರಂಗೋಲಿ ಹುಳ, ಕಿರೀಟದ ಹುಳ, ವಾಸ್ನೆಹುಳ, ಸೀಮೆಣ್ಣೆ ಹುಳ, ಚಿಕ್ಕಾರೆ ಹುಳ, ಬಿಳಿರೆಕ್ಕೆ ದಾಮೆ ಹುಳ, ಇಸುಬಿನ ಹುಳ, ಕಂಬಳಿಹುಳ, ಗೊದ್ದ, ಬಸವನ ಹುಳ, ಬಿಳಿಉಣ್ಣೆ ಹುಳ, ಗೊಣ್ಣೆ ಹುಳ, ಕರೆ ಹುಳ, ಮರಳೆ, ಮಳೆ ಹುಳ, ಪತಂಗ, ಜೇನು ಹುಳ, ಹೂಸುಳ, ಜೀರಂಬೆ, ಸುಳಿಕೊರಕನ ಹುಳ, ಗೆದ್ದಲು ಹುಳ, ಚುಕ್ಕಿ ಹುಳ, ಕಡಜ, ಕರಿಹೇನು, ಬಿಳಿಹೇನು ಹುಳ, ಇವಿಷ್ಟು ಮುಖ್ಯವಾಗಿ ಕಂಡು ಬರುವ ಹುಳು ಉಪ್ಪಟ್ಟೆಗಳು. ಇವುಗಳ ಬಗ್ಗೆ ದೀರ್ಘ ವಿವರಗಳಿಲ್ಲ. ಕನಿಷ್ಟ ವಿವರಗಳು ಮಾತ್ರ ಕಂಡು ಬರುತ್ತವೆ.
ಕಕ್ಕೆ ದುಂಬಿ ಎಲ್ಲ ಬಯಲು ಹುಲ್ಲುಗಾವಲು ಪ್ರದೇಶಗಳಲ್ಲಿ ಕಂಡುಬರುತ್ತದೆ. ತೊಗರಿ ಬೆಳೆಗೆ ಇದು ಉಪಕಾರಿ. ಪರಾಗಸ್ಪರ್ಷ ಮಾಡುವ ಮೂಲಕ ಕಾಳು ಕಟ್ಟಲು ಅವಕಾಶ ಮಾಡುತ್ತದೆ. ಮಕ್ಕಳು ಇದನ್ನು ಹಿಡಿದು ಆಟ ಆಡುವರು. ವಾಲಿ ಸುಗ್ರೀವರನ್ನು ರಾವಣನ ತಾಯಿ ಕಕ್ಕೆ ದುಂಬಿ ಮಾಡಿ ತೊಟ್ಟಿಲಿಗೆ ಕಟ್ಟಿದ್ದಳಂತೆ. ಅಪಾಯಕಾರಿ ಕೀಟಗಳಲ್ಲ. ಹಿಡಿದರೆ ದ್ರವ ಸ್ರವಿಸಿ ಬಿಡಿಸಿಕೊಳ್ಳುತ್ತವೆ. ಮಕ್ಕಳು ದಾರಕಟ್ಟಿ ಆಡಿಸುವರು. ವಕ್ಕಲು ಕಾಲದ ಹೊಲಗಳಲ್ಲಿ ಕಕ್ಕೆ ದುಂಬಿಗಳು ರಾರಾಜಿಸುತ್ತಿರುತ್ತವೆ. ಹೊಲದಲ್ಲಿ ಕಕ್ಕೆ ದುಂಬಿ ಹಾರಾಡಿದರೆ ಒಳ್ಳೆಯದು ಎಂಬ ನಂಬಿಕೆ. ಗೌರಿ ಹುಳ ಮಳೆಗಾಲದ ಮೊದಲ ಮಳೆಗಳ ವೇಳೆ ಭೂಮಿಯ ಒಳಗಿನಿಂದ ಹೊರಬರುತ್ತವೆ. ಗೌರಮ್ಮನ ಹೆಸರಿನಿಂದ ಈ ಹುಳವನ್ನು ಕರೆಯುವರು. ಗೌರಿಯೇ ಈ ವೇಷದ ಹುಳುವಾಗಿ ಬರುವಳು ಎನ್ನುವ ಕಥೆಯಿದೆ. ಪಾಂಡವರ ಹುಳ ಎಂತಲೂ ಕರೆಯುವರು. ಬಹಳ ಸುಂದರ ಹುಳ, ವೆಲ್ ವೆಟ್ ಬಟ್ಟೆಯಂತೆ ನುಣುಪು ಮೈ, ಕಡು ಕೆಂಪು ಬಣ್ಣದ್ದು. ನೆಲದಲ್ಲಿ ಹರಿದಾಡುವುದೇ ಒಂದು ಚೆಂದ. ಮಕ್ಕಳು ಹಿಡಿದು ಆಟವಾಡುವರು. ಧರ್ಮರಾಯ ಎಲೆ ಆಡಿಕೆ ಜಗಿದು ಉಗಿದಾಗ ಉಂಟಾದ ತಾಂಬೂಲದ ಕೆಂಪಿನಿಂದ ಇವು ಹುಟ್ಟಿದವೆಂತಲೂ ಹೇಳುವರು. ಅತ್ಯಂತ ಸುಂದರವಾದ ಈ ಗೌರಿ ಹುಳುಗಳು ಕೆಲವು ದಿನ ಮಾತ್ರ ಕಂಡು ಮತ್ತೆ ಮಾಯವಾಗಿ ಬಿಡುತ್ತವೆ. ಸಂತಾನೋತ್ಪತ್ತಿಯ ಕಾಲಕ್ಕೆ ಹಾಗೆ ಭೂಮಿಯ ಆಳದಿಂದ ಬಂದು ಮತ್ತೆ ಭೂಮಿಯ ಒಳಕ್ಕೆ ಹೋಗಬಹುದು ಎಂದು ಅಂದಾಜು ಮಾಡಬಹುದು. ಗೌರಿ ಹುಳ ಹೊಲದಲ್ಲಿ ಹೆಚ್ಚಾಗಿ ಕಂಡಷ್ಟು ಉತ್ಪತ್ತಿ ಹೆಚ್ಚುವುದು ಎಂಬ ನಂಬಿಕೆ ಇದೆ. ಈ ಹುಳುಗಳನ್ನು ಯಾರೂ ಸಾಯಿಸುವುದಿಲ್ಲ. ಮಕ್ಕಳು ಆಟ ಆಡಿದ ಮೇಲೆ ಗೌರಿ ಹುಳಗಳನ್ನು ಬಿಟ್ಟುಬಿಡುವರು.
ಮಿಡತೆಗಳಲ್ಲಿ ಹತ್ತಾರು ಬಗೆಗಳಿವೆ. ಜನಪದರು ಹಿಡಿಯಾಗಿ ಅವನ್ನೆಲ್ಲ ದೊಡ್ಡ ಚಿಕ್ಕ ಮಿಡತೆ ಎಂದು ಗುರುತಿಸುವರು. ಹಸಿರು ಮಿಡತೆ, ಕೆಂಚು ಮಿಡತೆ, ಮುಳ್ಳು ಮಿಡತೆ, ಕಾಯಿಕೊರಕ ಮಿಡತೆ ಮುಂತಾದ ಸ್ವರೂಪಗಳಲ್ಲಿ ಮಿಡತೆಗಳನ್ನು ಗುರುತಿಸುವರು. ಮಿಡತೆಗಳೆಲ್ಲವೂ ಬಾಧೆ ನೀಡುವಂತವಲ್ಲ. ಇಡೀ ಬೆಳೆಗಳನ್ನೆಲ್ಲ ತಿಂದು ಮುಗಿಸುವ ಮಿಡತೆಗಳು ಹಂಪಿ ಪರಿಸರದಲ್ಲಿಲ್ಲ. ಹಸಿರು ಮಿಡತೆಗಳೂ ಅಪಾಯಕಾರಿಯಲ್ಲ. ಮಿಡತೆಗಳ ವೈವಿಧ್ಯವನ್ನು ಗಮನಿಸಿದರೆ ಹಂಪಿ ಪರಿಸರದಲ್ಲಿ. ಏನಿಲ್ಲವೆಂದರೂ ಇವುಗಳ ಪ್ರಭೇದಗಳ ಸಂಖ್ಯೆಯು ಮೂವತ್ತಕ್ಕಿಂತಲೂ ಮಿಗಿಲಾಗಿದೆ. ಹಸಿರು ಮೇದು ಹಸಿರನ್ನೆ ಕಕ್ಕುತ್ತಿರುತ್ತವೆ. ಹಿಡಿದರೆ ಹಸಿರು ರಸ ಸ್ರವಿಸುತ್ತವೆ. ಇವುಗಳ ದೊಡ್ಡ ಹಿಂಗಾಲುಗಳು ಹರಿತವಾದ ಮುಳ್ಳುಗಳನ್ನು ಹೊಂದಿವೆ. ಚಂಗನೆ ಜಿಗಿದು ಹಾರಲು ಹಿಂಗಾಲುಗಳನ್ನು ಬಳಸುತ್ತವೆ. ಮಿಡತೆಗಳು ಪಕ್ಷಿಗಳಿಗೆ ಬಹಳ ದೊಡ್ಡ ಆಹಾರ. ಹಂಪಿಯ ವಿವಿಧ ಹಕ್ಕಿಗಳಿಗೆ ಮಿಡತೆಗಳು ರಸಗವಳವೇ ಇರಬೇಕು. ಕೆಲವೊಮ್ಮೆ ಉಡ ಮುಸಿಯ ಮುಂಗೂಸಿಗಳು ಮಿಡತೆಗಳನ್ನು ಹಿಡಿದು ತಿನ್ನುತ್ತವೆ. ಈ ಮಿಡತೆಗಳಲ್ಲಿ ಸಕ್ಕರೆ ಗೋಪಿ ಎನ್ನುವ ದೊಡ್ಡ ಕಾಲುಗಳ ಮೀಸೆಗಳಿರುವ ಹಸಿರು ಮಿಡತೆಯೊಂದಿದೆ. ಇದು ಸಾಮಾನ್ಯವಾಗಿ ಮನೆಯ ಹಿತ್ತಿಲು ಅಂಗಳದಲ್ಲೂ ನೋಡಬಹುದು. ಮಳೆಗಾಲದಲ್ಲಿ ವಿಶೇಷವಾಗಿ ಕಾಣಿಸಿಕೊಳ್ಳುತ್ತದೆ. ಇದರ ಮೂಲ ಹೆಸರು ಸಂಸ್ಕೃತದಲ್ಲಿ ಶರ್ಕರ ಗೋಪಿ ಎಂದೇ ಇರುವುದು. ಈ ಭಾಗದ ಆಡುನುಡಿಯಲ್ಲಿ ಇದು ಸಕ್ಕರೆ ಗೋಪಿ ಆಗಿ ಮಾರ್ಪಟ್ಟಿದೆ. ಜನಪದರು ಇದನ್ನು ಶ್ರೀಕೃಷ್ಣನ ಪ್ರತಿರೂಪವೆಂತಲೂ ಭಾವಿಸುವರು.
ಮರಳೆ ಮಿಡತೆ ಜಾತಿಯ ಇನ್ನೊಂದು ಹುಳ. ಮಿಡತೆಯಂತೆಯೇ ಇದ್ದರೂ ಇದು ಹುಲ್ಲು ಕಡ್ಡಿಯೊ ಯಾವುದೊ ದುರ್ಬಲ ಕಡ್ಡಿಯೊ ಇರಬೇಕೆಂದು ಕೊಂಡರೆ ಅದು ಕಡ್ಡಿ ಮಿಡತೆ ಆಗಿರುತ್ತದೆ. ಮರಳೆ ಎಂತಲೂ ಕರೆಯುವರು. ಎಲೆ ಮಿಡತೆ ಎಂಬ ಇನ್ನೊಂದು ಬಗೆಯಿದೆ. ಹಸಿರು ಎಲೆಯಂತೆಯೆ ಕಾಣುವುದು. ಹಕ್ಕಿಗಳಿಗಂತೂ ಎಲೆಮಿಡತೆ ಬಲುರುಚಿ. ತೊಟ್ಟಿಲು ಮಿಡತೆ ಎಂತಲೂ ಮರಳೆಯನ್ನು ಕರೆಯುವರು. ಈ ಮಿಡತೆ ಮನೆಗೆ ಬಂದರೆ ಶುಭವಂತೆ. ಮಕ್ಕಳು ಸತ್ತಾಗ ಅವು ಮರಳೆ ಆಗಿ ಹುಟ್ಟಿ ಬಂದಿರುತ್ತವೆ ಎಂಬ ಕಲ್ಪನೆಯಿದೆ. ಹಾಗೆಯೆ ಮರಳೆ ಬಂದರೆ ಅದನ್ನು ಗೌರವಿಸಿ ಹೊರಗೆ ಕೊಂಡೊಯ್ದು ಬಿಡುವರು. ಕೊಲ್ಲಬಾರದು. ಅದು ಒಂದು ಮನುಷ್ಯ ಜೀವಿ ಎಂದೇ ಕರೆಯುವರು. ಮಕ್ಕಳ ಫಲ ಕೂಡ ಅವುಗಳ ಆಗಮನದಿಂದಾಗುವುದೆಂಬ ವಿಶ್ವಾಸವಿದೆ. ಜೀರುಂಡೆಗಳ ದನಿ ಕೇಳದವರಿಲ್ಲ. ಹಂಪಿ ಪರಿಸರದಲ್ಲಿ ತರಾವರಿ ಜೀರುಂಡೆಗಳಿವೆ. ರಾತ್ರಿ ವೇಳೆ ಜೀರುಂಡೆ ಸದ್ದು ಸಾಮಾನ್ಯ ಆದರೆ ಮಳೆಗಾಲದ ಆರಂಭದಲ್ಲಿ ಮೊದಲಿನ ಮಳೆಗಳಲ್ಲಿ ಜೀರುಂಡೆಗಳ ನಿರಂತರ ಜೀರ್ ದನಿಯು ಸಾಕಪ್ಪ ಎನಿಸುವ ಮಟ್ಟಿಗೆ ಕೇಳಿಸುತ್ತಲೇ ಇರುತ್ತದೆ.
ಮಲೆನಾಡಿನ ಅಥವಾ ಪಶ್ಚಿಮ ಘಟ್ಟಗಳ ಜೀರುಂಡೆಗಳ ನಿರಂತರ ಜೀರ್ ದನಿಗೆ ಹೋಲಿಸಿದರೆ ಉಷ್ಣವಲಯದ ಜೀರುಂಡೆಗಳ ಸದ್ದು ಹಿತವಾಗಿಯೇ ಇರುತ್ತದೆ. ದೊಡ್ಡ ಪೊದೆಗಳಲ್ಲಿರುವ ಹಂಪಿಯ ಜೀರುಂಡೆಗಳು ಅವ್ಯಾಹತವಾಗಿ ಜೀರ್ ಗರೆಯುತ್ತಲೆ ಇರುತ್ತವೆ. ಒಂದು ಕಳ್ಳಿ ಮರೆಯಲ್ಲಿ ಕೂಗು ಆರಂಭಿಸಿತೆಂದರೆ ನೂರಾರು ಜೀರುಂಡೆಗಳು ನಿರಂತರವಾದ ಸದ್ದಿನಿಂದಲೇ ಇಡೀ ಆವರಣವನ್ನು ಕೊರೆಯುತ್ತಿರುತ್ತವೆ. ಕಣ್ಣಿಗೆ ಇವು ಕಾಣವುದೇ ಇಲ್ಲ. ಪಕ್ಕದಲ್ಲೇ ಎಲ್ಲೋ ಜೀರ್ ದನಿ ಜೀರ್ ಗರೆಯುತ್ತಲೆ ಇರುತ್ತದೆ. ಇದು ಕೂಡ ಮಳೆಗಾಲದ ಜೀರುಂಡೆ. ಕಳ್ಳಿ ಜೀರುಂಡೆ ಎಂತಲೂ ಕರೆಯುವರು. ಮಳೆಗಾಲದಲ್ಲಿ ಮರಗಳ ರೆಂಬೆ ಕೊಂಬೆಗಳ ತೊಗಟೆಗೆ ಅಂಟಿಕೊಂಡಂತೆ ಜೀರ್ ದನಿ ಗರೆಯುವ ಜೀರುಂಡೆಗಳನ್ನು ಮಳೆ ಜೀರುಂಡೆ ಎನ್ನುವರು. ಉಳಿದ ಕಾಲದಲ್ಲಿ ಇವು ಕೇಳಿಬರುವುದಿಲ್ಲ. ಕೆಲವೊಮ್ಮೆ ಮರಗಳಲ್ಲಿರುವ ಜೀರುಂಡೆಗಳ ಹಿಡಿದು ಮಕ್ಕಳು ಅವಕ್ಕೆ ಕಾಟ ಕೊಡುವುದುಂಟು. ಜೀರುಂಡೆಗಳು ಎಷ್ಟು ಹೊತ್ತು ಜೀರ್ ದನಿಗರೆದರೂ ಜನಪದರು ಬೇಸರಿಸುವುದಿಲ್ಲ. ಅದು ಅವುಗಳ ಕರ್ಮ ಎನ್ನುವರು. ಜೀರುಂಡೆಗೆ ಸಾಮ್ಯವಿರುವ ಜೀರಂಗಿ ಎನ್ನುವ ಕೀಟವೂ ಇದೆ. ಇವು ಹಸಿರು ಮತ್ತು ಕೆಂಪು ಬಣ್ಣಗಳಲ್ಲಿರುತ್ತವೆ. ಎರಡೂ ಒಂದೇ ಪ್ರಭೇದಕ್ಕೆ ಸೇರಿದ ಭಿನ್ನ ಕೀಟಗಳು ಪರಂಪರಾಗತವಾಗಿ ಮಕ್ಕಳು ಇವುಗಳನ್ನು ಹಿಡಿದು ದಾರ ಕಟ್ಟಿ ಹಾರಿಸುವ ಆಟ ಆಡುತ್ತವೆ. ಇವುಗಳಲ್ಲಿ ಹಸಿರು ಜೀರಂಗಿಗಳ ರೆಕ್ಕೆಗಳನ್ನು ಬಯಲಾಟದ ಕಿರೀಟಗಳ ಅಲಂಕಾರಿಕ ವಸ್ತುವನ್ನಾಗಿ ಬಳಸಲಾಗುತ್ತಿತ್ತು.
ಚಿಟ್ಟೆಗಳು ನೂರಾರು ತರ. ಜನಪದರು ಹಿಡಿಯಾಗಿ ಚಿಟ್ಟೆಗಳನ್ನೆಲ್ಲ ದೇವರ ಸೃಷ್ಠಿ ಎಂದು ನಂಬುವರು. ಪಕ್ಷಿಗಳಂತೆ ಚಿಟ್ಟೆಗಳು ಹಾರುವುದು ಬದುಕುಳಿಯಲು ದೇವರು ತೋರಿರುವ ದಾರಿ ಎಂಬ ನಂಬಿಕೆ ಇದೆ. ಪಶುಪಾಲಕ ಸಮುದಾಯಗಳು ತಮ್ಮ ದನಕರುಗಳ ಬದುಕಿನಲ್ಲೆ ಚಿಟ್ಟೆಗಳನ್ನೇನು ಮರೆತಿಲ್ಲ. ಕಂಬಳಿ ಹುಳುವೇ ಚಿಟ್ಟೆಯಾಗಿ ಬರುವುದೆಂಬ ತಿಳುವಳಿಕೆ ಅವರಿಗೂ ಗೊತ್ತು. ಆದರೆ ಕೆಲವೊಂದು ಕಂಬಳಿ ಹುಳುಗಳು ಕೆಲ ಕಾಲದ ತನಕ ಬರಿಯ ಹುಳುವಾಗಿಯೆ ಕಂಡಿರುತ್ತವೆಯಾದರೂ ಚಿಟ್ಟೆ ಜಾತಿಗೆ ಸೇರಿದ ಕಂಬಳಿ ಹುಳುಗಳೆಲ್ಲ ಚಿಟ್ಟೆಯಾಗಿಯೇ ಹಾರಿ ಹೋಗುತ್ತವೆ. ಚಿಟ್ಟೆಗಳು ನಿಸರ್ಗದ ಸುಂದರ ಹೂಗಳೆಂತಲೂ ಭಾವಿಸುವುದಿದೆ. ಕವಿಗಳೂ ಹೀಗೆಯೇ ಕಾವ್ಯಕಟ್ಟಿರುವ ಸೌಂದರ್ಯ ಭಾವವಿದೆ. ಪತಂಗವನ್ನು ಚಿಟ್ಟೆ ಎಂದೂ ಕರೆಯುವರು. ಆನೆ ಚಿಟ್ಟೆ, ಹುಲಿಚಿಟ್ಟೆ, ಹಕ್ಕಿಚಿಟ್ಟೆ, ಕಣ್ಣುಚಿಟ್ಟೆ, ಕರಿಚಿಟ್ಟೆ, ನೀಲಿಚಿಟ್ಟೆ, ಹಳದಿ ಚಿಟ್ಟೆ, ಸಣ್ಣ ಚಿಟ್ಟೆ, ಎಮ್ಮೆ ಚಿಟ್ಟೆ, ಕೊಡತಿ ಚಿಟ್ಟೆ, ಮಳೆ ಚಿಟ್ಟೆ, ಮೈಸೂರು ಚಿಟ್ಟೆ, ಕೆಂಪ್ ಚಿಟ್ಟೆ, ಎಲೆ ಚಿಟ್ಟೆ, ಹೂ ಚಿಟ್ಟೆ ಎಂದೆಲ್ಲ ಚಿಟ್ಟೆಗಳನ್ನು ಅವುಗಳ ಬಣ್ಣ ಮತ್ತು ಆಕಾರದಿಂದ ಗುರುತಿಸುವರು. ಪತಂಗವನ್ನು ರಂಗುರಂಗಿನ ಹೆಣ್ಣುಗಳಿಗೆ ಹೋಲಿಸುವುದಿದೆ. ಮಕ್ಕಳು ಚಿಟ್ಟೆ ಹಿಡಿದು ಸುಖ ಪಡುವುದು ಎಲ್ಲೆಡೆ ಇರುವ ಮಕ್ಕಳ ಸುಖವೇ ಪಕ್ಷಿಗಳು ಚಿಟ್ಟೆಗಳನ್ನು ಹಿಡಿದು ತಿನ್ನುತ್ತವೆ. ದೊಡ್ಡ ಮಿಂಚುಳ್ಳಿ ಚಿಟ್ಟೆ ಹಿಡಿಯುತ್ತದೆ. ದೊಣ್ಣಿ ಕಾಟಾ, ಹಾವು ರಾಣಿ ಕೂಡ ಚಿಟ್ಟೆಗಳು ಸಿಕ್ಕರೆ ಬಿಡುವುದಿಲ್ಲ.
ದುಂಬಿಗಳಲ್ಲು ಹಲವಾರು ಬಗೆಗಳಿವೆ. ಹೂವಿನಿಂದ ಹೂವಿಗೆ ಹಾರುವ ದುಂಬಿಯನ್ನು ಜನಪದರು ಕೂಡ ಗಂಡಸರಿಗೆ ಹೋಲಿಸಿರುವರು. ದುಂಬಿಗಳು ಜನಪದರನ್ನು ಅಷ್ಟಾಗಿ ಆಕರ್ಷಿಸಿಲ್ಲ. ಕೆಲವು ದುಂಬಿಗಳಂತೂ ಅಪಾಯಕಾರಿ. ಸುಳಿಕೊರೆವ ದುಂಬಿಗಳು ತೆಂಗು, ತಾಳೆ ಮರಗಳ ಸುಳಿಯನ್ನೆ ಕೊರೆದು ತಿನ್ನುತ್ತವೆ. ದೊಡ್ಡ ದುಂಬಿ ಎಂದು ಇದನ್ನು ಕರೆವರು. ಕಂಡ ಕೂಡಲೆ ಸಾಯಿಸುವರು. ರಭಸವಾಗಿ ಹಾರಿ ಬಂದು ನುಗ್ಗಿ ಕಣ್ಣಿಗೆ ಅಪಾಯವನ್ನು ತರುವಂತದೆಂದು ಹೇಳುವರು. ಒಂದು ಸುಳಿಕೊರೆವ ದುಂಬಿಯನ್ನು ಕೊಂದರೆ ಒಂದು ಮರವನ್ನು ಉಳಿಸಿದಂತೆ ಎನ್ನುವರು. ಈ ದುಂಬಿಯು ರೆಕ್ಕೆಗಳಲ್ಲಿ ಮರಿಗಳನ್ನು ಇಟ್ಟುಕೊಂಡಿರುತ್ತದೆ ಎನ್ನುವರು. ಬಣ್ಣದ ದುಂಬಿಗಳು ತುಂಬ ಆಕರ್ಷಕವಾಗಿವೆ.
ವಾಸನೆ ಹುಳ ಇವುಗಳಲ್ಲು ಅನೇಕವಿದೆ. ಕೆಟ್ಟ ವಾಸನೆ ಬಿಡುವ ಹುಳಗಳನ್ನೆಲ್ಲ ಮುಟ್ಟಿಸಿಕೊಳ್ಳುವುದಿಲ್ಲ. ಅವುಗಳ ಸಹವಾಸ ಸರಿ ಇಲ್ಲ ಎಂದು ಅವುಗಳನ್ನು ಜಾಡಿಸಿ ದೂಡುವರು. ಮೈಮೇಲೆ ಕಪ್ಪು ಕಲೆ ಮಾಡುವಷ್ಟು ತೀವ್ರತರವಾದ ಕೆಲವು ವಾಸನೆ ಹುಳು ಇವೆ. ವಿಚಿತ್ರ ವಾಸನೆಗಳನ್ನು ಹೊರಡಿಸುವ ಹುಳುಗಳಿಂದಾಗಿ ಅಲರ್ಜಿ ಕೂಡ ಆಗುವುದು ಹೂಸುಳುವನ್ನು ತುಳಿದರೆ ಸಾಕು ಅದು ಬುಸ್ ಎಂದು ಗಾಳಿ ಬಿಟ್ಟು ಕಂದು ಬಣ್ಣದ ಗುರುತನ್ನೆ ಕಾಲಿಗೆ ಮಾಡುವುದು. ಇದನ್ನು ಹೂಸುಳ ಎಂದು ಮಕ್ಕಳು ತುಳಿದಂತೆ ನಾಟಕವಾಡಿ ಅದು ಹೂಸುವಂತೆ ಮಾಡಿ ತಮ್ಮ ಕಾಲಿಗೆ ಅವು ಮಾಡಿದ ಗುರುತನ್ನು ನೋಡಿ ಸಂತೋಷ ಪಡುವರು. ಮನೆಗಳ ಮುಂದಿನ ಕಲ್ಲು ಚಪ್ಪಡಿ ಅಥವಾ ಕಸಕಡ್ಡಿಗಳ ಮರೆಯಲ್ಲೆ ಇವು ಆಡಗಿರುತ್ತವೆ. ಅಪಾಯಕಾರಿ ಹುಳುಗಳಲ್ಲ. ಸೀಮೆ ಎಣ್ಣೆ ಹುಳ ಸೀಮೆ ಎಣ್ಣೆಯಂತಹ ವಾಸನೆ ಸೂಸುವುದು. ಸೀಮೆಣ್ಣೆ ಹುಳುವನ್ನು ಹಿಡಿದು ಮಕ್ಕಳು ಅದಕ್ಕೆ ಕಡ್ಡಿ ಚುಚ್ಚಿ ಹಿಂಸೆ ಕೊಟ್ಟು ಆಟ ಆಡಿಸುವರು. ಬೆಂಕಿ ಪೆಟ್ಟಿಗೆಯಲ್ಲು ಇಟ್ಟು ಸಂತೋಷ ಪಡುವುದಿದೆ. ಹಳದಿ, ಹಸಿರು ಕೆಂಪು ಬಣ್ಣದ ಸೀಮೆಣ್ಣೆ ಹುಳುಗಳು ಹಂಪಿ ಪರಿಸರದಲ್ಲಿವೆ. ಬೆಳೆಗಳಿಗೆ ಇವುಗಳಿಂದ ಯಾವ ನಷ್ಟವೂ ಇಲ್ಲ. ಅಲಂಕಾರಿಕ ಕೀಟಗಳಾಗಿ ಇವನ್ನು ಮೆಚ್ಚುವರು. ಮಕ್ಕಳ ಬಾಲ್ಯದ ಜೊತೆ ಬಂದು ಹೋಗುವ ಕೀಟಗಳು ಚಿಟ್ಟೆಗಳು ಎಷ್ಟೋ. ಅವೆಲ್ಲವು ಪರೋಕ್ಷವಾಗಿ ನಿಸರ್ಗದ ಸಂಬಂಧವನ್ನು ಮಕ್ಕಳಿಗೆ ತಂದುಕೊಟ್ಟಿರುತ್ತವೆ. ಎಮ್ಮೆ ಚಿಟ್ಟೆಗಳು ಎಮ್ಮೆಗಳ ತಲೆ ಮೇಲೆ ಹಾರಾಡಿದರೆ, ಹುಲಿ ಚಿಟ್ಟೆಗಳು ಹುಲಿಗಳ ಪಟ್ಟೆಯಂತೆ ಆಕಾರವನ್ನು ರೆಕ್ಕೆ ಮೇಲೆ ಹೊಂದಿವೆ. ಎಲೆ ಚಿಟ್ಟೆ ಎಲೆಯ ಆಕಾರದಲ್ಲಿದ್ದರೆ ಹೂ ಚಿಟ್ಟೆ ಹಳದಿ ಹೂವಂತೆ ಕಾಣುತ್ತವೆ. ಮೈಸೂರು ಚಿಟ್ಟೆ ಕೆಂಪು ಬಣ್ಣದಲ್ಲಿದ್ದರೆ ಕೊಡತಿ ಚಿಟ್ಟೆಯು ಮುಂಗಾರು ಮಳೆಯ ವೇಳೆ ಹೆಚ್ಚಿಗೆ ಕಾಣುತ್ತವೆ. ಮಳೆ ಚಿಟ್ಟೆಗಳು ಮಳೆ ತರಿಸುತ್ತವೆ ಎನ್ನುವರು.
ರಂಗೋಲಿ ಹುಳ ನೀರಲ್ಲಾಡುವ ಹುಳ. ಅಕ್ಷರದ ಹುಳ ಎಂತಲೂ ಕರೆಯುವರು. ಹಳ್ಳ ಕೆರೆಕಟ್ಟೆ ಕಾಲುವೆಗಳಲ್ಲಿ ರಂಗೋಲಿ ಹುಳುಗಳು ಸಿಗುತ್ತವೆ. ಮಕ್ಕಳಿಗೆ ಇವನ್ನು ತೋರಿಸಿ ’ನೋಡು ಆ ಹುಳುಗಳೇ ಅಕ್ಷರ ಬರೀತಾ ಇವೆ, ರಂಗೋಲಿ ಬಿಡ್ತಾ ಇವೆ. ನೀವೂ ಅಕ್ಷರ ಕಲೀರಿ, ರಂಗೋಲಿ ಬಿಡೋದನ್ನ ತಿಳಕೊಳ್ಳಿ’ ಎಂದು ಬುದ್ಧಿ ಹೇಳುವರು. ನುಣುಪಾದ ಈ ಹುಳುಗಳು ನಿರಂತರವಾಗಿ ನೀರಲ್ಲಿ ನಿರ್ಧಿಷ್ಟ ಜಾಗದಲ್ಲಿ ವೃತ್ತಾಕಾರವಾಗಿ ಸುತ್ತುತ್ತಲೆ ಇರುತ್ತವೆ. ಕಂಬಾರ ಹುಳ ಮನೆ ಮುಂದಿನ ಬಚ್ಚಲು ಕಲ್ಲು ಚಪ್ಪಡಿಗಳ ಕಡೆ ನೆಲೆಸಿರುತ್ತದೆ. ಕಚ್ಚಿದರೆ ಮೈಯಲ್ಲಿ ಗಂಟಾಗುತ್ತವೆ ಎನ್ನುವರು. ದುರ್ಬಲ ಹುಳ. ರಾತ್ರಿ ವೇಳೆ ಜಿರ್ಕ್ ಜಿರ್ಕ್ ಎಂದು ಸದ್ದು ಮಾಡುತ್ತಲೇ ಇರುತ್ತದೆ. ಕಡಜಗಳು ಮನೆಗೇ ಬಂದು ಗೂಡುಕಟ್ಟಿ ಕೊಳ್ಳುತ್ತವೆ. ಮನೆ ಕಡಜ ಹೆಚ್ಚು ಅಪಾಯಕಾರಿ ಅಲ್ಲ. ಮನೆಯಲ್ಲಿ ಗೂಡು ಕಟ್ಟಿದರೆ ಒಳ್ಳೆಯದು ಎನ್ನುವರು. ಬಸುರಿ ಹೆಂಗಸರು ಬಂದು ತಾಯಿ ಮನೆಯಲ್ಲಿದ್ದಾಗ ಕಡಜ ಮನೆಯಲ್ಲಿ ಗೂಡು ಕಟ್ಟಿದರೆ ಹೆಣ್ಣೊ ಗಂಡೊ ಎಂಬುದನ್ನು  ನಿರ್ಧರಿಸಬಹುದೆಂದು ನಂಬಲಾಗಿದೆ. ಗಂಡು ಕಡಜ ಎಣ್ಣೆ ಗೂಡು ಕಟ್ಟುವುದು. ತನ್ನ ಎಂಜಲಿನ ವಿಶೇಷತೆಯಿಂದ ಗಟ್ಟಿಯಾದ ಗೂಡಾಗುವುದು. ಹೆಣ್ಣು ಕಡಜ ಬರಿ ಮಣ್ಣಿನ ಗೂಡು ಕಟ್ಟುವುದು. ಹೀಗೆ ಯಾವ ಗೂಡು ಕಟ್ಟಿದೆಯೊ ಅಂತಹ ಮಗು ಆಗುವುದು ಎನ್ನುವರು. ಕಡಜ ಜೇನು ಹುಳುಗಳ ಸಮೀಪ ಬಂಧು. ಆದರೂ ಜೇನಿಗಿಂತ ಇದು ಬೇರೆ. ಜೇನುಗಳೂ ಕಡಿಯುವುದುಂಟು. ಹೆಜ್ಜೇನು ಕಡಿದರೆ ಸಾಯುವರೆಂಬ ಭೀತಿ ಇದೆ. ಹಂಪಿ ಪರಿಸರದಲ್ಲಿ ಜೇನು ಬೇಟೆಯೂ ಪ್ರಸಿದ್ದವಾದುದೇ. ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಜೇನಿಗೆ ಬೇಕಾದ ಸಾಕಷ್ಟು ಕಾಡು ಹೂ ಸಮೃದ್ದಿಯಿದೆ. ಪೊದೆಗಾಡಿನ ಗಿಡಗಳೆಲ್ಲವೂ ಹೂ ಬಿಟ್ಟು ಜೇನುಗಳನ್ನು ಆಕರ್ಷಿಸುತ್ತವೆ. ಕರಡಿಗಳು ಜೇನಿಗಾಗಿ ಬೆಟ್ಟಗುಡ್ಡಗಳಲ್ಲಿ ಹುಡುಕಾಡುತ್ತವೆ. ಹಂಪಿಯ ಎತ್ತರವಾದ ಬಂಡೆಗಳ ತುದಿಯಲ್ಲಿ ಯಾರೂ ಮುಟ್ಟಲಾಗದಂತೆ ಹೆಜ್ಜೇನುಗಳು ತೊಟ್ಟಿಲು ಜೇನು ಕಟ್ಟುತ್ತವೆ. ಮುಟ್ಟಾದ ಹೆಂಗಸರು ಅಥವಾ ಸೂತಕ ಇರುವವರು ಹೆಜ್ಜೇನಿನ ಬಳಿಸುಳಿಯಲೇ ಬಾರೆದೆನ್ನುವರು. ಹಾಗೆ ಹೋದರೆ  ಖಂಡಿತ ದಾಳಿ ಮಾಡಿ ಕಚ್ಚುತ್ತವೆ ಎಂಬ ನಂಬಿಕೆ ಇದೆ. ಹೆಜ್ಜೇನು, ಕಿರುಜೇನು ಎಂಬ ಎರಡು ಮುಖ್ಯ ವಿಧಗಳು ಹಂಪಿ ಪರಿಸರದಲ್ಲಿವೆ. ಮನೆಯ ಗೋಡೆ ಬಿರುಕು, ಚಪ್ಪಡಿ ಕಲ್ಲಿನ ಸಂದಿಗಳಲ್ಲಿ ಕಟ್ಟುವ ಜೇನನ್ನು ಮರಿಜೇನು ಎಂದು ಗುರುತಿಸುವರು. ಮೇಣವಾಗಿಯೂ ಜೇನುಗೂಡಿನ ಅಂಟನ್ನು ಬಳಸುವುರು. ಜೇನುತುಪ್ಪ ಅಪ್ಪಟ್ಟ ಔಷಧಿ ಎಂದು ತಿಳಿಯುವರು. ತೀರ ಚಿಕ್ಕ ಜೇನನ್ನು ಪುಟ್ಟ ಜೇನು ಎಂತಲೂ ಕರೆಯುವರು. ಇದರ ಜೇನು ತುಪ್ಪವನ್ನು ತಿನ್ನುವಲ್ಲಿ ಹೆಚ್ಚು ಆಸಕ್ತಿ ತೋರುವುದಿಲ್ಲ. ಮೇಣಕ್ಕೆ ಹಿಂದೆ ಬಳಸುತ್ತಿದ್ದರು. ಹೆಜ್ಜೇನು ಬೇಟೆಯು ಪ್ರಮುಖವಾದುದು. ಹಿರೇಜೇನು ಎಂತಲೂ ಇದನ್ನು ಕರೆಯುವರು.
ಮಳೆ ಹುಳ ಮಳೆಗಾಲದ ಮೊದಲ ಮಳೆಗಳ ವೇಳೆ ಭೂಮಿಯಿಂದ ಹೊರಬರುತ್ತವೆ. ಮಳೆ ಬಿದ್ದ ಮರುದಿನ ಚಿಟ್ಟೆ ಹುಳ ಹೇರಳವಾಗಿ ಹಾರಿ ಬರುತ್ತವೆ. ಚಿಟ್ಟೆ ಹುಳ ಎಂತಲೂ ಇವನ್ನು ಕರೆಯುವರು. ತಿಗಳರು ಈ ಹುಳುಗಳನ್ನು ಹಿಡಿದು ತಿನ್ನುವರು. ಗೆದ್ದಲು ಜಾತಿಯ ಹುಳುಗಳಿವು. ದುರ್ಬಲ ರೆಕ್ಕೆ ಸ್ವಲ್ಪ ವೇಳೆಗೆಲ್ಲ ಉದುರಿ ಹೋಗುತ್ತವೆ. ಕಾಗೆ ಗೊರವಂಕಗಳಿಗೆ ಮಳೆ ಹುಳ ಒಳ್ಳೆಯ ಆಹಾರ. ಮನೆಯ ಸಂದಿಗೊಂದಿಯ ಜಾಗಗಳ ಸಣ್ಣ ಬಿಲದಿಂದ ನುಗ್ಗಿ ಬರುವ ಇವು ಬೆಳಕಿಗೆ ತುಂಬ ಆಕರ್ಷಿತವಾಗುತ್ತವೆ. ತಿಗಳರು ಹೊಲಗಳಲ್ಲೊ ಅಥವಾ ಆ ಹುಳು ಎದ್ದು ಬರುತ್ತಿರುವ ಜಾಗದಲ್ಲೊ ದೀಪವೊಂದನ್ನು ಇಟ್ಟು ಬಟ್ಟೆ ಹಾಸಿ ಕೂರುವರು. ಹುಳುಗಳು ದೀಪದ ಬೆಳಕಿಗೆ ಬಂದು ರೆಕ್ಕೆ ಮುರಿದುಕೊಂಡು ಬೀಳುವವು. ತುಪ್ಪದಂತೆ ಕರಗಿ ಹೋಗುವ ಇವನ್ನು ಎಣ್ಣೆಯಲ್ಲಿ ಕರಿದು ತಿನ್ನುವರು. ಬಹಳ ಪೌಷ್ಠಿಕ ಆಹಾರ ಎನ್ನುವರು. ಇವು ಅತ್ಯಂತ ಮುಗ್ಧ ಚಿಟ್ಟೆಗಳು. ಕೆಲ ಗಳಿಗೆಯಲ್ಲೆ ರೆಕ್ಕೆ ಮುರಿದುಕೊಂಡು ಹರಿದಾಡುವ ಈ ಚಿಟ್ಟೆ ಹುಳಗಳನ್ನು ಮನೆಗಳಲ್ಲಿ ಗುಡಿಸಿ ಬಿಸಾಡುವರು. ನಾಯಿಗಳು ಕೂಡ ಈ ಹುಳುಗಳನ್ನು ಹಿಡಿದು ತಿನ್ನುತ್ತವೆ. ಗೆದ್ದಲು ಹುಳುಗಳೆ ಚಿಟ್ಟೆ ಹುಳುವಾಗಿ ಬರುತ್ತವೆ ಎಂದು ಹೇಳುವರು.
ಗೆದ್ದಲು ಹುಳುಗಳಂತು ಕಸಕಡ್ಡಿಯನ್ನೆಲ್ಲ ಕೊಳೆಸಿ ಮಣ್ಣನ್ನು ಫಲವತ್ತು ಮಾಡಿಕೊಡುತ್ತವೆ. ಗೆದ್ದಲು ಉರಗ ಜಾತಿಯ ಪ್ರಾಣಿಗಳಿಗೆ ಬಹಳ ರುಚಿ ಎನಿಸಿವೆ. ಕೋಳಿಗಳಿಗೆ ಗೆದ್ದಲು ಸಂಗ್ರಹಿಸಿ ಮೇವಾಗಿ ಬಳಸುವರು. ಈ ದೇಹ ಮಣ್ಣಾದ ಮೇಲೆ ನಮ್ಮನ್ನು ಈ ಹುಳುಗಳೇ ತಿಂದು ದೇಹವನ್ನು ಮತ್ತೊಮ್ಮೆ ಮಣ್ಣು ಮಾಡುತ್ತವೆ ಎಂದು ಹೇಳುವರು. ಗೆದ್ದಲುಗಳ ರಾಣಿ ಗೆದ್ದಲು ದಪ್ಪ ಗಾತ್ರದಲ್ಲಿ ತುಪ್ಪದ ಉಂಡೆಯಂತಿರುತ್ತದೆ. ಇದನ್ನು ರಾಣಿಹುಳ ಎಂದು ಕರೆಯುವರು. ಸಣ್ಣಕ್ಕೆ ತೆಳುವಾಗಿ ದುರ್ಬಲವಾಗಿರುವವರಿಗೆ ಈ ರಾಣಿ ಗೆದ್ದಲನ್ನು ನಿಂಗಿಸುವರು. ಹೆಚ್ಚಾಗಿ ಇವು ಹುತ್ತಗಳಲ್ಲಿರುತ್ತವೆ. ಗೆದ್ದಲು ಹತ್ತಿದ ಮನೆಯ ಹೊಸ್ತಿಲು ಅಶುಭ. ಅದನ್ನು ಬದಲಾಯಿಸಿದರೆ ಮಾತ್ರ ಕೇಡು ಕಳೆಯುವುದೆಂದು ನಂಬುವರು.
ವ್ಯವಸಾಯಕ್ಕೆ ಕಾಟ ಕೊಡುವ ಹುಳುಗಳಲ್ಲಿ ಮುಖ್ಯವಾದವು ಬಾಳೆ ಕಾಂಡವನ್ನು ಕೊರೆಯುವ ಕರಿ ಹುಳಗಳು. ಹಾಗೆಯೆ ಭತ್ತಕ್ಕೆ ಬೆಂಕಿ ರೋಗ ಹಚ್ಚುವ ಬೆಂಕಿ ರೋಗದ ಹುಳಗಳು. ದಾಮೆ ಹುಳ ಕೂಡ ಜೋಳಕ್ಕೆ ಬೀಳುತ್ತವೆ. ಕಬ್ಬಿಗೆ ಹೆಚ್ಚು. ಕರಿಹೇನು ಬಿಳಿಹೇನು, ಉಣ್ಣಿಗಳನ್ನು ನಿಯಂತ್ರಿಸಲು ಮಾನವರಿಂದ ಸಾಧ್ಯವಿಲ್ಲ. ಇಸಾತಿ ಮಳೆ ವಿಷ ಹಾಕಿ ಎಲ್ಲವನ್ನು ಕೊಂದು ಹಾಕುತ್ತವೆ ಎಂದು ಜನ ಹೇಳುವರು. ಕರಿಹುಳ ಬೆಳೆ ಬಂದ ಬಾಳೆ ಕಂಬಗಳನ್ನೆ ಕೊರೆದು ನಾಶಪಡಿಸಬಲ್ಲದು. ಕಬ್ಬಿಗೆ ದಾಮೆಹುಳ ಕಾಟ ಕೊಟ್ಟರೆ ಬೆಂಕಿರೋಗದ ಹುಳ ಅನಿಯಂತ್ರಿತ. ಬೆಂಕಿ ರೋಗದ ಹುಳ ದಿನ ನಿತ್ಯ ಸ್ಥಳ ಬದಲಿಸುತ್ತಲೇ ಇರುತ್ತವೆ. ಒಂದೆರಡು ದಿನಗಳಲ್ಲೆ ಎಕರೆ ಗಟ್ಟಲೆ ಭತ್ತದ ಗದ್ದೆಯನ್ನು ನಾಶಪಡಿಸಬಲ್ಲವು. ಕರಿಹೇನು ಹೆಚ್ಚಾಗಿ ಕಾಳುಕಡ್ಡಿಗಳಿಗೆ ಹಿಡಿಯುತ್ತವೆ. ಕಬ್ಬಿಗೆ ಬಿಳಿ ಉಣ್ಣೆ ಹುಳದ ಕಾಟವಿದೆ. ನುಸಿ ಹುಳದ ಬಾದೆಯಂತೂ ವಿಪರೀತ. ಎಲೆ ಚುಕ್ಕಿ ಹುಳ ಮತ್ತೊಂದು ಬಗೆಯಾದದ್ದು. ಎಲ್ಲಾ ಬೆಳೆಗಳಿಗೂ ಹುಳುಗಳು ಕಾಟ ಕೊಡುತ್ತವೆ. ಶೇಂಗಾ ಬೆಳೆಗೂ ಎಲೆ ಚುಕ್ಕಿ ರೋಗ ತಗುಲುವುದಿದೆ. ಇವುಗಳಿಗೆಲ್ಲ ಹತ್ತಾರು ತರದ ಕೀಟ ನಾಶಕಗಳನ್ನು ಸಿಂಪಡಿಸಿ ಕೊಲ್ಲುವರು.
ಹೀಗೆ ಕೀಟ ಲೋಕದ ವಿವರ ಹಂಪಿ ಪರಿಸರದಲ್ಲಿದೆ. ಪ್ರಾಣಿಗಳನ್ನು ಬೇಟೆ ಆಡಿದಂತೆ ಕೀಟಗಳನ್ನು ಮನುಷ್ಯ ಬೇಟೆಯಾಡುವುದು ಅಸಾಧ್ಯ. ಕೀಟಗಳನ್ನು ನಾಶಪಡಿಸುವ ಪ್ರಕ್ರಿಯೆಯಲ್ಲಿ ತಾನು ಬೆಳೆದು ತಾನೇ ತಿನ್ನುವ ಆಹಾರ ಬೆಳೆಗಳಲ್ಲಿ ಮನುಷ್ಯ ವಿಷ ಬೆರೆಸಿಕೊಳ್ಳುತ್ತಿದ್ದಾನೆ. ಇದರಿಂದ ಕೊನೆಗೆ ಆಗುವ ದೊಡ್ಡ ಅನಾಹುತ ಮನುಷ್ಯರಿಗೇ. ಅಲ್ಲದೆ ಹಸಿರುಗಿಡ ಮರ ಸಸ್ಯಗಳಿಗೂ ಪರೋಕ್ಷವಾಗಿ ವಿಷ ಉಣಿಸಲಾಗುತ್ತಿದೆ. ಉತ್ತಮ ಫಸಲಿಗಾಗಿ ಹಾಕುವ ವಿಪರೀತ ರಾಸಾಯನಿಕ ಗೊಬ್ಬರಗಳು ಜೀವಜಾಲದ ಸಮತೋಲನವನ್ನೆ ಹಾಳುಮಾಡುತ್ತಿವೆ. ಒಂದೇ ಬಗೆಯ ಬೆಳೆಯಿಂದಾಗಿ ಕೀಟ ಲೋಕಕ್ಕೆ ತೊಡಕಾಗಿದೆ. ವ್ಯವಸಾಯದ ಯಾಂತ್ರಿಕ ಕ್ರಮಗಳು ಪರಿಸರದ ಮೇಲೆ ಕೆಟ್ಟ ಪರಿಣಾಮ ಬೀರುತ್ತಿವೆ. ಜನಪದರ ಸಾವಯವ ಕೃಷಿ ಪದ್ಧತಿಯಲ್ಲಿದ್ದ ಜೈವಿಕ ಸಂಬಂಧ ದೂರ ಸರಿಯುತ್ತಿದ್ದು ಜೀವಜಾಲದ ಸಂಬಂಧ ಕೂಡ ವಿಷಮಯವಾಗುತ್ತಿದೆ. ಈ ಸ್ಥಿತಿಯಲ್ಲಿ ಕೀಟ ಲೋಕದ ರಮ್ಯ ಸುಂದರ ಈ ಚೆಟ್ಟೆಗಳ ಕಲ್ಪನೆಗಳು ಅರ್ಥ ಹೀನವೆನಿಸುತ್ತವೆ. ಕೀಟಗಳು ಮನುಷ್ಯನ ಪರಿಸರವನ್ನು ಯಾವ ರೀತಿಯಲ್ಲೂ ನಾಶ ಪಡಿಸಲು ಮುಂದಾಗುವುದಿಲ್ಲ. ಹಾಗೊಂದು ವೇಳೆ ಕೀಟಗಳಿಗೆ ಆ ಉದ್ದೇಶ ಎದುರಾದರೆ ಮಾನವಕುಲವನ್ನು ಕೆಲವೇ ದಿನಗಳಲ್ಲಿ ದ್ವಂಸಮಾಡಿ ಬಿಡಬಲ್ಲವು. ರಾಸಾಯನಿಕ ಅಸ್ತ್ರಗಳಿಗಿಂತಲೂ ಮಿಗಿಲಾಗಿ ಕೀಟಗಳು ಮಾನವರ ಅಸ್ತಿತ್ವವನ್ನು ನಾಶಪಡಿಸಬಲ್ಲವು. ಪರಿಸರದ ಅವ್ಯಕ್ತ ಕಾವಲುಗಾರರಾಗಿ ಕೀಟ ಪ್ರಾಣಿ ಪಕ್ಷಿ ಉರಗಗಳಿವೆ ಎಂಬ ಪ್ರಾಚೀನ ಜೀವಜಾಲ ತಿಳುವಳಿಕೆ ಆಧುನಿಕ ಜೀವನ ಕ್ರಮಗಳಿಂದ ನಾಶವಾಗುತ್ತಿದೆ.
ಹಂಪಿಯ ಜನಪದರು ಅನಿವಾರ್ಯವಾಗಿ ರಾಸಾಯನಿಕ ಕೃಷಿ ಪದ್ಧತಿಯನ್ನು ಅಳವಡಿಸಿಕೊಂಡಿದ್ದಾರೆ. ಅಂದರೆ ಅಷ್ಟರ ಮಟ್ಟಿಗೆ ಅವರು ಕೀಟ ನಾಶಕಗಳ ಪ್ರಗತಿಯಲ್ಲಿ ಮುಂದಿದ್ದಾರೆ. ಆಧುನಿಕ ಕೃಷಿಯ ವಿಧಾನಗಳು, ಮಾರುಕಟ್ಟೆಯ ವಾಣಿಜ್ಯ ಬೆಳೆಗಳು, ಪೈಪೋಟಿಗೆ ವಿರುದ್ಧವಾಗಿ ಪರಿಸರ ಪ್ರಜ್ಞೆಯನ್ನು ಭೋಧಿಸುವುದಾಗಲೀ, ಅವರಿಂದ ಸಕಾರಾತ್ಮಕ ಪ್ರತಿಕ್ರಿಯೆಯನ್ನು ನಿರೀಕ್ಷಿಸುವುದಾಗಲೀ ಎರಡೂ ಕೂಡ ನಾಟಕೀಯವಾಗಿವೆ. ಹಂಪಿ ಪರಿಸರವೇನೊ ಗಟ್ಟಿಯಾದುದೇ. ಅಂದರೆ ಆದಿಮ ಹಂತದಿಂದಲೂ ಅದು ಉಳಿದುಕೊಂಡು ಬಂದಿರಬಹುದು. ಭೂಮಿಗೂ ಒಂದು ತಾಳ್ಮೆ ಇರಬಹುದು. ಆದರೆ ಎಲ್ಲವೂ ಮಾನವ ಕೇಂದ್ರಿತ ದರೋಡೆತನದಲ್ಲಿ ನಿಸರ್ಗವನ್ನೆ ಹೇಯವಾಗಿ ದರೋಡೆ ಮಾಡಿ ಭೂಮಿಯನ್ನೆ ಅತ್ಯಾಚಾರಕ್ಕೀಡು ಮಾಡುವುದು ನೈಸರ್ಗಿಕ ಪ್ರಜ್ಞೆಯಲ್ಲ. ಅದು ನಿಸರ್ಗದ ಹತ್ಯೆ. ಇದು ಭಾರತದ ಗ್ರಾಮೀಣ ಪರಿಸರದ ಸಮಗ್ರ ಚಿತ್ರವೂ ಹೌದು. ನಿಸರ್ಗಕ್ಕೆ ಮರಳ ಬೇಕಾದ ಕಾಲದಲ್ಲಿ ನಿಸರ್ಗವನ್ನೆ ನಾಶಪಡಿಸುವ ಬುದ್ಧಿ ಬಂದದ್ದು ಸ್ಥಳೀಯ ಜನಪದಗಳ ದುರಾಸೆಯಿಂದಲ್ಲ. ಹೀಗೆ ಆದದ್ದು ಬಂಡವಾಳಶಾಹಿ ಆರ್ಥಿಕ ಜಗತ್ತಿನ ರಾಜಕಾರಣದಿಂದ. ಹಂಪಿ ಪರಿಸರಕ್ಕೆ ಈ ವಿಚಾರಗಳು ಅನ್ಯವೇನಲ್ಲ. ಆ ಬಗೆಯ ಜಾಗತಿಕ ಆರ್ಥಿಕ ಪರಿಣಾಮಗಳೇ ಹಂಪಿಯ ಜೀವ ಜಾಲದ ಮೇಲೂ ಕತ್ತಿ ಝಳಪಿಸುತ್ತಿರುವುದು.
ವಿಶ್ವ ಪರಂಪರೆಯ ಹಂಪಿಯ ಪರಿಸರ ಸಂರಕ್ಷಣೆಯು ಈ ನಿಟ್ಟಿನಲ್ಲಿ ಜೀವಜಾಲದ ಜಾನಪದದ ರಕ್ಷಣೆಯೂ ಹೌದು. ಜನಪದರು ತಂತಾನೆ ಕ್ರೂರಿಗಳಲ್ಲ. ಅವರನ್ನು ಆಳುವ ವ್ಯವಸ್ಥೆ ಆ ಸ್ಥಿತಿಗೆ ನೂಕಿರುತ್ತದೆ. ಹಂಪಿಯ ಜೀವಜಾಲ ಮೇಲು ನೋಟಕ್ಕೆ ತೀರಾ ಸಾಮಾನ್ಯವೆನಿಸಬಹುದು. ಆದರೆ ನೈಸರ್ಗಿಕ ಹಿನ್ನೆಲೆಯ ಜೀವ ಸಂಬಂಧಗಳಿಂದ ಲೆಕ್ಕ ಹಾಕಿದರೆ ಹಂಪಿಯ ಕೀಟ ವೈವಿಧ್ಯ ಬೆರಗು ಹುಟ್ಟಿಸುವಷ್ಟು ವಿಪುಲವಾಗಿದೆ. ಬರಗಾಲದ ಭೂಮಿಯಂತೆ ಬೇಸಿಗೆಯಲ್ಲಿ ಈ ಪರಿಸರ ಕಂಡರೂ ಇಷ್ಟೊಂದು ಕೀಟ ವೈವಿಧ್ಯ ಹೇಗೆ ಬದುಕುಳಿಯಲು ಸಾಧ್ಯವಾಗಿದೆ ಎಂಬ ಅಂಶ ಬೆಳಕಿಗೆ ಬರಬೇಕಾಗಿದೆ. ಜನಪದರು ತಮ್ಮ ನಿತ್ಯನರಕದ ಬದುಕಿನಲ್ಲಿ ಕೀಟ ಲೋಕವನ್ನು ಗಮನಿಸಬಹುದಾದಷ್ಟು ಪ್ರಮಾಣದಲ್ಲಿ ನೋಡಿಲ್ಲದಿರಬಹುದು. ಆದರೆ ಕೀಟಗಳನ್ನು ಕೂಡ ಮಾನವ ಬದುಕಿನ ಅನಿವಾರ್ಯ ಸಂಬಂಧಿ ಎಂದು ಒಪ್ಪಿಕೊಳ್ಳುವಲ್ಲಿ ಅವರು ಹಿಂದೆ ಮುಂದೆ ಯೋಚಿಸಿಲ್ಲ. ಸೃಷ್ಠಿಯ ವೈರುಧ್ಯ ಜೀವ ಸರಪಳಿಯೇ ಲೋಕದ ಅಖಂಡ ಅಸ್ತಿತ್ವವನ್ನು ವಿಕಾಸದ ಮಹಾಯಾನದಲ್ಲಿ ಕರೆದೊಯ್ಯುವುದು. ಇಂತಹ ತಾತ್ವಿಕ ನೀತಿ ಜನಪದರ ಬದುಕಿನಲ್ಲಿದೆ. ಈ ತತ್ವಕ್ಕೆ ಬೇಕಾದ ಸಾಕ್ಷ್ಯಾದಾರಗಳ ವಿವರಗಳಲ್ಲಿ ಜನಪದರು ತರ್ಕ ಹಾಗೂ ಸಾಕ್ಷ್ಯ ಬುದ್ಧಿಯವರಲ್ಲ. ಆದ್ದರಿಂದಲೇ ಅವರ ಬಳಿ ವೈಜ್ಞಾನಿಕ ವಿವೇಚನೆಯ ಜೀವಜಾಲದ ವಿವರಗಳಿಲ್ಲ. ಬದುಕುವ ಹೊಂದಾಣಿಕೆ ಮಾಡಿಕೊಳ್ಳುವ ಅಗತ್ಯ ಒಪ್ಪಂದದಲ್ಲಿ ಮಾನವ ವರ್ತನೆ ಬಹು ಹಿಂದಿನಿಂದಲೂ ಸಾಗಿ ಬಂದಿದೆ.
ನಮ್ಮ ಅಸ್ತಿತ್ವವನ್ನು ಕೀಟಗಳೂ ಕಾಯ್ದುಕೊಂಡು ಬಂದಿವೆ. ಬೆಳೆ ಬಿತ್ತನೆ ಮಾಡಿಬಿಟ್ಟರೆ ಮಾತ್ರ ವ್ಯವಸಾಯ ಮಾಡಿದಂತಲ್ಲ. ಕೀಟಗಳು ಪ್ರಾಣಿಗಳು ಪಕ್ಷಿಗಳು ಸಹ ಸಸ್ಯಗಳು ಮರಗಿಡಗಳು ಕೂಡ ಅವುಗಳದೇ ರೀತಿಯಲ್ಲಿ ವ್ಯವಸಾಯ ಕ್ರಿಯೆಯನ್ನು ಒಂದು ಹಂತಕ್ಕೆ ತಂದಿರುತ್ತವೆ. ಎಷ್ಟೋ ಕಳೆಗಿಡಗಳು ನಮ್ಮ ಅರಿವಿಗೆ ಬಾರದಂತೆಯೆ ಭೂಮಿಯ ಫಲವತ್ತತೆಗೆ ಜೀವಾಂಶಗಳನ್ನು ಬಿಟ್ಟು ತಾವೇ ಅಳಿದು ಹೋಗಿರುತ್ತವೆ. ಅದು ನಾವು ಬಿತ್ತಿದ ಬೆಳೆಗೂ ಕೀಟಗಳಿಗೂ ಪಕ್ಷಿಗಳಿಗೂ ಆಹಾರ ನೀಡುವ ಕಾಯಕವಾಗಿ ರೂಪಾಂತರಗೊಂಡಿರುತ್ತದೆ. ಕೀಟಲೋಕ ಪ್ರಾಣಿ ಪಕ್ಷಿಗಳಿಗಿಂತಲೂ ಸೂಕ್ಷ್ಮವಾಗಿ ಮಾನವರ ಹಿತ ಕಾಯುತ್ತ ಬಂದಿದೆ. ಹಂಪಿಯಲ್ಲಿರುವ ಕೀಟಗಳು ಇಲ್ಲಿನ ಪರಿಸರವನ್ನು ರೂಪಿಸುತ್ತ ಬಂದಿವೆ. ಕೀಟಗಳು ಹಂಪಿಯ ಹೆಬ್ಬಂಡೆಗಳನ್ನು ಜರುಗಿಸಬೇಕಾದ ಹೊಣೆ ಹೊರಬೇಕಾದ್ದಿಲ್ಲ. ಆದರೆ ಇಲ್ಲಿನ ಜೀವಜಾಲವನ್ನು ನಿರಂತರವಾಗಿ ಮುಂದುವರಿಸುವ ದೊಡ್ಡ ಹೊರೆಯನ್ನು ಹೊತ್ತಿವೆ. ಇದು ಅವ್ಯಕ್ತವಾದ ಹೊರೆ ಮತ್ತು ಜೀವಜಾಲದ ನಿಗೂಢಶಕ್ತಿ.
ಈ ನಿಟ್ಟಿನಲ್ಲೆ ಹಂಪಿಯ ಕೀಟ ಜಾನಪದವು ಆದಿ ಜನವಸತಿಯ ನೆನಪುಗಳನ್ನು ಹುದುಗಿಸಿಕೊಂಡಿರುವ ಅವ್ಯಕ್ತ ಜೀವನ ದರ್ಶನ. ಹುಳು ಉಪ್ಪಟ್ಟೆಯಲ್ಲೂ ತನ್ನ ಜೀವ ಹಂಚಿ ಹೋಗಿದೆ ಎಂಬ ಜೈವಿಕ ಕಲ್ಪನೆಯು ಜನಪದರಲ್ಲಿದೆ. ಗೆದ್ದಲು ಹುಳುಗಳಿಗೆ ತಮ್ಮ ದೇಹ ಆಹಾರವಾಗುತ್ತದೆ ಎಂಬ ತಿಳುವಳಿಕೆಯು ಮತ್ತೆ ಮಣ್ಣಲ್ಲಿ ಮಣ್ಣಾಗುವ ಜೈವಿಕ ಪ್ರಕ್ರಿಯೆಯನ್ನು ಪ್ರತಿಬಿಂಬಿಸುತ್ತಿದೆ. ಜನಪದರು ಇಂತಹ ಯಾವ ಜೈವಿಕ ತತ್ವವನ್ನು ನೇರವಾಗಿ ವ್ಯಕ್ತ ಪಡಿಸುವುದಿಲ್ಲ. ಅವ್ಯಕ್ತ ಕ್ರಮವೇ ಇಂತಲ್ಲಿ ಪ್ರಧಾನ ದನಿ. ಈ ದನಿಯೂ ಕೂಡ ಕಾಣಿಸುವಂತದಲ್ಲ. ಹಾಗೆಯೆ ಕೇಳಿಸುವಂತದ್ದೂ ಅಲ್ಲ. ಅದು ಸಂವೇದನೆಯ ಭಾಗ. ಭಾವನಾತ್ಮಕವಾಗಿ ಮಿಡಿವ ಸ್ಪಂದನೆ. ಇದು ಎಲ್ಲ ಜನ ಪದಗಳ ಸ್ವಭಾವ. ಮಳೆಗಾಲ ಬಂತೆಂದರೆ ಸಾಕು ಇಡೀ ಹಂಪಿಯ ಪರಿಸರ ನಿತ್ಯಹರಿದ್ವರ್ಣದ ಕಾಡಿನ ಸ್ವರೂಪ ರಾಶಿಯ ಹಸಿರನ್ನು ಮೈದುಂಬಿ ಹೊದ್ದುಕೊಳ್ಳುತ್ತದೆ. ಆ ಕಾಲದ ಕೀಟ ಲೋಕವೇ ಒಂದು ಬಗೆ. ಬೇಸಿಗೆಯ ಉರಿ ಬಿಸಿಲಿನ ಕೀಟ ಪ್ರಪಂಚವೇ ಮತ್ತೊಂದು ಬಗೆ. ಇನ್ನು ವಸಂತ ಋತುವಿನಲ್ಲಿ ಕಂಡುಬರುವ ಕೀಟ ವೈವಿಧ್ಯ ವಿಶೇಷವಾದುದು. ಇವನ್ನೆಲ್ಲ ಜನಪದರು ಗಮನಿಸುತ್ತಲೆ ಬಂದಿದ್ದಾರೆ. ಜೀವದ ಕಾಡಿನಲ್ಲೆ ದೇವರು ಒಂದೊಂದಕ್ಕೂ ಒಂದೊಂದು ರೂಪ ಕೊಟ್ಟಿದ್ದಾನೆ. ಅವುಗಳೆಲ್ಲವೊ ಕೊನೆಗೆ ದೇವರ ಪಾದದ ಬಳಿಯೇ ಹೋಗುತ್ತವೆ. ಮನುಷ್ಯ ರೂಪ ಧರಿಸುವ ಪೂರ್ವದಲ್ಲಿ ಮಾನವ ಈ ಎಲ್ಲ ಹುಳು ಉಪ್ಪಟ್ಟೆ ಕೀಟಗಳ ರೂಪವನ್ನೆಲ್ಲ ಧರಿಸಿ ಬಂದಿರುತ್ತಾನೆ. ಹಾಗಾಗಿ ಇವೆಲ್ಲ ಜೀವ ರಾಶಿಗಳೂ ನಮ್ಮ ಪೂರ್ವಿಕರೇ ಎಂಬ ಈ ಬಗೆಯ ಭಾವನೆಗಳು ಸಾಮಾನ್ಯವಾದುವಲ್ಲ. ಜನಪದರ ಇಂತಹ ಆಧ್ಯಾತ್ಮದ ತಿಳುವಳಿಕೆಯು ಅವರ ನೈಸರ್ಗಿಕ ತಿಳುವಳಿಕೆಯೂ ಆಗಿದೆ.
ಹೀಗಾಗಿ ಕೀಟ ಜಾನಪದವು ಕೇವಲ ಕೀಟಗಳ ಬಗೆಗಿನ ಮಾನವರ ಸಾಮಾನ್ಯ ಕಟ್ಟು ಕಥೆಗಳ ವಿವರವಲ್ಲ. ಜೀವಜಾಲದ ಸಾವಯವ ಸಂಬಂಧವನ್ನು ನಿರೂಪಿಸುವ ಕಥನವೂ ಇದರಲ್ಲಿದೆ. ಹಂಪಿಯ ಜನಪದ ಪರಂಪರೆ ಬದಲಾದ ಕಾಲದಲ್ಲಿ ಗತಕಾಲದ ಹಸಿರು ಪ್ರಜ್ಞೆಯನ್ನೂ ಗಾಢವಾಗಿ ಈಗ ಹೊಂದಿಲ್ಲದಿರಬಹುದು. ಆದರೆ ಗತ ಕಾಲದ ಜೈವಿಕ ಬೇರುಗಳೆಲ್ಲ ಇನ್ನೂ ನಾಶವಾಗಿಲ್ಲ. ಉದ್ಯಮದಂತೆ ಕೃಷಿ ಇಲ್ಲಿ ಇನ್ನೂ ವ್ಯಾಪಿಸಿಲ್ಲ. ನೀರಾವರಿ ಪ್ರದೇಶಗಳನ್ನು ಹೊರತು ಪಡಿಸಿದರೆ ಹಂಪಿಯ ಅನೇಕ ಗ್ರಾಮ ಪರಂಪರೆಗಳು ಇನ್ನೂ ಜೀವಂತವಾಗಿ ವಕ್ಕಲುತನದಲ್ಲೂ ಸಂಸ್ಕೃತಿಯ ರೀತಿನೀತಿಗಳಲ್ಲು ಉಳಿದುಕೊಂಡಿವೆ. ಈ ಪರಿಸರದ ಜೀವಿಗಳು ಕೂಡ ಅಷ್ಟು ಸುಲಭವಾಗಿ ನಾಶವಾಗುವಂತವಲ್ಲ. ಹಾಗೆಂದು ಅವುಗಳ ಮೇಲಿನ ದಾಳಿಯೂ ಸೂಕ್ತವಲ್ಲ. ಪ್ರಾಣಿ ಪಕ್ಷಿ ಸಸ್ಯ ಕೀಟ ಜಲಚರ ಹಾಗೂ ಜಲ ವಿವೇಕಗಳೆಲ್ಲವೂ ಅವ್ಯಕ್ತ ಪರಂಪರೆಯ ಭಾಗವಾಗಿ ಅಳಿದುಳಿದು ತಮ್ಮ ಪರಂಪರೆಗಳನ್ನು ಭಗ್ನರೂಪಗಳಲ್ಲಿ ಪ್ರತಿಬಿಂಬಿಸುತ್ತಿವೆ. ಇವನ್ನೆಲ್ಲ ಒಂದು ನಿರ್ಧಿಷ್ಟ ವಿಚಾರಕ್ಕೆ ಒಳಪಡಿಸಲು ಬರುವುದಿಲ್ಲ. ಇವು ಒಂದನ್ನೊಂದು ಅವಲಂಬಿಸಿರುವ ಸಂಗತಿಗಳು. ಚರಿತ್ರೆ ಸಂಸ್ಕೃತಿ ನಿಸರ್ಗ ಜಾನಪದ ಇವು ಹೇಗೆ ಮಾನವರ ವಿಕಾಸದ ಜೊತೆ ಬಂದಿವೆಯೊ ಅಂತೆಯೇ ಆಧುನಿಕತೆಯೂ ಭಿನ್ನ ಕಾಲದಲ್ಲಿ ವಿವಿಧ ಸ್ವರೂಪಗಳಲ್ಲಿ ಬೆಳೆಯುತ್ತಿದೆ. ಇವನ್ನೆಲ್ಲ ಸಮಗ್ರವಾಗಿ ಭಾವಿಸಿಯೇ ನಾಳಿನ ಅಸ್ತಿತ್ವವನ್ನು ನಿರ್ಧರಿಸಿಕೊಳ್ಳಬೇಕಾಗಿದೆ.




೮. ಹಂಪಿ ಜಲ ಜಾನಪದ
ಜಲವನ್ನು ಮಾತೆಯಾಗಿ ಭಾವಿಸುವ ಆದಿಮ ಪ್ರಜ್ಞೆ ಹಂಪಿ ಪರಿಸರದಲ್ಲೂ ಸಾಮಾನ್ಯವಾಗಿದೆ. ಮಳೆಯ ಅಭಾವವಿರುವ ಹಂಪಿ ಪರಿಸರ ಬರಗಾಲದ ಸೀಮೆಯಂತೆ ಕಾಣುವುದು. ಬೀಳುವ ಕೆಲವೇ ಮಳೆಗಳಿಗೆ ಪರಿಸರ ದಟ್ಟ ಹಸಿರಾಗಿ ಕಂಗೊಳಿಸುವುದು. ತುಂಗಭದ್ರಾ ನದಿ ಹರಿಯುವುದರಿಂದ ಹಾಗು ಅದಕ್ಕೆ ಅಣೆಕಟ್ಟು ನಿರ್ಮಿಸಿ ಕಾಲುವೆಗಳಲ್ಲಿ ನೀರು ಹರಿಸುವುದರಿಂದ ಹಸಿರು ವಾತಾವರಣ ಕಾಣುವುದಿದೆ. ಇಂತಹ ಕೃತಕ ನೀರ ಹರಿವು ಪರಂಪರೆಯ ಭಾವನೆಗಳ ಜೊತೆ ಗಾಢವಾದ ಸಂಬಂಧವನ್ನೇನು ಸಾಧಿಸಿಕೊಂಡಿಲ್ಲ. ಕಾಲುವೆ ನೀರಾವರಿಯಿಂದ ಕೆಲವೊಂದು ದೈನಂದಿನ ಬದುಕಿನ ಕ್ರಿಯೆಗಳಿಗೆ ಅನುಕೂಲವಾಗಿದ್ದರೂ ಜಲದ ಬಗ್ಗೆ ತನ್ನದೇ ಆದ ಜಾನಪದವನ್ನು ಈ ಬಗೆಯ ಕಾಲುವೆಗಳು ರೂಪಿಸಿಕೊಳ್ಳಲಾಗಿಲ್ಲ. ಹಂಪಿಯ ಗ್ರಾಮ ಪರಂಪರೆಗಳಿಗೆ ತುಂಗಭದ್ರಾ ನದಿಯು ಪವಿತ್ರವಾದದ್ದು. ಹಂಪಿಯ ಜಾತ್ರೆ, ಫಲಪೂಜೆಗಳು ಈ ಪರಿಸರದ ಜನಪದರ ಜಲ ಸಂಬಂಧವನ್ನು ಅರ್ಥಪೂರ್ಣವಾಗಿ ಧ್ವನಿಸುತ್ತವೆ. ಯಾವುದೇ ಉತ್ಸವ, ಜಾತ್ರೆ, ನಿಸರ್ಗದ ಆರಾಧನೆಗೆ ಹಳ್ಳಹೊಳೆ ಕೆರೆ ನದಿ ತೊರೆಗಳು ಮುಖ್ಯವಾಗಿರಬೇಕು. ಜಲದೇವಿಯ ಪೂಜೆಯು ನಿಸರ್ಗವನ್ನು ಯಾವತ್ತೂ ನೆನೆಯುವ ಕ್ರಿಯೆ. ಹಳ್ಳಿಯ ಬಾಳಿನಲ್ಲಿ ನೀರು ಜೀವನಾಡಿ. ಹಂಪಿಯ ಪರಿಸರದಲ್ಲಿ ತುಂಗಭದ್ರ ನದಿ ಹರಿದೇ ಇರಲಿಲ್ಲ ಎಂದರೆ ಇಲ್ಲಿನ ಜನವಸತಿಯು ಈ ಸ್ವರೂಪದಲ್ಲಿ ಬೆಳೆಯಲು ಸಾಧ್ಯವೇ ಇರಲಿಲ್ಲ. ವಿಜಯನಗರ ಸಾಮ್ರಾಜ್ಯವೂ ಸ್ಥಾಪನೆ ಆಗುತ್ತಿರಲಿಲ್ಲ.
ಜೀವ ಜಲ, ಜಲ ಮಾತೆ, ಗಂಗಾ ಮಾತೆ, ಗಂಗಮ್ಮ, ಗಂಗೆ ಇವೆಲ್ಲವೂ ಜಲಸಂಸ್ಕೃತಿಯ ರೂಪಕಗಳು, ಮಾತೃತ್ವದ ಪ್ರತೀಕಗಳು. ಜೀವದ ಉಗಮವು ನೀರಿನಲ್ಲೇ ಆದದ್ದು ಎಂದು ವಿಜ್ಞಾನ ಖಚಿತ ಪಡಿಸಿದರೆ ಜನಪದರು ಕೂಡ ತಮ್ಮ ಪುರಾಣಗಳ ಮೂಲಕ ಜಲವೇ ನಮ್ಮ ಮೂಲ ಎಂದು ಕರೆದು ಈ ಜಲ ಮಾತೆಯನ್ನು ಕುಡಿಯದೆ ಜೀವ ಬದುಕಿರಲಾರದು ಎಂದು ಜಲವೇ ಜೀವ ಎಂದು ದೈವಿಕವಾಗಿ ನೆನೆಯುವರು. ಸತ್ತವರ ಆತ್ಮವು ಹಿಂತಿರುಗಿ ಬಂದು ತಾನು ಬದುಕಿದ್ದ ಜಾಗವನ್ನು ಕೊನೆಯ ಬಾರಿಗೆ ಒಮ್ಮೆ ನೋಡಿಕೊಂಡು ಹೋಗುತ್ತದೆ ಎಂಬ ನಂಬಿಕೆಯಲ್ಲಿ ಜನಪದರು ಹಾರಿ ಹೋದ ಜೀವಕ್ಕೆ ನೀರಿಡುವರು. ಸತ್ತವರು ಬಂದು ತಮ್ಮ ಕೊನೆಯ ಜಲವನ್ನು ಕುಡಿದು ಹೋಗುವರು. ಹಾಗೆ ನೀರು ಕುಡಿದು ಹೋದರೆ ಸ್ವರ್ಗದ ದಾರಿಯಲ್ಲೊ ನರಕದ ದಾರಿಯಲ್ಲೊ ಪ್ರಾಣಕ್ಕೆ ದಾಹ ಆಗುವುದಿಲ್ಲವಂತೆ. ಸತ್ತವರಿಗೆ ನೀರಿಡುವ ಪದ್ಧತಿ ಆದಿ ಜಾನಪದದ ಆಚರಣೆಯಾಗಿದೆ. ಸಾಯುವ ಕೊನೆಗಳಿಗೆಯಲ್ಲಿ ಬಾಯಿಗೆ ನೀರು ಬಿಡುವುದು ಕೂಡ ಕೊನೆಯ ಋಣದ ಸಂಬಂಧವನ್ನು ತಿಳಿಸುವ ಆಚರಣೆಯಾಗಿದೆ. ಪ್ರಾಣಿಗಳನ್ನು ಗ್ರಾಮ ದೈವಗಳಿಗೆ ಬಲಿ ಕೊಡುವಾಗಲೂ ನೀರು ಕುಡಿಸಿಯೊ ತಲೆ ಮೇಲೆ ನೀರು ಚಿಮುಕಿಸಿಯೊ ಆ ಕ್ರಿಯೆ ಮುಗಿಸುವರು. ಯಾವುದೇ ಸೂತಕ ಕಳೆಯಲು ಪೂಜೆ ಮಾಡಿ ಹೊಸ ಮಡಕೆಯಲ್ಲಿ ತಂದ ನೀರೇ ಬೇಕು. ಶವ ಸಂಸ್ಕಾರ ಮುಗಿಸಿ ಬಂದವರು ತಲೆ ಮೇಲೆ ನೀರು ಎರಚಿಕೊಳ್ಳಬೇಕು. ಇಲ್ಲವೇ ಸ್ನಾನ ಮಾಡಿ ಒಳಗೆ ಪ್ರವೇಶಿಸಬೇಕು. ಕೆಲವರು ಅಸ್ಥಿಯನ್ನು ಹೊಳೆಯಲ್ಲಿ ಬಿಡುವರು.
ಬದುಕುಳಿಯಲು ಅಗತ್ಯವಾದ ನಿಸರ್ಗದ ವಿಶಿಷ್ಟವಾದ ಜೀವಜಲದ ಸಂಬಂಧವನ್ನು ವಿವರಿಸುವುದೇ ಜಲ ಜಾನಪದ. ಜಲ ಸಂಸ್ಕೃತಿ ಯಾವತ್ತು ಕೂಡ ಜೀವ ಸಂರಕ್ಷಣೆಯ ನೀತಿಯನ್ನು ಪಾಲಿಸುತ್ತದೆ. ಅಗ್ನಿ ಸಂಸ್ಕೃತಿ ಆಕ್ರಮಣಶೀಲವಾದರೂ ಜಲಸಂಸ್ಕೃತಿ ನಿಸರ್ಗದ ಮೂಲಕ್ಕೆ ಹಿಂತಿರುಗುತ್ತದೆ. ಅಗ್ನಿ ಸಂಸ್ಕೃತಿ ಆಕಾಶದ ಸ್ವರ್ಗವನ್ನು ಧ್ಯಾನಿಸವಂತದ್ದು. ಇವೆರಡೂ ಕೂಡ ಜನಪದ ಪರಂಪರೆಗಳಲ್ಲಿ ಬೆರೆತು ಹೋಗಿವೆ. ನೀರೊಳಗೇ ಬೆಂಕಿ ಅಡಗಿರಬಲ್ಲುದು. ಬೆಂಕಿಯ ಒಳಗೆ ನೀರು ಇರಲಾರದು. ಶಿವ ಸಂಸ್ಕೃತಿಯ ಅರ್ಥವು ಇಂತಹ ಉದಕದೊಳಗಣ ಬೆಂಕಿಯಂತೆ ಜನಪದರಲ್ಲಿ ಲೀನವಾಗಿದೆ. ಗಂಗೆಯನ್ನು ಶಿವ ನೆತ್ತಿಯಲ್ಲಿ ತುಂಬಿಕೊಂಡಿದ್ದಾನೆ. ಸ್ವತಃ ಶಿವನೆ ಬೆಂಕಿಯ ಪ್ರಳಯಕಾರ, ಲಯಕಾರನಾದ ಅವನಲ್ಲೇ ಗಂಗೆ ತುಂಬಿ ಹರಿಯುವಳು. ಇದು ಸೃಷ್ಟಿ ಲಯಗಳ ಸಂಯುಕ್ತ ಅಭಿವ್ಯಕ್ತಿ. ಜಲ ಜಾನಪದವು ನಿಸರ್ಗದ ಜೀವಜಲವನ್ನು ನಿರೂಪಿಸುವ ಕಥನ. ನೀರಿನ ಬಗ್ಗೆ ಜನಪದರು ನೂರಾರು ನಂಬಿಕೆಗಳನ್ನು ರೂಢಿಸಿಕೊಂಡಿದ್ದಾರೆ. ಅವೆಲ್ಲವೂ ಅಖಂಡವಾಗಿ ಜಲವಿಲ್ಲದೆ ಜಗವಿಲ್ಲ ಎಂಬ ತತ್ವವನ್ನು ಸಾರುವಂತವೇ ಆಗಿವೆ. ಅನುಭವದ ಸತ್ಯವಿದು. ಚಂದ್ರನ ಮೇಲೆ ಜಲವಿಲ್ಲದ್ದರಿಂದ ಜೀವಿಗಳ ಅಸ್ತಿತ್ವವಿಲ್ಲ ಎಂದು ವಿಜ್ಞಾನಿಗಳು ಹೇಳುವುದಕ್ಕಿಂತಲೂ ಸುಲಭವಾಗಿ ಜನಪದರು ಜಲಜೀವದ ಸಂಬಂಧವನ್ನು ಬಿಂಬಿಸುವರು.
ಬಡವರ ಜೀವ ನೀರು. ಹಸಿದವರಿಗೆ ಗುಟುಕು ನೀರು ಸಿಕ್ಕರೆ ಸಾಕು. ಏನೂ ಊಟವಿಲ್ಲ ಎಂದರೆ ಬೊಗಸೆ ನೀರು ಕುಡಿದು ಮಲಗಿ ಬಿಟ್ಟರೆ ಆಯಿತು. ದೇವರು ಕಾಪಾಡುವನು ಎಂದು ಜಲವನ್ನೆ ನಂಬಿ ಜಲದಿಂದಲೇ ಬದುಕುಳಿಯುವರು. ’ಹೊಟ್ಟೆಗೆ ತಣ್ಣೀರ್ ಬಟ್ಟೆನೆ ಗತಿ’ ಎಂಬ ನುಡಿಗಟ್ಟು ಎಲ್ಲೆಡೆ ಚಾಲ್ತಿಯಲ್ಲಿದೆ. ಊಟವೇ ಇಲ್ಲದೆ ಹಸಿವು ತಾಳಲಾರದೇ ಸಂಕಟವಾದಾಗ ಹೊಟ್ಟೆಗೆ ತಣ್ಣೀರ ಬಟ್ಟೆ ಕಟ್ಟಿಕೊಂಡಾರೆ ಹಸಿವು ನೀಗುತ್ತದೆ ಎಂದು ಬಡವರು ಹೇಳುವರು. ತಲೆಯ ಪಕ್ಕ ರಾತ್ರಿವೇಳೆ ನೀರಿನ ತಂಬಿಗೆ ಇಟ್ಟುಕೊಳ್ಳಬಾರದೆಂಬ ನಿಷೇಧವಿದೆ. ಹಾಗೆ ಇಟ್ಟರೆ ಪ್ರಾಣ ನೀರಿನ ಆಸೆಯಲ್ಲಿ ನೀರು ಕುಡಿದು ಹೊರಟು ಹೋಗುವುದು ಎಂಬ ನಂಬಿಕೆ ಇದೆ. ನೀರು ನೆರಳು ಎರಡೂ ಇದ್ದಲ್ಲೇ ಜೀವನ ಎಂಬ ಸಾಮಾನ್ಯ ತಿಳುವಳಿಕೆಯಿಂದಲೇ ನಾಗರೀಕತೆಗಳು ಬೆಳೆದದ್ದು. ನೀರಿನ ಆಶ್ರಯವಿದ್ದಲ್ಲೆ ಗ್ರಾಮಗಳು ಕೂಡ ವಿಕಾಸವಾದದ್ದು. ಹೊಳೆ, ಹಳ್ಳ, ತೊರೆ, ನದಿ ಇವು ಗ್ರಾಮ ಸಂಸ್ಕೃತಿಯ ಜೀವ ಕೇಂದ್ರಗಳು. ನೀರು ನೆರಳಿಲ್ಲದ ಕಡೆ ಊರು ಮಾಡಬಾರದು ಹಾಗೆಯೆ ಹೆಣ್ಣುಕೊಡಬಾರದು ಎಂಬ ಗಾದೆ ಮಾತಿದೆ. ಹಳೆ ಕಾಲದಲ್ಲಿ ವಿವಾಹ ಸಂಬಂಧ ಮಾಡುವಾಗ ಆ ಊರಿನ ನೀರಿನ ಗುಣವನ್ನು ನೋಡಿ ಮುಂದುವರಿಯುತ್ತಿದ್ದರಂತೆ. ನೀರಿಗೆ ಬರವಿರುವ ಊರಿಗೆ ಹೆಣ್ಣು ಕೊಡಲು ಜನ ಮುಂದಾಗುತ್ತಿರಲಿಲ್ಲ. ಹಂಪಿಯ ಪರಿಸರ ನದಿಯಿಂದ ಕೂಡಿದ್ದರೂ ಇಂದು ನೀರಿಗೆ ಬರವಿದೆ. ಆದರೆ ಜನರ ಜಲ ಪ್ರೀತಿಗೆ ಮಾತ್ರ ಯಾವ ಬರವೂ ಇಲ್ಲ. ದೈವಿಕವಾದ ಎಲ್ಲ ಆಚರಣೆಗಳು ಪವಿತ್ರವಾಗಬೇಕಾದರೆ ಜಲದೇವತೆಯ ಪ್ರವೇಶ ಇರಲೇಬೇಕು. ಪ್ರತಿಯೊಂದು ದೈವಾಚರಣೆಯು ಜಲದಿಂದಲೆ ಶುದ್ಧಿಯಾಗಿ ಪವಿತ್ರ ಜಲದಿಂದಲೆ ಮುಕ್ತಿ ಕಾಣಬೇಕು.
ಜನಪದರು ಹೀಗಾಗಿಯೆ ಮಳೆಯ ಬಗ್ಗೆ ವಿಶಿಷ್ಟ ಆಚರಣೆಗಳನ್ನು ರೂಢಿಸಿ ಕೊಂಡಿರುವುದು. ಒಂದೊಂದು ಮಳೆಯ ಬಗ್ಗೆಯೂ ಜನಪದರು ಒಂದೊಂದು ವಿವರ ನೀಡುವರು. ವಕ್ಕಲುತನ ನಿಂತಿರುವುದೇ ಮಳೆಯ ಆಧಾರದಲ್ಲಿ. ಮಳೆ ನಕ್ಷತ್ರಗಳನ್ನು ಜನಪದರು ಒಪ್ಪಿಕೊಂಡಿದ್ದಾರೆ. ಮುಖ್ಯವಾಗಿ ಅಶ್ವಿನಿ ಮಳೆ, ಭರಣಿ ಮಳೆ, ಪುಷ್ಯ ಮಳೆ, ಆಶ್ಲೇಷಾ ಮಳೆ, ಮಕ್ಕೆ ಮಳೆ, ಪುಬ್ಬ ಮಳೆ, ಉತ್ತರೆ ಮಳೆ, ಹಸ್ತ ಮಳೆ, ಚಿತ್ತೆ ಮಳೆ, ಸ್ವಾತಿ ಮಳೆ, ವಿಶಾಖ ಮಳೆ, ಅನುರಾಧಾ ಮಳೆ, ಜ್ಯೇಷ್ಠ ಮಳೆ, ಮೂಲಾ ಮಳೆ, ಉತ್ತರಾಷಾಡ ಮಳೆ, ಶ್ರಾವಣ ಮಳೆ ಹೀಗೆ ಇಪ್ಪತ್ತನಾಲ್ಕು ಮಳೆಗಳನ್ನು ಒಂದು ವರ್ಷಾವಧಿಯಲ್ಲಿ ರೈತರು ಗುರುತಿಸಿಕೊಂಡಿದ್ದಾರೆ. ಈ ಒಂದೊಂದು ಮಳೆಗೂ ಪ್ರಾದೇಶಿಕ ವ್ಯತ್ಯಾಸಗಳಲ್ಲಿ, ಹೆಸರುಗಳಲ್ಲಿ ಕರೆಯಲ್ಪಡುತ್ತವೆ. ಹಂಪಿಯ ಪರಿಸರದಲ್ಲಿ ಹಿಂಗಾರಿ ಮಳೆಗಳೇ ಹೆಚ್ಚು. ಯುಗಾದಿ ವೇಳೆಗೆ ಒಂದು ಮಳೆ ಆಗಲೇಬೇಕೆಂಬ ಆಶಯವಿದೆ. ಮಳೆಯ ವಿವರಗಳನ್ನೆಲ್ಲ ನಕ್ಷತ್ರಗಳ ಮೂಲಕ ಹೇಳುವರು. ಒಂದೊಂದು ನಕ್ಷತ್ರವೂ ಒಂದೊಂದು ಬಗೆಯ ಮಳೆ ತರುವುದೆಂದು ನಂಬುವರು. ಭರಣಿ ಮಳೆ ಧರೆತುಂಬ ಹೊಳೆ ಹರಿಸುವುದೆಂದು ಹೇಳಿದರೆ ಸ್ವಾತಿ ಮಳೆ ಸ್ವಾತಿ ಮುತ್ತು ಹುಟ್ಟುವುದಕ್ಕೆ ದಾರಿ ಮಾಡುವುದಂತೆ. ಸ್ವಾತಿ ಮಳೆಯ ಹನಿ ಮುತ್ತಿನ ಚಿಪ್ಪಿನಲ್ಲೆ ಬಿದ್ದಾಗ ಅದು ಮುತ್ತಾಗಿ ಪರಿವರ್ತನೆಯಾಗುವುದೆಂದು ನಂಬುವರು. ಈ ಮಳೆಗಳೆಲ್ಲವೂ ಸಂಸ್ಕೃತ ಮೂಲ ಪಂಚಾಂಗ ಆಧಾರಿತವಾಗಿದ್ದರೂ ಜನಪದರು ತಮ್ಮವನ್ನಾಗಿ ಸ್ವೀಕರಿಸಿದ್ದಾರೆ. ಮಳೆಗೂ, ನಕ್ಷತ್ರಗಳಿಗೂ, ಜಲ ಸಮೃದ್ಧಿಗೂ, ಬೆಳೆಗೂ, ಜೀವ ಜಾಲದ ಜೀವಕ್ಕೆ ಅವಿನಾಭಾವ ಸಂಬಂಧವನ್ನು ಈ ಮಳೆಗಳ ಮೂಲಕ ಜನಪದರು ಕಂಡುಕೊಂಡಿರುವುದು ವಿಶಿಷ್ಟವಾಗಿದೆ. ನಿಸರ್ಗದ ಈ ಸರಪಳಿಯನ್ನು ಅನುಸರಿಸಿಯೆ ವಕ್ಕಲು ಸಂಸ್ಕೃತಿ ಬೆಳೆದಿರುವುದು. ಮಳೆಗಾಲವಿಲ್ಲದೆ ಹೋದರೆ ಕೃಷಿ ಆಚರಣೆಗಳೆಲ್ಲ ಬರಪೀಡಿತವಾಗಿ ನೆಲಕಚ್ಚುತ್ತವೆ. ಸಮೃದ್ಧ ಮಳೆಯಾದರೆ ಹಳ್ಳಿಗಳು ಸಮೃದ್ಧವಾಗಿರುತ್ತವೆ. ಮಳೆ ಕೈಕೊಟ್ಟರೆ ಜನಪದರು ನಿಸರ್ಗವನ್ನೇ ದೂರುವುದು. ಕೆರೆಕಟ್ಟೆ ಬಾವಿಗಳು ನೀರಿಲ್ಲದೆ ಬತ್ತಿ ಹೋದರೆ ಜಲ ಪೂಜೆಗೆ ತೊಡಗುವರು. ಮಳೆಗಾಗಿ ಪ್ರಾರ್ಥಿಸುವರು. ಕಪ್ಪೆಗಳಿಗೆ, ಕತ್ತೆಗಳಿಗೆ ಪೂಜಿಸಿ ಮೆರವಣಿಗೆಯೊ ಮದುವೆಯೊ ಮಾಡಿ ಮಳೆರಾಯನನ್ನು ಕರೆಯುವರು.
ಭೀಕರ ಬರಗಾಲದಿಂದ ನರಳಿ ಸತ್ತವರ ನೆನಪಿಗೆ ಮಳೆರಾಯನ ಹಾಡನ್ನು ಕಟ್ಟಿರುವ ಜನಪದರು ’ಮಳೆರಾಯ ನೀ ಜವರಾಯ’ ಎಂಬಂತೆ ದೂರಿದ್ದಾರೆ. ಎಲ್ಲರೂ ಸತ್ತುಹೋದ ಮೇಲೆ ನೀ ಯಾಕೆ ಬಂದೆಯೊ ಮಳೆರಾಯಾ ಎಂದು ಜನಪದರು ವಿಷಾದವನ್ನು ’ಬಣ್ಣದ ಗುಬ್ಬಿಯಾರು ಮಳೆರಾಯ’ ಪದದಲ್ಲಿ ಹಾಡಿದ್ದಾರೆ. ಹಂಪಿ ಪರಿಸರದ ಮಳೆಯ ಸಮೃದ್ದಿಯಲ್ಲಿ ತೋಯದೆ ಪ್ರತಿ ಬಾರಿಯೂ ಅರೆಬರೆ ಮಳೆ ನೀರ ಕುಡಿದೇ ಬದುಕಿದೆ. ಇಲ್ಲಿನ ಬೆಟ್ಟಗುಡ್ಡಗಳು ನೀರನ್ನು ಬಸಿದು ಬಂಡೆಗಳ ತಳದಲ್ಲಿರಿಸಿಕೊಂಡು ಅಂತರ್ಜಲವನ್ನು ಹೆಚ್ಚಾಗಿ ಸಂಗ್ರಹಿಸಿ ಇಟ್ಟುಕೊಂಡಿವೆ. ಅದೃಷ್ಟವೆಂದರೆ ತುಂಗಾಭದ್ರಾ ನದಿಯು ಈ ಭಾಗದಲ್ಲಿ ಅಂತರ್ಜಲವನ್ನು ವೃದ್ಧಿಸುವಲ್ಲಿ ಸಹಕರಿಸಿದೆ. ಜಲ ಕ್ಷಾಮದ ಬಗ್ಗೆ ಹತ್ತಾರು ಕಥನಗಳುಂಟು. ನೀರಿಗಾಗಿ ಹಿಂದಿನ ಕಾಲದಲ್ಲಿ ಬಹಳ ಕಷ್ಟ ಪಡಬೇಕಿತ್ತಾದರೂ ಕೆರೆ ಕಟ್ಟೆಗಳೇ ಪ್ರಮುಖ ಜಲ ಮೂಲಗಳಾಗಿ ಜನಪದರಿಗೆ ಅನೂಕೂಲಕರವಾಗಿದ್ದವು. ಹಂಪಿಯ ಬೆಟ್ಟಗುಡ್ಡಗಳಲ್ಲಿ ಅನೇಕ ನೀರಿನ ನೆಲೆಗಳಿವೆ. ಈಗ ಆ ನೀರಿನ ನೆಲೆಗಳನ್ನೇನು ಬಳಕೆ ಮಾಡುವುದಿಲ್ಲ. ವಿಜಯನಗರದ ರಾಜಧಾನಿಯಾಗಿದ್ದ ಹಂಪಿಗೆ ಅನೇಕ ನೀರಿನ ಕಾಲುವೆಗಳಿದ್ದವು. ಅವೆಲ್ಲ ನಗರ ಧ್ವಂಸವಾದದ್ದರ ಜೊತೆಯೇ ನಾಶವಾಗಿವೆ. ಹಂಪಿಯ ಮಹಾನಗರಕ್ಕೆ ನದಿಯ ನೀರು ಸುಲಭವಾಗಿ ಸಿಗುತ್ತಿತ್ತು. ಆದರೆ ಗ್ರಾಮಗಳಿಗೆ ನೀರಿನ ಸೌಲಭ್ಯ ಸೂಕ್ತವಾಗಿತ್ತೆಂದು ಭಾವಿಸಲು ಆಧಾರಗಳಿಲ್ಲ. ಹಳ್ಳಿಯ ಸಂಸ್ಕೃತಿಯಲ್ಲಿ ಕಲ್ಯಾಣಿಗಳು ಮುಖ್ಯ ಪಾತ್ರ ವಹಿಸುತ್ತಿದ್ದವು. ಹಾಗೆಯೇ ನೋಡಿದರೆ ಹಂಪಿಯ ಗ್ರಾಮಗಳಲ್ಲಿ ಕಲ್ಯಾಣಿಗಳಿಲ್ಲ. ಅರವಿಟ್ಟಿಗೆಗಳು ರಾಜ ಮಾರ್ಗದಲ್ಲಿ ಇದ್ದವೆಂಬುದಕ್ಕೆ ಸಾಕ್ಷಿಗಳಿವೆ. ಅದು ನಗರದ ಪ್ರವಾಸಿಗಳಿಗೆ ಹೊರಗಿನಿಂದ ಬಂದವರಿಗೆ ವಿಶೇಷವಾಗಿ ಇದ್ದ ವ್ಯವಸ್ಥೆ. ವಿಜಯನಗರ ಸಾಮ್ರಾಜ್ಯದ ನೀರಾವರಿ ಬಗ್ಗೆ ಸಾಕಷ್ಟು ತಿಳುವಳಿಕೆ ಇದ್ದರೂ ಆ ಕಾಲದ ಜಲ ನಿರ್ವಹಣೆಯ ಗ್ರಾಮೀಣ ಸಂದರ್ಭ ಹೇಗಿತ್ತು ಎಂಬುದರ ಬಗ್ಗೆ ತಕ್ಕ ವಿವರಗಳಿಲ್ಲ. ಜಲಕ್ರೀಡೆಯ ವರ್ಣನೆಗೆ ಸಂಬಂಧಿಸಿದ ವಿಜಯನಗರ ಕಾಲದ ಆಸ್ಥಾನ ಗ್ರಂಥಗಳ ವಿವರ ಬೇರೆ. ವೇಷ್ಯೆಯರು ಕೆರೆಕಟ್ಟೆ ಕಾಲುವೆ ಭಾವಿಗಳನ್ನು ರೂಪಿಸುತ್ತಿದ್ದರೆಂಬ ನೂರಾರು ಐತಿಹ್ಯಗಳು ಸಿಗುತ್ತವೆ. ಪ್ರಜೆಗಳಿಗೆ ನೀರು ನೆರಳು ನೀಡುವ ಮೂಲಭೂತ ಸೌಕರ್ಯಗಳನ್ನು ದೇವದಾಸಿಯರು ಮಾಡುತ್ತಿದ್ದರೆಂದಾದ ಮೇಲೆ ರಾಜರಾದವರು ಏನು ಮಾಡುತ್ತಿದ್ದರು ಎಂಬ ಪ್ರಶ್ನೆ ಉದ್ಭವವಾಗುತ್ತದೆ.
ಬಡವರ ನೀರಿನ ಪಾಡು ಎಂತದೆಂಬುದು ವೇಷ್ಯೆಯಂತಹ ಮಹಿಳೆಯರಿಗೆ ಚೆನ್ನಾಗಿ ಗೊತ್ತಿರುತ್ತದೆ. ಒಂದು ಹೊತ್ತು ಅನ್ನವಿಲ್ಲದಿದ್ದರೂ ಒಂದು ಬೊಗಸೆ ನೀರಾದರೂ ಸಿಕ್ಕಿದರೆ ಅವರ ಹೊಟ್ಟೆ ತಣ್ಣಗಿರುತ್ತದೆ ಎಂಬ ಹೆಣ್ಣಿನ ಭಾವನೆ ರಾಜರ ರಾಜತಾಂತ್ರಿಕ ವಿವೇಕಕ್ಕಿಂತ ಸಾವಿರ ಪಾಲು ದೊಡ್ಡದು. ನೀರಿನ ಬವಣೆ ನೀಗಿಸಲು ಪ್ರಾಚೀನ ಕರ್ನಾಟಕದ ಗ್ರಾಮ ಸಂಸ್ಕೃತಿ ಕೆರೆಕಟ್ಟೆಗಳ ಕಡೆ ವಿಶೇಷವಾಗಿ ಗಮನ ಹರಿಸಿದೆ. ಕೆರೆಗಳು ಈ ಅರ್ಥದಲ್ಲಿ ಗ್ರಾಮೀಣ ನಾಗರೀಕತೆಗಳು ವಿಕಾಸವಾಗಲು ಇದ್ದ ಜೀವನದ ನೆಲೆಗಳೇ ಆಗಿವೆ. ಕೆರೆಗೆ ಹಾರವಾದ ಭಾಗೀರಥಿಯ ಕಥನದ ಚರಿತ್ರೆ ಏನಾದರೂ ಇರಲಿ, ಅದರ ಹಿಂದಿನ ನೀರಿನ ನೆಲೆಯ ದಾಹ ಮಾತ್ರ ಜನಪದರ ಜಲತತ್ವದ ಪರಮ ಪಾಡೇ ಆಗಿದೆ ಎಂಬುದಂತು ಸ್ಪಷ್ಠ. ಕೆರೆ ಕಟ್ಟೆ ನಿರ್ಮಿಸುವುದೆಂದರೆ ಜಲ ಸಂಸ್ಕೃತಿಯನ್ನು ಕಟ್ಟುವುದೆಂದು ಅರ್ಥ. ಊರಿಗೊಂದು ಕೆರೆ ಇಲ್ಲ ಎಂದರೆ ಪ್ರಾಚೀನ ಕರ್ನಾಟಕದಲ್ಲಿ ಅದಕ್ಕೆ ಯಾವ ಮಹತ್ವವೂ ಇರುತ್ತಿರಲಿಲ್ಲ. ಕೆರೆ ಕಟ್ಟೆಗಳ ತಾಂತ್ರಿಕ ತಿಳುವಳಿಕೆಗೆಂದೇ ನೀರಗಂಟಿಗಳು, ವಡ್ಡರು ಇರುತ್ತಿದ್ದರು. ಜಲ ನಿರ್ವಹಣೆ ಜಲ ಸಂಗ್ರಹಣೆಗಾಗಿ ವಡ್ಡರ ಸಮುದಾಯಗಳು ತಲೆಮಾರುಗಳನ್ನೇ ಗ್ರಾಮೀಣ ಸಂಸ್ಕೃತಿಗಳ ವಿಕಾಸಕ್ಕೆ ಅರ್ಪಿಸಿವೆ. ವಡ್ಡರು ಈ ಅರ್ಥದಲ್ಲಿ ಗ್ರಾಮೀಣ ನೀರು ನಿರ್ವಹಣೆಯನ್ನು ಮಾತ್ರವಲ್ಲದೆ ಆ ಕಾಲಘಟ್ಟದ ಗ್ರಾಮಗಳ ಆರ್ಥಿಕ ಸಾಮಾಜಿಕ ಸಾಂಸ್ಕೃತಿಕ, ನೈಸರ್ಗಿಕ ಮೌಲ್ಯಗಳನ್ನು ಕೂಡ ಕಟ್ಟಿದ್ದಾರೆ. ಕೆರೆಕಟ್ಟೆ ಕಟ್ಟುವುದೆಂದರೆ ಗ್ರಾಮ ಸಂಸ್ಕೃತಿಯನ್ನು ಕಟ್ಟುವುದೆಂದರ್ಥ.
ಭೋವಿಗಳ ಈ ಯತ್ನ ಗ್ರಾಮ ಸಮಾಜಗಳ ಜಲ ಕ್ಷಾಮವನ್ನು ಹೋಗಲಾಡಿಸಿದೆ. ಕೆರೆಗೆ ಹಾರವಾದವರು ಕೂಡ ಸಮಷ್ಠಿಯ ಜಲ ದಾಹಕ್ಕಾಗಿ ಪ್ರಾಣಾರ್ಪಣೆ ಮಾಡಿಕೊಂಡಿರುವುದು ಕೂಡ ಜಲ ಸಮಸ್ಯೆಯ ಬೇರೆ ಬೇರೆ ಸ್ವರೂಪವನ್ನು ಬಿಂಬಿಸುತ್ತದೆ. ಸಾಮ್ರಾಜ್ಯಗಳು ನೀರಾವರಿ ಕಾಮಗಾರಿಗಳನ್ನು ಮಾಡಿದ್ದರೂ ಕೂಡ ಇಂತಹ ಕಾರ್ಯಗಳನ್ನು ಸ್ಥಳೀಯ ಗ್ರಾಮಾಡಳಿತವೇ ರೂಪಿಸಿಕೊಳ್ಳುತ್ತಿತ್ತು. ದಾನ ದತ್ತಿಗಳನ್ನು ನೀಡಿದವರು ಕೆರೆಕಟ್ಟೆ ನಿರ್ಮಿಸುವ ಮೂಲಕ ಜಲ ಸಂಸ್ಕೃತಿಯ ನಿಸರ್ಗ ಪ್ರೀತಿಯನ್ನು ತೋರಿಕೊಂಡಿದ್ದಾರೆ. ಇಂತಹ ಘನತೆಗಳ ನಡುವೆಯೂ ಕೆರೆಕಟ್ಟೆ, ಕೊಳ ಬಾವಿಗಳ ನೀರನ್ನು ಕೆಲವರು ಮಾತ್ರ ನೇರ ಬಳಸಬಾರದು ಎಂಬ ನಿಷೇಧವು ಮಧ್ಯ ಕಾಲೀನ ಕರ್ನಾಟಕದ ಗ್ರಾಮ ಸಮಾಜದಲ್ಲಿ ಉಗ್ರವಾಗಿತ್ತು. ಇದು ನೆನ್ನೆ ಮೊನ್ನೆ ತನಕ ಕ್ರೂರವಾಗಿ ಆಚರಣೆಯಲ್ಲಿತ್ತು. ಈಗಲೂ ಹಂಪಿಯ ಪರಿಸರದಲ್ಲಿ ದಲಿತರು ನೇರವಾಗಿ ಸವರ್ಣೀಯರ ನೀರಿನ ನೆಲೆಗಳಿಗೆ ಪ್ರವೇಶಿಸುವಂತಿಲ್ಲ. ಇದು ಜನಪದರ ಜಲನೀತಿಯಲ್ಲಿ ಮನ್ನಿಸಲಾಗದ ಲೋಪ. ಜಾತಿಯ ತಾರತಮ್ಯದಿಂದ ಗಂಗೆಯನ್ನು ಮುಟ್ಟಿ ಅಪವಿತ್ರ ಮಾಡಬಾರದು ಎಂಬ ನೀತಿಯ ದಂಡನೆಯಿಂದ ಅಸ್ಪೃಷ್ಯರನ್ನು ಜಲಮಾತೆಯಿಂದ ದೂರವಿರಿಸಿದ್ದರು. ದಲಿತರು ಮೇಲಿನವರಿಂದ ನೀರು ಬಿಡಿಸಿಕೊಳ್ಳಬೇಕಿತ್ತು. ಅವರ ಕೆರೆಕಟ್ಟೆಗಳಿಗೆ ಹೋಗಿ ನೀರು ಮುಟ್ಟಿದರೆ ದಂಡಕ್ಕೆ ಬಹಿಷ್ಕಾರಕ್ಕೆ ಒಳಪಡಬೇಕಿತ್ತು. ಹಂಪಿಯ ಅಂಚಿನಲ್ಲಿರುವ ಕೊಪ್ಪಳ ಜಿಲ್ಲೆಯಲ್ಲೇ ಇಂತಹ ಬಹಿಷ್ಕಾರಗಳು ಇತ್ತೀಚೆಗಷ್ಟೇ ಘಟಿಸಿ ಮಹಿಳೆಯೊಬ್ಬರು ಆತ್ಮಹತ್ಯೆ ಮಾಡಿಕೊಂಡ ಸಾಕ್ಷ್ಯವಿದೆ.
ಜಲಮಾತೆಗೆ ಭೇದವಿಲ್ಲ. ಗಾಳಿಬೆಳಕು ನೀರು ಸರ್ವರಿಗೂ ಒಂದೇ ಎಂದು ಒಪ್ಪಿದರೂ ಜಾತಿಯ ವಿಷಯವು ಜಲವನ್ನು ವಿಷ ಮಾಡಬಲ್ಲದು. ಹಂಪಿಯ ಪರಿಸರದ ಗ್ರಾಮಗಳಲ್ಲಿ ಈಗಲೂ ಸವರ್ಣೀಯರ ಕೇರಿಗಳ ನೀರನ್ನು ಅಸ್ಪೃಷ್ಯರು ಬಳಸುವಂತಿಲ್ಲ. ಜಲ ಸಂಸ್ಕೃತಿಯ ವೈರುಧ್ಯ ಹೇಗಿರುತ್ತದೆ ಎಂದರೆ, ಗಂಗೆಯೇ ತಮ್ಮ ಮೂಲ ತಾಯಿ ಎಂದು ಅಸ್ಪೃಷ್ಯರು ವಾದಿಸುವುದಿದೆ. ಗಂಗೆ ಮಕ್ಕಳು ನಾವೆಂದು ಹೇಳುತ್ತಾ ಪವಿತ್ರಾ ಗಂಗಾನದಿಯು ತಮ್ಮ ಮೂಲದವಳೇ ಎಂದು ಸಮರ್ಥಿಸಿಕೊಳ್ಳುವರು. ಕರ್ನಾಟಕದ ಉದ್ದಕ್ಕೂ ದಲಿತರು ಇಂತಹ ಪುರಾಣದ ಆಧಾರವನ್ನು ನೀಡುವ ಅಚ್ಚರಿ ಇದೆ. ಬದುಕಲು ಅಗತ್ಯವಾಗಿ ಬೇಕಾದ ನೀರಿನಿಂದಲೇ ತಮ್ಮನ್ನು ದೂರ ಮಾಡುವ ಕ್ರೂರ ನಿಯಮ ಹೇರಿದಾಗ ಆ ನೀರಿಗೆ ಇವರು ಅರ್ಹರಲ್ಲ ಅಧಿಕಾರವಿಲ್ಲ ಸಂಬಂಧವಿಲ್ಲ ಎಂದು ಬಹಿಷ್ಕರಿಸಿದರೆ ದಲಿತರು ಆ ಮೂಲ ಜಲದೇವಿ ಗಂಗೆಯನ್ನೇ ತಮ್ಮ ಮಗಳು ಎಂದು ಗುರುತಿಸಿಕೊಳ್ಳುವುದು ಬದುಕುಳಿಯುವ ಪುರಾಣವಾಗಿದೆ. ವಿಶೇಷವಾಗಿ ಮಾದಿಗರಲ್ಲೇ ತಳ ಸಮುದಾಯವಾದ ದಕ್ಕಲಿಗರು ಗಂಗೆಯನ್ನು ತಮ್ಮ ಮಗಳೆಂದು ಸಾರುವರು. ಗಂಗೆ ಗೌರಿ ನಾಟಕದಲ್ಲೂ ಗಂಗೆಯ ತಿರಸ್ಕೃತರ ಪರವಾದ ಹೆಣ್ಣು ಮಗಳಂತೆ ಕಾಣುವುದಿದೆ. ಗಂಗೆಗೌರಿ ಇಬ್ಬರೂ ಜಗಳವಾಡುವ ವೇಳೆ ಗಂಗೆಯನ್ನು ಕೀಳಾಗಿ ಧ್ವನಿಸುವುದಿದೆ. ಜನಪದರ ಗ್ರಾಮೀಣ ಬದುಕಿನಲ್ಲಿ ಇಂತಹ ಅಂತರಗಳಿಂದಾಗಿಯೆ ಒಂದೊಂದು ಕೇರಿಗೂ ಒಂದೊಂದು ಬಾವಿಕಟ್ಟಿಕೊಳ್ಳುವ ರೂಢಿ ಬೆಳೆದದ್ದು. ಅವರವರ ಕೇರಿಯಲ್ಲಿ ಅವರವರೆ ನೀರು ಕುಡಿಯಬೇಕೆಂಬ ನೀತಿಯಿಂದಾಗಿ ಜಾತಿಯ ಜಲಸಮಸ್ಯೆ ಬಗೆಹರಿದಿದೆ. ಆದರೆ ಗ್ರಾಮಗಳ ಹಬ್ಬದಲ್ಲಿ ಕೆರೆ ಕಟ್ಟೆಗಳಿಂದ ನೀರನ್ನು ಪೂಜಿಸಿ ಬರಬೇಕಾದಾಗಲೂ ಇದು ಮರುಕಳಿಸಿ ಒಂದೊಂದು ಕೋಮಿನವರು ಒಂದೊಂದು ದಿಕ್ಕಿನಲ್ಲಿ ನೀರು ಪೂಜಿಸಿ ಆ ದಿನ ಮಾತ್ರ ಬಳಸಬಹುದು ಎಂಬ ಕ್ರಮ ಅಳವಡಿಸಲಾಗಿತ್ತು.
ಇದೆಲ್ಲವೂ ಜಲದ ಬಗೆಗಿನ ವಿಷಾದದ ಸಂಗತಿಗಳೇ. ಹಂಪಿಯ ಜನಪದ ಇವುಗಳಿಂದ ಹೊರತಾದುದಲ್ಲ. ವಿಜಯನಗರ ಸಾಮ್ರಾಜ್ಯದ ಕಾಲದ ಹಳ್ಳಿಗಳಲ್ಲಿ ಜೀವಂತವಾಗಿರುವ ಅನಂತಶಯನ ಗುಡಿ, ಮಲಪನಗುಡಿ, ಕಮಲಾಪುರ, ನಾಗೇನಹಳ್ಳಿ, ಕಡ್ಡಿರಾಂಪುರಗಳಲ್ಲೂ ಈ ಬಗೆಯ ಸೂಕ್ಷ್ಮಭೇದ ಈಗಲೂ ಜೀವಂತವಿದೆ. ಜಲಭೇದವನ್ನು ಮಾಡಬಾರ‍ದು ಎಂಬ ಸಾಂಸ್ಕೃತಿಕ ನಿಯಮ ಇದ್ದೂ ಅದು ಜಾರಿಗೆ ಬರದಂತಿದೆ. ಬಹಿಷ್ಕಾರ ಹಾಕುವಾಗ ನೀರು ಕೊಡಬಾರದು ಎಂಬುದೇ ಪ್ರಧಾನವಾಗಿದೆ. ನೀರನ್ನು ಮುಟ್ಟಿ ಮೈಲಿಗೆ ಮಾಡಿದಾಗ ಇಡೀ ಊರೇ ಒಂದಾಗಿ ಕೆರೆಕಟ್ಟೆ ಕಾಲುವೆಗಳನ್ನು ಪವಿತ್ರೀಕರಿಸಿದ್ದ ನೂರಾರು ಪ್ರಕರಣಗಳು ನಡೆದಿವೆ. ಅಂತಹ ಪವಿತ್ರ ನೀರಿನ ಕೊಳಗಳಾಗಿ ಒಂದು ಕಾಲಕ್ಕೆ ಹಂಪಿಯ ಮಹಾಪ್ರಜೆಗಳಿಗೆ ನೀರುಣಿಸಿದ್ದ ಬಾವಿಗಳೀಗ ಹಂಪಿಯಲ್ಲಿ ಗತ ಕೊಳೆಯ ತುಂಬಿಕೊಂಡು ಮುಚ್ಚಿಹೋಗಿವೆ. ಹಂಪಿಯ ಕೋಟೆ ಕೊತ್ತಲಗಳಲ್ಲಿ ಈಗಲೂ ಇಂತಹ ಬಾವಿಗಳಿವೆ. ದೇವಾಲಯಗಳ ಒಳಗೇ ಇರುತ್ತಿದ್ದ ನೀರಿನ ಬಾವಿಗಳು ಮುಚ್ಚಿ ಹೋಗಿದ್ದು ಕೆಲವರು ಹೇಳುವಂತೆ ಯಾರನ್ನಾದರೂ ಕೊಂದು ಇಂತಹ ಪುಣ್ಯಾರ್ಚನೆಯ ಬಾವಿಗಳಲ್ಲಿ ಎಸೆದು ಹೊರಟು ಹೋಗಬಹುದಂತೆ. ಒಂದು ಕಾಲದ ದೇವರ ಸೇವೆಯ ಪವಿತ್ರ ಜಲದ ಬಾವಿಗಳಲ್ಲೀಗ ಎಂತಹ ಪುಣ್ಯ ಕಾರ್ಯವೋ! ಒಟ್ಟಿನಲ್ಲಿ ಹಂಪಿಯ ಆ ಕಾಲದ ನೀರಿನ ಬಾವಿಗಳು ಪಾಚಿಗಟ್ಟಿ ಹೂಳುತುಂಬಿ ಕಸವಾಗಿ ಹೋಗಿವೆ. ಈ ಬಾವಿಗಳದು ಯಾವ ತಪ್ಪೂ ಇಲ್ಲ. ಅವುಗಳನ್ನು ದುರ್ಬಳಕೆ ಮಾಡಿಕೊಂಡವರ ತಪ್ಪನ್ನು ಮರೆತೊ ನಿರ್ಲಕ್ಷಿಸಿಯೊ ಈ ಬಗೆಯ ಬಾವಿಗಳನ್ನು ನವೀಕರಿಸಬೇಕಾದದ್ದು ಮುಖ್ಯ. ಈಗಲೂ ಇವು ಜನರಿಗೆ ಬೇಕಾದ ನೀರನ್ನು ಬೆಟ್ಟಗುಡ್ಡಗಳಲ್ಲಿ ಬೇಸಿಗೆ ಇದ್ದಾಗಲೂ ಒದಗಿಸಬಲ್ಲವಾಗಿವೆ.
ಈ ಹಿನ್ನೆಲೆಯಲ್ಲಿ ನೋಡಿದರೆ ಹಂಪಿಯ ನೀರಿನ ಬವಣೆಯನ್ನು ನೀಗಿಸಲು ತುಂಗಭದ್ರಾ ನದಿ ಮುಖ್ಯವಾಗಿದ್ದರೆ ನೈಸರ್ಗಿಕವಾಗಿದ್ದ ಜಲ ಮೂಲಗಳು ಮತ್ತೊಂದು ರೀತಿಯಲ್ಲಿ ಜಲ ಸಮಸ್ಯೆಯನ್ನು ಬಗೆಹರಿಸಿವೆ. ವಿಜಯನಗರ ಸಾಮ್ರಾಜ್ಯವು ತುಂಗಭದ್ರಾ ನದಿಯ ಆಸುಪಾಸಿನಲ್ಲೇ ನಿರ್ಮಾಣವಾಗಿತ್ತು. ಬಸವಣ್ಣನ ಕಾಲುವೆಯಿಂದ ಕಮಲಾಪುರ ಕೆರೆಗೆ ನದಿಯ ನೀರು ತಂದು ನಂತರ ಕೆರೆಯಿಂದ ಆ ನೀರನ್ನು ವಿಜಯನಗರದ ಒಟ್ಟು ವ್ಯಾಪ್ತಿಗೆ ಹರಿಸಿಕೊಳ್ಳಲಾಗುತ್ತಿತ್ತು. ಕೃಷಿ ಮತ್ತು ಜೀವನಾವಶ್ಯಕತೆಗಳಿಗೆ ನೀರೊದಗಿಸುತ್ತಿದ್ದ ಕಮಲಾಪುರದ ಕೆರೆ ಈಗಲೂ ನಿರಂತರವಾಗಿ ಹಂಪಿಯ ಕೇಂದ್ರ ಭಾಗಕ್ಕೆ ನೀರುಣಿಸುತ್ತಿದೆ. ಈ ಕಾಲದ ಹಂಪಿಯ ಜನಪದಕ್ಕೆ ತುಂಗಭದ್ರಾ ನದಿಯ ಅಣೆಕಟ್ಟೆಯಿಂದಾಗಿ ಕುಡಿಯಲು ಹಾಗು ಬೆಳೆಯಲು ನೀರು ಸಮನಾಗಿ ದೊರೆಯುತ್ತಿದೆ. ಕಾಲ ಬದಲಾದ್ದರಿಂದ ಈ ಹೊಳೆ ನೀರಿಗೆ ದಲಿತರು ಹಿಂಜರಿಯಬೇಕಾಗಿಲ್ಲ. ನದಿ ಮುಕ್ತವಾಗಿದೆ. ಯಾರು ಬೇಕಾದರೂ ಈ ಹೊಳೆಯಲ್ಲಿ ಪವಿತ್ರ ಸ್ನಾನ ಮಾಡಬಹುದು. ’ತುಂಗಾಪಾನ ಗಂಗಾಸ್ನಾನ’ ಎಂಬ ಗಾದೆಯೆ ಹುಟ್ಟಿದೆ. ಹೊಳೆ ನೀರಿಗೆ ದೊಣ್ಣೆನಾಯಕನ ಅಪ್ಪಣೆಯೆ’ ಎಂಬ ನುಡಿಯಂತು ಅಸ್ಪೃಷ್ಯರಿಂದಲೇ ಹುಟ್ಟಿರಬೇಕು. ಮತ್ತೊಂದು ಗಾದೆಯಿದೆ, ’ಕೊಕ್ಕರೆಗೆ ಒಂದು ಊರೊ ಒಂದು ಕೆರೆಯೊ’ ಎಂದು. ಇದು ಕೂಡ ಪರೋಕ್ಷವಾಗಿ ಅಲೆಮಾರಿಗಳ ಪ್ರತಿಭಟನಾತ್ಮಕ ದನಿಯೇ ಇರಬೇಕು. ’ಏಳೂರು ಕೆರೆಯ ನೀರು ಕುಡಿದ ಮಗಾ ನಾನು’ ಎಂಬ ಧೀರೊದ್ಧಾತ ಮಾತು ಅಷ್ಟೂ ಊರುಗಳ ಜೈಸಿದವನು ಎಂಬ ಜಲ ಗರ್ವವನ್ನು ತೋರುವಂತಾಗಿದೆ. ಇವೆಲ್ಲ ದನಿಗಳೂ ಹಂಪಿಯ ಜನಪದರಲ್ಲೂ ಕೀಳಿಸುತ್ತವೆ. ನೀರು ಅತ್ಯಂತ ಮುಖ್ಯವಾಗಿದ್ದರಿಂದ ಹಾಗು ಸಮಾನ ಅವಶ್ಯಕತೆ ಹಾಗು ಸಮಸ್ಯೆ ಆಗಿದ್ದರಿಂದ ಎಲ್ಲೆಡೆ ಒಂದೇ ಬಗೆಯ ಜಲ ಅಭಿವ್ಯಕ್ತಿ ಕಂಡುಬರುತ್ತದೆ.
ದಾನ ಧರ್ಮ ಮಾಡುವುದು ಸಾಮಾನ್ಯ ಕರ್ಮ ನಿಜ, ಆದರೆ ಕೆರೆಕಟ್ಟೆ ಕಟ್ಟಿಸುವುದು ಮಹಾಪುಣ್ಯ ಎಂದು ಕಾವ್ಯಗಳ ನಾಯಕರು ಸಾರುವುದಿದೆ. ಜನರಿಗೆ ಇದು ನಿಜವಾದ ಉಪಕಾರ ಎಂಬ ಪ್ರಜ್ಞೆ ಇದ್ದಿದ್ದರಿಂದಲೇ ಕನ್ನಡ ನಾಡಿನ ತುಂಬ ಕೆರೆಗಳು ರೂಢಿಗೊಂಡದ್ದು. ಮಳೆಯ ರಾಯನ ಹಾಡುಗಳಂತು ಬರಗಾಲದ ಜನರ ಬವಣೆಯನ್ನು ಕಣ್ಣಿಗೆ ಕಟ್ಟುತ್ತವೆ. ಕೆರೆಯನ್ನು ಕಟ್ಟಿಸುವುದು, ಸಾಲುಮರಗಳ ಬೆಳೆಸುವುದು ಉತ್ತಮ ಪ್ರಭುವಿನ ಗುಣ ಎಂದು ಸೂಚಿಸಿರುವುದು ಜಲ ಸಂಪತ್ತಿನ ಹಿನ್ನೆಲೆಯಲ್ಲೇ. ಜನಪದರು ತಮ್ಮ ಜೀವನವನ್ನೇ ವಕ್ಕಲು ತನದಲ್ಲೇ ಕಳೆಯಬೇಕಾದ್ದರಿಂದ ಅವರಿಗೆ ನಿಸರ್ಗದಲ್ಲಿ ಅಮೂಲ್ಯವಾದ ಸಂಪತ್ತೆಂದರೆ ಜಲವೇ ಆಗಿತ್ತು. ಅಂತರ್ಜಲವನ್ನು ಶೋಧಿಸುವಲ್ಲಿ ಜನಪದರು ವಿಶಿಷ್ಟ ಪರಿಣತಿಯನ್ನು ಪಡೆದುಕೊಂಡಿದ್ದರು. ಈಗಲೂ ಹಂಪಿ ಪರಿಸರದ ಅಂತರ್ಜಲ ಶೋಧಕರು ತೆಂಗಿನ ಎಳನೀರೊಂದನ್ನು ಕೈಯಲ್ಲಿ ಹಿಡಿದು ಮೂರು ಸುತ್ತು ಹಾಕಿ ಅಂಗೈಯಲ್ಲಿ ಎಳೆ ತೆಂಗಿನ ಕಾಯನ್ನು ನೇರವಾಗಿ ಇಟ್ಟು ನೀರಿನ ದಿಕ್ಕನ್ನು ಗುರುತಿಸುವರು. ಎಳನೀರು ಭೂಮಿಯ ಒಳಗಿನ ನೀರನ್ನು ಸೆಳೆಯುವುದಂತೆ. ಆ ಸೆಳೆತವನ್ನು ಅನುಸರಿಸಿ ಅಂತರ್ಜಲದ ತಾವಿನೆಡೆಗೆ ಹೋಗುವರು. ತೀರಾ ಹೆಚ್ಚು ನೀರು ಬುಗ್ಗೆಯಂತೆ ಭೂಮಿಯಲ್ಲಿ ಸಾಗುತ್ತಿದ್ದರೆ ಎಳನೀರು ಅಂಗೈಯಲ್ಲೆ ತಿರುಗುವುದು ಎನ್ನುವರು. ಮತ್ತೆ ಕೆಲವರು ಅಂತರ್ಜಲ ಕಡ್ಡಿಯಿಂದ ನೀರಿನ ನೆಲೆ ಗುರುತಿಸುವರು. ಜಲಕಡ್ಡಿ ಅಥವಾ ಜಲಕೋಲು ನೀರಿನ ಆಸರೆಯನ್ನು ತೋರುವುದೆಂದು ಹೇಳಲಾಗುವುದು. ಮನಸ್ಸು ಶುದ್ಧವಾಗಿದ್ದರೆ ಸರಿಯಾದ ಅಂತರ್ಜಲ ಕಾಣುವುದಂತೆ. ಕಬ್ಬಿಣದ ತುಂಡೊಂದನ್ನು ದಾರದಲ್ಲಿ ಕಟ್ಟಿ, ಅದನ್ನು ಗಿರಿ ಗಿರಿ ಸುತ್ತಿಸುತ್ತಾ ಹೋಗುವರು. ಯಾವ ಜಾಗದಲ್ಲಿ ಸುತ್ತುತ್ತಿರುವ ಕಬ್ಬಿಣ ನಿಲ್ಲುವುದೊ ಆ ಜಾಗದಲ್ಲಿ ನೀರಿದೆ ಎಂದು ಗುರುತಿಸುವರು. ಇಂತದೇ ಹಲವು ಬಗೆಯ ಜಲದ ಸೆಳೆತವನ್ನು ಕಣ್ಣು ಮುಚ್ಚಿ ಧ್ಯಾನಿಸಿ ಹುಡುಕುವರು. ಗಂಗಮ್ಮನನ್ನು ಭಕ್ತಿಯಿಂದ ನೆನೆದು ’ತಾಯೀ ನೀನೆಲ್ಲೆಲ್ಲಿ ಹರಿದು ಹೋಗುತ್ತಿರುವೆಯೊ ದಾರಿ ತೋರವ್ವಾ’ ಎಂದು ನಡೆದರೆ ಆಕೆಯೇ, ’ಇಲ್ಲಿದ್ದೇನೆ ಬಾರಪ್ಪಾ ಎಂದು ಸೆಳೆದುಕೊಳ್ಳುವಳು. ಆಕೆ ಹೇಗೇಗೆ ದಾರಿ ತೋರುವಳೋ ಅದರಂತೆ ತಂತಾನೆ ಕಾಲುಗಳು ಹೆಜ್ಜೆ ಹಾಕುತ್ತವೆ. ಕೈ ಹಿಡಿದು ಆಕೆಯೇ ನಡೆಸಿದಂತಾಗುತ್ತದೆ. ಹೊಲದವರ ಪಾಪಪುಣ್ಯಗಳ ಲೆಕ್ಕ ಹಾಕಿ ಆಕೆ ಅಷ್ಟಷ್ಟು ನೀರು ತೋರುವಳು’ ಎಂದು ಜಲ ಶೋಧಕರು ಹೇಳುವರು. ಭಾಗಶಃ ಭೂಮಿಯ ಒಳಗಿನ ಆಯಸ್ಕಾಂತೀಯ ಸೆಳೆತ ಜಲ ಶೋಧಕರ ಮೆದುಳಿನ ಮೇಲೆ ಪರಿಣಾಮ ಉಂಟು ಮಾಡಬಲ್ಲದು. ನಿಸರ್ಗದ ಮರೆಯಲ್ಲಿರುವ ಜಲ ಸ್ಪಂದನಕ್ಕೂ ಮನಸ್ಸಿನ ಒಳಗಿರುವ ಆಯಸ್ಕಾಂತೀಯ ಚಲನೆಗೂ ಎಲ್ಲಿಯೊ ಒಂದು ಬಿಂದುವಿನ ಸಂಬಂಧವಿರಬೇಕು. ಆ ಬಿಂದುವೇ ಜಲ ಬಿಂದುವಾಗಿ ಅವರಿಗೆ ಕಂಡಿರಬೇಕು.
ಜಲ ಶೋಧಕರ ಬಗ್ಗೆ ಗೌರವ ಭಾವನೆ ಇದೆ. ಹಣಕ್ಕಾಗಿ ಜಲ ಶೋಧಿಸುವುದು ತಪ್ಪು, ಪ್ರೀತಿಯಿಂದ ಪ್ರಸಾದವೊ ವೀಳ್ಯವೊ ಪುಟ್ಟ ದಕ್ಷಿಣೆ ಕಾಣಿಕೆಯೊ ಕೊಟ್ಟರೆ ಅಷ್ಟೇ ಸಾಕೆಂದು ಹೇಳುವರು. ಅಂತರ್ಜಲದ ವಿಪರೀತ ಅವಲಂಬನೆಯಿಂದ ಹಂಪಿ ಪರಿಸರದ ವ್ಯವಸಾಯವು ಹೆಚ್ಚು ಹಸಿರಾಗಿದ್ದರೂ ಅನೇಕ ಬಗೆಯ ಪರಿಸರದ ತೊಡಕಿನಿಂದ ಅಂತರ್ಜಲವು ಕಡಿಮೆ ಆಗುತ್ತಿದೆ. ಕೊಳವೆ ಬಾವಿಗಳು ಹೆಚ್ಚಿದಂತೆಲ್ಲ ಭೂಮಿಯ ಒಳಗಿನ ಜಲದ ಹರಿವು ಕಡಿಮೆ ಆಗಿದೆ. ಇದಕ್ಕಿಂತಲೂ ಮುಖ್ಯವಾಗಿ ಗಣಿಗಾರಿಕೆಯಿಂದ ಭೂಮಿಯ ಒಳಗಿನ ಬಂಡೆ ಸಂಧುಗಳು ಅಲುಗಾಡಿ ಅಲ್ಲಿಂದ ಹರಿಯುತ್ತಿದ್ದ ಜಲ ದಾರಿಗಳು ಮುಚ್ಚಿ ಹೋಗಿವೆ. ನೀರಾವರಿಯ ಮೂಲಕ ವ್ಯವಸಾಯ ಮಾಡುವವರು ನೀರನ್ನು ಯಥೇಚ್ಚವಾಗಿ ಬಳಸಿ ನೀರು ಪೋಲಾಗುತ್ತಿರುವುದೂ ಇದೆ. ಹಂಪಿಯ ಜನಪದ ನೀರಿನ ನೀತಿಯಲ್ಲಿ ಬಳಕೆಯಲ್ಲಿ ಒಂದೇ ಬಗೆಯಾಗಿಲ್ಲ. ಕೆಲವರು ನೀರಿಗಾಗಿ ಪರದಾಡಿದರೆ ಮತ್ತೆ ಕೆಲವರು ನೀರನ್ನು ಸ್ವೇಚ್ಛೆಯಾಗಿಯೂ ಬಳಸುವುದಿದೆ. ಹಂಪಿ ಪರಿಸರದ ಭೂಮಿಯ ಒಳಗಿನ ರಚನೆ ಬಂಡೆಗಳಿಂದ ಆವೃತ್ತವಾಗಿದ್ದು ಬೆಟ್ಟಗುಡ್ಡಗಳ ಸಂದಿಯಿಂದ ಮಳೆಗಾಲದಲ್ಲಿ ನೀರು ಸಂಗ್ರಹಗೊಂಡು ಝರಿಯಂತೆ ಜಿನುಗಿ ಹರಿಯುವುದಿದೆ. ಹಂಪಿಯ ಕೇಂದ್ರ ಭಾಗದಲ್ಲೇ ಇಂತಹ ನೀರಿನ ಝರಿಗಳಿವೆ. ಮಳೆಗಾಲ ಮುಗಿದ ಸುಮಾರು ದಿನಗಳ ತನಕ ಈ ಝರಿಗಳು ನೀರಿನ ತಾಣಗಳಾಗಿರುತ್ತವೆ. ವ್ಯಾಸತೀರ್ಥ ಎಂಬ ಝರಿಯೊಂದು ವಿಶೇಷವಾಗಿದ್ದು ಇದರ ನೀರು ಪವಿತ್ರ ಎಂದು ಭಾವಿಸಲಾಗಿದೆ.
ಬೆಟ್ಟದ ಎತ್ತರದಲ್ಲೂ ಬಾವಿಗಳಿವೆ ಬಂಡೆಗಳ ಸಂದಿಯಿಂದ ಜಲ ಹರಿದು ಇಂತಹ ಬಾವಿಗಳಿಗೆ ತಂಪಾದ ಸಿಹಿ ನೀರು ಸೇರುತ್ತದೆ. ಬೇಸಿಗೆಯಲ್ಲು ಈ ಕಲ್ಲು ಬಾವಿಗಳಲ್ಲಿ ನೀರಿರುತ್ತದೆ. ಸಹಜ ನೈಸರ್ಗಿಕ ಜಲ ನೆಲೆಗಳೆಂದು ಇವು ಪ್ರಸಿದ್ಧಿ ಪಡೆದಿವೆ. ಪ್ರಸಿದ್ಧವಾದ ಪಂಪಾ ಸರೋವರವು ಒಂದು ಕಾಲಕ್ಕೆ ಬಂಡೆಗಳ ಬೃಹತ್ ಕೋಟೆಯ ನಡುವೆ ನೈಸರ್ಗಿಕವಾಗಿ ನಿರ್ಮಾಣವಾಗಿದ್ದ ಸರೋವರ ಎನಿಸುತ್ತದೆ. ಈ ಪಂಪಾಸರೋವರದ ಪಾವಿತ್ರ್ಯವನ್ನು ಹಂಪಿಯ ಸ್ಥಳ ಪುರಾಣಗಳು ಕೊಂಡಾಡುತ್ತವೆ. ಆದಿಮ ಯುಗದ ವಾಸದ ನೆಲೆಯಾಗಿದ್ದ ಈ ಸ್ಥಳವು ತನ್ನ ನೀರಿನ ನೆಲೆಯಿಂದಾಗಿಯೇ ಮಾನವ ನೆಲೆಯೂ ಆಗಿತ್ತೆಂದು ಊಹಿಸಬಹುದು. ಗುಹಾ ಚಿತ್ರಗಳು ಈ ಭಾಗದಲ್ಲಿ ಅಂತಹ ಕುರುಹುಗಳನ್ನು ದಟ್ಟವಾಗಿ ಬಿಂಬಿಸುತ್ತವೆ. ಪಂಪ ಮಹಾತ್ಮೆ ವಿಜಯನಗರ ಸಾಮ್ರಾಜ್ಯದ ಹೆಮ್ಮೆಯಾಗಿತ್ತು. ಪ್ರಾಚೀನ ಕರ್ನಾಟಕದ ಸಾಂಸ್ಕೃತಿಕ ನೆಲೆಯಾಗಿದ್ದ ಪಂಪಾ ಸರೋವರವು ಕನ್ನಡನಾಡಿನ ಪೂರ್ವಿಕರ ಆದಿ ಬೀಡಾಗಿತ್ತು ಎಂದು ಊಹಿಸಬಹುದು. ಕರ್ನಾಟಕದ ಚರಿತ್ರೆಯ ಅನೇಕ ಮುಖಗಳಿಗೆ ಸಾಕ್ಷಿಯಾಗಿರುವ ಪಂಪಾ ಸರೋವರವು ತನ್ನ ಜಲ ಮೂಲದಿಂದಾಗಿ ಪ್ರಸಿದ್ಧವಾಗಿದೆ. ಇಂತಹ ಹಿನ್ನೆಲೆಯನ್ನು ಹೊಂದಿಲ್ಲದಿದ್ದರೂ ಕನ್ನೇರಮ್ಮನ ಬಾವಿ ಕೂಡ ಆನೆಗೊಂದಿಯ ದುರ್ಗಾಬೆಟ್ಟದಲ್ಲಿ ಗಮನ ಸೆಳೆಯುತ್ತದೆ. ಜನಪದರು ಈ ಎರಡೂ ನೆಲೆಗಳಿಗೆ ಭಕ್ತಿಯಿಂದ ನಡೆದುಕೊಳ್ಳುವರು. ಕನ್ನೇರಮ್ಮನ ಬಾವಿಯ ನೀರನ್ನು ಪೂಜೆ ಪುನಸ್ಕಾರಗಳಿಗೆ ಮಾತ್ರ ಬಳಸಲಾಗುತ್ತಿತ್ತಂತೆ. ವಿಜಯದಶಮಿಯಂದು ದುರ್ಗಾದೇವಿಗೆ ಈ ಬಾವಿಯ ನೀರನ್ನು ಬಳಸಿ ಪೂಜಿಸಲಾಗುತ್ತಿತ್ತಂತೆ. ಈ ಬಾವಿಯ ಬಗ್ಗೆ ಗಮನಾರ್ಹ ಕಥೆಯೊಂದನ್ನು ಜನಪದರು ನಿರೂಪಿಸುತ್ತಾರೆ. ಅದೊಂದು ಕಿನ್ನರ ಲೋಕದ ರಮ್ಯ ಕಥೆ. ಜನಪದರು ಈಗಲೂ ಈ ಕಥೆಯನ್ನು ನಡೆದ ಘಟನೆ ಎಂಬಂತೆ ವಿವರಿಸುವರು.
ದುರ್ಗಾದೇವಿಯ ಪೂಜೆಗೆಂದೇ ನಿರ್ಮಾಣವಾಗಿದ್ದ ಬಾವಿಯಲ್ಲಿ ದೇವಕನ್ನಿಕೆಯರು ಬಂದು ಮಜ್ಜನ ಮಾಡಿ ಹೋಗುತ್ತಿದ್ದರಂತೆ. ಸೂರ್ಯ ಮೂಡುವ ಮುನ್ನ ಮತ್ತು ಸೂರ್ಯ ಮುಳುಗಿದ ನಂತರ ದೇವಲೋಕದಿಂದ ಬಂದವರು ಜಲಕ್ರೀಡೆ ಮುಗಿಸಿ ಹೋಗುವುದನ್ನು ತಿಳಿದ ಒಬ್ಬ ಯುವಕ ಇದು ಹೇಗೆ. ನಿಜವೆ, ತಾಳು ನೋಡೋಣ ಎಂದು ಕಾದು ಕೂತನಂತೆ. ಮಧ್ಯರಾತ್ರಿ ವೇಳೆಗೆ ದೇವಕನ್ಯೆಯರು ಬಂದು ಬಟ್ಟೆ ಬಿಚ್ಚಿ ಸ್ನಾನಕ್ಕಿಳಿದರು, ಯುವಕ ದೇವಗನ್ನೆಯರ ಬಟ್ಟೆ ಕದ್ದು ಅವರ ಮುಂದೆ ಸುಳಿದನಂತೆ. ಶಾಪವಿತ್ತ ದೇವಗನ್ನೆಯರು ಮಾಯವಾದರು. ಆತ ಅಲ್ಲೆ ರಕ್ತ ಕಾರಿ ಸತ್ತ. ಅಂದಿನಿಂದ ಆ ಬಾವಿಗೆ ದೇವಗನ್ನೆಯರ ಹಿನ್ನೆಲೆಯಲ್ಲಿ ಕನ್ನೇರಮ್ಮನ ಬಾವಿ ಎಂದು ಹೆಸರಾಯಿತು. ಇಂತಹ ನಿರೂಪಣೆಗಳು ಜಲದೇವತೆಯ ಭಿನ್ನ ಸ್ವರೂಪವನ್ನು ಬಿಂಬಿಸಲು ಕಟ್ಟಲ್ಪಟ್ಟವು. ಹಾಗೆಯೆ ದುರ್ಗಾದೇವಿಯ ಮಹಿಮೆಯನ್ನು ಪ್ರಚಾರಪಡಿಸಲು ಮಾಡಿಕೊಂಡ ಕಥನಗಳು. ಹಂಪಿಯಲ್ಲಿ ಬಾವಿ ಕಟ್ಟಿಸುವುದು ಪುಣ್ಯದ ಕೆಲಸವಾಗಿತ್ತು. ಆ ಕಾಲದ ನೀರಿನ ನೆಲೆಗಳನ್ನೆಲ್ಲ ಪವಿತ್ರವಾಗಿಯೆ ಭಾವಿಸಲಾಗುತ್ತಿತ್ತು. ಚಕ್ರತೀರ್ಥವಂತೂ ಕರ್ನಾಟಕ ಸಂಸ್ಕೃತಿಯ ಪ್ರಾಚೀನ ಕುರುಹುಗಳಲ್ಲಿ ಒಂದು. ಚಕ್ರತೀರ್ಥದಲ್ಲಿ ಸ್ನಾನ ಮಾಡಿದರೆ ಪುಣ್ಯವೆಂಬ ಪ್ರತೀತಿಯಿಂದಾಗಿ ಫಲ ಪೂಜೆಯ ದಿನ ಇಲ್ಲಿ ಸ್ನಾನ ಪೂಜೆ ಮುಂತಾದ ಪವಿತ್ರ ಕಾರ್ಯಗಳು ಜರುಗುವವು.
ಹೊಳೆಗೆ ಬಾಗಿನ ಅರ್ಪಿಸುವುದು ಹಂಪಿಯಲ್ಲಿ ಮಾಮೂಲು. ಹಾಗೆಯೆ ಹೊಸ ನೀರಿನಲ್ಲಿ ಸ್ನಾನ ಮಾಡಿದರೆ ಕರ್ಮಗಳು ಕಳೆಯುತ್ತವೆಂದು ನಂಬುವರು. ಹೊಸದಾಗಿ ಮದುವೆ ಆದ ಹೆಣ್ಣು ಮಗಳು ಫಲ ಪೂಜೆಯ ವೇಳೆ ಇಲ್ಲಿಗೆ ಬಂದು ಸ್ನಾನ ಮಾಡಿದರೆ ಫಲ ನಿಲ್ಲುವುದು ಎನ್ನುವರು. ತುಂಗಭದ್ರಾ ನದಿಯ ಉದ್ದಕ್ಕೂ ಪವಿತ್ರ ಸ್ನಾನದ ನೆಲೆಗಳಿವೆ. ಪುರಂದರ ಮಂಟಪ ಈಗ ಸ್ನಾನ ಮಂಟಪವಾಗಿ ರೂಪಾಂತರಗೊಂಡಿದೆ. ನದಿಯ ನಡುಗಡ್ಡೆಗಳು ಸುತ್ತುವರಿದ ನೀರಿನ ಮೂಲಕವೇ ತಮ್ಮ ಸ್ವರೂಪವನ್ನು ಹೊಂದಿಸಿಕೊಂಡಿವೆ. ವಿರುಪಾಪುರ ಗಡ್ಡೆಯಂತು. ದ್ವೀಪವಾಗಿ ಮಾರ್ಪಟ್ಟು ವಿದೇಶಿಯರಿಗೆ ಆಹ್ಲಾದಕರ ತಂಗುದಾಣವಾಗಿ ಬೆಳೆದಿದೆ. ನದಿಯ ನೀರಿನ ಪ್ರವಾಸೋಧ್ಯಮಕ್ಕೆ ವಿರುಪಾಪುರಗಡ್ಡೆ. ಜಂಗ್ಲಿ, ತಳವಾರಘಟ್ಟ ಮುಂತಾದವು ಪ್ರಸಿದ್ಧ ನೆಲೆಗಳಾಗಿವೆ. ಸಾಂಪ್ರದಾಯಿಕವಾಗಿ ತುಂಗಭದ್ರಾ ನದಿಯ ಬಗ್ಗೆ ಹಂಪಿ ಜನಪದವು ಭಾನಾತ್ಮಕವಾಗಿ ರೂಪಿಸಿಕೊಂಡಿರುವ ಎಲ್ಲ ಆಚರಣೆಗಳಲ್ಲು ಮಾತೃಪ್ರಧಾನ ಜಲ ನಂಬಿಕೆಗಳೇ ವಿಶೇಷವಾಗಿ ಕಾಣುತ್ತವೆ. ನೀರು ಎಲ್ಲೆಲ್ಲಿ ಹರಿದಿದೆಯೊ ಅಲ್ಲೆಲ್ಲ ನಿಸರ್ಗದ ಸಿರಿಯೂ ಹಬ್ಬಿರುವಂತೆಯೆ ಜಲ ಸಂಸ್ಕೃತಿಯೂ ವ್ಯಾಪಿಸಿಕೊಂಡಿದೆ. ಹಂಪಿಯ ಜನಪದ ಪರಂಪರೆಯಲ್ಲಿ ಹನುಮನ ಸೆಳೆವು ಕೂಡ ಮುಖ್ಯವಾದುದು. ಅಂಜನಾದೇವಿ ಹನುಮಂತನಿಗೆ ಜನ್ಮ ನೀಡಿದ ನಂತರ ಸ್ನಾನ ಮಾಡಬೇಕಾಯಿತು. ಆಗ ತಾನೆ ಹುಟ್ಟಿದ್ದ ಬಾಲ ಹನುಮ ಹರಿಯುತ್ತಿದ್ದ ನದಿಯನ್ನೇ ತಡೆದು ಅಂಜನಾದ್ರಿ ಪರ್ವತದ ಕಡೆಗೆ ತಿರುಗಿಸಿದನಂತೆ. ಆಗಿನಿಂದಲೂ ನದಿ ಕವಲೊಡೆದು ಹನುಮನ ಸೆಳವಾಗಿ ಮಾರ್ಪಟ್ಟಿದೆ ಎಂದು ಜನಪದರು ಹೇಳುವರು. ನದಿಯ ನೈಸರ್ಗಿಕ ಸೆಳೆವೆಗೆ ಜನಪದರು ಹನುಮ ಪ್ರಭಾವಳಿಯನ್ನು ಅನ್ವಯಿಸಿರುವುದು ಸಹಜವಾದುದೇ.
ವಿಜಯನಗರದ ಕಾಲದಲ್ಲಿ ಬೆಟ್ಟ ಗುಡ್ಡಗಳ ಆಯಕಟ್ಟಿನ ಜಾಗದಲ್ಲೇ ಹಲವಾರು ಕೆರೆ ಕಟ್ಟೆಗಳು ನೈಸರ್ಗಿಕವಾಗಿ ನಿರ್ಮಾಣವಾಗಿದ್ದವು. ಅವುಗಳಿಂದಲೇ ಆ ಕಾಲದ ಜನಪದವು ನೀರನ್ನು ಪಡೆಯುತ್ತಿದ್ದುದು. ವಿಜಯನಗರದ ಸಾಮ್ರಾಜ್ಯ ಮುಳುಗಿದಂತೆ ಈ ಕೆರೆ ಕಟ್ಟೆಗಳೂ ಅಳಿದಿವೆ. ಆದರೆ ಅಂತಹ ಕೆರೆ ಕಟ್ಟೆಗಳಿದ್ದವೆಂಬುದನ್ನು ಸಹಜವಾಗಿಯೆ ಬೆಟ್ಟಗುಡ್ಡಗಳ ಆ ಆಯಕಟ್ಟಿನ ನೆಲೆಗಳಿಗೆ ಹೋಗಿ ನಿಂತರೆ ತಂತಾನೆ ಇಲ್ಲಿ ಹಿಂದೆ ಕಟ್ಟೆ ಇತ್ತು ಎಂಬುದು ಸ್ಪಷ್ಟವಾಗುತ್ತದೆ. ಇಂತಹ ಎಷ್ಟೋ ನೀರಿನ ನೆಲೆಗಳು ಹೂಳು ತುಂಬಿ ಮುಚ್ಚಿ ಹೋಗಿವೆ. ನೀರಾವರಿ ಕಾಲುವೆ ಬಂದ ನಂತರ ಹಳೆಯ ಕೆರೆಗಳು ರೈತರ ಜಮೀನುಗಳಾಗಿ ಮಾರ್ಪಟ್ಟಿವೆ. ಅವತ್ತಿನ ಕೆರೆಗಳು ಗದ್ದೆ, ಬಾಳೆ ತೋಟವಾಗಿ ಬದಲಾಗಿದ್ದರೂ ಏರಿಯ ದಿಬ್ಬಗಳು ಸಂಬಂಧವಿಲ್ಲದಂತೆ ಅಳಿದುಳಿದಿವೆ. ಇಂತಹ ನೈಸರ್ಗಿಕ ನೀರಿನ ಕಟ್ಟೆಗಳು ಪಶುಪಾಲಕ ಸಮುದಾಯಗಳ ನೀರಿನ ನೆಲೆಗಳಾಗಿದ್ದವು ಎಂಬುದು ವಿಶೇಷ. ಈಗಲೂ ಮಳೆಗಾಲದಲ್ಲಿ ಈ ನೆಲೆಗಳಲ್ಲಿ  ನೀರು ನಿಲ್ಲುವುದುಂಟು. ಇಂತಹ ನೀರಿನ ನೆಲೆಗಳ ದಿಬ್ಬಗಳಲ್ಲೆ ನವ ಶಿಲಾಯುಗದ ಆಯುಧಗಳು ಹೇರಳವಾಗಿ ಸಿಗುತ್ತವೆ. ಆಗಿನ ಪಶುಪಾಲಕರ ನೀರಿನ ನೆಲೆಗಳಾಗಿದ್ದ ಇವು ಮುಂದೆ ವಿಜಯನಗರ ಸಾಮ್ರಾಜ್ಯದ ಸೇವಕ ಗ್ರಾಮಗಳ ನೀರಿನ ತಾಣಗಳೂ ಆಗಿದ್ದವು. ಕಾಲ ಬದಲಾದಂತೆ ಈಗ ಈ ಬಗೆಯ ನೀರಿನ ಸ್ಥಳಗಳು ಗತ ಕಾಲದ ಜೀವ ಹಿಡಿದು ಕೊನೆ ದಿನಗಳ ಎಣಿಸುತ್ತಿವೆ. ಹಂಪಿಯ ಪರಿಸರದ ಪ್ರಾಣಿ ಪಕ್ಷಿಗಳಿಗೆ, ದನಕರುಕುರಿಗಳಿಗೆ ಇವುಗಳ ನೀರು ಜೀವದಾಯಿಯಾಗಿವೆ. ಪ್ರಾಚೀನ ಪಶುಪಾಲಕರ ಪಳೆಯುಳಿಕೆಯಂತಿರುವ  ಅಲೆಮಾರಿ ಕುರುಬರು ತಮ್ಮ ಕುರಿ ಮಂದೆಗಳನ್ನು ಪ್ರತಿ ವರ್ಷ ಮೇವಿಗಾಗಿ ಹಂಪಿಗೆ ಕರೆತರುವಾಗ ಇಂತಹ ನೀರಿನ ನೆಲೆಗಳಲ್ಲೆ ಬೀಡು ಬಿಡುವರು. ಹಾಗೆಯೇ ಕೆಲವೊಮ್ಮೆ ತುಪ್ಪಳವನ್ನು ಕತ್ತರಿಸಿ ಕುರಿಗಳ ಸ್ವಚ್ಚತಾ ಕೆಲಸವನ್ನು ಮಾಡುವರು.
ತುಂಗಭದ್ರಾ ನದಿಯ ದಂಡೆಗಳು ವಿಜಯನಗರ ಕಾಲದ ನಗರ ಜೀವನಕ್ಕೆ ಅತ್ಯಂತ ಮುಖ್ಯವಾದ ನೈಸರ್ಗಿಕ ರಕ್ಷಣೆಯನ್ನು ಒದಗಿಸಿದ್ದವು. ಹಂಪಿ ಎಂಬ ಮಧ್ಯಕಾಲೀನ ಮಾಯಾನಗರಿಯೊಂದು ವಿಖ್ಯಾತವಾಗಿ ಬೆಳೆಯಲು ಇದೇ ನದಿ ಕೂಡ ಕಾರಣವಾಗಿತ್ತು. ಧಾರ್ಮಿಕ, ಸಾಂಸ್ಕೃತಿಕ ಮಹಿಮೆಗಳು ರೂಪುಗೊಳ್ಳುವುದು ನದಿ ದಂಡೆಗಳಲ್ಲಿ ಎಂಬುದು ಸಹಜವೇ. ಹಂಪಿಯ ವಿರೂಪಾಕ್ಷ ದೇವಾಲಯ ತುಂಗಭದ್ರಾ ನದಿಯ ದಂಡೆಯಲ್ಲೆ ಇದೆ. ಹಂಪಿಯ ವ್ಯಾಪ್ತಿಗೆ ಒಳಪಡುವ ತುಂಗಭದ್ರಾ ನದಿಯ ಆಸುಪಾಸಿನ ನೆಲೆಗಳೆಲ್ಲವೂ ಧಾರ್ಮಿಕ ಆವರಣವಾಗಿ ಪರಿವರ್ತನೆಗೊಂಡಿದ್ದವು. ಕೋಟಿಲಿಂಗ, ಏಡಿಗುಡ್ಡ, ಸುಗ್ರೀವಗುಹೆ, ಪಂಪಾಸರೋವರ, ಹೇಮಕೂಟ, ಅಂಜನಾದ್ರೀ ಪರ್ವತ, ಚಕ್ರತೀರ್ಥ, ದುಂದುಬಿ ಗುಹೆ, ಸೀತೆ ಸೆರಗು, ಹನುಮನ ಸೆಳವು, ಕೋಣನ ಸೆಳವು, ದೇವರ ಮಡುಗು, ಸ್ಮಶಾನ ಮಡುಗು ಇಂತಹ ಅನೇಕ ಜಲ ಕ್ಷೇತ್ರಗಳು ಹಂಪಿಯ ಪರಿಸರವನ್ನು ಧಾರ್ಮಿಕ ಹಾಗು ಸಾಂಸ್ಕೃತಿಕ ಆವರಣವನ್ನಾಗಿ ಮಾಡಿವೆ. ನದಿಯ ಉದ್ದಕ್ಕೂ ಮಂಟಪಗಳು, ಸ್ನಾನಘಟ್ಟಗಳು, ವಿಹಾರ ಘಟ್ಟಗಳು, ದೇವಾಲಯಗಳು ನಿರ್ಮಾಣವಾಗಿವೆ. ಪುರಂದರ ಮಂಟಪದ ಬಳಿ ವಿಜಯನಗರ ಕಾಲದ ಸೇತುವೆ ಈಗಲೂ ಕಾಣುವುದುಂಟು. ಇದು ಆ ಕಾಲದ ಸಂಪರ್ಕ ಸೇತುವೆಯಾಗಿತ್ತು. ತಳವಾರಘಟ್ಟದ ತಿರುವಿನಲ್ಲು ಹಿಂದೆ ಸೇತುವೆಯೊಂದನ್ನು ಆನೆಗೊಂದಿಗೆ ನಿರ್ಮಿಸಲಾಗಿತ್ತು ಈ ಕಾಲದ ಅಗತ್ಯಕ್ಕೆ ತಕ್ಕಂತೆ ಆನೆಗೊಂದಿ ಸೇತುವೆಯನ್ನು ನಿರ್ಮಿಸಲು ಯತ್ನಿಸಿ ವಿಫಲವಾದ ದುರಂತ ಬೇರೊಂದು ಆಯಾಮದ್ದಾಗಿದೆ.
ವಿಜಯನಗರ ಕಾಲದಿಂದಲೂ ಈ ಪ್ರದೇಶದಲ್ಲಿ ಸೇತುವೆ ನಿರ್ಮಾಣದ ಯತ್ನ ನಡೆದಿತ್ತು. ಆದರೆ ಆನೆಗೊಂದಿಯ ದುರ್ಗಾದೇವಿ ಎಂಬ ದೇವತೆ ಈ ಸೇತುವೆಯ ಸಂಪರ್ಕವೆ ಬೇಡ ಎಂದು ದೈವಿಕ ತಡೆ ಒಡ್ಡಿದ್ದಳಂತೆ. ಲೆಕ್ಕಿಸದ ರಾಜರು ಸೇತುವೆಗೆ ಯತ್ನಿಸಿ ವಿಫಲವಾಗಿದ್ದರಂತೆ. ದೈವದ ವಿವೇಕ ಏನೆಂದು ಕೇಳಿದಾಗ ಇದು ದೈವಗಳು ಆಚೆ ದಂಡೆಗೂ ಈಚೆ ದಂಡೆಗೂ ಓಡಾಡುವ ನೆಲೆ. ಇಂತಲ್ಲಿ ಸೇತುವೆ ನಿರ್ಮಿಸುವುದು ತಪ್ಪು ಯಾರೂ ಇಲ್ಲಿ ಸೇತುವೆ ಕಟ್ಟಬಾರದು ಎಂದು ಹೇಳಿತಂತೆ. ಇದರಿಂದಲೇ ಆಗ ಬೇರೆಡೆ ಅಂದರೆ ತಳವಾರ ಘಟ್ಟದಲ್ಲಿಯೇ ನದಿ ಎಡಭಾಗಕ್ಕೆ ತಿರುಗಿಕೊಳ್ಳುವ ಮುಂದೆ ಸೇತುವೆ ರೂಪಿಸಲಾಯಿತಂತೆ. ಆದರೆ ಅದೂ ಕೂಡ ಉಳಿಯಲಿಲ್ಲ. ಹೀಗಾಗಿ ದೈವವೇ ಹಿಂದೆಯೆ ಇಲ್ಲೆಲ್ಲೂ ಸೇತುವೆ ನಿರ್ಮಾಣ ಬೇಡ ಎಂದು ಹೇಳಿರುವುದರಿಂದ ದೈವದ ಮಾತು ಉಳಿಯಬೇಕಾದ್ದರಿಂದ ಎಂತಹ ಸೇತುವೆ ಕಟ್ಟಿದರೂ ಇಲ್ಲಿ ಅದು ನಿಲ್ಲುವುದಿಲ್ಲ ಎಂದು ಜನಪದರು ಹೇಳುವರು. ಇಂತಹ ದೈವ ವಿವರಣೆಗಳು ನದಿಯ ಭೌಗೋಳಿಕತೆಯ ಪಾವಿತ್ರ್ಯವನ್ನು ಉಳಿಸಿಕೊಳ್ಳುವ ಸಲುವಾಗಿಯೂ ಹುಟ್ಟು ಬಂದಿರುತ್ತವೆ. ಜನತೆಯ ನಿಲುವು ಅತಿಮಾನುಷವಾಗಿಯೂ ಇಂತಹ ನೆಲೆಗಳಲ್ಲಿ ಆಕಾರ ತಳೆಯುತ್ತದೆ. ಏನೇ ಆಗಿರಲಿ ಹಂಪಿಯ ವೈಭವಕ್ಕೆ ತುಂಗಭದ್ರಾ ನದಿಯೂ ಕಾರ‍ಣವಾಗಿತ್ತು. ಒಂದು ಸಾಮ್ರಾಜ್ಯ, ಸಮಾಜ, ರಾಜಧಾನಿ, ಒಂದು ಸಂಸ್ಕೃತಿ, ನಾಗರೀಕತೆ, ಆರ್ಥಿಕ ವ್ಯವಸ್ಥೆ ಬೆಳೆಯಲು ನದಿಯ ಪಾತ್ರ ಬಹಳ ಮುಖ್ಯವಾಗಿರುತ್ತದೆ. ಕರ್ನಾಟಕದ ಆದಿಮ ಜನ ವಸತಿಯ ನೆಲೆಗಳಲ್ಲಿ ಹೀಗಾಗಿಯೆ ಹಂಪಿಯ ನದಿ ದಂಡೆಯೂ ಒಂದಾಗಿರುವುದು. ಪಶುಪಾಲಕ ಸಮುದಾಯಗಳು ಈ ನದಿಯ ಮುಖಾಂತರ ರೂಪುಗೊಂಡ ಫಲವತ್ತಾದ ನೆಲೆಗಳನ್ನೆ ಮುಂದೆ ವಕ್ಕಲುತನಕ್ಕೆ ಬಳಸಿಕೊಂಡದ್ದು. ಪಶುಪಾಲಕರು ಈಗಲೂ ತುಂಗಭದ್ರಾ ನದಿ ದಂಡೆಗೂ ಬೆಟ್ಟಗುಡ್ಡಗಳಿಗೂ ತಮ್ಮ ರಾಸುಗಳ ಮೂಲಕ ಮೇವಿಗಾಗಿ ಬಂದು ಹೋಗುತ್ತಾರೆ.
ಈ ಕಾಲದಲ್ಲೂ ಕೂಡ ತುಂಗಭದ್ರಾ ನದಿಯ ಮಹಿಮೆ ಏನೇನೂ ಕಡಿಮೆ ಆಗಿಲ್ಲ. ವರ್ಷದ ಉದ್ದಕ್ಕೂ ತುಂಗಭದ್ರಾ ನದಿಯು ಹಂಪಿಯ ಜನಪದರ ಜೀವನದಲ್ಲಿ ಪವಿತ್ರವಾಗಿಯೆ ಹರಿಯುತ್ತಿದೆ. ಹಂಪಿಯ ಫಲಪೂಜೆ ಮತ್ತು ಹಂಪಿಜಾತ್ರೆ ಇವೆರಡೂ ಮೂಲತಃ ಅ ನದಿಯ ಆಚರಣೆಗಳೇ ಆಗಿವೆ. ಮೇಲು ನೋಟಕ್ಕೆ ಅವು ಲೌಖಿಕವಾಗಿ ವಿರುಪಾಕ್ಷ ಪಂಪಾಂಬಿಕೆಯ ವಿವಾಹದ ಆಚರಣೆ ಮಾಡಿದರೂ ಜಲ ಸಂಸ್ಕೃತಿಯ ನೈಸರ್ಗಿಕ ಆಚರಣೆಯನ್ನು ಅಡಗಿಸಿ ಕೊಂಡಿರುವಂತೆ ಕಾಣುತ್ತವೆ. ಒಂದು ನದಿಯ ಹರಿವು ತಂತಾನೆ ಆಯಾ ಪರಿಸರದ ಸಮಾಜವನ್ನು ಚಲನಶೀಲಗೊಳಿಸುತ್ತದೆ. ಬೆಟ್ಟಗುಡ್ಡ ಬಂಡೆ ಸಾಲುಗಳ ಮರೆಯಲ್ಲಿ ಹರಿವ ತುಂಗಭದ್ರೆಯು ಹಂಪಿ ಪರಿಸರದ ಆದಿಮ ದೈವಗಳಲ್ಲಿ ಒಂದೆನಿಸಿದೆ. ಈ ದೈವದ ಆಚರಣೆ ಕಾಲಾಂತರಗಳಲ್ಲಿ ಬೇರೆ ಬೇರೆ ಸ್ವರೂಪ ಪಡೆದುಕೊಂಡಿದೆ. ಈಗಲೂ ಹಂಪಿಯ ಜನಪದ ಸಮಾಜಗಳು ಈ ನದಿಯ ದೈವಿಕತೆಗೇ ನಡೆದುಕೊಳ್ಳುತ್ತಿವೆ. ನದಿ ದಂಡೆಯ ಉದ್ದಕ್ಕೂ ಧಾರ್ಮಿಕವಾದ ಮಠಗಳು, ರೆಸ್ಟೋರೆಂಟುಗಳು, ಸ್ವಯಂ ಸೇವಕ ಸಂಘಗಳು ಸಂಸ್ಥೆಗಳು ಹುಟ್ಟಿಕೊಳ್ಳುತ್ತಿವೆ.
ನದಿಗಳು ಸಂಸ್ಕೃತಿ ನಾಗರೀಕತೆಗಳ ಮೂಲ ಲಕ್ಷಣ. ಇದರ ಆಧಾರದಲ್ಲೇ ಆರ್ಥಿಕ ವ್ಯವಸ್ಥೆ ಕೂಡ ಬೆಳೆಯುವುದು. ಇಂದಿನ ಹಂಪಿಯ ಪರಿಸರ ಕೂಡ ಕಾಲುವೆಯ ನೀರಾವರಿಯಿಂದ ರೂಪಾಂತರಗೊಂಡಿದೆ. ಪ್ರಾಚೀನ ಕೃಷಿ ಪದ್ಧತಿ ಬದಲಾಗಿದೆ. ಹೆಚ್ಚು ನೀರು ಬಳಕೆಯ ಕ್ರಮಗಳು ವ್ಯಾಪಿಸಿವೆ. ಹಾಗೆಯೆ ನದಿ ನೀರನ್ನೂ ಮಲಿನಗೊಳಿಸುವ ನಗರೀಕರಣ ಪ್ರಕ್ರಿಯೆಗಳು ಎಗ್ಗಿಲ್ಲದೆ ಬೆಳೆಯುತ್ತಿವೆ. ಪರಿಸರದ ಸೌಂದರ್ಯ ಪ್ರಜ್ಞೆಯೇ ಭಾರತೀಯರಿಗೆ ಇಲ್ಲವೇನೊ ಎಂಬಂತೆ ಪರಿಸರವನ್ನು ಕೊಳಕು ಮಾಡಿಕೊಳ್ಳುವುದರಲ್ಲಿ ತುಂಬ ಮುಂದಿರುತ್ತಾರೆ. ಗಂಗಾ ನದಿಯು ಭಾರತೀಯ ಸಂಸ್ಕೃತಿ ನಾಗರೀಕತೆ ಧಾರ್ಮಿಕ ಸ್ವರೂಪವನ್ನು ಪ್ರತಿ ಬಿಂಬಿಸುವುದಾದರೂ ಭಾರತೀಯರು ಸ್ವತಃ ಪವಿತ್ರ ಗಂಗೆಯನ್ನು ಹೇಗೆ ಮಲಿನಗೊಳಿಸಬಲ್ಲರು ಎಂಬುದರ ಪ್ರತಿಬಿಂಬವೂ ಅದರಲ್ಲೇ ಕಾಣುತ್ತದೆ. ಇಂತಹ ವೈರುಧ್ಯ ಹಂಪಿಯ ನದಿ ದಂಡೆಗಳಲ್ಲು ಎದುರಾಗಿದೆ. ಜನಪದರು ಹಂಪಿ ಹೊಳೆ ಎಂದು ಕರೆಯುವರು. ಅದರ ಮೂಲ ಹೆಸರು ತುಂಗಭದ್ರೆ ಎಂದು ತಿಳಿದಿದ್ದರೂ ಜನ ಬಳಕೆಯಲ್ಲಿ ಹಂಪಿ ಹೊಳೆ ಎನ್ನುವುದೇ ಹೆಚ್ಚು. ಹೀಗಾಗಿಯೆ ಹಂಪಿಯ ಪರಿಸರದಲ್ಲಿ ಹರಿವ ನದಿಯ ಸ್ವರೂಪಕ್ಕೆ ತಕ್ಕಂತೆಯೂ ಸ್ಥಳೀಯವಾಗಿ ಕೆಲವು ಹೆಸರನ್ನು ಜನಪದರು ಮಾಡಿಕೊಂಡಿರುವುದು. ನದಿಯ ಒಂದೊಂದು ಪವಿತ್ರ ನೆಲೆಗೂ ಒಂದೊಂದು ಹೆಸರಿಟ್ಟು ಕರೆದಿದ್ದಾರೆ. ದೇವರ ಮಡುಗು ಎಂಬ ನದಿಯ ಒಂದು ಸ್ಥಳವಿದೆ. ಇದು ಕಾಳಘಟ್ಟದ ಮುಂದಿನ ವಿಶಾಲ ನದಿಯ ಬಯಲು ಸ್ವರೂಪದ ನೆಲೆಗೆ ಜನಪದರು ಇಟ್ಟಿರುವ ಹೆಸರು. ವಿಜಯನಗರ ಕಾಲದಿಂದಲೂ ಈ ಹೆಸರು ಸಾಗಿಬಂದಿದೆ.
ಗ್ರಾಮದೈವಗಳೆಲ್ಲವನ್ನೂ ಈ ಸ್ಥಳಕ್ಕೆ ಯುಗಾದಿ ವೇಳೆ ಕರೆತಂದು ಪೂಜಿಸಿ ದೇವರ ಗದ್ದುಗೆಗಳನ್ನು ಹೊತ್ತುಕೊಂಡು ಹೋಗುವರು. ದೇವರನ್ನು ತರಲು ಹೊಳೆಯ ಬಳಿಯೇ ಹೋಗಬೇಕು ಎಂಬ ಸಾಮಾನ್ಯ ರೂಢಿ ಎಲ್ಲೆಡೆಯು ಇದೆ. ಗ್ರಾಮದೈವಗಳ ಹಬ್ಬಗಳಲ್ಲಿ ತಮ್ಮ ದೈವಗಳನ್ನು ಕರೆತರುವುದು. ಆ ಪರಿಸರದಲ್ಲಿರುವ ನದಿ, ಹೊಳೆ ಕೆರೆ ಕಟ್ಟೆಗಳ ಜಲ ಮೂಲಗಳಿಂದಲೇ ಎಂಬುದು ಹೇಗೆ ಜಲ ಸಂಸ್ಕೃತಿ ಗಾಢವಾಗಿ ಜನಪದ ಪರಂಪರೆಯಲ್ಲಿದೆ ಎಂಬುದನ್ನು ಸೂಪಿಸುತ್ತದೆ. ದೇವರ ಮಡುವಿಗೇ ಹಂಪಿ ಪ್ರದೇಶದ ಎಲ್ಲ ಗ್ರಾಮದೈವಗಳು ಬರುತ್ತವೆ. ಪ್ರತಿವರ್ಷ ದೇವರ ಮಡುವಿನ ಜಾಗಕ್ಕೆ ದೇವರನ್ನು ತಂದು ಶುದ್ಧಿಯಾಗಿ ಹಿಂತಿರುಗದಿದ್ದರೆ ಕೇಡು ಎಂಬ ನಂಬಿಕೆ ಇದೆ. ಹಾಗೆಯೇ ದೇವರ ಮಡುಗು ಎಲ್ಲ ದೈವಗಳ ಮೂಲ ನೆಲೆಯಂತೆ. ದೈವಗಳೂ ಕೂಡ ನದಿಯನ್ನು ಬಿಟ್ಟು ಇರಲಾರವು. ಜನಪದರ ಇಂತಹ ಜಲ ಸಂಬಂಧ ನಿಸರ್ಗದ ಬೇರಿನಿಂದಲೇ ಬಂದಿದ್ದಾಗಿದೆ.
ದೇವರ ಮಡುಗು ಪ್ರದೇಶದ ಹಿಂದಕ್ಕೆ ಬಂದರೆ ಕಾಳಘಟ್ಟದ ಸಮೀಪದಲ್ಲೆ ಸ್ಮಶಾನ ಮಡುಗು ಎಂಬ ನದಿಯ ಪ್ರದೇಶವಿದೆ. ಇದರ ಬಗ್ಗೆ ಜನ ಭಯ ಪಡುತ್ತಾರೆ. ಅಲ್ಲಿಗೆ ಹೋದವರು ಸ್ಮಶಾನಕ್ಕೆ ಹೋದಂತೆ ಎಂದು ಹೆದರಿಸುವರು. ಹಂಪಿಯ ಜನಪದರಿಗೆ ನದಿಯ ಒಂದೇ ಹರಿವು ಹಲವಾರು ನೆಲೆಗಳನ್ನು ರೂಪಿಸಿ ಕೊಟ್ಟಿದೆ. ದೇವರ ನೆಲೆಯೂ ಸ್ಮಶಾನದ ನೆಲೆಯೂ ಒಂದೇ ಆಗಿ ಕಾಣುವುದು ಅಖಂಡವಾಗಿ ನಿಸರ್ಗವನ್ನು ಭಾವಿಸಿರುವುದರ ಪರಿಣಾಮ. ಒಂದೊಂದು ಅನುಕೂಲಕರ ನೆಲೆಗಳನ್ನು ಜನಪದರು ತಮ್ಮ ರೀತಿಯಿಂದಲೇ ಹೆಸರಿಟ್ಟು ಕರೆಯುವುದು ವಾಡಿಕೆ. ತಳವಾರ ಘಟ್ಟ, ಕರೆಮ್ಮನಗಡ್ಡೆ, ಕೋಣನ ಹರಿವು ಇಂತವೆಲ್ಲವೂ ನದಿಯ ಒಂದೊಂದು ಗುರುತಷ್ಟೆ. ಆ ಭಾಗದ ನದಿಯ ಭೂಮಿಯನ್ನು ಯಾರು ವ್ಯವಸಾಯ ಮಾಡುತ್ತಿದ್ದಾರೆ. ಹಿಂದೆ ಅದು ಯಾರದ್ದಾಗಿತ್ತು. ಎಂಬ ಹಿನ್ನೆಲೆಯಲ್ಲೂ ಜನಪದರು ನದಿ ಭೂಮಿಯ ಸಂಬಂಧವನ್ನು ಗುರುತಿಸುವುದಿದೆ. ಮಾಗಾಣಿ ಎಂಬ ವಿಶೇಷ ಪದವೊಂದನ್ನು ನದಿ ತೀರದ, ನಡುವಿನ, ದಂಡೆಯ ಫಲವತ್ತಾದ ಭೂಮಿಗಳಿಗೆ ಕರೆಯುವರು. ಆ ಮಾಗಾಣಿ ಯಾರದು ಎಂಬ ಹೆಸರಲ್ಲಿ ಇಂತಹ ಮಾಗಾಣಿ ಎಂದು ಕರೆಯುವರು. ಇದಕ್ಕೆ ದೈವಿಕ ಅರ್ಥ ಏನೂ ಇಲ್ಲ. ಭೂಮಿಯ ಮೇಲಿನ ಹಕ್ಕು ಹಾಗು ನದಿಯ ನೆಲೆಯ ಹತ್ತಿರದ ಸಂಬಂಧವನ್ನು ಸ್ಥಾಪಿಸಿಕೊಳ್ಳುವ ಸಲುವಾಗಿ ಅಂತಹ ಹೆಸರುಗಳನ್ನು ಬಳಸುವರು.
ಕೋಣನ ಹರಿವು ಹನುಮನ ಹರಿವು ರೀತಿಯದೇ ಆದ ಇನ್ನೊಂದು ಜನಪದ ಗುರುತು. ವಿರೂಪಾಕ್ಷ ದೇವಾಲಯದ ಮೇಲಿನ ಭಾಗದಿಂದ ನದಿಯು ಹರಿಯುವಲ್ಲಿ ನೈಸರ್ಗಿಕವಾದ ರೌದ್ರತೆಯೊಂದು ರೂಪುಗೊಂಡಿದೆ. ಈ ಭಾಗವು ಎತ್ತರದಲ್ಲಿದ್ದು ಮುಂದೆ ಲಂಬಾಕಾರವಾಗಿ ಭೂ ರಚನೆ ವಾಲಿದೆ. ಈ ಭಾಗದಲ್ಲಿ ಹೊಳೆ ತುಂಬಿ ಬಂದಾಗ ಸಹಜವಾಗಿಯೇ ಬಲಾಡ್ಯ ಸೆಳೆವಿನಿಂದ ನೀರು ದಿಕ್ಕಾಪಾಲಾಗಿ ನುಗ್ಗುತ್ತದೆ. ಇಲ್ಲೇ ನದಿ ಎರಡು ಭಾಗವಾಗಿ ಸೀಳಿಕೊಳ್ಳುತ್ತದೆ ಒಂದು ವಿರೂಪಾಕ್ಷ ದೇವಾಲಯದ ಕಡೆಗೆ ಹರಿದರೆ ಮತ್ತೊಂದು ಹನುಮನ ಸೆಳವಾಗಿ ಸೀಳಿಕೊಳ್ಳುತ್ತದೆ. ಹೀಗೆ ಈ ಎರಡು ಹರಿವುಗಳ ನಡುವೆ ಕೋಣನ ಹರಿವು ಸೃಷ್ಠಿಯಾಗಿದೆ. ವಿಶಾಲವಾಗಿ ಈ ಪ್ರದೇಶದಲ್ಲಿ ಸುತ್ತಿಕೊಂಡು ನುಗ್ಗುವ ಒಂದು ಹರಿವನ್ನು ಕೋಣನ ಹರಿವು ಎಂದು ಗುರುತಿಸುವರು. ಒಮ್ಮೆ ಹೊಳೆ ಹರಿವಾಗ ಕೋಣವೊಂದು ಈ ಸೆಳವಿಗೆ ಸಿಲುಕಿ ಬಂಡೆ ಸಂದಿಗೆ ನುಗ್ಗಿತು. ಅದು ಏನು ಮಾಡಿದರೂ ಹಿಂತಿರುಗಿ ಬರಲು ಸಾಧ್ಯವಿರಲಿಲ್ಲ. ರುದ್ರಭಯಾನಕವಾಗಿ ಕೋಣನ ಸೆಳವು ಕಾಣುವುದಿದೆ. ಬಂಡೆಗಳನ್ನೆ ಕೊರೆದುಕೊಂಡು ತೀರದ ಸಂದುಗಳಲ್ಲಿ ನುಗ್ಗುವ ನದಿಯು ಇಲ್ಲಿರುವ ಬಂಡೆಯ ನೆಲ ಹಾಸುಗಳನ್ನೆ ನೀರು ಹರಿವ ಅಲೆಗಳ ಸ್ವರೂಪದಲ್ಲೆ ನುಣುಪು ಮಾಡಿಬಿಟ್ಟಿದೆ. ಈ ಜಾಗದಲ್ಲೆ ’ಕರೇಕಲ್ಗುಂಡು, ಬೀಳೇಕಲ್ಗುಂಡು’ಎಂಬ ಎರಡು ಗುಂಡುಗಳನ್ನು ಜನಪದರು ಗುರುತಿಸುವರು. ಕೋಣನ ಹರಿವು ಅತ್ಯಂತ ಅಪಾಯಕಾರಿಯಾದ ಜಾಗ, ಬೇಸಿಗೆಯ ಕಾಲದಲ್ಲಿ ಇಲ್ಲಿ ತಿರುಗಾಡಿದರೂ ಸಾಕು ಹೇಗೆ ಇಡೀ ನದಿಯೆ ಬಂಡೆಗಳ ಬೀಡಾಗಿ ನದಿಯ ತಳವೆಲ್ಲ ಬಂಡೆಯೆ ಆಗಿ ಮಣ್ಣು ಎಲ್ಲೂ ಕಾಣದು. ಬೃಹತ್ ಬಂಡೆಗಳ ಆಳದಲ್ಲಿ ಇಡೀ ನದಿ ಹರಿಯುತ್ತಿದ್ದರೂ ನಮಗೆ ಆ ಯಾವ ಹರಿವೂ ತಿಳಿಯದು. ಪಾತಾಳ ಲೋಕದ ಸಂದುಗಳು ಕೋಣನ ಹರಿವು ಜಾಗದಲ್ಲಿವೆ ಎಂದು ಹೇಳುವರು. ಇಲ್ಲಿರುವ ಎರಡು ಕರಿ ಬಿಳಿ ಗುಂಡು ಕಲ್ಲುಗಳನ್ನೆ ಜನಪದರು ’ಬಂಗಾರ ಗುಂಡು, ಬೆಳ್ಳಿ ಗುಂಡು’ ಎಂದು ಕರೆಯುವರು. ನದಿ ದಿಢೀರನೆ ಮೇಲಿಂದ ನುಗ್ಗಿ ಬಂದಾಗ ಗುಂಡಿಯಂತಹ ತಳದಲ್ಲಿ ಸಿಕ್ಕಿ ಹಾಕಿಕೊಂಡಿರುವ ಈ ಎರಡೂ ಗುಂಡುಗಳು ಮುಂದೆ ಉರುಳಿ ಹೋಗಲಾರದೆ ಸುತ್ತಿವರಿದ ಬಂಡೆಗಳಿಗೆ ಡಿಕ್ಕಿ ಹೊಡೆದು ಸುತ್ತುತ್ತಲೆ ಇರುತ್ತವೆ. ಹೀಗೆ ಸುತ್ತಿರುವುದರಿಂದಲೇ ಈ ಬಂಡೆಗುಂಡುಗಳು ಇಷ್ಟು ನುಣುಪಾಗಿ ಸಣ್ಣವಾಗಿರುವುದು ಎಂದು ಹೇಳುವರು. ಪ್ರವಾಹ ಮುಗಿದ ಮೇಲೆ ಈ ಎರಡೂ ಗುಂಡುಗಳು ಯಾವ ದಿಕ್ಕಿಗೆ ಮುಖ ಮಾಡಿವೆ ಎಂಬುದರ ಮೇಲೆ ಆ ವರ್ಷದ ಮಳೆ ಬೆಳೆ ಪ್ರಮಾಣವನ್ನು ಗುರುತಿಸುವರು. ಈ ಪ್ರದೇಶದಲ್ಲೂ ಕೂಡ ಬಂಡೆಗಳ ಆಕಾರವನ್ನು ನೋಡಿ ದೋಣಿಕಲ್ಲು ಎಂದು ಗುರುತಿಸುವರು.
ಪತಕನಿ ಮಡು ಎಂಬ ಒಂದು ಚಾರಿತ್ರಿಕ ನೆಲೆಯನ್ನು ತುಂಗಭದ್ರಾ ಜಲಾಶಯದ ಒಳಗೆ ಗುರುತಿಸುವರು. ಅಣೆಕಟ್ಟು ಕಟ್ಟುವ ಮೊದಲು ನದಿಯಲ್ಲೆ  ಪತಕನಿ ಮಡುವೊಂದಿತ್ತಂತೆ. ವಿಜಯನಗರದ ಪಾಳೆಯಗಾರನಾಗಿದ್ದವನು ಇನ್ನೊಬ್ಬ ಪಾಳೆಗಾರನ ಎದುರಾಗಿ ಯುದ್ದಕ್ಕೆ ನಿಂತಾಗ ತುಂಗಭದ್ರಾ ನದಿ ದಾಟಿ ಬರಲು ಸಂಚು ರೂಪಿಸಿದ್ದಾಗ ಹೊಳೆ ಬಂದು ಎದುರಾಳಿಯ ಸೈನ್ಯವೇ ಕೊಚ್ಚಿಕೊಂಡು ಹೋಯಿತಂತೆ. ಹೀಗಾಗಿ ವಿಜಯನಗರದ ಪಾಳೆಯಗಾರ ಅಪಾಯದಿಂದ ಪಾರಾದನಂತೆ. ಎದುರಾಳಿ ಸೈನಿಕರನ್ನು ಬಲಿತೆಗೆದುಕೊಂಡ ಸ್ಥಳವನ್ನೇ ಪತಕನಿ ಮಡು ಎಂದು ಕರೆಯುವರು. ಆದರೆ ಈ ಮಡು ಈಗ ಇಲ್ಲ. ಭಾಗಶಃ ಅಣೆಕಟ್ಟಿಗೆ ಬಂದ ಗಣಿಯ ಹೂಳು ಮುಚ್ಚಿರಲೇಬೇಕು. ಇಂತಹ ಚಾರಿತ್ರಿಕ ವಿವರಗಳು ಸಹಜ ನೈಸರ್ಗಿಕ ರಕ್ಷಣೆ ನೀಡುತ್ತಿದ್ದ ನದಿಯನ್ನು ದಾಟುವುದು ಅಷ್ಟು ಸುಲಭವಾಗಿರಲಿಲ್ಲ. ಹುಲಿಗೆಮ್ಮನ ದೇವಸ್ಥಾನವು ತುಂಗಭದ್ರಾ ನದಿಯ ದಂಡೆಯಲ್ಲೆ ಇದೆ. ನದಿಯ ಪರಿಸರವೇ ಈ ಗ್ರಾಮ ದೈವಕ್ಕೆ ವಿಶಿಷ್ಟತೆಯನ್ನು ತಂದುಕೊಟ್ಟಿದೆ. ಜಲಾಶಯ ನಿರ್ಮಾಣಕ್ಕೆ ಪೂರ್ವದಲ್ಲಿ ಮರಿಯಮ್ಮನ ಹಳ್ಳಿಯ ಆಚೆವರೆಗೂ ತುಂಗಭದ್ರಾ ನದಿಯು ವಿಜಯನಗರ ಸಾಮ್ರಾಜ್ಯದ ಪ್ರಭಾವಕ್ಕೆ ಒಳಪಟ್ಟ ವ್ಯಾಪ್ತಿಯದೇ ಆಗಿತ್ತು. ರಾಯನ ಕೆರೆ ಕೂಡ ಆ ಕಾಲದ ನಿರ್ಮಾಣವಾಗಿದ್ದು. ಈಗಲೂ ಅದು ಬಳಕೆಯಲ್ಲಿದೆ. ಢಣಾಯನಕೆರೆ, ಹಳ್ಳಿಕೆರೆ, ಕಮಲಾಪುರಕೆರೆ, ತಾವರೆಕೆರೆ, ತಿಮ್ಮಲಾಪುರಕೆರೆ, ನಂದಿಬಂಡೆಕೆರೆ, ನಾರಾಯಣದೇವರ ಕೆರೆ ಮುಂತಾದವು ವಿಶೇಷ ಎನಿಸಿವೆ. ಅನೇಕ ಬಗೆಯ ಜಲಕುಂಡಗಳೂ ಇವೆ. ಸೀತಾ ಕುಂಡ, ಮನ್ಮಥ ಕುಂಡ ಪ್ರಮುಖವಾದವು. ಇವೆಲ್ಲವೂ ಜಲ ಸಂಸ್ಕೃತಿಯ ಗತ ಹಂಪಿಯ ನೆನಪಾಗಿ ಉಳಿದಿವೆ.
ತಳವಾರ ಘಟ್ಟಕ್ಕೆ ಜಾರಿತ್ರಿಕವಾದ ಮಹತ್ವ ಹೇಗಿದೆಯೊ ಹಾಗೆಯೇ ನದಿಯ ಈ ಭಾಗದ ತೆಪ್ಪದ ದಾರಿಗೂ ವಿಶೇಷ ಮಹತ್ವವಿದೆ. ವಿಜಯನಗರ ಕಾಲದಿಂದಲೂ ಇಲ್ಲಿ ತೆಪ್ಪದ ಸೌಲಭ್ಯವಿತ್ತು. ಈಗಲೂ ಆನೆಗೊಂದಿಗೆ ತೆಪ್ಪವೇ ಸಂಪರ್ಕ ಕಲ್ಪಿಸುವುದು. ತೆಪ್ಪದಿಂದಲೇ ದ್ವಿಚಕ್ರವಾಹನ, ಕುರಿ, ಆಡುಮೇಕೆಗಳನ್ನು ಕೂಡ ದಡ ಮುಟ್ಟಿಸುವರು. ಪ್ರತಿದಿನ ಆನೆಗೊಂದಿಗೆ ತಳವಾರಘಟ್ಟದ ಈ ಜಾಗದಿಂದ ಜನ ತೆಪ್ಪಗಳಲ್ಲಿ ಓಡಾಡುವರು. ಚಕ್ರತೀರ್ಥದಲ್ಲೂ ತೆಪ್ಪಗಳ ಬಳಸಿ ಪ್ರವಾಸಿಗರಿಗೆ ನೀರ ಮೇಲೆ ತೇಲಿಸಿ ಖುಷಿ ಪಡಿಸಲಾಗುವುದಿದೆ. ಗತಕಾಲದ ಸ್ನಾನ ಘಟ್ಟಗಳು ಮಂಟಪಗಳು ಅಳಿದುಳಿದು ತುಂಗಭದ್ರಾ ನದಿಯ ಸಂಬಂಧವನ್ನು ಮುಂದುವರಿಸಿವೆ. ಜಲನೆಲೆಯ ಎಲ್ಲ ಕ್ಷೇತ್ರಗಳೂ ಜನಪದರಿಗೆ ಪವಿತ್ರವಾದುವೇ. ಹಂಪಿಯ ಬೆಟ್ಟಗುಡ್ಡಗಳ ಮೇಲೆ ಸಿಗುವ ನೀರಿನ ಪುಷ್ಕರಣಿಗಳೂ ಕುಂಡಗಳೂ ದಿವ್ಯತೆಯ ಪ್ರತೀಕವಾಗಿವೆ. ಪಂಪಾಸರೋವರದ ಪವಿತ್ರ ಜಲಕ್ಕಾಗಿ ಉತ್ತರ ಭಾರತದಿಂದಲೂ ಭಕ್ತರು ಬರುವುದಿದೆ. ಮಾತೃಪ್ರಧಾನ ಸಂಸ್ಕೃತಿಗಳೆಲ್ಲ. ಜಲ ದೇವತೆಯನ್ನು ರೂಪಿಸಿಕೊಂಡಿದ್ದವು. ಆ ಬಗೆಯ ಕುರುಹುಗಳು ಹಂಪಿಯ ಪರಿಸರದಲ್ಲಿ ದಟ್ಟವಾಗಿವೆ.
ಬದಲಾದ ಪರಿಸರದಲ್ಲಿ ಅಂತರ್ಜಲದ ಅವಲಂಬನೆಯಲ್ಲಿ ನೀರು ಕೂಡ ಈಗ ವಾಣಿಜ್ಯಕರಣಗೊಳ್ಳುತ್ತಿದೆ. ಕಾಲುವೆ ನೀರು ವಾಣಿಜ್ಯದ ಇನ್ನೊಂದು ಮುಖವಾಗಿದೆ. ಮಳೆಯನ್ನೆ ನಂಬಿ ಮಾಡುತ್ತಿದ್ದ ಕೃಷಿ ಮರೆತು ಹೋಗುತ್ತಿದೆ. ನೀರಿಗಾಗಿ ಸಮುದಾಯಗಳು ತಮ್ಮಲ್ಲೆ ಮನಸ್ತಾಪಕ್ಕೆ ಹೀಡಾಗುತ್ತಿವೆ. ಭತ್ತದ ಗದ್ದೆಗಳು ಹಸಿರಾಗಿ ಸುಂದರ ಪರಿಸರವಾಗಿ ಕಂಡರೂ ಈ ನೀರಿಗೆ ಮಣ್ಣಿಗೆ ಹಾಕುತ್ತಿರುವ ವಿಷಕಾರಿ ರಾಸಾಯನಿಕಗಳು ಜಲ ಮಾಲಿನ್ಯವನ್ನು ಎಷ್ಟರಮಟ್ಟಿಗೆ ಮಾಡುತ್ತಿವೆ ಎಂದರೆ ಈ ನೀರು ಅಂತರ್ಜಲವನ್ನು ಕೂಡ ಕಲುಷಿತಗೊಳಿಸುತ್ತಿದೆ. ಬಸವಣ್ಣನ ಕಾಲುವೆ. ವಿಜಯನಗರದ ಕಾಲದ್ದಾದರೂ ಕಾಲುವೆ ಈಗಲೂ ಜೀವಂತವಾಗಿದೆ. ಆದರೆ ಈ ಕಾಲುವೆಗೆ ಹೊಸಪೇಟೆಯ ಸಕ್ಕರೆ ಕಾರ್ಖಾನೆಯ ತ್ಯಾಜ್ಯವನ್ನು ಬಿಡುತ್ತಿದ್ದು ಈ ಕಾಲುವೆಯೇ ಕೊಳೆತ ಮಲೆತ ನೀರನ್ನು ಗದ್ದೆಗಳಿಗೆ ಉಣಿಸುವಂತಾಗಿದೆ. ಗಲೀಜಾದ ನೀರನ್ನೇ ಜನ ಕ್ರಿಯೆಗಳಿಗೂ ಬಳಸುವುದು ರೂಢಿಯಾಗಿಬಿಟ್ಟಿದೆ. ಕೆರೆಕಟ್ಟೆಗಳು ಒಂದು ಕಾಲಕ್ಕೆ ಗ್ರಾಮೀಣ ಬದುಕನ್ನು ರೂಪಿಸುತ್ತಿದ್ದವು. ಅವುಗಳೀಗ ಮರೆಯಾಗಿದ್ದು ಕೊಳವೆ ಬಾವಿಗಳ ನೀರೇ ಹಳ್ಳಿಗಳ ಜಲ ಜೀವನವನ್ನು ತೀರ್ಮಾನಿಸುತ್ತಿವೆ. ಜೈನ ಧರ್ಮದ ಪ್ರಭಾವದಿಂದ ನೀರು ದಾನ ಮಾಡುವುದೂ ನಡೆದಿದೆ. ದಾನ ಮಾಡುತ್ತಲೇ ರಾಜಕಾರಣಕ್ಕೂ ನೀರನ್ನು ಬಳಸಬಲ್ಲ ಚಾಣಕ್ಷ್ಯತೆ ಈ ಕಾಲದಲ್ಲಿ ಸುಲಭವಾಗಿದೆ. ದನಕರುಗಳಿಗೆ ಬೇಸಿಗೆಯಲ್ಲಿ ನೀರು ನೆರಳು ಸಿಗಲೆಂದು ದಾನ ಮಾಡುತ್ತಿದ್ದುದಕ್ಕೂ ಇವತ್ತಿನ ನೀರಿನ ದಾನಕ್ಕೂ ಬಹಳ ವ್ಯತ್ಯಾಸವಾಗಿದೆ. ನೆಲ ಜಲ ಗಾಳಿ ಬೆಳಕು ಈ ನೈಸರ್ಗಿಕ ಸಂಪತ್ತನ್ನು ಮನುಷ್ಯ ದೈವಿಕವಾಗಿ ಕಂಡರೂ ಅದೈವಿಕವಾಗಿ ದುರ್ಬಳಕೆ ಮಾಡುವ ವಿಪರ್ಯಾಸವೂ ಇದೆ.
ಪ್ರತಿ ವರ್ಷ ತುಂಗಭದ್ರಾ ನದಿ ಪ್ರವಾಹ ತುಂಬಿ ಬರುವಾಗ ಎಷ್ಟೊಂದು ರಾಶಿ ರಾಶಿ ಕಸವನ್ನು ತೇಲಿಸಿಕೊಂಡು ಹೋಗುತ್ತದೆ ಎಂದರೆ ಇಡೀ ನದಿಯೇ ಕಸವಾಗಿ ಹರಿಯುತ್ತಿದೆಯೇನೊ ಎನಿಸುತ್ತದೆ. ನದಿಯ ಪಾವಿತ್ರ್ಯ ಎಂದರೆ ಅದರಲ್ಲಿ ಮುಳುಗೇಳುವುದಲ್ಲ. ಫಲಪೂಜೆ ಹಂಪಿ ಜಾತ್ರೆಯಂತಹ ಆಚರಣೆಗಳಲ್ಲಿ ಹಂಪಿಯ ನದಿಯೇ ಮಲಿನವಾಗಿ ಬಿಡುತ್ತದೆ. ತುಂಗಭದ್ರಾ ನದಿಯ ಅಣೆಕಟ್ಟಿನ ಕಾಲುವೆಗಳಿಗೆ ಎಸೆಯುವ ಕಸವನ್ನಂತು ಯಾವ ನಾಗರೀಕ ಸಮಾಜವೂ ಒಪ್ಪಲಾರದು. ಹಸುಗೂಸುಗಳನ್ನು ಕೂಡ ಕಾಲುವೆಗಳಲ್ಲಿ ಎಸೆಯುತ್ತಾರೆ. ನೀರಿನಲ್ಲಿ ಬೇಡವಾದ್ದನ್ನು ಎಸೆದು ಬಿಟ್ಟರೆ ಗಂಗಮ್ಮ ಎಲ್ಲವನ್ನೂ ತೊಳೆದು ಮುಕ್ತಿ ತೋರಿಸಿಬಿಡುತ್ತಾಳೆ ಎಂಬ ದೈವಿಕತೆಯು ಭಂಡತನದ್ದೇ ವಿನಃ ಭಕ್ತಿಪರವಶತೆಯದಲ್ಲ. ಈ ಬಗೆಯ ಪರಿಸರ ಮಾಲಿನ್ಯಕ್ಕೆ ತಕ್ಕುದಾದ ಎಚ್ಚರಿಕೆಯಾಗಲಿ, ಸ್ಥಳೀಯ ಆಡಳಿತ ವ್ಯವಸ್ಥೆಯ ಕ್ರಮಗಳಾಗಲಿ ಅತ್ಯಂತ ದುರ್ಬಲವಾಗಿವೆ. ಹಂಪಿಯ ಗ್ರಾಮಗಳೆಲ್ಲ ತಮ್ಮ ಗತಕಾಲದ ಬಾವಿಗಳನ್ನು ಕೂಡ ಹೀಗೆಯೇ ಕಸಕಡ್ಡಿಗಳಿಂದ ಮುಚ್ಚಿಕೊಂಡಿವೆ. ಬಾವಿ ಕಟ್ಟೆಯ ಬಳಿ ಕಷ್ಟ ಸುಖ ಮಾತನಾಡಿಕೊಳ್ಳುವ ಗತ ನೆನಪು ಕೂಡ ಈಗಿನ ಹಳ್ಳಿಗಳಲ್ಲಿ ಕಂಡು ಬರುವುದಿಲ್ಲ.
ಹಂಪಿಯ ಗ್ರಾಮಗಳು ವೇಗವಾಗಿ ಆಧುನಿಕತೆಯ ಕಡೆ ಮುಖ ಮಾಡಿವೆ. ಮೂಲದ ಹಂಪಿಯ ಜನಪದವೇ ಕಳೆದು ಹೋದ ಮೇಲೆ ಅಳಿದುಳಿದ ಗ್ರಾಮಗಳಿಗೆ ಎಲ್ಲೆಲ್ಲಿಂದಲೊ ಬಂದು ನೆಲೆಸಿದವರು ಹಳೆಯ ಪಾರಂಪರಿಕ ಕೊಂಡಿಗಳನ್ನು ರೂಢಿಸಿಕೊಳ್ಳಲಾರದೆ ರೂಪಾಂತರವೇ ಪ್ರಧಾನವಾಗಿರುವ ಜೀವನ ಕ್ರಮವನ್ನು ಅಳವಡಿಸಿ ಕೊಂಡಿದ್ದಾರೆ. ಪರಂಪರೆಯ ಸಂಬಂಧಗಳು ಹೀಗಾಗಿ ಇಲ್ಲಿ ಸಹಜವಾಗಿಲ್ಲ. ಮಿಶ್ರ ಭಾವನೆಗಳು, ಚದುರಿ ಬಂದ ಭಾವನೆಗಳು ಅರೆಬರೆ ನಂಬಿಕೆಗಳು ಹಂಪಿಯ ಪರಿಸರವನ್ನು ತಮ್ಮ ತಮ್ಮ ಅಗತ್ಯದ ಲಾಭನಷ್ಟದಲ್ಲಿ ಮಾತ್ರ ಕಂಡಿವೆ. ನೆನ್ನೆಯ ಅಳಿದುಳಿದ ಜನಪದ ನೆನಪುಗಳು ಮಾತ್ರ ಪರಿಸರದ ಆಚರಣೆಗಳನ್ನು ಜೀವಂತಗೊಳಿಸಿವೆ.

೯. ಹಂಪಿ ಭೌಗೋಳಿಕ ಜಾನಪದ
ಪ್ರತಿಯೊಂದು ಪ್ರದೇಶಕ್ಕೂ ಸ್ಥಳೀಯ ಜನಪದಗಳು ತಮ್ಮದೇ ಚಹರೆಯ ನಿರೂಪಣೆಗಳನ್ನು ಅಭಿವ್ಯಕ್ತಿಸುತ್ತವೆ. ತಮ್ಮ ಜೀವನ ಕ್ರಮವನ್ನು ತಮ್ಮ ಪರಿಸರದ ಜೊತೆ ಬೆರೆಸಿಕೊಳ್ಳುವುದು ಜನಪದರ ಭೌಗೋಳಿಕ ಸ್ವಭಾವ. ಪ್ರತಿಯೊಂದು ಪ್ರದೇಶವೂ ನಿರ್ಧಿಷ್ಟ ಗುರುತನ್ನು ಪಡೆದುಕೊಳ್ಳುವುದು ಅದರ ವಿಶಿಷ್ಟತೆಯನ್ನು ಸಾರುವ ಸಲುವಾಗಿಯೆ, ವಾಸದ ಎಲ್ಲ ನೆಲೆಗಳೂ ಸಂಸ್ಕೃತಿಯ ಕುರುಹನ್ನು ಬಿತ್ತರಿಸುತ್ತವೆ. ಜನಪದರು ಪರಿಸರವನ್ನು ಭೌಗೋಳಿಕವಾಗಿ ಗುರುತಿಸುವುದು ಸಂಸ್ಕೃತಿಯ ಬೇರುಗಳಿಂದ. ಹಾಗೆ ಚಹರೆಗೊಳಪಡುವ ಎಲ್ಲ ಭೌತಿಕ ವಿವರಗಳೂ ಸಂಸ್ಕೃತಿಯ ಕ್ರಿಯೆಗಳೇ ಆಗಿಬಿಡುತ್ತವೆ. ನಿಸರ್ಗವನ್ನು ಹೀಗೆಯೇ ಜನಪದಗಳು ಸಂಸ್ಕೃತಿಯನ್ನಾಗಿ ರೂಪಾಂತರಿಸುವುದು. ತಾವು ಕಾಣುವ ಬೆಟ್ಟಗುಡ್ಡ ಹುಲ್ಲುಗಾವಲು ಕಣಿವೆ ನದಿ ಬಯಲು ದುರ್ಗಮ ಶಿಖರ ಪ್ರಪಾತ ಪ್ರತಿಯೊಂದು ಭೂ ಸ್ವರೂಪವನ್ನು ಕಥನ ಒಂದಕ್ಕೆ ಹೊಂದಿಸಿಯೆ ಜನಪದರು ಅದರೊಡನೆ ತಮ್ಮ ಸಂಬಂಧವನ್ನು ಕಟ್ಟಿಕೊಳ್ಳುವುದು. ಸಂಸ್ಕೃತಿಗಳು ಇಂತಹ ಭೌತಿಕ ಗುರುತುಗಳಿಂದಲೆ ತುಂಬಿ ಹೋಗಿವೆ. ಒಂದೊಂದು ಊರಿನ ಸ್ಥಳ ಪುರಾಣಗಳೆಲ್ಲ ಸ್ಥಳೀಯ ಸಂಸ್ಕೃತಿಯ ನಿರೂಪಣೆಗಳೇ ಆಗಿದ್ದು ಅವು ಆ ವ್ಯಕ್ತಿಗೆ ಅಥವಾ ಆ ಪರಿಸರಕ್ಕೆ ಕೊಟ್ಟ ಗುರುತುಗಳೂ ಆಗಿರುತ್ತವೆ. ಹಾಗೆಯೆ ಸ್ಥಳೀಯವಾದ ವಾಸದ ನೆಲೆಯ ಪ್ರತಿಪಾದನೆಯ ಕಥನಗಳು ಆಗಿರುತ್ತವೆ. ಸ್ಥಳನಾಮಗಳ ವಿವರವೂ ಇಂತವೇ. ವ್ಯಕ್ತಿ ಒಂದು ನಿರ್ದಿಷ್ಟ ಸ್ಥಳಕ್ಕೆ ಬದ್ದವಾಗಿಯೆ ಬೇರು ಬಿಟ್ಟೇ ತನ್ನ ವ್ಯಕ್ತಿತ್ವದ ಜೊತೆಗೆ ಒಂದು ಪ್ರಾದೇಶಿಕ ಗುಣವನ್ನು ಅಳವಡಿಸಿಕೊಳ್ಳುವನು. ಸಮುದಾಯಗಳೂ ಹೀಗೆಯೆ. ಭಾಷಿಕ ಸ್ವರೂಪಗಳೂ ಇಂತವೇ. ಸಂಸ್ಕೃತಿಗಳು ತಮ್ಮ ಪರಿಸರವನ್ನು ವಿವರಿಸಿಕೊಳ್ಳುವ ಮೂಲಕ ತಮ್ಮ ಅನನ್ಯತೆಯನ್ನೂ ಹಾಗು ಹಕ್ಕುಸ್ವಾಮ್ಯವನ್ನೂ, ಭಾವನಾತ್ಮಕವಾದ ನೈಸರ್ಗಿಕ ಸಂಬಂಧವನ್ನು, ಸಾಂಸ್ಕೃತಿಕ ಹಾಗು ಸಾಮಾಜಿಕ ಚಹರೆಗಳನ್ನೂ ಬಿಂಬಿಸುತ್ತವೆ.
ತನ್ನ ನಿರ್ದಿಷ್ಟ ವಾಸದ ನೆಲೆಯ ಬೇರಿನ ಕುರುಹುಗಳನ್ನು ನಿಸರ್ಗದ ಜೊತೆ ಗುರುತಿಸಿಕೊಳ್ಳುವ ಜನಪದರ ನಿರೂಪಣೆಗಳೇ ಭೌಗೋಳಿಕ ಜಾನಪದ. ಇದು ಆದಿಮ ಕಾಲದಿಂದಲೂ ನಡೆದು ಬಂದ ಸ್ವಭಾವ. ತಮ್ಮ ನೆಲೆಯ ಹಕ್ಕನ್ನು ಕೂಡ ಭೌಗೋಳಿಕ ಜಾನಪದವು ಪ್ರತಿಪಾದಿಸುತ್ತಿರುತ್ತದೆ. ಕೇವಲ ವಾಸದ ನೆಲೆಯ ಗುರುತನ್ನು ಜನಪದರು ಭೌಗೋಳಿಕವಾಗಿ ಬಿಂಬಿಸುವುದಿಲ್ಲ. ತನ್ನ ಅಸ್ತಿತ್ವವನ್ನು ಸಾಧಿಸುವ ಬಗೆಯಾಗಿಯೂ ಪರಿಸರದ ಹೊರಗಿನ ಲಕ್ಷಣಗಳನ್ನು ವಿವರಿಸುತ್ತಾರೆ. ಮನುಷ್ಯನಿಗೆ ಹೇಗೆ ಒಂದು ಊರು ಕೇರಿ ಮನೆ ಅನಿವಾರ್ಯವೊ ಹಾಗೆಯೇ ತಮ್ಮ ಪರಿಸರದ ವಿಶೇಷ ಲಕ್ಷಣಗಳು ಕೂಡ ಜನಪದರಿಗೆ ಮಹತ್ವದ್ದಾಗಿರುತ್ತವೆ. ಊರು ಕೇರಿ ಮನೆಯ ವಿಸ್ತೃತ ಸ್ವರೂಪವೇ ಸ್ಥಳೀಯ ಭೂ ವಿವರಗಳಾಗಿರುತ್ತವೆ. ಹೀಗಾಗಿ ಭೌಗೋಳಿಕ ಜನಪದವು ವಿಶಾಲವಾದ ನೆಲೆಯಲ್ಲಿ ರಾಷ್ಟ್ರೀಯ, ಸ್ಥಳೀಯ, ಸೀಮೆಯ, ನಾಡಿನ ಪ್ರಜ್ಞೆಯನ್ನು ಸ್ಥಾಪಿಸುವ ಕಥನವಾಗಿರುತ್ತದೆ. ಪಶುಪಾಲಕ ಸಮುದಾಯಗಳು ಪಶು ಆಹಾರದ ನೆಲೆಗಳನ್ನು ಆರಂಭದಲ್ಲಿ ಗುರುತಿಸಿಕೊಂಡದ್ದು ಹೀಗೆಯೆ. ಇಂತಿಷ್ಟು ಬಯಲು ಪ್ರದೇಶಗಳ ಹುಲ್ಲುಗಾವಲುಗಳು ತಮ್ಮ ವ್ಯಾಪ್ತಿಯವು ಎಂದು ಗಡಿಯನ್ನು ಗುರುತಿಸಿಕೊಳ್ಳುವುದಿತ್ತು. ಎಷ್ಟೋ ಸಮುದಾಯಗಳು ವಾಸದ ಗಡಿಗಳನ್ನು ಕೂಡ ಹೀಗೆ ಅಲೆಮಾರಿ ಬದುಕಿನಲ್ಲಿ ರೂಢಿಸಿಕೊಂಡಿವೆ. ಆರ್ಥಿಕವಾದ ಗಡಿಗಳಾಗಿಯೂ ಭೌಗೋಳಿಕ ಜಾನಪದದ ಕಥನಗಳು ಕೆಲಸ ಮಾಡುತ್ತವೆ. ಮಧ್ಯಕಾಲೀನ ಸಮಾಜದಲ್ಲಿ ಪಾಳೆಗಾರರು ಹಳ್ಳಿಗಳನ್ನು ಹಂಚಿಕೊಂಡು ಆಳ್ವಿಕೆ ನಡೆಸುವಾಗ ಪ್ರಾಕೃತಿಕವಾದ ಸಂಪತ್ತಿನ ಐತಿಹ್ಯದ ಕಥನಗಳನ್ನು ತಮ್ಮ ಅಸ್ತಿತ್ವದ ಭಾಗವಾಗಿ ನಿರೂಪಿಸಿಕೊಂಡಿವೆ. ಸಗರನಾಡು, ಕೆಂಪೇಗೌಡನ ನಾಡು, ಮದಕರಿಯನಾಯಕನ ನಾಡು, ತುಳುನಾಡು ಎಂಬ ಕಲ್ಪನೆಗಳು ಭೌಗೋಳಿಕ ಜಾನಪದದ ಗಡಿಯ ಪ್ರಾದೇಶಿಕ ರೂಪಗಳೂ ಆಗಿದ್ದವು.
ಒಂದು ದೇಶದ ಕಲ್ಪನೆ ಅಖಂಡವಾದರೂ ನಾಡಿನ ಸ್ಥಳೀಯ ಗ್ರಾಮ ಕಲ್ಪನೆಯು ಆಯಾ ಸಮುದಾಯದ ಬದುಕಿನ ಪ್ರಾಥಮಿಕ ಘಟಕ. ಗೋವುಗಳ ಹುಲ್ಲುಗಾವಲುಗಳಿಗಾಗಿ ಹಿಂದೆ ಕದನಗಳೆ ನಡೆಯುತ್ತಿದ್ದವು. ತುರುಗಳ ಹೆಸರಿನ ಶಾಸನಗಳು ಇಂತಹ ಆರ್ಥಿಕ ಗಡಿಯನ್ನು ಹೇಳುತ್ತಲೇ ಪಶುಪಾಲಕ ಹಾಗೂ ಕೃಷಿ ಸಮುದಾಯಗಳ ನಡುವಿನ ಅಸ್ತಿತ್ವದ ಪೈಪೋಟಿಯನ್ನು ಒಪ್ಪಂದವನ್ನು ಬಿಕ್ಕಟ್ಟನ್ನು ಧ್ವನಿಸುವಂತಿವೆ. ಜನಪದರು ಆಳವಾದ ಬೇರನ್ನು ಬಿಟ್ಟುಕೊಳ್ಳುವುದು ತಮ್ಮ ಬದುಕಿಗೆ ಹತ್ತಿರವಾದ ಬೆಟ್ಟ, ಗುಡ್ಡ, ಕೆರೆಕಟ್ಟೆ, ಹೊಳೆಗಳಿಗೇ ಹೊರತು ದೂರದ ಸಮುದ್ರಗಳ ಬಗೆಗಲ್ಲ. ’ದೂರದ ನೀರು ದಾಹಕ್ಕಿಲ್ಲ’ ಎಂಬ ಜನಪದರ ಗಾದೆ ಮಾತು ಅರ್ಥಪೂರ್ಣವಾಗಿದೆ. ನಾವು ಯಾವುದೇ ಭಾಷೆ, ಜಾತಿ, ವರ್ಗ, ಲಿಂಗ, ದೇಶಕ್ಕೆ ಸಂಬಂಧ ಪಟ್ಟವರಾದರೂ ಸ್ಥಳೀಯವಾದ ಒಂದು ನಿರ್ಧಿಷ್ಟ ಗುರುತನ್ನು ಸ್ಥಳೀಯ ನೆಲೆಯ ಜೊತೆ ಹೊಂದಿರಲೇ ಬೇಕಾಗುತ್ತದೆ. ಅದು ನಗರವಾಗಿರಬಹುದು, ಕಾಡಾಗಿರಬಹುದು, ಗ್ರಾಮವಾಗಿರಬಹುದು, ದ್ವೀಪವಾಗಿರಬಹುದು, ಪೇಟೆ ಪಟ್ಟಣ ಯಾವುದೇ ಆಗಿರಬಹುದು. ಇವೆಲ್ಲವೂ ಭೌಗೋಳಿಕವಾದ ಸ್ಥಳೀಯ ಜನ ಜೀವನದ ಕಥನಗಳನ್ನು ತನಗಾಗಿಯೆ ಕಟ್ಟಿಕೊಂಡಿರುತ್ತವೆ. ಮನುಷ್ಯರಿಗೆ ತನ್ನದೆನ್ನುವ ಖಾಸಗೀ ಗುರುತು ಬೇರೆ ಬೇಕಿರುತ್ತದೆ. ಅದು ಸಿಗದಿದ್ದವರು ಬೇಕೇ ಇಲ್ಲದವರಂತೆ ಪರಿತಪಿಸುವರು. ಅಂದರೆ ಭೌಗೋಳಿಕವಾದ ನಿರ್ಧಿಷ್ಟ ಗುರುತಿಲ್ಲದವರು ಸಮಾಜದ ಪೂರ್ಣ ಸದಸ್ಯತ್ವವನ್ನು ಪಡೆದಂತಾಗಿರುವುದಿಲ್ಲ. ವ್ಯಕ್ತಿ ಇಂತಹ ಊರವನು ಎಂಬ ಗುರುತೇ ಆ ವ್ಯಕ್ತಿಯ ಸಾಮಾಜಿಕ ಸದಸ್ಯತ್ವದ ಒಂದು ಅರ್ಹತೆಯಾಗಿರುತ್ತದೆ.
ಜನಪದ ಸಂಸ್ಕೃತಿಗಳು ತಮ್ಮ ಸ್ವಂತ ಕುರುಹುಗಳಿಂದಲೇ ಅನನ್ಯತೆಯನ್ನು ಸಾಧಿಸಿಕೊಳ್ಳುವುದು. ನಾವು ಹಳೆ ಮೈಸೂರಿನವರು, ಅವ್ರು ಹೈದ್ರಾಬಾದ್ ಕರ್ನಾಟಕದವರು, ಇವರು ದಕ್ಷಿಣ ಕನ್ನಡದವರು ಅವ್ರು ಧಾರವಾಡದ ಕಡೆಯವರು ಎಂದು ವಿಭಜಿಸುವುದು ಸಮುದಾಯಗಳ ಪ್ರಜ್ಞೆಯಿಂದಾದರೂ ಇದಕ್ಕೆ ಮೂಲವಾಗಿರುವುದು ಅಲ್ಲಲ್ಲಿನ ಪರಿಸರವೇ ಎಂಬುದನ್ನು ನಿರಾಕರಿಸಲಾಗದು. ಜನವಸತಿಯ ಭೌಗೋಳಿಕ ಚಹರೆಗಳಿಂದಲೇ ಸಂಸ್ಕೃತಿಗಳೂ ನಾಡಿನ ಪ್ರಜ್ಞೆಗಳು ಬೆಳೆದಿರುವುದು. ಭೌಗೋಳಿಕ ಜಾನಪದವು ಇಡೀ ಗ್ರಾಮ ಸಮಾಜದ ರಚನೆಯನ್ನು ವಿವರಿಸುತ್ತದೆ. ಹಳ್ಳಿಯೊಂದು ಯಾವ ಆಧಾರದ ಮೇಲೆ ನೆಲೆಗೊಂಡಿದೆ, ಆ ಹಳ್ಳಿಯ ದೈವದ ನಂಬಿಕೆಗಳು ಹೇಗೆ ಆ ಪರಿಸರದಿಂದ ಹುಟ್ಟಿವೆ, ಹಳ್ಳಿಯ ಕೇರಿಗಳು ಹೇಗೆ ರೂಪಿಸಲ್ಪಟ್ಟಿವೆ. ಆ ಹಳ್ಳಿಯ ಭೂಮಿಯ ಸಂಬಂಧ ಹೇಗೆ ನಿರ್ಧಾರವಾಗಿದೆ. ಆ ಪರಿಸರದ ಜೀವಜಾಲದ ಸಂಬಂಧ ಹೇಗೆ ಅವಿನಾಭಾವನಾಗಿ ಬೆಸುಗೆಯಾಗಿದೆ: ಯಾವ ದಿಕ್ಕಿಗೆ ಯಾವ ದಾರಿ ಇರಬೇಕು; ಪರ ಊರಿಗೂ ತಮಗೂ ಎಂತಹ ಭಿನ್ನತೆ ಇರಬೇಕು; ಯಾರು ಆ ಊರಿನ ಮುಂದಾಳಾಗಬೇಕು; ಅಲ್ಲಿನ ವೃತ್ತಿಗಳು ಹೇಗೆ ಅಸ್ತಿತ್ವ ಪಡೆಯಬೇಕು ಎಂಬ ಪರ್ವ ವಿವರಗಳು ಆ ಹಳ್ಳಿಯ ಭೌಗೋಳಿಕ ವ್ಯಾಪ್ತಿಯಿಂದಲೇ ನಿರ್ಧಾರವಾಗಿರುತ್ತವೆ.
ಜನಪದರು ಸುಮ್ಮನೆ ಒಂದು ಊರನ್ನು ಕಟ್ಟಿಕೊಳ್ಳುವುದಿಲ್ಲ. ಸ್ವತಃ ವಿಜಯನಗರ ಸಾಮ್ರಾಜ್ಯ ತಲೆ ಎತ್ತಬೇಕಾದರೆ ಅದಕ್ಕೆ ಬಲವಾದ ಒಂದು ಭೌಗೋಳಿಕ ಬಲವೇ ಬೇಕಾಯಿತು. ಬೆಟ್ಟ ಗುಡ್ಡ ಬಂಡೆ ಸಾಲುಗಳಿಂದಾವೃತ್ತವಾದ ತುಂಗಭದ್ರಾ ನದಿಯು ಮಹಾನಗರ ಹಂಪಿಯನ್ನೆ ನಿರ್ಮಿಸಿತ್ತು. ನಾಗರೀಕತೆಗಳು ಬೆಳೆದದ್ದೇ ತಕ್ಕ ಭೌಗೋಳಿಕ ಪರಿಜ್ಞಾನದಿಂದ. ಮರುಭೂಮಿಯಲ್ಲಿ ಬದುಕಬೇಕಾದಾಗಲೂ ಪೂರ್ವಸಿದ್ಧತೆಗಳಿಂದಲೇ ಪರಿಸರದ ಹೊಂದಾಣಿಕೆಯನ್ನು ಮಾಡಿಕೊಳ್ಳಬೇಕಾಗುತ್ತದೆ. ಯಾವುದೇ ವಾಸದ ನೆಲಯೂ ಭೌಗೋಳಿಕ ಜ್ಞಾನದ ಪರಿಣಾಮವೇ ಆಗಿರುತ್ತದೆ. ಹಂಪಿಯ ಗವಿಗಳಲ್ಲಿ ವಾಸಿಸುತ್ತಿದ್ದ ಮಾನವರು ನದಿ ದಂಡೆಗೆ ಬರುವುದೂ ಕೂಡ ಭೌಗೋಳಿಕ ವಿವೇಕದ ವಿಕಾಸದಿಂದಾಗಿ. ಹೀಗೆ ಮಾನವರ ಉಗಮ ವಿಕಾಸದಲ್ಲಿ ಭೌಗೋಳಿಕ ಪ್ರಜ್ಞೆಯು ಗಾಢವಾದ ಪರಿಣಾಮವನ್ನು ಉಂಟುಮಾಡಿದೆ. ಇದನ್ನೇ ಜನಪದ ಪರಿಸರ ವಿವೇಚನೆ ಎಂದು ಕರೆಯಬಹುದು. ವರ್ಷದ ಎಲ್ಲ ಋತುಗಳಿಗೂ ಹೊಂದುವಂತಹ ವಾಸದ ನೆಲೆಯನ್ನು ರೂಪಿಸಬೇಕಾದರೆ ಪೂರ್ವಭಾವಿ ಭೌಗೋಳಿಕ ಚಿಂತನೆ ನಡೆದಿದ್ದರೆ ಮಾತ್ರ ಸಾಧ್ಯವಾಗುತ್ತದೆ. ಬೆಟ್ಟಗುಡ್ಡ ಮಾತ್ರ ಭೌಗೋಳಿಕತೆಯ ಕುರುಹು ಅಲ್ಲ. ಅಲ್ಲಿ ವಾಸಕ್ಕೆ ಅನುಕೂಲಕರವಾದ ರಕ್ಷಣೆ ಇರಬೇಕು. ವಕ್ಕಲುತನಕ್ಕೆ ತಕ್ಕ ಭೂಮಿ ಇರಬೇಕು. ಯೋಗ್ಯ ನೀರಿನ ಆಸರೆಯಿರಬೇಕು. ಪಶುಪಾಲನೆಗೆ ಎಲ್ಲ ಸೌಲಭ್ಯಗಳಿರಬೇಕು. ತಕ್ಕ ಮಟ್ಟಿನ ಕಾಡು ಕೂಡ ಇರಬೇಕು. ಇವೆಲ್ಲವೂ ಕೂಡ ಭೌಗೋಳಿಕತೆಯ ಮುಖಗಳೇ. ಜನಪದರು ಈ ಬಗೆಯ ಪರಿಸರಗಳನ್ನೇ ಆಯ್ದುಕೊಂಡು ಗ್ರಾಮ ಸಂಸ್ಕೃತಿಯನ್ನು ಬೆಳೆಸಿದ್ದಾರೆ. ಹಂಪಿಯ ಪರಿಸರ ಈ ಪ್ರಕ್ರಿಯೆಗೆ ಅನ್ಯವಲ್ಲ.
ವಿಜಯನಗರ ಸಾಮ್ರಾಜ್ಯದ ಪೂರ್ವದಲ್ಲಿದ್ದ ಹಂಪಿಯ ಗ್ರಾಮಗಳ ವಿವರಗಳು ಈಗ ಅನೇಕರಿಗೆ ತಿಳಿದಿಲ್ಲ. ಪಶುಪಾಲಕ ಮೂಲ ಸ್ಥಳವಾಗಿದ್ದ ಹಂಪಿಯ ಬಯಲು ಪ್ರದೇಶಗಳು ಗ್ರಾಮಗಳ ಕೃಷಿ ಭೂಮಿಯಾಗಿ ಮಾರ್ಪಟ್ಟಿವೆ. ಕಾಲ ಬದಲಾದಂತೆ ಭೌಗೋಳಿಕ ನೆಲೆಯನ್ನು ಕೂಡ ರೂಪಾಂತರಿಸಿಕೊಳ್ಳುವುದಿದೆ. ನದಿಗೆ ಅಡ್ಡಲಾಗಿ ಅಣೆಕಟ್ಟು ನಿರ್ಮಿಸಿದರೆ ಹೇಗೆ ಹಳ್ಳಿಗಳೇ ಮುಳುಗಿ ಹೋಗುತ್ತವೊ ಅಂತೆಯೆ ಭೌಗೋಳಿಕ ನೆಲೆಗಳು ಆಧುನಿಕತೆಯ ಬೇರೆ ಬೇರೆ ಒತ್ತಡಗಳಿಂದ ಸ್ವರೂಪವನ್ನೇ ಕಳೆದುಕೊಳ್ಳಬಲ್ಲವು. ವಿಜಯನಗರ ಸಾಮ್ರಾಜ್ಯದ ಕಾಲ ಕೂಡ ಹಂಪಿಯ ಭೌಗೋಳಿಕ ಸ್ವರೂಪದಲ್ಲಿ ಅನೇಕ ಮಾರ್ಪಾಟುಗಳನ್ನು ಮಾಡಿದೆ. ಅಂದರೆ ಎಲ್ಲ ಕಾಲದ ಸಮಾಜಗಳು ಕೂಡ ತಮ್ಮ ವಾಸದ ಭೌಗೋಳಿಕತೆಯಿಂದ ಬೇಕಾದ ಸೌಲಭ್ಯಗಳನ್ನೆಲ್ಲ ಪಡೆದುಕೊಳ್ಳಲು ಇನ್ನಿಲ್ಲದ ಪ್ರಯತ್ನವನ್ನು ಮಾಡುತ್ತಲೇ ಇರುತ್ತವೆ. ಇದು ಪರಿಸರದ ಮೇಲಿನ ದಾಳಿಯೂ ಆಗಿರಬಹುದು. ಜನಪದರ ಮನಸ್ಸಿನಲ್ಲಿ ಯಾವತ್ತು ಕೂಡ ಸ್ಥಳೀಯತೆಯೇ ಗಾಢವಾಗಿ ಪ್ರೇರೇಪಿಸಿರುತ್ತದೆ. ಈಗಲೂ ಹಂಪಿಯ ಗ್ರಾಮಗಳ ಪರಂಪರೆಗಳನ್ನು ಹಿಡಿದಿಟ್ಟಿರುವುದು ಅಲ್ಲಲ್ಲಿನ ಪರಿಸರವೇ. ಒಂದೊಂದು ಬೆಟ್ಟಗುಡ್ಡಗಳಿಗೂ ಸ್ಥಳಗಳಿಗೂ ಜನಪದರ ವಿವರಗಳು ಸಾಂಸ್ಕೃತಿಕ ನಂಬಿಕೆಗಳಿಂದ ಕೂಡಿವೆ. ಇಲ್ಲಿನ ಪ್ರಸಿದ್ಧವಾದ ಭೂ ವೈದೃಶ್ಯಗಳು ವಿಜಯನಗರ ಸಾಮ್ರಾಜ್ಯದ ಚರಿತ್ರೆಗೆ ಹೆಚ್ಚಾಗಿ ಬೆಸೆದು ಕೊಂಡಿವೆ. ಅಂತಹ ನೆಲೆಗಳನ್ನು ಕೆಳಕಂಡಂತೆ ಗುರುತಿಸಬಹುದು. ಡಾ.  ಪುರುಷೋತ್ತಮ ಬಿಳಿಮಲೆ ಹಾಗೂ ಡಾ. ಚೆಲುವರಾಜ ಅವರು ’ಹಂಪಿ ಜಾನಪದ’ ಕೃತಿಯಲ್ಲಿ ಹಂಪಿಯ ಪ್ರಮುಖ ನೆಲೆಗಳನ್ನು ಉಪಯುಕ್ತವಾಗಿ ಗುರುತಿಸಿದ್ದಾರೆ. ಬಿಳಿಮಲೆ ಅವರು ಅತ್ಯಂತ ವ್ಯಾಪಕ ನೆಲೆಯಿಂದ ಮೊದಲ ಬಾರಿಗೆ ಹಂಪಿಯ ಮೌಖಿಕ ಚರಿತ್ರೆಯನ್ನು ಗಾಢವಾಗಿ ವಿಶ್ಲೇಷಿಸಿದ್ದಾರೆ. ಚೆಲುವರಾಜ ಒದಗಿಸಿರುವ ಮಾಹಿತಿಗಳಿಗೆ ಸಂವೇದನಾ ಶೀಲವಾದ ಬೌದ್ಧಿಕ ಒಳನೋಟಗಳನ್ನು ನೀಡುವ ಮೂಲಕ ಸ್ಥಳೀಯ ಚರಿತ್ರೆಯ ಅತ್ಯುತ್ತಮ ಮಾದರಿಯೊಂದನ್ನು ರೂಪಿಸಿದ್ದಾರೆ. ಬಹುರೂಪಿ ಅಧ್ಯಯನ ವಿಧಾನವನ್ನು ಕೂಡ ಪ್ರತಿನಿಧಿಸುವ ಈ ಕೃತಿಯು ಬಿಳಿಮಲೆ ಅವರ ಅಂತರ್ ಶಿಸ್ತೀಯ ಆಲೋಚನಾ ಕ್ರಮಕ್ಕೆ ತಕ್ಕ ಉದಾಹರಣೆಯಾಗಿದೆ. ಬಿಳಿಮಲೆ ಅವರು ನಾಲ್ಕು ಪ್ರಮುಖ ನೆಲೆಗಳಲ್ಲಿ ಹಂಪಿಯ ಪರಿಸರದ ಭೌಗೋಳೀಕತೆಯನ್ನು ಪರಿಚಯಿಸುತ್ತಾರೆ. ಅವುಗಳೆಂದರೆ. ಪ್ರಮುಖ ದೇವಾಲಯಗಳ ಆವರಣ, ಗ್ರಾಮದೇವತೆಗಳ ಗುಡಿಗಳು, ಹಳೆಯ ಪಟ್ಟಣ ಕುರುಹುಗಳು, ಪ್ರಮುಖ ಮಠಗಳು, ಊರುಗಳು, ಪರ್ವತಗಳು, ನದಿಕೆರೆ ಹೊಂಡಗಳು ಹಾಗು ಹಂಪಿಯ ಸುತ್ತಮುತ್ತಲಿನ ಪ್ರದೇಶಗಳು. ಈ ಎಲ್ಲ ಸೂಚಿತ ನೆಲೆಗಳಲ್ಲೂ ಈ ಇಬ್ಬರು ವಿದ್ವಾಂಸರು ಮತ್ತೆ ಒಳವಿವರಗಳ ನೆಲೆಗಳನ್ನು ತೋರುತ್ತಾರೆ. ವಿವರವಾದ ಒಂದು ಮೇಲ್ಮೈ ಚಿತ್ರಣವೇ ಅವರ ಈ ಬಗೆಯ ವಿಂಗಡನೆಯಿಂದ ತಿಳಿದು ಬರುತ್ತದೆ.
ಆದರೆ ಈ ವಿದ್ವಾಂಸರು ಭೌಗೋಳಿಕವಾದ ನೈಸರ್ಗಿಕ ನೆಲೆಗಳು ಹೇಗೆ ಜೀವಜಾಲ ಜಾನಪದವನ್ನು ಭೌಗೋಳಿಕವಾಗಿ ರೂಪಿಸುತ್ತದೆ ಎಂಬುದರ ಕಡೆಗೆ ಲಕ್ಷ್ಯವಹಿಸಿಲ್ಲ. ಪ್ರಾಥಮಿಕವಾದ ಅನೇಕ ಒಳವಿವರಗಳನ್ನು ಮೊದಲ ಬಾರಿಗೆ ಲಿಖಿತಗೊಳಿಸಿದ್ದರಿಂದ ಈ ವಿದ್ವಾಂಸರ ಶ್ರಮ ಸಾರ್ಥಕವಾದುದೇ ಆಗಿದೆ. ಹಂಪಿಯ ಭೌಗೋಳಿಕ ನೆಲೆಗಳನ್ನು ಕೆಳಗಿನಂತೆ ಗುರುತಿಸಬಹುದು. ಈ ವಿಂಗಡನೆ ಅಪ್ಪಟ ಭೌಗೋಳಿಕ ಜಾನಪದದ ಕ್ರಮ ಅಲ್ಲ. ವಿಜಯನಗರ ಸಾಮ್ರಾಜ್ಯದ ಹಿನ್ನೆಲೆಯ ವಿಂಗಡನೆ ಇದು.

ಹೀಗೆ ಬಹುರೂಪಿಯಾಗಿ ಹಂಪಿಯ ಭೌಗೋಳಿಕ ಜಾನಪದ ಸ್ವರೂಪವನ್ನು ಪಟ್ಟಿ ಮಾಡಬಹುದು. ಹೀಗೆ ಮಾಡಿರುವುದು ಅಪೂರ್ಣವಷ್ಟೇ. ಇದೇ ನೆಲೆಗಳಲ್ಲಿ ಹಂಪಿಯ ಪಟ್ಟಣದ ಉಪಕೇಂದ್ರಗಳಾಗಿದ್ದ ತಿರುಮಲಾಪುರ, ನಾಗೇನಹಳ್ಳಿ, ಆನೆಗೊಂದಿ, ನಾಗಲಾಪುರ, ಕಮಲಾಪುರ, ಅನಂತಶಯನ ಗುಡಿ, ಕೊಂಡನಾಯ್ಕನಹಳ್ಳಿ, ಮಲ್ಲಪ್ಪನ ಗುಡಿ, ಕಡ್ಡೀರಾಂಪುರ ಈಗಲೂ ಜೀವಂತವಾಗಿದ್ದು ರೂಪಾಂತರಗೊಂಡಿವೆ. ಹಾಗೆಯೇ ಜನವಸತಿ ಇಲ್ಲದ ವಿಠಲಪುರ, ತಳವಾರಘಟ್ಟ, ದುರ್ಗ, ಗೋರಿ ಕೆಳಗಣ ಗ್ರಾಮ, ಪಂಪಾ ಸರೋವರ, ಅಚ್ಯುತಪುರ ಮುಂತಾದವು ಹಂಪಿಯಲ್ಲೇ ಲೀನವಾಗಿವೆ. ಅನೇಕ ಕೆರೆಗಳು ಹೂಳು ತುಂಬಿ ಕಣ್ಮರೆಯಾಗಿವೆ. ವಿಜಯನಗರ ಕಾಲದ ಪಟ್ಟಣವಾಗಿದ್ದ ಹಂಪಿಯ ಒಳಗೇ ಇದ್ದ ಅನೇಕ ಜನವಸತಿ ಪುರಗಳು ಗತವಾದ ಗುರುತುಗಳನ್ನು ಮಾತ್ರ ಉಳಿಸಿ ಮೂಲ ರೂಪವನ್ನು ಅಳಿಸಿಕೊಂಡಿವೆ. ಪಟ್ಟಣದ ಉಪ ಪಟ್ಟಣಗಳು ಧ್ವಂಸವಾಗಿವೆ. ಇವೆಲ್ಲವೂ ಭೌಗೋಳಿಕ ಸ್ವರೂಪದಲ್ಲಿ ಕಾಲದ ಹೊಡೆತಗಳಿಗೆ ಹೀಡಾಗಿದ್ದರೂ ಅವುಗಳು ಪರಿಸರದ ಬೇರೆ ಬೇರೆ ಸಂಗತಿಗಳನ್ನು ಧ್ವನಿಸುತ್ತವೆ. ಗ್ರಾಮದೈವಗಳು ಹಂಪಿಯಲ್ಲಿ ಈಗಲೂ ಪೂಜೆಗೊಳ್ಳುವುದಿದೆ. ಒಂದು ಪ್ರದೇಶದ ದೈವಿಕ ಆವರಣವು ಭೌಗೋಳಿಕತೆಯ ವೈಶಿಷ್ಟ್ಯವಲ್ಲದೆ ಬೇರೇನಲ್ಲ. ಜನಪದರು ಭೂಗೋಳಶಾಸ್ತ್ರಜ್ಞರಿಗಿಂತ ಬೇರೆಯಾಗುವುದು ಅವರು ಆ ನಿರ್ದಿಷ್ಟ ನೆಲೆಯನ್ನು ತಮ್ಮ ಅಸ್ತಿತ್ವದಲ್ಲಿ ಗುರುತಿಸಿಕೊಳ್ಳುವ ಮೂಲಕ. ಭೂಸ್ತರಗಳ ರಚನೆಯ ವಿಕಾಸದ ವಿವರಣೆಗಳು ಸ್ಥಳೀಯರ ತತ್ ಕ್ಷಣದ ಬದುಕಿನ ವಿವರಗಳ ಜೊತೆ ಸಂಬಂಧ ಸಾಧಿಸಿಕೊಳ್ಳಲಾರವು. ಅಂತಹ ವೈಜ್ಞಾನಿಕ ನಂಬಿಕೆಗಳು ಸ್ಥಳೀಯ ದೈವಿಕತೆಗೆ ಭಂಗಪಡಿಸುವಂತಿರುತ್ತದೆ. ಆದ್ದರಿಂದ ಜನಪದರು ಪರಿಸರದ ಒಟ್ಟು ಸ್ವರೂಪವನ್ನೇ ಮಾನವೀಕರಿಸಿರುತ್ತಾರೆ. ಬೆಟ್ಟ ಗುಡ್ಡಗಳು ಅವರಿಗೆ ಬಂಧುಗಳಾಗಿ ಕಂಡಿರುತ್ತವೆ. ನದಿ ಮಾತೆಯಾಗಿದ್ದರೆ ಕೆರೆಕಟ್ಟೆಗಳು ಗ್ರಾಮದೈವಗಳಾಗಿ ಮಾರ್ಪಟ್ಟಿರುತ್ತವೆ. ಅವರ ಪರಿಸರವೇ ಆವರ ಬದುಕಾಗಿರುತ್ತದೆ. ನೈಜ ಬದುಕಿಗೂ ನೈಸರ್ಗಿಕ ಸಂಬಂಧಕ್ಕೂ ವಿಕಾಸದ ನೆನ್ನೆಯ ಅತಿ ದೂರದ ಸಂಬಂಧ ಬೇಡವಾದ್ದರಿಂದ ಜನಪದರು ಜೀವಂತವಾಗಿ ಸಮೀಪವಾಗಿ ನಿಸರ್ಗವನ್ನು ತಮ್ಮದೇ ಜೀವನಾಡಿಯಾಗಿ ಮಾರ್ಪಡಿಸಿಕೊಳ್ಳುವರು. ಇದು ಜೀವ ಜಾಲ ಜಾನಪದದ ವಿಶಿಷ್ಟತೆ. ಹೀಗಾಗಿ ಪರಿಸರ ಎಂದರೆ ಅದು ಮಾನವರ ಅತೀತವಾದ ಸಂಬಂಧಗಳನ್ನು ಬೆಸುಗೆ ಮಾಡಿಕೊಳ್ಳಲು ಇರುವ ಅವಕಾಶವೂ ಹೌದು. ಇಂತಹ ಭೂ ಅವಕಾಶದಲ್ಲಿ ದೈವವು ಎಲ್ಲವನ್ನು ಸೃಷ್ಠಿಸಿರುತ್ತದೆ. ಈ ಭೂಮಿಯ ಪ್ರತಿಯೊಂದು ಜೀವಿಯಲ್ಲೂ ಬೆಟ್ಟ ಗುಡ್ಡದಲ್ಲೂ ದೈವಾಂಶವಿರುತ್ತದೆ. ಹೀಗೆ ಜನಪದರ ದೈವ ಭಾವ ಬೇರೆ ಅಲ್ಲ ಅವರ ಬದುಕಿನ ಪರಿಸರ ಬೇರೆ ಅಲ್ಲ. ಐತಿಹ್ಯಗಳೆಲ್ಲ ಭೌಗೋಳಿಕ ವಿವರಣೆಯ ವೈವಿಧ್ಯ ನಿರೂಪಣೆಗಳೂ ಆಗಿವೆ. ಹಂಪಿಯ ಭೌಗೋಳಿಕ ವಿಶೇಷತೆಯಲ್ಲಿ ದೈವಿಕ ಆವರಣವೇ ಪ್ರಧಾನವಾಗಿದೆ. ನದಿಗಳು ಹರಿವ ನೆಲೆಗಳೆಲ್ಲ ದೈವಿಕ ಸ್ವರೂಪದ ಭೌತಿಕತೆಯನ್ನು ಪಡೆವುದು ಸಹಜವಾದುದೇ.
ರಾಮಾಯಣದ ಕಥನಗಳ ಅನೇಕ ಆಶಯಗಳು ಹಂಪಿಯ ಭೌಗೋಳಿಕ ಜಾನಪದದಲ್ಲಿ ದಟ್ಟವಾಗಿ ಬಿಂಬಿತವಾಗಿವೆ. ಮೌಲ್ಯವಂತ ಪರ್ವತದಲ್ಲಿ ರಾಮ ಲಕ್ಷ್ಮಣರು ತಂದೆ ದಶರಥನನಿಗೆ ಶ್ರಾಧ್ದ ತಿಥಿಯನ್ನು ಮಾಡಬೇಕಾಗಿ ಬಂದಾಗ ಅವರು ಇಲ್ಲೇ ಪಿಂಡಗಳನ್ನು ಇಟ್ಟರಂತೆ. ಅವುಗಳೇ ಮುಂದೆ ಕಲ್ಲುಗಳಾದವಂತೆ. ಹಂಪಿಯ ಜನ ಈ ಪಿಂಡ ಕಲ್ಲುಗಳನ್ನು ಭಕ್ತಿಯಿಂದ ಕಾಣುವರು. ರಾಮ ಲಕ್ಷ್ಮಣ ಸೀತೆಯರು ಮಾಲ್ಯವಂತ ಪರ್ವತದಲ್ಲಿ ವನವಾಸ ಕಾಲವನ್ನು ಕಳೆದಿದ್ದರಂತೆ. ಕಿಷ್ಕಿಂದೆಯು ಹನುಮಂತನ ನೆಲೆಯಾಗಿದ್ದನ್ನು ಜನ ಸ್ಮರಿಸುವರು. ವಾಲಿ ಸುಗ್ರೀವರ ಕುರುಹುಗಳನ್ನು ತೋರುವರು. ಸೀತೆಯ ಸೆರಗನ್ನು ಗುರುತಿಸುವರು. ಕೋಟಿ ಲಿಂಗದ ಸಾಕ್ಷ್ಯ ಸಾಮಾನ್ಯವಾದದ್ದೇ. ಹಂಪಿಯ ಬಂಡೆಗಳಲ್ಲೆಲ್ಲ. ದಶಾವತಾರವನ್ನು ಕೆತ್ತಲಾಗಿದೆ. ಧರ್ಮರ ಗುಡ್ಡದಲ್ಲಿ ಧರ್ಮರಾಯರ ಕುರುಹುಗಳಿವೆ. ಋಷ್ಯಮುಖ ಪರ್ವತದಲ್ಲಿ ಮಹಾ ಋಷಿಗಳಾದ ಕಷ್ಯಪ, ಅತ್ರಿ, ಭಾರಧ್ವಾಜ, ವಿಶ್ವಾಮಿತ್ರ, ಗೌತಮ, ಜಮದಗ್ನಿ, ವಸಿಷ್ಠರು ತಪಸ್ಸು ಮಾಡಿದ್ದರ ಉಲ್ಲೇಖವನ್ನು ಕಾಣಬಹುದು. ಮತಂಗ ಮುನಿಯ ಮತಂಗ ಪರ್ವತ ಮತ್ತೊಂದೆಡೆಗಿದೆ. ಅಂಜನಾದ್ರಿಬೆಟ್ಟ, ಹನುಮಂತನ ಮಾತೆಯ ಬೆಟ್ಟ. ದುರ್ಗಾದೇವಿ ಶಕ್ತಿ ಆರಾಧನೆಯ ನೆಲೆ. ಹೀಗೆ ಪ್ರತಿಯೊಂದು ಭೌಗೋಳಿಕ ಸ್ವರೂಪದಲ್ಲೂ ಹಂಪಿಯ ಜನಪದವು ದೈವವನ್ನೂ ಮಹಾಕಾವ್ಯಗಳ ಮಹಾತ್ಮರನ್ನು ಸಪ್ತ ಋಷಿಗಳನ್ನು ಮಹಾ ಸಂತರನ್ನೂ ಶಕ್ತಿ ಆರಾಧನೆಯ ಗ್ರಾಮದೈವಗಳನ್ನೂ ನಾಗಾರಾಧನೆಯ ನೆಲೆಗಳನ್ನೂ ವಿವರವಾಗಿ ಕಂಡಿದೆ.
ಹೀಗೆ ಯಾಕೆ ಹಂಪಿಯ ಭೌಗೋಳಿಕತೆಯಲ್ಲಿ ಅಪಾರವಾದ ದೈವಿಕತೆಯನ್ನು ಕಾಣಲಾಯಿತು? ಅದರ ಪ್ರಾಕೃತಿಕ ಸೊಬಗಿಗೆ ಯಾಕೆ ಜನಪದರು ರಮ್ಯಭಾವವನ್ನು ವ್ಯಕ್ತಪಡಿಸಲಿಲ್ಲ? ಹಂಪಿಯ ದೈವಿಕತೆಯಲ್ಲಿ ವಿಶೇಷವಾಗಿ ಯಾಕೆ ರಾಮಾಯಣದ ಕಥನ ಬೆಸೆದುಕೊಂಡಿದೆ? ಶೈವ ಮತ್ತು ವೈಷ್ಣವ ಪಂಥಗಳು ಈ ಪರಿಸರದ ಭೌಗೋಳಿಕತೆಯನ್ನು ವಿಶೇಷವಾಗಿ ಯಾಕೆ ಆಶ್ರಯಿಸಿದವು? ಶಕ್ತಿ ಆರಾಧನೆಯ ಬೇರೆ ಬೇರೆ ಮುಖಗಳು ಇಲ್ಲಿ ವೈವಿಧ್ಯವಾಗಿ ಬೆಳೆಯಲು ಅದರ ಭೌಗೋಳಿಕತೆಯ ಪಾತ್ರವೇನು? ಇಂತಹ ಅನೇಕ ಸಂಗತಿಗಳೆನ್ನೆಲ್ಲ ವಿಶ್ಲೇಷಿಸಿದರೆ ತಿಳಿದು ಬರುವ ಅಂಶವೆಂದರೆ ನಿಸರ್ಗದ ಎಲ್ಲ ಅತೀತ ಕಲ್ಪನೆಗಳು ದೈವಿಕವಾದ ಸೆಳೆತದ ಕಡೆಗೇ ಮನುಷ್ಯರ ಭಾವನೆಗಳನ್ನು ಕೊಂಡೊಯ್ಯುತ್ತವೆ ಎಂಬುದು. ಅಲ್ಲದೆ ಹಂಪಿಯು ಆದಿಮ ಕಾಲದಿಂದಲೂ ಬೌದ್ದ, ಜೈನ ಧರ್ಮಗಳಿಗೂ ನೆಲೆಯಾಗಿತ್ತು. ಇವನ್ನೆಲ್ಲ ಗಮನಿಸಿದರೆ ಹಂಪಿಯ ಭೌಗೋಳಿಕತೆಯೆ ಆದ್ಯಾತ್ಮಕ್ಕೆ ಹೆಚ್ಚು ಸಮೀಪವಾದ ನೆಲೆ ಎಂಬುದು ಸ್ಪಷ್ಟ. ಇಲ್ಲಿ ಸಾಮ್ರಾಜ್ಯಗಳು ಬೆಳೆದು ಅಳಿದಿದ್ದರೂ ಆಧ್ಯಾತ್ಮದ ದಾಹ ಮಾತ್ರ ಈಗಲೂ ಹಂಪಿಯಲ್ಲಿ ಗಾಢವಾಗಿ ಹಾಗೇ ಇದೆ. ಆಧ್ಯಾತ್ಮಕ್ಕೆ ಬೇಕಾದ ಎಲ್ಲ ಭೌಗೋಳಿಕ ಗುಣಗಳನ್ನೂ ಸೌಲಭ್ಯಗಳನ್ನೂ ಹಂಪಿಯ ಪರಿಸರವು ನೀಡಿದೆ. ಭಕ್ತಿ ಪಂಥ ಚಳುವಳಿಯೂ ವಚನಕಾರರ ನುಡಿಯೂ ಮಧ್ಯಕಾಲೀನ ದೈವಾಚರಣೆಗಳ ವಿರಾಟ್ ಸ್ವರೂಪವೂ ಹಂಪಿಯಲ್ಲಿ ಬೆಳೆದು ಅನಂತರ ಕಾಲದ ಯಾವುದಾವುದೋ ಒತ್ತಡಗಳಲ್ಲಿ ವಿಘಟನೆಗೆ ಈಡಾಗಿವೆ. ಇವನ್ನೆಲ್ಲ ಗಮನಿಸಿದರೆ ಭೌಗೋಳಿಕವಾದ ಅಂಶಗಳು ಮನುಷ್ಯರ ಧಾರ್ಮಿಕತೆಯನ್ನು ವಿಶೇಷವಾಗಿ ಬೆಳೆಸುತ್ತವೆ. ಅಂದರೆ ನಿಸರ್ಗದ ಅನಂತತೆಯನ್ನು ಅರಿಯಲು ಭೌಗೋಳಿಕವಾದ ರೂಪಧಾರೆಗಳು ವಿಶಿಷ್ಟವಾಗಿ ಮನಸ್ಸನ್ನು ರೂಪಿಸುತ್ತವೆ. ಪರ್ವತ ಪ್ರದೇಶಗಳು ಅಡಗುದಾಣವಾಗಿಯೂ ಮಾರ್ಪಡಬಲ್ಲವು. ವಿಜಯನಗರ ಸಾಮ್ರಾಜ್ಯವು ಬೆಟ್ಟಗಳ ಮರೆಯಲ್ಲಿ ಸುರಕ್ಷಿತವಾಗಿತ್ತೆಂದರೆ ಅದೇನು ವಿಶೇಷವಲ್ಲ. ನಿಸರ್ಗದ ಸೌಂದರ್ಯ ಹಾಗು ರೌದ್ರತೆಯು ಸಂಸ್ಕೃತಿಗಳಿಗೆ ಅತೀತವಾದ ಗುಣಗಳನ್ನು ತಂದು ಕೊಡುತ್ತದೆ.
ಗ್ರಾಮದೈವಗಳು ಪ್ರಕೃತಿಯ ಪ್ರತೀಕಗಳು. ನಿಸರ್ಗ ಕೂಡ ಈ ಭಾವನೆಗೆ ಬೇಕಾದ ಒತ್ತಾಸೆಯನ್ನು ತಂದುಕೊಟ್ಟಿದೆ. ಪಶುಪಾಲಕ ಹಾಗೂ ವಕ್ಕಲು ಸಮುದಾಯಗಳ ಆರ್ಥಿಕ ಸಂಸ್ಕೃತಿಯು ಪಿತೃಪ್ರಧಾನ ವ್ಯವಸ್ಥೆಗೆ ದಾರಿ ಮಾಡಿದ್ದು ತಿಳಿದಿರುವ ಸಂಗತಿಯೇ. ಈ ಎರಡೂ ಬಗೆಯ ಜೀವನ ವಿಧಾನಗಳು ಹಂಪಿ ಪರಿಸರದಲ್ಲಿ ಬೆಳೆಯಲು ಇಲ್ಲಿನ ಭೌಗೋಳಿಕ ಸ್ವರೂಪಗಳೇ ಕಾರಣವಾಗಿವೆ.
ಲೌಖಿಕವಾದ ಸ್ಥಳೀಯ ವಿವರಗಳು ಹಿಂದೆ ನಡೆದ ಘಟನೆಗಳ ಮೇಲೆ ರೂಪುಗೊಂಡು ಭೌಗೋಳಿಕ ಚಹರೆಯಾಗಿ ಮಾರ್ಪಡುತ್ತವೆ. ಮೊಸಳಯ್ಯನ ಗುಡ್ಡ ಅಂತಾದ್ದರಲ್ಲಿ ಒಂದಾಗಿದೆ. ಗುಗ್ಗರಿ ಗುಂಡಯ್ಯನ ಬಂಡೆ, ಅಕ್ಕತಂಗಿ ಗುಂಡು, ಒನಕೆ ಕಿಂಡಿ, ಗಂಡ ಹೆಂಡಿರ ಗುಂಡು, ಅಂಬಿಗರ ಕಲ್ಲು, ಕಡೆ ಬಾಗಿಲು, ಮದ್ದಿನ ಮನೆ, ಕರಡಿ ಮಟ್ಟಿ, ಬಡವಿ ಲಿಂಗ, ಫಾತೀಮನ ದುರ್ಗ, ಹದ್ದಿನ ಬಂಡೆ, ಕೋತಿ ಬಂಡೆ, ದೋಣಿಕಲ್ಲು, ಕರಿಮಟ್ಟೆ, ಚಲ್ಲಯ್ಯನ ಮಾಳ, ಮುಂತಾದ ನೆಲೆಗಳೆಲ್ಲವು ಐತಿಹ್ಯ ಪ್ರಧಾನವಾಗಿ ಭೂ ಪ್ರದೇಶಗಳನ್ನು ಗುರುತಿಸುತ್ತವೆ. ಹೀಗೆ ವ್ಯಕ್ತಿ  ಪ್ರಧಾನ ಚಹರೆಗಳು ಕೂಡ ಆ ಪ್ರದೇಶದ ವಿಶಿಷ್ಟ ಘಟನೆಯೊಂದಕ್ಕೆ ದೈವಿಕವಾಗಿ ಅಂಟಿಕೊಂಡಿರುತ್ತವೆ.
ಈ ಬಗೆಯ ವ್ಯಕ್ತಿನಿಷ್ಠ ಭೌಗೋಳಿಕ ಚಹರೆಗಳಿಗೆ ಗಾಢವಾದ ನೈಸರ್ಗಿಕ ನಂಬಿಕೆಗಳು ಇರುವುದರ ಬದಲು ಒಂದು ಪ್ರದೇಶವನ್ನು ಗುರುತಿಸಿಕೊಳ್ಳಲು ಮಾಡಿಕೊಂಡಿರುವ ಹೆಸರುಗಳು. ಇಂತಹ ಹೆಸರುಗಳಿಗೆ ಐತಿಹ್ಯದ ಗುಣ ಸ್ವಭಾವವನ್ನು ಆರೋಪಿಸುವುದಿದೆ. ಅಕ್ಕ ತಂಗಿಯರ ಗುಂಡು ನಡೆದ ಕಥೆಯನ್ನು ಹೇಳುವಂತಿದೆ. ಜನರ ಪ್ರಕಾರ. ’ಒಮ್ಮೆ ಅಕ್ಕ ತಂಗಿಯರಿಬ್ಬರು ಹಂಪಿ ನೋಡಲು ಬಂದರಂತೆ. ಬಿಸಿಲ ಜಳದಲ್ಲಿ ಸುತ್ತಾಡಿ ಸಾಕಾಗಿ ದಣಿದು ಎಲ್ಲೂ ನೀರು ನೆರಳು ಸಿಗದೆ, ಇದೆಂತಹ ಪಾಳು ಜಾಗಕ್ಕೆ ಬಂದೆವೊ’ ಎಂದು ಅಸಮಾಧಾನ ತೋರಿ ಉಸ್ಸೆಂದು ದಾರಿ ಬಳಿ ಕೂತರಂತೆ. ಹಾಗೆ ಅಂತಹ ಪವಿತ್ರ ವಿರೂಪಾಕ್ಷ ಕ್ಷೇತ್ರದ ತಟದಲ್ಲಿ ಕೂತು ಇಂತಹ ಮಾತಾಡಿದರಲ್ಲಾ ಎಂದು ದೈವವು ಅವರಿಬ್ಬರೂ ಕಲ್ಲಾಗಿ ಹೋಗಲಿ ಎಂದು ಶಾಪವಿಕ್ಕಿತಂತೆ. ಹಾಗಾಗಿ ಅವರಿಬ್ಬರು ಕಲ್ಲಾಗಿ ಕೂತಿದ್ದಾರೆ ಎಂದ ಜನಪದ ಹೇಳುತ್ತದೆ. ಗುಗ್ಗರಿ ಗುಂಡಯ್ಯನ ಬಂಡೆ ಕಾಳಘಟ್ಟದ ಬಳಿ ಇದೆ. ಇದು ದೈತ್ಯವಾದ ಬಂಡೆಯೊಂದು ಒಂಟಿಯಾಗಿ ದಾರಿ ಪಕ್ಕದಲ್ಲೆ ಇದೆ. ಈ ಬಂಡೆಯು ತಳದಲ್ಲಿ  V ಆಕಾರದ ಪುಟ್ಟ ಸಂದನ್ನು ನೈಸರ್ಗಿಕವಾಗಿ ಪಡೆದಿದೆ. ಆ ಜಾಗವು ಸಣ್ಣ ಗುಡಿಸಲಿನಂತಿದೆ. ಒಬ್ಬ ವ್ಯಕ್ತಿ ಸಲೀಸಾಗಿ ಅಲ್ಲಿ ವಾಸ ಮಾಡಬಹುದು. ಎಲ್ಲಿಂದಲೊ ಬಂದ ಗುಗ್ಗರಿ ಗುಂಡಯ್ಯ ಅಲ್ಲಿ ನೆಲೆಸಿದ್ದನಂತೆ. ಬಹಳ ಕಾಲ ಅಲ್ಲೇ ಒಂಟಿಯಾಗಿ ಇದ್ದು ಅಲ್ಲೇ ಜೀವ ಬಿಟ್ಟನಂತೆ. ಹಾಗಾಗಿ ಆತನ ಹೆಸರಲ್ಲಿ ಆ ಬಂಡೆಯು ಗುಗ್ಗರಿ ಗುಂಡಯ್ಯನ ಬಂಡೆ ಎಂದು ಕರೆಯಲ್ಪಟ್ಟಿದೆ. ಇದೇ ಬಂಡೆಯ ಅದೇ ಜಾಗದಲ್ಲಿ ಪ್ರಾಗೈತಿಹಾಸಿಕ ರೇಖಾಚಿತ್ರಗಳು ಕಾಣುತ್ತವೆ. ಭಾಗಶಃ ಈ ನೆಲೆಯು ಪಶುಪಾಲಕರಿಗೂ ಆಶ್ರಯ ನೀಡಿವೆ. ಹಂಪಿಯ ಪ್ರದೇಶದಲ್ಲಿ ಹೀಗೆ ಕಾಣುವ ಅನೇಕ ನೆಲೆಗಳಿವೆ. ಅಲ್ಲೆಲ್ಲ ನವ ಶಿಲಾಯುಗದ ಚಿತ್ರಗಳು ತಪ್ಪದೆ ಕಾಣುತ್ತವೆ. ಆದಿ ಕಾಲದವರ ವಾಸದ ನೆಲೆ ಎಂದು ಅವನ್ನು ಹಂಪಿಯ ದನಗಾಹಿಗಳು ಗುರುತಿಸುವರು. ಭಾಗಶಃ ಪಶುಪಾಲಕ ಸಮುದಾಯಗಳು ಹಂಪಿಯಲ್ಲಿ ಯಥೇಚ್ಛವಾಗಿ ಸಿಗುವ ಇಂತಹ ನೆಲೆಗಳನ್ನೆಲ್ಲ ವಾಸಕ್ಕೆ ಬಳಸಿಕೊಂಡಿರಬೇಕು. ಆದಿಮ ಜಾನಪದದ ದಟ್ಟ ಕುರುಹುಗಳಾಗಿ ಇವೆಲ್ಲವೂ ಪಳೆಯುಳಿಕೆಯಂತೆ ಉಳಿದು ಬಂದಿವೆ.
ದೋಣಿಕಲ್ಲು ಬಂಡೆಯು ಮಹಾನವಮಿ ದಿಬ್ಬದ ಪೂರ್ವಕ್ಕೆ ಸಮೀಪದಲ್ಲೇ ಇದೆ. ಬೃಹತ್ ಆಗಿ ಕಾಣುವ ಈ ದೋಣಿಕಲ್ಲು ಬಂಡೆಯು ಸಮುದ್ರದಲ್ಲಿ ನಿಂತಿರುವ ಸಾಧಾರಣ ಹಡಗಿನಂತೆಯೆ ಕಾಣುತ್ತದೆ. ಜನಪದರು ಬಂಡೆಯ ಆಕಾರ ಗಮನಿಸಿ ದೋಣಿಕಲ್ಲು ಎಂದು ಕರೆದಿದ್ದಾರೆ. ವಸ್ತು ಸ್ವರೂಪದ ಆಧಾರದ ಮೇಲೆ ಗುರುತಿಸಲ್ಪಡುವ ಹೆಸರುಗಳಿಗೆ ವಿಶೇಷವಾದ ಸಾಂಸ್ಕೃತಿಕ ಗುಣಗಳು ಇರುವುದಿಲ್ಲ. ಹಂಪಿಯು ಪರ್ವತ ಶ್ರೇಣಿಯಲ್ಲಿ ಚಿತ್ರ ವಿಚಿತ್ರ ಬಂಡೆಗಳು ಕಾಣುತ್ತವೆ. ಅವುಗಳ ಆಕಾರದಲ್ಲಿ ಬಸವಣ್ಣನ ಬಂಡೆ, ಕೋಳಿಕಲ್ಲು, ಕುದುರೆಕಲ್ಲು, ರಾಕ್ಷಸ ಬಂಡೆ, ಮ್ಯಾಕೆ ಬಂಡೆ, ಚಿರತೆ ಬಂಡೆ, ಹೆಜ್ಜೇನು ಬಂಡೆ, ಬೂತ ಬಂಡೆ, ಮುಂತಾಗಿ ಗುರುತಿಸುವರು. ಬಸವಣ್ಣನ ಬಂಡೆಯು ಗಂಗಾವತಿಗೆ ಹೋಗುವ ರಸ್ತೆಗೆ ದೂರದಿಂದ ಕಾಣುತ್ತದೆ. ’ವಿಷ್ಣು ಪಾದ’ದ ಬೆಟ್ಟ ಸಾಲಿನಲ್ಲಿ ಕಾಣುವ ಬಸವಣ್ಣನ ಬಂಡೆಯು ಥೇಟ್ ಬಸವ ಕೆಡೆದುಕೊಂಡಿರುವಂತೆ ಕಾಣುತ್ತದೆ. ಸೂರ್ಯ ಮುಳುಗುತ್ತಿರುವ ಸಂಜೆಗಂಪಿನ ಹಿನ್ನೆಲೆಯಲ್ಲಿ ದೈತ್ಯ ಬಸವನೇ ಬಂಡೆಯಾಗಿ ಕೂತಿದೆ ಎಂಬಂತೆ ಕಾಣುತ್ತದೆ. ಇದಕ್ಕೆ ಅಂತಹ ಯಾವ ಪೌರಾಣಿಕ ಹಿನ್ನೆಲೆಯೂ ಇಲ್ಲ. ವಿಷ್ಟುಪಾದ ಬೃಹತ್ ಪಾದದ ಕುರುಹನ್ನು ಹೊಂದಿರುವ ಸ್ಥಳ. ಇದು ಗೋರಿಕೆಳಗಣ ಗ್ರಾಣದ ಹಿನ್ನೆಲೆಯನ್ನೂ ಮಹತ್ವ ಪಡೆದಿದೆ. ವಿಷ್ಣುವಿನ ಪಾದದ ಗುರುತು ಇದೆಂದು ಹೆಜ್ಜೆ ಗುರುತನ್ನು ತೋರುವರು. ಇದು ದೈವಿಕವಾದ ಐತಿಹ್ಯ. ಹಾಗೆಯೇ ಮುಸ್ಲಿಮರು ಕೂಡ ’ಆದಂಕದಂ’ ಎಂದು ಅದೇ ವಿಷ್ಣು ಪಾದವನ್ನು ಇಸ್ಲಾಂ ಹಿನ್ನೆಲೆಯಲ್ಲಿ ಐತಿಹ್ಯೀಕರಿಸಿದ್ದಾರೆ. ಕೋಳಿಕಲ್ಲು ಸಾಮಾನ್ಯವಾಗಿ ಬಂಡೆಸಾಲುಗಳ ಹಿನ್ನೆಲೆಯಲ್ಲಿ ಸೂರ್ಯಾಸ್ತದ ವೇಳೆ ಕಾಣುವ ರೂಪದ ಪ್ರತೀಕವಷ್ಟೇ. ಆದರೆ ಕಲ್ಲಾಗಿ ಶಾಪಕ್ಕೀಡಾಗಿ ಹಾಗೆ ಕೋಳಿಕಲ್ಲು ಬಂಡೆಗಳ ನಡುವೆ ಸಿಲುಕಿದೆ ಎಂತಲೂ ಜನ ವಿವರಿಸುವರು. ಕೋಳಿ ಕಲ್ಲಿನ ಚಿತ್ರ ಕಲ್ಪನೆಗಳು ಹಂಪಿಯ ಬೆಟ್ಟಸಾಲುಗಳ ನಡುವೆ ಸಾಮಾನ್ಯ ನೋಟಗಳು. ಜನಪದರು ಬಂಡೆಗಳಲ್ಲೂ ಪ್ರಾಣಿ ಪಕ್ಷಿ ರೂಪಗಳನ್ನು ಕಂಡಿದ್ದಾರೆ.
ಕುದುರೆಕಲ್ಲು ಕಲ್ಪನೆಯೂ ಇಂತದೇ ವಿವರಗಳಿವೆ. ಪಟ್ಟಣದ ಎಲ್ಲಮ್ಮ ವಿಜಯನಗರದ ಯುದ್ಧ ದೇವತೆ. ಆಕೆ ಶತ್ರುಗಳು ದಾಳಿ ಇಟ್ಟಾಗ ಆ ಕುದುರೆಗಳು ಕಲ್ಲಾಗಲಿ ಎಂದು ಶಾಪವಿಕ್ಕಿದ್ದಳಂತೆ. ಹಾಗಾಗಿ ಬಂಡೆ ಸಾಲುಗಳಲ್ಲಿ, ಪರ್ವತ ಕಣಿವೆಗಳ ಅಲ್ಲಲ್ಲಿ ಒಡೋಡಿ ಬರುತ್ತಿದ್ದ ಕುದುರೆಗಳು ಕಲ್ಲಾಗಿ ನಿಂತವಂತೆ. ಕುದುರೆ ಸ್ವರೂಪದ ಕಲ್ಲುಗಳು ಕಾಣುವುದು ಅಪರೂಪವಿದ್ದರೂ ಕತ್ತಲು ಬೆಳಕಿನ ಸಂಜೆ ಸೂರ್ಯನ ಬೆಳಕಿನಾಟದಲ್ಲಿ ಕುದುರೆಗಳ ಛಾಯೆ ಕಾಣಬಲ್ಲದು. ಜನಪದರು ಅಂತಹ ದೃಶ್ಯಗಳಿಗೆ ಕುದುರೆಕಲ್ಲು ಎಂದು ಹೇಳುವರು. ವಾಸ್ತವಕ್ಕೆ ಹತ್ತಿರವಾದ ಇನ್ನೊಂದು ವಿವರ ಇದೆ. ವಿಜಯನಗರ ಸಾಮ್ರಾಜ್ಯದ ಕುದುರೆ ಸೈನಿಕರು ಹಂಪಿಯ ಬೆಟ್ಟ ಸಾಲುಗಳಲ್ಲಿ ತಮ್ಮ ಕುದುರೆಗಳ ಸಹಿತ ಬೀಡು ಬಿಡುತ್ತಿದ್ದರು. ಕುದುರೆಗಳನ್ನು ಕಟ್ಟಿ ಹಾಕಲು ಬಂಡೆಗಳ ಮೇಲ್ಮೈಯನ್ನೆ ಕೊರೆದು ಬಿಲದಂತೆ ತೂತು ಮಾಡಿ ಹಗ್ಗಬಿಗಿದು ಕಟ್ಟಿಕೊಳ್ಳಲು ಸೂಕ್ತವಾಗುವಂತೆ ವ್ಯವಸ್ಥೆ ಮಾಡಿಕೊಳ್ಳಲಾಗಿತ್ತು. ಅಂತಹ ಕುರುಹುಗಳು ಹಾಸು ಬಂಡೆಗಳ ಮೇಲೆ ಈಗಲೂ ಕಾಣಸಿಗುತ್ತವೆ.
ರಾಕ್ಷಸ ಬಂಡೆಗಳಿಗೂ ಇದೇ ಬಗೆಯ ಹಿನ್ನೆಲೆಗಳಿವೆ. ಭಯನಿಷ್ಟರಾದವರು ರಾತ್ರಿ ವೇಳೆ ಹಂಪಿಯಲ್ಲಿ ಸುತ್ತಾಡಿದರೆ ಖಂಡಿತ ಚಿತ್ರ ವಿಚಿತ್ರ ಭೂತಾಕಾರಗಳ ಕಂಡು ಬೆದರಿ ಹೋಗಬಲ್ಲರು. ಅಂತಹ ವಿನ್ಯಾಸದ ಅಸಂಖ್ಯಾತ ಬಂಡೆಗಳು ಕಾಣಸಿಗುತ್ತವೆ. ರಾಕ್ಷಸರೇ ಸಾಲಾಗಿ ಕೂತಿದ್ದಾರೆ ಎಂಬಂತಹ ಚಿತ್ರಗಳು ಎದುರಾಗುತ್ತವೆ. ಹಾಗೆಯೆ ಭೂತ ಬಂಡೆಗಳು ಕೂಡ ಇದೆ ಅನುಭವದ ಮೂಲಕ ಬಂದಿರುವಂತವು. ಜನಪದರ ಭಯ, ಅತಿಮಾನುಷ ಕಲ್ಪನೆಗಳು ಹೀಗೆ ಆಕೃತಿಗಳನ್ನು ಕಾಣಿಸಿರಬಹುದು. ವಿಜಯನಗರ ಹತ್ತಿ ಉರಿದು ಪತನವಾದಾಗ ಅತ್ತ ಎಷ್ಟೊ ಸೈನಿಕರು ದೆವ್ವ, ಭೂತ, ಪಿಶಾಚಿಗಳಾಗಿ ಒಂದೊಂದು ಬಂಡೆಕಲ್ಲುಗಳನ್ನು ಹಿಡಿದು ಅಲ್ಲೇ ಅವು ವಾಸವಾಗಿರುತ್ತವೆ ಎಂತಲೂ ಹೇಳುವವರಿದ್ದಾರೆ. ಹಾಳು ಹಂಪೆಯ ಬಗೆಗಿನ ಹಳೆಯ ನೆನಪುಗಳು ಇಂತಹ ವಿವರಗಳಿಗೆ ಪುಷ್ಟಿ ನೀಡಿರಬಹುದು.
ಚಿರತೆ ಬಂಡೆಗಳು ಸಾಕಷ್ಟು ಕಂಡುಬರುತ್ತವೆ. ಚಿರತೆಗಳು ಹಂಪಿ ಪ್ರದೇಶದಲ್ಲಿವೆ. ಚಿರತೆಗಳು ಬಂಡೆ ಮೇಲೇನು ಬಂದು ಕೂರುವುದಿಲ್ಲ. ಹಲವಾರು ಬಂಡೆ ಸಂದುಗಳ ಮರೆಯಲ್ಲೊ. ಅಲ್ಲಿರಬಹುದಾದ ನೈಸರ್ಗಿಕ ಗವಿಯ ಒಳಗೂ ವಾಸವಾಗಿರುವ ಸ್ಥಳವನ್ನೆ ಚಿರತೆ ಬಂಡೆ ಎಂದು ಕರೆದು ಬಿಡುವರು. ಚಿರತೆಗಳು ಮುಸಿಯಗಳನ್ನು ತಿನ್ನಲು ಹಲವು ಬಾರಿ ಬಂಡೆಗಳ ಸಾಲುಗಳಲ್ಲೆ ಅಡ್ಡಾಡಬಲ್ಲವು. ಚಿರತೆಗಳ ಭಯದಿಂದಲೇ ಮುಸಿಯ ಮಂಗಗಳು ಅತ್ಯಂತ ಎತ್ತರದ ಬಂಡೆಗಳನ್ನು ರಾತ್ರಿ ವೇಳೆ ಕಳೆಯಲು ಆಯ್ಕೆ ಮಾಡಿಕೊಳ್ಳುವುವು. ಚಿರತೆಗಳು ಅಂತಹ ಬಂಡೆಗಳನ್ನು ಸಲೀಸಾಗಿ ಏರಲಾರವು. ಕೋತಿ ಬಂಡೆಗಳು ಚಿರತೆ ಬಂಡೆಗಳ ಜೊತೆಯಲ್ಲೆ ಗುರುತಿಸಲ್ಪಡುವವು. ಕರಡಿ ಮಟ್ಟಿಗಳು ವಿಶೇಷವಾಗಿ ಕರಡಿಗಳ ವಾಸದ ನೆಲೆಯನ್ನು ಸೂಚಿಸುತ್ತವೆ. ಕರಡಿ ಗುಡ್ಡಗಳು ಹಂಪಿ ಪ್ರದೇಶದಲ್ಲಿ ಸಾಮಾನ್ಯ.
ಹೆಜ್ಜೇನು ಬಂಡೆಗಳುಆನೆಗೊಂದಿಯಲ್ಲಿ ಹೆಚ್ಚಾಗಿ ಕಂಡುಬರುತ್ತವೆ. ಎತ್ತರದ ಬಂಡೆಗಳಲ್ಲಿ ಗುಂಪು ಗುಂಪಾಗಿ ತೊಟ್ಟಿಲು ಜೇನುಕಟ್ಟುವ ಹೆಜ್ಜೇನುಗಳು ಭಯ ಹುಟ್ಟಿಸುತ್ತವೆ. ಇಂತಹ ಜೇನನ್ನು ಯಾರೂ ಮೇಲೆ ಹತ್ತಿ ಕೀಳಲಾರರು. ಕಾಡಿನ ಜೇನು ಕುರುಬರು ಕೂಡ ಈ ಅಸಾಧ್ಯ ಬಂಡೆಗಳ ಏರಿ ಜೇನು ಹುಟ್ಟಿಗೆ ಕೈಹಾಕಲಾರರು. ಹಾಗಾಗಿ ಹೆಜ್ಜೇನಿಗೆ ನೈಸರ್ಗಿಕ ರಕ್ಷಣೆ ವಿಶೇಷವಾಗಿ ಒದಗಿದೆ. ಜನಪದರು ಹೆಜ್ಜೇನಿನ ಸಹವಾಸವೇ ಬೇಡ ಎಂದು ಹಂಪಿ ಪರಿಸರದಲ್ಲಿ ಕೈಬಿಟ್ಟಿರುವುದು ಈ ಕಾರಣಕ್ಕಾಗಿಯೆ. ಹದ್ದಿನ ಬಂಡೆ  ರಣಹದ್ದುಗಳು ಎತ್ತರದ ಬಂಡೆಗಳನ್ನು ಸುರಕ್ಷಿತ ತಾಣಗಳೆಂದು ಆಯ್ದುಕೊಳ್ಳುವವು. ಹದ್ದಿನ ಬಂಡೆಗಳು ಹಂಪಿಯ ಬೆಟ್ಟಸಾಲುಗಳ ಅಲ್ಲಲ್ಲಿ ಕಾಣಸಿಗುತ್ತವೆ. ಸಾಮಾನ್ಯ ಹದ್ದುಗಳು ಕೂಡ ಆಯಕಟ್ಟಿನ ಬಂಡೆಗಳನ್ನು ವಾಸಕ್ಕೆ ಹಿಡಿದಿರುತ್ತವೆ. ಯಾಕೆ ವಿಶೇಷವಾಗಿ ಹದ್ದಿನ ಬಂಡೆ ಎಂದು ಕರೆಯಬೇಕು. ಅದರ ಹಿನ್ನೆಲೆ ಇನ್ನೇನಾದರೂ ಇದ್ದೀತೇ ಎಂದು ಕೆದಕಿದಾಗ ಬೇರೊಂದು ಬಗೆಯ ವಿವರ ದೊರೆತವು. ವಿಜಯನಗರ ಸಾಮ್ರಾಜ್ಯದ ಕಾಲದಲ್ಲಿ ಶವಸಂಸ್ಕಾರವನ್ನು ಕೆಲವೊಂದು ಬಂಡೆಗಳ ಮೇಲೆ ಮಾಡಲಾಗುತ್ತಿತ್ತಂತೆ. ಮೃತ ದೇಹವನ್ನು ಬಂಡೆ ಮೇಳೆ ಇಟ್ಟು ಬಂದರೆ ಆಗ ರಣಹದ್ದುಗಳು ಬಂದು ಆ ಶವವನ್ನು ತಿನ್ನುತ್ತಿದ್ದವಂತೆ. ಆ ಹಳೆಯ ಕುರುಹು ಕೂಡ ಕೆಲವೊಂದು ಸ್ಥಳಗಳ ಹದ್ದಿನ ಬಂಡೆಗಳಿಗೆ ಇದೆ. ಅಲ್ಲದೆ ವಿಜಯನಗರ ಸಾಮ್ರಾಜ್ಯದ ವಿಜಯದಶಮಿಯಂದು ಸಾವಿರಾರು ಸಂಖ್ಯೆಯಲ್ಲಿ ಕುರಿ, ಮೇಕೆಗಳನ್ನು ಕಡಿಯಲಾಗುತ್ತಿತ್ತಂತೆ. ಆ ಪ್ರಾಣಿಗಳ ಅನಗತ್ಯ ವರ್ಜ್ಯವನ್ನು ಬಂಡೆಯ ಒಂದೆಡೆ ಎಸೆಯಲಾಗುತ್ತಿತ್ತಂತೆ. ಈ ಹಿನ್ನೆಲೆಯಲ್ಲೂ ಹದ್ದುಗಳು ಬಂಡೆಗಳ ಕಡೆ ಬಂದು ಕಾದಿರುತ್ತಿದ್ದವಂತೆ.
ಮ್ಯಾಕೆ ಬಂಡೆಗಳೂ ಸಾಕಷ್ಟಿವೆ. ಅಂತೆಯೆ ಕುರಿ ಮಂದೆ ಬಂಡೆಗಳೂ ಇವೆ. ಮ್ಯಾಕೆ ಬಂಡೆಯು ಮೇಕೆಯೊಂದರ ಸಾಹಸವನ್ನು ಹೇಳುವಂತಿದೆ. ಅತಿ ಎತ್ತರದ ಬೆಟ್ಟದ ಶಿಖರದ ಒಂದು ಬಂಡೆಯೆ ಮೇಕೆ ಬಂಡೆ. ಆ ಎತ್ತರವನ್ನು ಯಾರೂ ಕ್ರಮಿಸಲಾಗದಿದ್ದರೂ ಅಂತಲ್ಲಿಗೆ ಮೇಕೆಯೊಂದು ಹತ್ತಿ ಹೋಗಿ ಆ ತುದಿಯಲ್ಲಿದ್ದ ದೈತ್ಯ ಬಂಡೆಯ ಮೇಲೂ ಹೋಗಿ ನಿಂತಿತಂತೆ. ಕೆಳಗೆ ಇಳಿಯುವುದೂ ಕೂಡ ಸಾಧ್ಯವಾಗದಿದ್ದಾಗ ಈ ಮೇಕೆ ಹೇಗೆ ಇಂತಹ ಶಿಖರದ ಬಂಡೆಯ ಮೇಲೆ ಹೋಗಿ ನಿಂತಿತು ಎಂದು ಬೆರಗಾಗಿ ಆ ಬಂಡೆಗೆ ಮೇಕೆ ಬಂಡೆ ಎಂದು ಕರೆಯಲಾಯಿತಂತೆ. ಈ ಬಂಡೆಯು ದೂರಕ್ಕೆ ಥೇಟ್ ಮನುಷ್ಯರ ಮುಖದಂತೆಯೆ ಕಾಣುತ್ತದೆ. ಕಮಲಾಪುರ ಕೆರೆ ಏರಿಯಲ್ಲಿ ನಿಂತು ಹೊಸಪೇಟೆಯ ಕಡೆಗೆ ನೋಡಿದರೆ ಬೆಟ್ಟ ಸಾಲುಗಳ ಹಿನ್ನೆಲೆಯಲ್ಲಿ ಮೇಕೆ ಬಂಡೆಯು ಕಾಣುತ್ತದೆ. ಧರ್ಮರ ಗುಡ್ಡದ ಬೆಟ್ಟ ಸಾಲಿಗೆ ಸಮೀಪದ ಬಂಡೆ ಸಾಲುಗಳಲ್ಲಿ ಮೇಕೆ ಬಂಡೆ ಕಾಣಸಿಗುತ್ತದೆ.
ಇನ್ನು ಅಂಬಿಗರಕಲ್ಲು, ನದಿ ದಾಟಿಸುವ ಅಂಬಿಗರ ನೆಲೆಯನ್ನು ಸೂಪಿಸುತ್ತಲೆ ವಿಜಯನಗರದ ಹಳೆಯ ನೆನಪನ್ನು ಬಿಂಬಿಸುವ ಸ್ಥಳವಾಗಿದೆ. ವಿಜಯನಗರ ಸಾಮ್ರಾಜ್ಯದ ಅನೇಕ ಕುರುಹುಗಳು ಭೌಗೋಳಿಕವಾಗಿ ಬೆರೆತು ಹೋಗಿವೆ. ಹಂಪಿ ನಗರದ ಆ ಹಳೆಯ ಭೂ ವೈದೃಶ್ಯಗಳ ಹೆಸರು ವಿವರ ಸಲೀಸಾಗಿ ಸಿಗುವುದೂ ಇಲ್ಲ. ಸಾಮ್ರಾಜ್ಯದ ಕುರುಹುಗಳೇ ಅವುಗಳಲ್ಲಿ ಹೆಚ್ಚು. ಸಾಮ್ರಾಜ್ಯ ಅವನತಿ ಆದ ನಂತರ ಹಂಪಿಗೆ ಬಂದು ನೆಲೆಸಿದವರು ತಮಗೆ ತಿಳಿದ ರೀತಿಯಲ್ಲಿ ಇಲ್ಲಿನ ಭೌಗೋಳಿಕತೆಯನ್ನು ವ್ಯಕ್ತಿಕೇಂದ್ರಿತವಾಗಿಯೂ ಗುರುತಿಸಿಕೊಂಡಿದ್ದಾರೆ. ಚಲ್ಲಯ್ಯನ ಮಾಳ, ಕರೆಮ್ಮನಮಟ್ಟಿ ಇಂತಹ ಹೆಸರುಗಳಿಗೆ ನೈಸರ್ಗಿಕ ಸಂಬಂಧವಾಗಲಿ, ಚರಿತ್ರೆಯ ಸಂಬಂಧವಾಗಲಿ ಇಲ್ಲ. ಎಲ್ಲಿಂದಲೊ ಬಂದು ಭೂಮಿ ಹಿಡಿದು ಆ ಪ್ರದೇಶವನ್ನು ತನ್ನದನ್ನಾಗಿಸಿಕೊಂಡವರ ಹೆಸರಲ್ಲಿ ಒಂದು ಪ್ರದೇಶವನ್ನು ಗುರುತಿಸುವುದು ಇತ್ತೀಚಿನ ಸ್ವಭಾವ. ಏನೇ ಇರಲಿ, ಹಂಪಿಯ ಭೌಗೋಳಿಕ ಪರಿಚಯವನ್ನು ಇಂತಹ ಎಲ್ಲ ವಿವರಗಳು ಮಾಡಿಕೊಡುತ್ತಲೇ ಇರುತ್ತವೆ. ಅಷ್ಟರ ಮಟ್ಟಿಗೆ ಅವು ಭೌಗೋಳಿಕ ಜಾನಪದದ ಕಥನಗಳಿಗೆ ದಾರಿ ಮಾಡಿರುತ್ತವೆ. ನಿರ್ಜೀವ ಎನಿಸುವ ಬಂಡೆಗಳಲ್ಲೂ ಮನುಷ್ಯ ಸಮಾಜದ ವಿವರಗಳಿವೆ ಎಂದರೆ ಜನಪದ ಸಮಾಜದ ಜೀವಜಾಲದ ಮುಗ್ಧತೆ ಎಂತಹ ನೈಸರ್ಗಿಕ ಬದ್ಧತೆಯದು ಎಂಬುದನ್ನು ತೋರುತ್ತದೆ.
ಸಾಮ್ರಾಜ್ಯಗಳು ಒಂದು ಭೂ ಪ್ರದೇಶವನ್ನು ಕಾಣುವ ರೀತಿಯೇ ಬೇರೆ. ಜನಪದರು ಇಂತಹ ನೆಲೆಗಳನ್ನು ಹೊರತುಪಡಿಸಿ ಅವರೇ ಗುರುತಿಸಿಕೊಂಡ ಭೌಗೋಳಿಕ ವಿವರಗಳಲ್ಲೇ ಹೆಚ್ಚಿನ ಜೀವಜಾಲದ ಜಾನಪದ ಸಂಗತಿಗಳು ಇರುವುದು. ಸಾಮ್ರಾಜ್ಯವು ತನ್ನ ಸಂರಕ್ಷಣೆಗೆ ತಕ್ಕಂತೆ ಭೌಗೋಳಿಕ ಗಡಿಗಳನ್ನು ಕೋಟೆ ಕೊತ್ತಳಗಳಿಂದ ಕಂಡರೆ ಜನಪದರು ಗಡಿಗಳಿಲ್ಲದ ಮುಕ್ತಭಾವದ ನೈಸರ್ಗಿಕ ಸ್ವಭಾವಗಳಿಂದ ತಮ್ಮ ಸುತ್ತಮುತ್ತಲಿನ ಪ್ರದೇಶಗಳನ್ನು ತಮ್ಮ ಸಮಷ್ಠಿ ಜೀವಜಾಲ ಬಂಧುವಾಗಿ ಪರಿವರ್ತಿಸಿಕೊಂಡಿರುತ್ತಾರೆ.
೧೦. ಅಳಿವಿನ ಅಂಚಿನ ಜಾನಪದ
ಯಾವ ಕಾಲದಲ್ಲೂ ಎಲ್ಲ ಸಂಸ್ಕೃತಿಗಳಲ್ಲೂ ವರ್ತಮಾನವು ಪ್ರಧಾನ ಪಾತ್ರ ವಹಿಸಿರುತ್ತದೆ. ವರ್ತಮಾನದ ಒಂದು ತುದಿಯಲ್ಲಿ ಅದರ ಗತವಿದ್ದರೆ ಅದರ ಆಚೆ ತುದಿಯಲ್ಲಿ ಅದರ ನಾಳೆಯೂ ಅಡಗಿರುತ್ತದೆ. ಜನಪದ ಪರಂಪರೆಗಳು ವರ್ತಮಾನವನ್ನು ಬಿಡಿಯಾಗಿ ಎಂದೂ ಭಾವಿಸಿಲ್ಲ. ಜೀವಜಾಲದ ನೈಸರ್ಗಿಕ ಸಂಗತಿಗಳು ಮೊದಲೇ ಅಖಂಡವಾಗಿ ಸಂಸ್ಕೃತಿಗಳಲ್ಲಿ ಬೆರೆತಿರುವಾಗ ವರ್ತಮಾನದ ನಿರೂಪಣೆಗಳು ಜೈವಿಕ ನೆನಪುಗಳನ್ನು ಅವ್ಯಕ್ತವಾಗಿಯೆ ಕೊಂಡೊಯ್ಯಬೇಕಿರುತ್ತದೆ. ಆದರೆ ಬದಲಾವಣೆಗಳು ಜೈವಿಕ ನೆನಪುಗಳನ್ನು ಮಣಿಸಬಲ್ಲವು. ಒಂದು ನಿರ್ದಿಷ್ಟ ಜನವಸತಿಯು ಅದರ ನಿರ್ದಿಷ್ಟ ಜನಪದದಿಂದಲೇ ತನ್ನ ಗತವನ್ನು ವರ್ತಮಾನದಲ್ಲಿ ಪುನರ್ ಸೃಷ್ಟಿಸಿಕೊಳ್ಳುತ್ತದೆ.  ಆ ಒಂದು ಜನಪದವು ತನ್ನ ಮೂಲ ನೆಲೆಯಿಂದ ಅಳಿವಿನ ಅಂಚಿಗೆ ತಲುಪಿದರೆ, ವಲಸೆ ಹೋದರೆ, ಕಣ್ಮರೆಯಾದರೆ, ಅಲೆಮಾರಿಯಾದರೆ ಅದರ ಜೀವಜಾಲದ ಜೈವಿಕ ಜಾನಪದ ಕೂಡ ಅದೇ ಬಗೆಯಲ್ಲಿ ಛಿದ್ರವಾಗಿ ಅಪೂರ್ಣವಾಗುತ್ತ ಅಸ್ಪಷ್ಟವಾಗುತ್ತದೆ. ಜನಪದಗಳು ತಮ್ಮ ವಾಸದ ನೆಲೆಯಿಂದಲೇ ಜೈವಿಕ ಜಾನಪದವನ್ನು ಕಂಡಿರುವುದು. ಧೀರ್ಘಕಾಲೀನ ವಾಸದ ನೆಲೆಗಳು ಗ್ರಾಮ ಪರಂಪರೆಯ ಹಲವು ಘಟ್ಟಗಳಲ್ಲಿ ತಮ್ಮ ಪರಿಸರವನ್ನು ಗಾಢವಾಗಿ ಅಳವಡಿಸಿಕೊಂಡಿರುತ್ತವೆ. ಇದು ಒಂದು ಭೂಪ್ರದೇಶದ ಭೌಗೋಳಿಕತೆಯ ಪರಿಚಯಕ್ಕೆ ಮಾತ್ರ ಸೀಮಿತವಾಗಿರದೆ ಆ ಒಂದು ಜನಪದ ಸಂಸ್ಕೃತಿಯ ವಿಕಾಸವೂ ಆಗಿರುತ್ತದೆ. ಹಾಗೆಯೇ ಪ್ರಾದೇಶಿಕವಾದ ಜೀವ ಪರಿಸರದ ಹೊಂದಾಣಿಕೆಯ ಅಸ್ತಿತ್ವದ ಕಥನವೂ ಆಗಿರುತ್ತದೆ. ಇಂತಹ ವೈವಿಧ್ಯ ಪ್ರಾದೇಶಿಕ ಜೀವಜಾಲದ ಹೊಂದಾಣಿಕೆಯಿದಲೇ ಪರಿಸರದಲ್ಲಿ ಸಮತೋಲನ ಉಂಟಾಗುವುದು. ಕೃಷಿ ಪರಂಪರೆಗಳು ಇಂತಹ ಸಂಬಂಧದಿಂದಲೇ ಪ್ರಾದೇಶಿಕವಾಗಿ ಜೀವಜಾಲ ಜಾನಪದವನ್ನು ಸೃಷ್ಟಿಸಿರುವುದು.
ಯಾವ ಸಮುದಾಯಗಳು ಆಯಾ ಪರಿಸರದಲ್ಲಿ ಜೀವಜಾಲವನ್ನು ಅರ್ಥಪೂರ್ಣವಾಗಿ ಜೀವನ ಕ್ರಮದಲ್ಲಿ ಹೊಂದಿಸಿಕೊಳ್ಳುತ್ತವೋ ಅಂತಹ ಸಮಾಜಗಳು ದೀರ್ಘಕಾಲೀನ ಜೈವಿಕ ಸಾಮರ್ಥ್ಯವನ್ನು ಸಾಂಸ್ಕೃತಿಕ ಅವಕಾಶಗಳಲ್ಲಿ ಪಡೆದಿರಲು ಸಾಧ್ಯವಾಗುತ್ತದೆ. ಸಂಸ್ಕೃತಿಯ ಬಹುಪಾಲು ಆಚರಣೆಗಳೆಲ್ಲವು ಜೀವ ಜಾಲದ ಸಂಬಂಧವನ್ನೇ ವ್ಯಕ್ತಪಡಿಸುತ್ತವೆ. ಸಮುದಾಯಗಳು ನಿಸರ್ಗದಲ್ಲಿ ಬದುಕುಳಿಯಲು ಕೂಡ ಇದು ಅನಿವಾರ್ಯ. ಕೃಷಿ ಸಮಾಜಗಳು ನಿಸರ್ಗದ ವೈವಿಧ್ಯ ಸಂಬಂಧದಿಂದಲೇ ಆಧುನಿಕತೆಯತ್ತ ನಡೆದು ಬಂದದ್ದು. ಜೀವಜಾಲ ಜಾನಪದದ ಕೊಂಡಿಗಳನ್ನು ಕಳಚಿಕೊಳ್ಳುವ ಗ್ರಾಮ ಸಮಾಜಗಳು ಜೈವಿಕ ಪ್ರತಿರೋಧವನ್ನು ಬಹು ಬೇಗನೆ ಕಳೆದುಕೊಂಡು ಆಧುನಿಕತೆಯ ಯಂತ್ರ ತಂತ್ರಗಳ ದಾಸ್ಯಕ್ಕೆ ಈಡಾಗಿ ವಿಕಾಸ ಪಥದಲ್ಲಿ ಅನೇಕ ಇಕ್ಕಟ್ಟುಗಳನ್ನು ಸೃಷ್ಟಿಸಿಕೊಳ್ಳಬಲ್ಲವು. ಜಗತ್ತಿನ ಎಷ್ಟೋ ಬುಡಕಟ್ಟುಗಳು ಹೀಗೆಯೆ ಕಳೆದು ಹೋಗಿವೆ. ಎಷ್ಟೋ ಭಾಷೆಗಳು  ನಾಶವಾಗಿವೆ. ಜೈವಿಕವಾದ ಅದೆಷ್ಟೋ ಜ್ಞಾನ ಪರಂಪರೆಗಳು ನೆಲ ಸಮವಾಗಿವೆ. ನೆಲಿಸಿದ್ದಾಗ ಆ ಪ್ರದೇಶಕ್ಕೆ ಭಾವನಾತ್ಮಕ ಜೈವಿಕ ಕೊಂಡಿ ಸಾಧ್ಯವಾಗುತ್ತದೆ. ಹಂಪಿಯ ಪರಿಸರಕ್ಕೆ ದೀರ್ಘಕಾಲೀನ ಪರಿಸರ ಸಂಬಂಧಗಳು ಇದ್ದದ್ದು ಪಶುಪಾಲಕ ಸಮುದಾಯಗಳಿಗೆ ಮಾತ್ರ. ಹಳೆ ಕಾಲದ ಪಶುಪಾಲಕ ಸಮಾಜಗಳು ಆಧುನಿಕತೆಗೆ ಮುಖ ಮಾಡಿವೆ. ಇದರ ಪರಿಣಾಮ ಮೊದಲು ನಿಸರ್ಗದ ಮೇಲಾಗುವುದು. ಕೃಷಿ ಪದ್ಧತಿಗಳು ಬದಲಾದಂತೆ ನಿಸರ್ಗದ ಸಂಬಂಧಗಳು ಕೂಡ ಏರುಪೇರಾಗುತ್ತವೆ.
ಯಾವುದೇ ದೀರ್ಘಕಾಲೀನ ಜೀವಜಾಲ ಸಂಬಂಧವು ಒಂದು ಪ್ರದೇಶದ ಜೈವಿಕ ಸಮತೋಲನಕ್ಕೆ ಅವಕಾಶ ಕಲ್ಪಿಸಿರುತ್ತದೆ. ಹೊರಗಿನಿಂದ ಬಂದ ವಲಸೆ ಸಮುದಾಯಗಳು ಒಂದು ಭೂಪ್ರದೇಶದ ಜೊತೆಗಿದ್ದ ಜೈವಿಕ ಸಂಸ್ಕೃತಿಯನ್ನು ಅರ್ಥಮಾಡಿಕೊಳ್ಳಲಾರವು. ಹಂಪಿಯ ಎಷ್ಟೋ ಸ್ಥಳ ಪುರಾಣಗಳು ಅಲ್ಲಿನ ಭೌಗೋಳಿಕ ರಚನೆಯಿಂದ ಉಂಟಾಗಿರುತ್ತವೆ. ಹೊರಗಿನಿಂದ ಬಂದವರು ಹಳೆಯ ಅಂತಹ ಐತಿಹ್ಯ ಸಂಬಂಧಗಳ ಜೊತೆ ಅವಿನಾಭಾವ ಸಂಬಂಧವನ್ನು ಹೊಂದಲಾರರು. ಇದು ಹೊಂದಾಣಿಕೆಯ ಲೋಪವಾಗಿ ಪರಿಣಮಿಸುವುದು. ಜೈವಿಕ ಸಂಸ್ಕೃತಿಗಳು ವ್ಯಕ್ತಿ ಕೇಂದ್ರಿತವಲ್ಲ. ಅವು ಸಮೂಹ ನಿಷ್ಟ ಜೀವನ ಕ್ರಮಗಳಾಗಿರುತ್ತವೆ. ಸಾವಯವ ಸಂಬಂಧ ಸಾಧ್ಯವಾದಲ್ಲಿ ಮಾತ್ರ ನಿಸರ್ಗದ ಗುಣಗಳು ಸಮಾಜಗಳಲ್ಲಿ ಪ್ರತಿಫಲಿಸುತ್ತವೆ. ಹೊರಗಿನಿಂದ ಹಂಪಿಗೆ ನಿರಂತರವಾಗಿ ವಲಸೆಯ ಪ್ರವಾಹ ಉಂಟಾಗಿದೆ. ಹೀಗೆ ಹೊರಗಿನಿಂದ ಬಂದವರ ಪ್ರಮಾಣವೇ ಹಂಪಿ ಗ್ರಾಮಗಳಲ್ಲಿ ಹೆಚ್ಚು. ಹೊಸದಾಗಿ ಬಂದು ನೆಲೆಯಾದವರು ಸ್ಥಳೀಯ ನೆಲೆಯ ಹಳೆಯ ನಂಬಿಕೆಗಳನ್ನು ಅಷ್ಟಾಗಿ ಇಷ್ಟ ಪಡಲಾರರು. ಹಾಗಾಗಿಯೇ ಹಂಪಿ ಗ್ರಾಮಗಳ ಜನಪದಗಳು ಹಂಪಿಯ ಜೈವಿಕ ಸಂಬಂಧಗಳ ಕಥನಗಳನ್ನು ಹೇಳಲಾರವು.
ಅಂದರೆ ಒಂದು ಭೂಪ್ರದೇಶದ ಹಳೆಯ ಜನಪದಗಳು ಕಣ್ಮರೆ ಆದವು ಎಂದಾದರೆ ಅವರ ಜೈವಿಕ ಸಂಸ್ಕೃತಿ, ಜಾನಪದ, ಚರಿತ್ರೆ, ಸಾಹಿತ್ಯದ ಮೌಲ್ಯಗಳೆಲ್ಲವೂ ಕಳೆದು ಹೋಗುತ್ತವೆ. ಹೀಗೆ ನಾಶವಾದ ಜೈವಿಕ ಸ್ಮೃತಿಗಳು ವರ್ತಮಾನದ ಜಾನಪದದಲ್ಲಿ ಹೇಗೆ ಹೊಸ ಹೊಸ ರೂಪ ಧರಿಸಬಲ್ಲವು ಎಂಬುದು ಕುತೂಹಲಕಾರಿಯಾದುದು. ಹೊಸ ಜನಪದಗಳು ತಾವು ಬಿಟ್ಟು ಬಂದ ಪರಿಸರದ ಅನುಭವಗಳಿಂದಲೇ ಹೊಸ ಪರಿಸರದ ಬದುಕಿನ ಸಂಬಂಧಗಳನ್ನು ಮರು ಸೃಷ್ಟಿಸಿಕೊಳ್ಳುತ್ತವೆ. ಪಲ್ಲಟ್ಟವಾದ ಬದುಕು, ವಾಸದ ನೆಲೆ, ಸಾಂಸ್ಕೃತಿಕ ಹಿನ್ನೆಲೆ ಇವು ಮಾತ್ರ ಹೊಸ ಜನಪದಗಳಲ್ಲಿ ಹೊಸ ರೂಪ ಪಡೆಯಬಲ್ಲವು. ಆದರೆ ಹಳೆಯ ರೂಪಗಳು ಅಂದರೆ ನೈಸರ್ಗಿಕ ಮೌಲ್ಯಗಳು, ಭಾವನಾತ್ಮಕ ಕಥನಗಳು ಮರೆಗೇ ಸರಿಯುತ್ತವೆ. ನೈಸರ್ಗಿಕವಾದ ಸಹಜ ತಿಳುವಳಿಕೆಗಳು ಅಳಿಯುತ್ತಾ ಸಾಗಿದಂತೆಲ್ಲ ಆ ಜನಪದಗಳು ಮೊದಲಿಗೆ ಸಾಂಸ್ಕೃತಿಕ ಪ್ರತಿರೋಧ ಶಕ್ತಿಯನ್ನು ಕಳೆದುಕೊಳ್ಳುತ್ತವೆ. ಹಾಗೆಯೇ ಭೌಗೋಳಿಕವಾದ ಭಾವನಾತ್ಮಕ ಕೊಂಡಿಗಳನ್ನು ಕಳಚಿಕೊಳ್ಳುತ್ತವೆ. ರೈತರ ಆತ್ಮಹತ್ಯೆ, ಹಳ್ಳಿಗಳ ಆಧುನಿಕತೆಯ ಭ್ರಮೆ, ರಾಜಕೀಯ ಅಧಿಕಾರದ ದುರಾಸೆ, ಬಂಡವಾಳಶಾಹಿ ವ್ಯವಸ್ಥೆಯ ದುರಾಕ್ರಮಣ, ಕೃಷಿ ವಲಯದ ಬಿಕ್ಕಟ್ಟುಗಳು, ಜಾತಿ ವ್ಯವಸ್ಥೆಯ ಹೊಸ ಸವಾಲುಗಳು ಇವೆಲ್ಲವೂ ಜೈವಿಕ ಸಂಘರ್ಷದ ಅವ್ಯಕ್ತ ಪರಿಣಾಮಗಳು. ಲಿಂಗಸಂಬಂಧಗಳ ಬಿರುಕುಗಳಾಗಿರಬಹುದು ಇಲ್ಲವೇ ಆಧುನಿಕತೆಯ ಜೊತೆಗೆ ಹಳ್ಳಿಗಳಿಗೆ ಪ್ರವೇಶಿಸಿರುವ ಅಪರಾಧ ಜಗತ್ತಿನ ಹಿಂಸೆಯ ಬೇರೆ ಬೇರೆ ರೂಪಗಳಿರಬಹುದು. ಇವೆಲ್ಲವೂ ದೂರದ ಜೈವಿಕ ಸಂಘರ್ಷದ ಭಾಗವಾಗಿಯೇ ಉಂಟಾಗುತ್ತಿವೆ. ನಮ್ಮ ಬುದ್ಧಿಗೆ ಕಾಣುವ ಕಾರಣಗಳು ವರ್ತಮಾನದ ಅನುಭವದಿಂದ ಬರಬಹುದಾದರೂ ಇಂತಹ ನಕಾರಾತ್ಮಕ ಸಂಘರ್ಷದ ಪರಿಣಾಮಗಳೆಲ್ಲವೂ ಆಳದಲ್ಲಿ ಜೈವಿಕ ಸಂಬಂಧಗಳ ವ್ಯತ್ಯಯದಿಂದಲೆ ಉಂಟಾಗುತ್ತವೆ.
ಹಂಪಿ ಪರಿಸರದ ಗ್ರಾಮಗಳು ಅತ್ತ ಚರಿತ್ರೆಯ ಬೇರುಗಳಿಂದಲೂ ದೂರವಾಗುತ್ತ ಇತ್ತ ನಿಸರ್ಗದ ಜೀವಜಾಲ ಮೌಲ್ಯಗಳಿಂದಲೂ ಅನ್ಯವಾಗುತ್ತಿವೆ. ಅಭಿವೃದ್ಧಿಯ ಬಂಡವಾಳಶಾಹಿ ಆರ್ಥಿಕ ವ್ಯವಸ್ಥೆಯ ಮಾನದಂಡಗಳೇ ಉದ್ದಾರದ ದಾರಿಗಳೆಂದು ಭ್ರಮಿಸಿ ಮುಂದಾಗುತ್ತಿರುವುದು ಎಲ್ಲೆಡೆಯಂತೆ ಇಲ್ಲೂ ಅದೇ ಆಗುತ್ತಿದೆ. ಜೈವಿಕವಾದ ಅಭಿವೃದ್ದಿಗೆ ಬೇಕಾದ ಆರ್ಥಿಕತೆಯನ್ನು ಬಿಟ್ಟು ಈಗಾಗಲೇ ಹಳ್ಳಿಗಳು ಬಹು ದೂರ ಬಂದುಬಿಟ್ಟಿವೆ. ಈ ದಾರಿಯಲ್ಲಿ ಗ್ರಾಮ ಪರಂಪರೆಗಳು ಜೈವಿಕ ಸರಪಳಿಯನ್ನು ಇನ್ನೆಷ್ಟು ದೂರ ತಾನೆ ಕೊಂಡೊಯ್ಯಬಲ್ಲವು. ಪರಿಸರ ನಾಶವನ್ನು ಬೃಹತ್ ಆರ್ಥಿಕ ಯೋಜನೆಗಳ ಮೂಲಕ ತಂತ್ರಜ್ಞಾನವೂ ರಾಜಕಾರಣವೂ ಒಟ್ಟಾಗಿ ಸಾಮ್ರಾಜ್ಯಶಾಹಿ ಆರ್ಥಿಕ ಧೋರಣೆಗಳಿಗೆ ತಕ್ಕಂತೆ ಪರಿವರ್ತಿಸುತ್ತಿರುವಾಗ ಬರಿದೇ ಜನಪದಗಳನ್ನು ಅಳಿದು ಏನು ಉಪಯೋಗ ಎಂದೆನಿಸದೆ ಇರದು. ಜಾಗತಿಕವಾದ ಪರಿಸರ ವಿನಾಶದ ಆರ್ಥಿಕ ತಂತ್ರಜ್ಞಾನವೂ ಯಾವುದೇ ಹಳ್ಳಿಯ ಜೈವಿಕ ಸಂಬಂಧಗಳ ಮೇಲೂ ಯುದ್ಧ ಸಾರಬಲ್ಲದು. ಚರಿತ್ರೆಯ ನೆನ್ನೆಯ ನೈಸರ್ಗಿಕ ಬಾಂಧವ್ಯವೂ ಮರೆಯಾಗಿ ಗಣಿಗಾರಿಕೆಯ ರಾಜಕಾರಣವು ಆರ್ಥಿಕತೆಯ ಹೆಸರಲ್ಲಿ ನೈಸರ್ಗಿಕ ಸಂಪತ್ತಿನ ಮೇಲೆ ದಾಳಿ ಮಾಡುತ್ತಿದೆ. ಯಾವ ಬೆಟ್ಟಗುಡ್ಡಗಳನ್ನು ಪ್ರಾಚೀನ ಹಂಪಿಯ ವಾಸಿಗಳು ನೈಸರ್ಗಿಕವಾಗಿ ಭಾವಿಸಿದ್ದರೊ ಅವನ್ನೆಲ್ಲ ವ್ಯಾಪಾರದ ಸರಕಾಗಿಸಿ ಅವುಗಳ ಜೊತೆಗಿನ ಜೈವಿಕ ಒಪ್ಪಂದಗಳನ್ನು ಕೂಡ ಹರಾಜಿಗಿಡಲಾಗುತ್ತಿದೆ.
ದೀರ್ಘಕಾಲೀನ ಜನಜೀವನದ ನೈಸರ್ಗಿಕ ಒಪ್ಪಂದಗಳು ಕಡೆಗಣಿಸಲ್ಪಡುತ್ತ ಅಭಿವೃದ್ಧಿ ಹೆಸರಿನ ವೇಗದಲ್ಲಿ ಸಾಗಿದರೆ ಪರಿಸರದಲ್ಲಿ ನಿಗೂಢವಾದ ಜೈವಿಕ ಸಮಸ್ಯೆಗಳು ಎದುರಾಗುತ್ತವೆ. ತರ್ಕಕ್ಕೆ ನಿಲುಕದ ಮಾನವ ಸ್ವಭಾವಗಳು ಕೊಬ್ಬುತ್ತವೆ. ಆದ್ದರಿಂದ ಇತರೆ ಜೀವಿಗಳಿಗೆ ಹೆಚ್ಚಿನ ಅನಾನುಕೂಲತೆ ಉಂಟಾಗುವುದಕ್ಕಿಂತ ಅದು ಹೆಚ್ಚಾಗಿ ಮಾನವ ಜನಾಂಗದ ಸಮಷ್ಠಿ ಬೆಳವಣಿಗೆಗೆ ಮಾರಕವಾಗುತ್ತದೆ. ಮನುಷ್ಯರ ನಡುವಿನ ತಾರತಮ್ಯಗಳು ಹೆಚ್ಚುವುದೇ ನಿಸರ್ಗದ ಮೇಲೆ ಕೆಲವರು ಮಾತ್ರವೆ ಆಧಿಪತ್ಯ ಸ್ಥಾಪಿಸುವುದರಿಂದ. ಭೂಮಿಯನ್ನು ಕೈಗಾರೀಕರಣಕ್ಕೆ ವ್ಯಾಪಕವಾಗಿ ಒಳಪಡಿಸಿ ಭೂ ಕಬಕೆಯನ್ನು ವಿಸ್ತರಿಸುತ್ತ ಹೋದಂತೆಲ್ಲ ಭೂಮಿಯ ಮೇಲಿನ ಜನಸಾಮಾನ್ಯರ ಅವಕಾಶವೇ ಸಂಕುಚಿತಗೊಂಡು ವಿಕಾಸದ ಅವ್ಯಕ್ತ ತೊಡಕುಗಳು ಎದುರಾಗುತ್ತವೆ. ಹಂಪಿಯ ಗ್ರಾಮಗಳ ಮೇಲೆ ಈಗಾಗಲೇ ಹೊರಗಿನವರ ಅದರಲ್ಲೂ ಬಂಡವಾಳಶಾಹಿಗಳ ಅತಿಕ್ರಮಣ ನಡೆದಿದ್ದು ಬಿಟ್ಟಿಕೊಟ್ಟರೂ ಬೇಡ ಎನ್ನುತ್ತಿದ್ದ ಭೂಮಿಯ ಬೆಲೆ ವಿಪರೀತವಾಗಿದೆ. ಭೂಮಿಯ ಮೇಲಿನ ಹಣದ ವಿಪರೀತ ಬೆಲೆ ಯಾವತ್ತೂ ಅಪಾಯಕಾರಿಯಾದುದೇ. ಭೂಮಿಯನ್ನೇ ಒಂದು ಬೃಹತ್ ಉದ್ಯಮವಾಗಿಸಿಕೊಳ್ಳುವ ಆಧುನಿಕೋತ್ತರ ನವಬಂಡವಾಳಶಾಹಿ ಸಾಮ್ರಾಜ್ಯಶಾಹಿ ಆರ್ಥಿಕತೆಯು ನೈಸರ್ಗಿಕ ಸಂಬಂಧಗಳನ್ನು ಒಪ್ಪದು. ಜೀವಜಾಲದ ಮುಗ್ಧ ಭಾವನೆಗಳನ್ನು ನಿಸರ್ಗನಿಷ್ಠ ವಿಕಾಸಕ್ಕೆ ಬದ್ಧವಾಗಿರುತ್ತವೆ.
ನಿಸರ್ಗವನ್ನು ನಿರಾಕರಿಸಿ ಅದರ ಮೇಲೆ ಯಜಮಾನಿಕೆ ಮಾಡುವ ಯಾವ ತಂತ್ರಜ್ಞಾನವೂ ಆರ್ಥಿಕ ಯೋಜನೆಯೂ ವಿಕಾಸದ ದೀರ್ಘಕಾಲೀನ ಬೆಳವಣಿಗೆಗಳಲ್ಲಿ ಉಳಿಯಲಾರವು. ಹೀಗೆ ಮುಂದೆ ಎಂದೊ ನಾಶವಾಗಲೆಂದೇ ಅವಸರದಲ್ಲಿ ಏರ್ಪಡುತ್ತಿರುವ ಅಭಿವೃದ್ಧಿ ಯೋಜನೆಗಳ ಇಂತಹ ಸ್ಥಿತಿಯಿಂದ ಜೀವಜಾಲದ ಪರಿಸ್ಥಿತಿಯಲ್ಲಿ ಆಗ ಯಾವ ಇಕ್ಕಟ್ಟು ಎದುರಾಗುತ್ತವೆ ಎಂಬ ಪೂರ್ವದ ಎಚ್ಚರವೂ ಸಾಧ್ಯವಿಲ್ಲವಾಗಿದೆ. ಲಯವಾಗಲೆಂದೇ ಆಕರ್ಷಕವಾಗಿ ಕಾಣುತ್ತಿರುವ ಬದಲಾವಣೆಗಳು ಜೈವಿಕವಾದ ನೈತಿಕತೆಯನ್ನು ಅನುಸರಿಸಿದರೆ ಮಾತ್ರ ನಾಳಿನ ಸಮಾಲುಗಳಿಗೆ ಪರಿಹಾರ ಸಾಧ್ಯ. ಅಭಿವೃದ್ಧಿಯ ಹೆಸರಲ್ಲಿ ಮುಂದುವರಿದ ದೇಶಗಳು ಬೃಹತ್ ನಗರ ಸಮಾಜಗಳನ್ನು ಕಟ್ಟಿಕೊಂಡು ಉಸಿರಾಡಲು ಕಷ್ಟ ಪಡುತ್ತಿವೆ. ಜಾಗತಿಕ ತಾಪಮಾನ ವಿಪರೀತವಾಗುತ್ತಿದ್ದು ಪರಿಸರದಲ್ಲಿ ಅನೇಕ ವೈಪರೀತ್ಯಗಳು ಎದುರಾಗುತ್ತಿವೆ. ನಿಸರ್ಗಕ್ಕೆ ನಿಸರ್ಗವೇ ಪರಿಹಾರ ಕಂಡುಕೊಳ್ಳಬೇಕೇ ವಿನಃ ಮಾನವರು ಅದಕ್ಕೆ ಪರಿಹಾರ ಕೊಡುವಷ್ಟು ಬಲಾಢ್ಯರಲ್ಲ. ಹಂಪಿಯ ವರ್ತಮಾನ ಜನಪದವು ಈ ಯಾವ ಭಯವೂ ಇಲ್ಲದೆ ತನ್ನ ಪಾಡಿಗೆ ತಾನು ತನ್ನ ನೆಲೆಯಲ್ಲಿ ಬಹುಬೇಗನೆ ಅಭಿವೃದ್ಧಿಯ ಪಥದಲ್ಲಿ ಸಾಗಲು ಹಗಲುಗನಸು ಕಾಣುತ್ತಿದೆ. ನೈತಿಕವಾದ ಬದಲಾವಣೆಗೆ ವಿಕಾಸದ ಸಮ್ಮತಿ ಇದೆ. ಅನೈತಿಕ ಬೆಳವಣಿಗೆಯು ಅನಾಹುತದಿಂದಲೇ ಅಂತ್ಯ ಕಾಣಬೇಕಾಗಿದೆ. ಅಮೆರಿಕಾದ ಭೂಖಂಡ ಪತ್ತೆಯಾದ ಕೂಡಲೇ ಯುರೋಪಿನಿಂದ ಅನೇಕ ಅಲೆಮಾರಿ ಸಮಾಜಗಳು ಅಲ್ಲಿಗೆ ಲಗ್ಗೆ ಇಟ್ಟು ವಾಸದ ನೆಲೆಗಳನ್ನು ಕಂಡುಕೊಂಡವು. ಹೊಸ ಪರಿಸರಕ್ಕೆ ದಿಢೀರನೆ ಅವು ತಮಗೆ ತಿಳಿದಂತೆ ಆಕ್ರಮಣಶೀಲವಾಗಿ ಹೊಂದಿಕೊಂಡವು. ಜಗತ್ತಿನ ಎಲ್ಲೆಡೆ ಮಾನವರ ವಲಸೆ ಒಂದೆಡೆಯಿದ ಇನ್ನೊಂದೆಡೆಗೆ ಅಸಹಜವಾಗಿ ಸಾಗಿ ನಡೆದಾಗ ನಾಗರೀಕತೆಗಳು ಹೊಸದಾಗಿ ಬೆಳೆದಿವೆ ಎಂದು ಭಾವಿಸುವವರೇ ಹೆಚ್ಚು. ಆದರೆ ವಾಸ್ತವದಲ್ಲಿ ಆಗುವುದೇ ಬೇರೆ. ಹೊಸದಾಗಿ ಧಾವಿಸಿ ಬಂದವರು ಆ ನೆಲೆಯ ಹಳಬರನ್ನು ಹತ್ತಿಕ್ಕದೆ ಬಿಡುವುದಿಲ್ಲ. ಆರ್ಯರು ದಾಳಿ ಮಾಡಿ ಸ್ಥಾಪಿಸಿದ ಮೌಲ್ಯಗಳು ಪೂರ್ವದ ಜನಪದಗಳ ಪರಂಪರೆಗಳನ್ನು ಏನು ಮಾಡಿವೆ. ಅದರಿಂದ ಸಾವಯವ ನೈಸರ್ಗಿಕ ಸಂಬಂಧಗಳಲ್ಲಿ ಯಾವ ಏರುಪೇರು ಉಂಟಾಗಿವೆ ಎಂಬುದನ್ನು ಊಹಿಸಬಹುದು.
ದಕ್ಷಿಣ ಅಮೇರಿಕದ ಕಪ್ಪು ಜನಾಂಗದ ಮೇಲೆ ಬಿಳಿಯರ ದಾಳಿ ಯಾವ ಸ್ವರೂಪವನ್ನು ತಂದಿತೆಂಬುದನ್ನು ನೋಡುತ್ತಲೇ ಇದ್ದೇವೆ. ಅಮೆರಿಕಾದ ಮೂಲನಿವಾಸಿಗಳಾದ ರೆಡ್ ಇಂಡಿಯನ್ನರು ಈಗ ಬಿಳಿಯರ ಅವಿಷ್ಕಾರವಾದ ಮ್ಯೂಸಿಯಂ ಸಂಸ್ಕೃತಿಯ ಪ್ರತೀಕಗಳಾಗಿ ಮಾತ್ರ ಉಳಿದಿದ್ದಾರೆ. ದಕ್ಷಿಣ ಏಷ್ಯಾದ ಸರ್ವಾಧಿಕಾರಿ ಧೋರಣೆಯ ರಾಷ್ಟ್ರಗಳಲ್ಲಿ ಕೂಡ ಜೀವಜಾಲದ ಸಂಬಂಧಗಳು ದಿಕ್ಕೆಟ್ಟಿವೆ. ಆಪ್ ಘಾನಿಸ್ತಾನದ ಒಂದೇ ಉದಾಹರಣೆ ಸಾಕು, ಹೇಗೆ ಯುದ್ಧದಾಹಿ ಸಾಮ್ರಾಜ್ಯಶಾಹಿ ಧೋರಣೆಗಳು ಜೀವಜಾಲ ಸಂಸ್ಕೃತಿಗಳ ನೆನಪುಗಳನ್ನು ಅಳಿಸಿಹಾಕುತ್ತವೆ ಎಂದು ತಿಳಿಯಲು. ಅಂತಹ ಮಹಾ ಗೋಡೆಯನ್ನು ಕಟ್ಟಿಕೊಂಡ ಚೀನ ದೇಶದ ಒಳಗೂ ಅನೇಕ ಬುಡಕಟ್ಟು, ಸಮೂಹಗಳನ್ನು ಬೇಟೆ ಆಡಲಾಗುತ್ತಿದೆ. ದಕ್ಷಿಣ ಏಷ್ಯಾದ ಅನೇಕ ಬುಡಕಟ್ಟುಗಳು ಅಳಿವಿನ ಅಂಚಿನಲ್ಲಿ ಕೊನೆ ದಿನಗಳನ್ನು ಎಣಿಸುತ್ತಿವೆ. ಜಗತ್ತಿನ ಆದಿಮ ಜೀವಜಲದ ಜೈವಿಕ ನೈಕೆಕತೆಯನ್ನೆ ತಮ್ಮ ಸಂಸ್ಕೃತಿಗಳ ಮೂಲ ಆಶಯವನ್ನಾಗಿಸಿಕೊಂಡ ಎಷ್ಟೋ ಆದಿವಾಸಿ ಸಮೂಹಗಳು ಹಾಕಿದ ಬುನಾದಿಯ ಮೇಲೆಯೇ ಜೀವಜಾಲ ಜಾನಪದದ ಗ್ರಾಮ ನಾಗರೀಕತೆಗಳು ವಿಕಾಸಗೊಂಡಿದ್ದುದು. ವಿಪರ್ಯಾಸ ಎಂದರೆ ಅದೇ ಗ್ರಾಮ ಸಮಾಜಗಳು ತಮ್ಮ ಪೂರ್ವಿಕರ ಜೈವಿಕ ಕೊಂಡಿಗಳನ್ನೆ ಕಳಚಿಕೊಳ್ಳುವ ಅನಿವಾರ್ಯತೆಗೆ ತೊಡಗಿರುವುದು ಅವರ ಸ್ವಯಂಕೃತ ಅಪಾರಾಧವಲ್ಲ. ಈ ಜೈವಿಕ ಅಪರಾಧವನ್ನು ಆಧುನಿಕತೆಯ ತಂತ್ರಜ್ಞಾನ ನಿಷ್ಟವಾದ ಪ್ರಭುತ್ವಗಳು ರಾಜಕೀಯ ಕ್ರಮಗಳಿಂದ ಅಮಾಯಕರ ಮೂಲಕ ಮಾಡಿಸುತ್ತಿವೆ.
ಹಂಪಿ ಪರಿಸರದ ಗಣಿ ಉದ್ಯಮದಲ್ಲಿ ಈಗ ದುಡಿಯಲು ಮುನ್ನುಗ್ಗಿ ನಡೆವವರು ಅದೇ ಹಳೆಯ ಜನಪದದ ಪಳೆಯುಳಿಕೆಯಂತಿರುವ ಜನಸಾಮಾನ್ಯರು. ಗಣಿ ಲೂಟಿಯ ಅವ್ಯಾಹತ ದಂದೆ ಜನಪದರನ್ನು ವಂಚಿಸಿ ಹಣದ ಭ್ರಮೆಯಲ್ಲಿ ತೇಲಿಸುತ್ತಿದೆ. ಚಿನ್ನ ತೆಗೆದು ಮಾರಿಕೊಂಡ ಮೇಲೆ ಚಿನ್ನದ ಗಣಿಗಳ ಮುಚ್ಚಿ ಮತ್ತೆ ಆ ನಿಸರ್ಗಕ್ಕೆ ಮರಳಿ ಉದ್ಯಮಿಗಳು ಕೊಟ್ಟಿದ್ದಾದರೂ ಕ್ರೂರ ಬಡತನವನ್ನು ಮಾತ್ರ. ಗಣಿಗಳ ಆಳಕ್ಕಿಳಿದವರು ಮತ್ತೆ ಮತ್ತೆ ಬಡವರೇ ಆದರೇ ಹೊರತು ಶ್ರೀಮಂತರಾಗಲಿಲ್ಲ. ಕೋಲಾರದ ಚಿನ್ನದ ಗಣಿಗಳೀಗ ಸ್ಮಶಾನವಾಗಿ ತುಕ್ಕು ಹಿಡಿದಿವೆ. ಯಾವುದೇ ಗಣಿ ಉದ್ಯಮವು ನಿಸರ್ಗದ ಸಮತೋಲನವನ್ನು ಹದಗೆಡಿಸಿಯೇ ಸಾಮಾನ್ಯ ಜನಪದರನ್ನು ಬೀದಿಪಾಲು ಮಾಡುವುದು. ಈ ಸಂಗತಿಗಳು ಹಂಪಿಯ ವರ್ತಮಾನ ಜಾನಪದಕ್ಕೂ ಸಂಬಂಧ ಪಡುತ್ತವೆ. ಇವೆಲ್ಲವೂ ಒಂದಕ್ಕೊಂದು ಸಂಬಂಧ ಇಲ್ಲ ಎಂದೆನಿಸಿದರೂ ನಮ್ಮ ತರ್ಕದಲ್ಲಿ ಸರಿ ಇದ್ದರೂ ನಿಸರ್ಗದ ಸಾವಯವ ಸಂಬಂಧಗಳಲ್ಲಿ ಎಲ್ಲೆಲ್ಲಿಯದೊ ಜೈವಿಕ ಸಂಬಂಧಗಳೆಲ್ಲವೂ ಒಂದಕ್ಕೊಂದು ಅವಿನಾಭಾವ ಕೊಂಡಿಗಳನ್ನು ಬೆಸೆದುಕೊಂಡಿರುತ್ತವೆ.
ಈ ಹಿನ್ನೆಲೆಗಳಿಂದ ಭಾವಿಸಿದರೆ ಹಂಪಿಯ ವರ್ತಮಾನ ಜಾನಪದವನ್ನು ಅರ್ಥೈಸುವುದು ಸಲೀಸಲ್ಲ. ವರ್ತಮಾನದ ಅನುಭವಗಳಿಂದ ಜಾನಪದವನ್ನು ಗ್ರಹಿಸಿದರೆ, ಹಂಪಿ ಪರಿಸರದ ಜನಪದಗಳೇ ಪರಂಪರೆಯಿಂದ ಭಗ್ನವಾಗಿವೆ. ಕಳಚಿದ ಅನೇಕ ಕೊಂಡಿಗಳು ದೂರ ದೂರ ಸರಿದು ಅನ್ಯತೆಯಲ್ಲಿ ಹೆಚ್ಚು ಹೆಚ್ಚು ಸ್ವಕೇಂದ್ರಿತವಾಗುತ್ತಿವೆ. ಸಮಷ್ಟಿ, ಪ್ರಜ್ಞೆ ಇಲ್ಲವಾದ ಕಾರ‍ಣ ಸಮಷ್ಟಿ ಸೃಷ್ಠಿಯೂ ಅಸಾಧ್ಯವಾಗಿದೆ. ಈ ಹಿನ್ನಲೆಯಿಂದ ಗಮನಿಸಿದರೆ ಹಂಪಿಯ ಜೀವಜಾಲ ಜಾನಪದವು ಅಳಿವಿನ ಅಂಚಿನ ಜಾನಪದವಾಗಿಯೆ ಕಾಣುವುದು. ಗಮನಿಸಬೇಕಾದ ಅಂಶವೆಂದರೆ, ಹಂಪಿಯ ಬೌಗೋಳಿಕತೆಗೆ ಸಾಂಸ್ಕೃತಿಕ ಗಡಿಗಳು ವಿಶಾಲವಾದುವೇ ಆಗಿದ್ದವು. ಮಹಾರಾಷ್ಟ್ರ, ಆಂಧ್ರಪ್ರದೇಶ ಇವೆರಡೂ ರಾಜ್ಯಗಳ ಅಲೆಮಾರಿ ಸಮುದಾಯಗಳು ಹಂಪಿ ಪ್ರದೇಶವನ್ನು ವಿಶೇಷವಾಗಿ ಅನುಸರಿಸಿವೆ. ಪಶುಪಾಲಕರ ಕಾಲದಿಂದಲೂ ಬೇರೆ ಕಡೆಗಳಿಂದ ವಲಸೆ ಬಂದು ತಾತ್ಕಾಲಿಕವಾಗಿ ನೆಲೆಸಿ ಹೋಗುವ ಪದ್ಧತಿಗಳಿದ್ದವು. ಆ ಹಳೆಯ ಪಳೆಯುಳಿಕೆಗಳು ಈಗಲೂ ಇವೆ. ಇಂತಹ ಅಲೆಮಾರಿ ಸಮುದಾಯಗಳು ನೈಸರ್ಗಿಕವಾದ ಆವರ್ತನೆಗಳಿಗೆ ತಕ್ಕಂತೆ ಜೀವಜಾಲ ಸಂಬಂಧಗಳನ್ನು ಹೊಂದಿಸಿಕೊಂಡಿದ್ದವು. ವರ್ತಮಾನದಲ್ಲಿ ನಿಸರ್ಗದ ಭಾಗವಾಗಿ ಬೆಟ್ಟ, ಗುಡ್ಡ, ಬಯಲುಗಳಲ್ಲೂ ಊರ ಹಾಸುಪಾಸಿನಲ್ಲೋ ಬಂದು ಹೋಗುತ್ತಿದ್ದ ಅಲೆಮಾರಿಗಳೀಗ ಅತ್ಯಂತ ಕ್ರೂರವಾದ ಕೊಳಚೆ ಪ್ರದೇಶಗಳಲ್ಲಿ ಬದುಕುವುದು ಪರಿಸರದ ಅಸಮತೋಲನದ ಪರಿಣಾಮವಲ್ಲದೆ ಬೇರೇನಲ್ಲ. ಹಳೆ ಕಾಲದಲ್ಲಾದರೊ ಅಲೆಮಾರಿಗಳು ಬಂದು ಬೀಡು ಬಿಡಲು ಒಂದಿಷ್ಟಾದರು ಜಾಗು ಸಿಗುತ್ತಿತ್ತು. ಈಗ ಅಂತಹ ಪಾರಂಪರಿಕ ಅಲೆಮಾರಿ ವಾಸದ ನೆಲೆಗಳನ್ನು ನಿರ್ಭಂದಿಸಲಾಗಿದೆ. ಈ ಸ್ಥಿತಿಯಲ್ಲಿ ವರ್ತಮಾನ ಜಾನಪದವು ಹಿಂಸೆಯ ಜಾಡಿಗೇ ಸರಿಯಬೇಕಾದ ಇಕ್ಕಟ್ಟಿದೆ. ವರ್ತಮಾನ ಜಾನಪದವು ಕಠಿಣವಾದ ಅಸ್ತಿತ್ವದ ರೂಪ ವಿರೂಪಗಳ ಸಂಘರ್ಷವನ್ನೇ ಧ್ವನಿಸುವಂತಿದೆ. ಮಧ್ಯಕಾಲೀನ ಸಮಾಜದ ಸಮಷ್ಠಿ ಮೌಲ್ಯಜೀವನ ಕ್ರಮಗಳು ಇಪ್ಪತ್ತನೆಯ ಶತಮಾನದ ಕೊನೆಯ ವೇಳೆಗಾಗಲೇ ಅಳಿದು ಅವು ವ್ಯಕ್ತಿನಿಷ್ಠ ಬಿಡುಗಡೆಗೆ ಮಾತ್ರ ಹರಿದು ಹಂಚಿ ಹೋಗಿವೆ.
ಗತಕಾಲದಿಂದ ಬಂದ ನಂಬಿಕೆಗಳು ಮಾತ್ರವೇ ಜಾನಪದಕ್ಕೆ ಸಂಬಂಧಿಸಿದ ಸಂಗತಿಗಳಾಗುತ್ತವೆ ಎಂಬ ಸಾಮಾನ್ಯ ನಿಲುವೊಂದಿದೆ. ಹಳೆಯದು ರೂಢಿಗತವಾಗಿ ಸಾಗಿ ಬಂದದ್ದು ಸಂಸ್ಕೃತಿಗಳಲ್ಲಿ ತಕ್ಕ ಆಚಾರ ವಿಚಾರಕ್ಕೆ ಒಳಗಾಗಿ ಬೇರೂರುತ್ತವೆ ಎಂತಲೂ ಹೇಳುವುದುಂಟು. ವರ್ತಮಾನದ ಜೀವನ ವಿಧಾನಗಳನ್ನು ಯಾವ ಮಾನದಂಡಗಳಿಂದ ನಿರ್ಧರಿಸುವುದು? ವರ್ತಮಾನದ ಜೀವನ ಕ್ರಮವೂ ನಾಳಿನ ಜಾನಪದವೇ ಹೌದು. ಯಾಕೆ ಹೀಗೆ ದೀರ್ಘಕಾಲೀನ ಅವಧಿಯೂ ಒಂದು ಮಾನದಂಡವಾಗಬಲ್ಲದು ಎಂದರೆ ಸಮಷ್ಠಿ ಪ್ರಜ್ಞೆಯು ಒಂದಲ್ಲ ಒಂದು ರೀತಿಯಲ್ಲಿ ಮೌಲ್ಯಗಳನ್ನು ಪರಿಷ್ಕರಿಸಿರುತ್ತದೆ. ಆಧುನಿಕ ಸಮಾಜಗಳು ಪರಂಪರೆಯನ್ನು ಮುರಿಯುವತ್ತಲೇ ಆಸಕ್ತವಾಗಿರುತ್ತವೆ. ಅಂತಹ ಸ್ಥಿತಿಯಲ್ಲಿ ಗತವೂ ಅಲ್ಲದ ವರ್ತಮಾನವೂ ಅಲ್ಲದ ತಾತ್ಕಾಲಿಕವಾದ ಅನುಕೂಲ ಸಂದರ್ಭಗಳು ಯಾವುದೇ ಸಮುದಾಯಗಳಿಗೂ ಹಿತವಾಗಿಯೆ ಕಾಣುತ್ತವೆ. ಈ ಅನುಕೂಲ ಸಿದ್ಧಾಂತ ಯಾವತ್ತೂ ಕೂಡ ವರ್ತಮಾನದ ಬಿಕ್ಕಟ್ಟಿನ ಅನಿವಾರ್ಯ ಸ್ಥಿತಿ. ಇದರಲ್ಲಿ ನ್ಯಾಯ ಅನ್ಯಾಯ ರೂಪ ವಿರೂಪ, ವ್ಯಷ್ಟಿ, ಸಮಷ್ಠಿ, ಇವೆಲ್ಲವೂ ಜರೂರಿನಿಂದ ಬೆರಕೆಯಾಗುತ್ತ ನಾಳಿನ ಯಾವುದೋ ಒಂದು ಗುರಿಯಲ್ಲಿ ಕಾಲವನ್ನು ಪೂರೈಸಿಕೊಳ್ಳುವತ್ತಲೇ ಸಾಗಿರುತ್ತವೆ. ಹೀಗಿರುವಾಗ ಅಳಿವಿನಂಚಿನ ಜಾನಪದವು ಅನಿರ್ದಿಷ್ಟ ಜೀವನ ವಿಧಾನಗಳ ತಾತ್ಕಾಲಿಕ ಒಪ್ಪಂದಗಳ ವ್ಯವಹಾರವೇ ಆಗಿರುತ್ತದೆ. ಇದರಲ್ಲಿ ಯಾವುದು ಸರಿ ಯಾವುದು ತಪ್ಪು ಎಂಬ ಖಚಿತ ನಿಲುವುಗಳಿರುವುದಿಲ್ಲ. ಇಲ್ಲಿ ಎಲ್ಲವೂ ಸಾಂದರ್ಭಿಕ ಫಲಾಯನಗಳೇ ಮೇಲುಗೈ ಸಾಧಿಸಿರುತ್ತವೆ.
ಪರಂಪರೆಯ ಕಳಚಿದ ಕೊಂಡಿಯ ಪರಿಸ್ಥಿತಿಯೇ ಇಂತಾದ್ದು. ಅಳಿವಿನಂಬಿನ ಜಾನಪದವು ಕಾಲದ ಅಲೆಯಲ್ಲಿ ಸುಮ್ಮನೆ ಸಾಗುವುದನ್ನೇ ಪ್ರತಿನಿಧಿಸುತ್ತದೆ. ಈ ಸ್ಥಿತಿಯಲ್ಲಿ ಜೈವಿಕ ಸಂಬಂಧಗಳು ಕೂಡ ತಾತ್ಕಾಲಿಕವಾಗಿಯೇ ಘಟಿಸಿರುತ್ತವೆ. ಅಭಿವೃದ್ಧಿ ಯೋಜನೆಯಿಂದ ಜನರಿಗೆ ಇಷ್ಟಿಷ್ಟು ಲಾಭಗಳಿವೆ ಎಂದು ಆಸೆ ಹುಟ್ಟಿಸಿದಾಗ ಆ ಆರ್ಥಿಕ ಯೋಜನೆಗಾಗಿ ಜನಪದಗಳು ತಮ್ಮ ಪರಂಪರಾನುಗತ ಜೀವನ ವಿಧಾನಗಳನ್ನೇ ಬೇಕಾದರೂ ರಾತ್ರೋರಾತ್ರಿ ಬಿಟ್ಟು ಕೊಟ್ಟು ವಲಸೆ ಹೊರಟು ಬಿಡಬಲ್ಲವು. ಇಪ್ಪತ್ತೊಂದನೆ ಶತಮಾನದ ಮೌಲ್ಯಗಳು ಸಮಷ್ಠಿಯನ್ನು ಕೇವಲ ಬಂಡವಾಳಶಾಹಿ ಮಾರುಕಟ್ಟೆಯಲ್ಲಿ ಮಾತ್ರ ಬಯಸುತ್ತವೆ. ತನ್ನ ಉತ್ಪನ್ನಗಳನ್ನು ಎಲ್ಲರೂ ತೆಗೆದುಕೊಳ್ಳಲಿ, ಅದರಿಂದ ಅಧಿಕ ಲಾಭ ಬರಲಿ, ಮಾರುಕಟ್ಟೆಯಲ್ಲಿ ತನ್ನದೇ ಅಧಿಪತ್ಯ ಸ್ಥಾಪಿತವಾಗಲಿ ಎಂಬಲ್ಲಿ ಮಾತ್ರ ಸಮಷ್ಠಿಯನ್ನು ಜಾಗತಿಕ ಆರ್ಥಿಕ ಪ್ರಭುತ್ವವಾಗಲೀ, ಸ್ಥಳೀಯ ಮಾರುಕಟ್ಟೆಯಾಗಲಿ ಬಯಸುತ್ತೇವೆ. ಸಮಷ್ಠಿ ಅನುಭೋಗ, ಸಮಷ್ಠಿ ಮಾರುಕಟ್ಟೆ, ಸಮಷ್ಠಿ ವ್ಯಾಪಾರ ಜಾಲ, ಸಮಷ್ಠಿ ಮಾಹಿತಿ ಹೆದ್ದಾರಿಗಳಲ್ಲಿ ಮಾತ್ರ ಮನುಷ್ಯರನ್ನು ಏಕರೂಪೀಕರಿಸುವ ಇಂತಹ ಆರ್ಥಿಕತೆಯೇ ವರ್ತಮಾನದ ಜಾನಪದವಾಗಿ ಮಾರ್ಪಡುತ್ತದೆ. ವಿಶ್ವದ ಯಾವುದೋ ಒಂದು ಉತ್ಪನ್ನ ಹಳ್ಳಿಯ ಯಾವುದೋ ಮೂಲೆಯಲ್ಲಿ ಬಳಕೆಯಾಗಬಲ್ಲದು. ಇದು ಸಂಪರ್ಕ ಜಾಲದ ಸಮಷ್ಠಿ. ಈ ಸಂಪರ್ಕ ಸಮಷ್ಠಿಯ ಮಾನವ ಸಂಬಂಧಗಳನ್ನು ವ್ಯಾಪಾರ ಮಾಡುತ್ತದೆಯೇ ವಿನಃ ನಿಸರ್ಗ ನಿಷ್ಠವಾದ ಜೈವಿಕ ಜಾಲವನ್ನು ಬೆಸೆಯಲಾರದು. ವಿಕಾಸದಲ್ಲಿ ಸಮೀಪವೇ ಶತ್ರುವಾಗಬಲ್ಲದು. ಜೀವಜಾಲದಲ್ಲಿ ಪ್ರತಿಯೊಂದು  ಜೀವಿಗೂ ನಿರ್ದಿಷ್ಟ ದೂರದ ಅವಕಾಶದ ಗಡಿಗಳಿವೆ. ಅವನ್ನು ಅತಿಕ್ರಮಿಸುವುದು ಜೈವಿಕ ಗಡಿಗಳ ಒಡಂಬಡಿಕೆಗಳನ್ನು ಭಗ್ನಗೊಳಿಸಿದಂತೆ. ಜೀವವಿಕಾಸದಲ್ಲಿ ಜೈವಿಕ ದೂರ ಮಹತ್ವದ ಸಂಬಂಧಗಳನ್ನು ಸಾಧಿಸಿದೆ. ಕಾಡಿನ ಪ್ರಾಣಿಗಳಿಗೂ ಮನುಷ್ಯರಿಗೂ ಒಂದು ಅಂತರವಿದೆ. ಈ ಅಂತರವನ್ನು ಮುರಿಯುತ್ತ ಹೋದಂತೆ ಆಗುವ ಅನಾಹುತಗಳು ತಕ್ಷಣಕ್ಕೆ ಕಾಣುವಂತವಲ್ಲ. ದೀರ್ಘಕಾಲೀನ ಅಪಾಯವಾಗಿ ಬೆಳೆಯುವ ಅವು ವಿಕಾಸದಲ್ಲಿ ದೊಡ್ಡ ಕಂದಕಗಳನ್ನು ರೂಪಿಸಬಲ್ಲವು.
ಪರಿಸರವೇ ತಂತಾನೆ ತನಗೆ ಬೇಕಾದ ಜೈವಿಕ ಪರಿಹಾರವನ್ನು ಕಂಡುಕೊಳ್ಳುತ್ತದೆ. ಇದರ ಅರಿವು ಮನುಷ್ಯರ ಆಳದಲ್ಲಿ ಇದ್ದೇ ಇರುವುದು ಕೂಡ ನಿಸರ್ಗದ ಸುಪ್ತ ಪ್ರಜ್ಞೆಯಿಂದ. ಅದನ್ನೇ ಜೈವಿಕ ಪ್ರಜ್ಞೆ ಎಂದು ಭಾವಿಸಬಹುದು. ಕೃಷಿ ಪ್ರಧಾನ ಸಮಾಜಗಳಿಗೆ ಆಧುನಿಕತೆ ಎಷ್ಟೇ ಪ್ರಭಾವ ಬೀರಿದರೂ ತಳದಲ್ಲಿ ಜೈವಿಕ ಸ್ವಭಾವಗಳನ್ನು ಬಿಟ್ಟುಕೊಡಲಾಗದು. ಕಾಲದ ತೀವ್ರತರ ವೇಗ ಜೈವಿಕ ಸಂವೇದನೆಯನ್ನು ಭ್ರಷ್ಟಗೊಳಿಸಿದರೂ ನಿಸರ್ಗದ ಸ್ವಯಂಚಾಲಿತ ಪ್ರಜ್ಞೆಯು ನಿಸರ್ಗದ ಬೇರುಗಳನ್ನು ಉಳಿಸಿಕೊಳ್ಳುವಂತೆಯೇ ಸ್ವಭಾವಗಳನ್ನು ಬೆಸೆದಿರುತ್ತದೆ. ವಿಕಾಸದ ಕ್ರಮ ನಿರಂತರವಾಗಿ ಒಂದೇ ಸ್ವರೂಪದಲ್ಲೂ ಇರಲಾಗದು. ಜೀವ ವಿಕಾಸದ ನಿಯಮಗಳಲ್ಲಿ ಪ್ರತಿಯೊಂದು ವಿನಾಶವೂ ರೂಪಾಂತರದಲ್ಲಿ ಮರುರೂಪ ಪಡೆಯುತ್ತವೆ. ನಿಸರ್ಗದ ಇಂತಹ ಶಕ್ತಿಯಿಂದಾಗಿಯೇ ಜೈವಿಕವಾದ ಸ್ವಯಂಚಾಲಿತ ಬೆಳವಣಿಗೆ ಸಾಧ್ಯವಾಗಿರುವುದು. ಜೈವಿಕ ಸತ್ಯಗಳೇ ನಿರಂತರವಾದ ಮಾನವ ಸಂಬಂಧಗಳನ್ನು ಬೆಳೆಸಬಲ್ಲವು. ಈ ಸಂವೇದನೆಯು ಎಲ್ಲ ಸಮಾಜಗಳು ಎಲ್ಲ ಕಾಲಗಳಲ್ಲೂ ಎಲ್ಲ ಸಮುದಾಯಗಳಲ್ಲೂ ಒಂದಿಷ್ಟು ಪ್ರಮಾಣದಲ್ಲಿ ಇದ್ದೇ ಇರಬೇಕಾದ ಜೈವಿಕ ಪ್ರವೃತ್ತಿ. ಇಡೀ ಮಾನವ ಜನಾಂಗವೇ ಪರಿಸರ ತಜ್ಞರಂತೆ ಬದುಕಿರಲಾಗದು. ಎಲ್ಲರೂ ಜೀವಜಾಲ ಸಂರಕ್ಷಕರೇ ಆಗುವುದೂ ಅಸಾಧ್ಯ. ಸೃಷ್ಟಿಯಲ್ಲಿ ವಿನಾಶವೂ ಒಂದು ಸಕಾರಾತ್ಮಕ ಕ್ರಿಯೆ. ಚಲನೆಯ ನಿಯಮವೇ ಅಂತಾದ್ದು. ವಿಕಾಸದ ನಡಿಗೆಯಲ್ಲಿ ಜೀವಜಾಲದ ಜ್ಞಾನ ಪರಂಪರೆಗಳು ಒಂದೇ ಸಮನಾಗಿರಲಾರವು. ಆದ್ದರಿಂದಲೇ ಜೀವಜಾಲದ ವಿಕಾಸದಲ್ಲಿ ಬಹಳ ಬಲಿಷ್ಠವಾಗಿದ್ದ ಜೀವಿಗಳೂ, ಜ್ಞಾನಪರಂಪರೆಗಳೂ ಕೂಡ ಮರೆಗೆ ಸರಿದು ಬೇರೊಂದು ಕಾಲಕ್ಕೆ ಬೇರೊಂದು ಆಯಾಮ ಪಡೆದಿರುವುದು.
ಒಂದೊಂದು ಜೀವಿಯೂ ತನ್ನದೇ ವೈಶಿಷ್ಟ್ಯದಿಂದ ಅಖಂಡ ಜೀವಜಾಲ ವಿಕಾಸಕ್ಕೆ ತೆತ್ತುಕೊಳ್ಳುತ್ತಿರುತ್ತವೆ. ಸಸ್ಯಲೋಕ ಸುಮ್ಮನೆ ಹುಟ್ಟಿ ಬೆಳೆದು ಹಸಿರಾಗಿರುವುದಿಲ್ಲ. ಹಾಗೆ ಹಸಿರಾಗಿ ಇರುವುದೇ ಅನೇಕ ಜೀವಿಗಳಿಗೆ ಜೀವಾಶ್ರಯ ನೀಡುವ ಕಾರಣಕ್ಕಾಗಿ. ಆಹಾರ ಸರಪಳಿಯ ಸಂಬಂಧಗಳು ಇಡಿಯಾಗಿ ಜೀವಿವಿಕಾಸದ ತತ್ವಕ್ಕೆ ಬದ್ಧವಾಗಿರುತ್ತವೆ. ಹೀಗಾಗಿ ಜೈವಿಕತೆಯ ಒಂದೊಂದಕ್ಕೂ ಒಂದೊಂದು ಅನನ್ಯತೆಯ ಕರ್ತವ್ಯವನ್ನು, ನೈಸರ್ಗಿಕ ಗುಣವನ್ನು, ಜೀವಜಾಲದ ಕೊಂಡಿಗಳನ್ನು ಬೆಸೆದಿರುತ್ತದೆ. ಜೈವಿಕ ಅನನ್ಯತೆಯ ವಿಕಾಸದ ಪ್ರಮುಖ ತತ್ವ. ವಿವಿಧ ಅನನ್ಯತೆಗಳನ್ನೇ ಜೀವ ವೈವಿಧ್ಯ ಎಂದು ಕರೆಯುವುದು. ಜೀವಿಗಳ ವೈವಿಧ್ಯ ಚಹರೆಯು ಅಂತಿಮವಾಗಿ ಜನಪದಗಳ ಸಂಸ್ಕೃತಿಗಳನ್ನು ರೂಪುಗೊಳಿಸಿವೆ. ಪಶುಪಾಲಕ ಸಮಾಜಗಳು ದೈವದತ್ತವಾಗಿ ಬೆಳೆದವಲ್ಲ. ಅವು ಜೈವಿಕ ವೈವಿದ್ಯತೆಯ ನೈಸರ್ಗಿಕ ಸಂಬಂಧಗಳಿಂದ ಮಾತ್ರ ಬದುಕುಳಿದವು. ಇಲ್ಲದಿದ್ದರೆ ಕೃಷಿ ಪರಂಪರೆಗಳ ತನಕ ಮಾನವ ಪಯಣ ಸಾದ್ಯವಾಗುತ್ತಲೇ ಇರಲಿಲ್ಲ.
ಸಂಸ್ಕೃತಿಗಳು ನಿಸರ್ಗಕ್ಕೆ ಬದ್ಧವಾಗಿದ್ದವು. ಜೀವಜಾಲದ ವಿಕಾಸದ ರೀತಿಯಲ್ಲೇ ಸಂಸ್ಕೃತಿಗಳೂ ವಿಕಾಸವಾದವು. ಇಪ್ಪತ್ತನೆ ಶತಮಾನದ ಕೊನೆ ಹೊತ್ತಿಗೆ ವರ್ತಮಾನದ ಪರಿಸರ ಗತಕಾಲದ ಪರಿಸರದಿಂದ ದೂರ ಸರಿದಂತೆ ಜೀವನ ವಿಧಾನದಲ್ಲಿ ತುಂಬ ವ್ಯತ್ಯಯಗಳು ಉಂಟಾಗಿ ಸಂಸ್ಕೃತಿಗಳಿಗಿದ್ದ ನೈಸರ್ಗಿಕ ಕೊಂಡಿಗಳು ಕಳಚತೊಡಗಿದವು. ಜೈವಿಕ ಸಂಸ್ಕೃತಿಯ ಪ್ರಜ್ಞೆ ಇಲ್ಲದೆ ತಂತ್ರಜ್ಞಾನ ಕೇಂದ್ರಿತ ಆಧುನಿಕತೆಯ ತನ್ನ ಜೀವನ ವಿಧಾನದಲ್ಲಿ ಹೊಸ ಬಗೆಯ ಮೌಲ್ಯಗಳನ್ನು ಅಳವಡಿಸಿಕೊಂಡಿತು. ಈ ಹೊಸ ಮೌಲ್ಯಗಳು ವಿಶೇಷವಾಗಿ ಹೆಚ್ಚು ಉತ್ಪಾದನೆ, ಹೆಚ್ಚು ಸಮಯ ಸುಖ ಸೌಲಭ್ಯಗಳನ್ನು ಅನುಭೋಗಿಯಾಗಿ ಸವಿಯುವುದು, ನೈಸರ್ಗಿಕವಾದ ಪರೀಕ್ಷೆಗಳಿಂದ ಜಾಣ್ಮೆಯಿಂದ ಜಾರಿಕೊಂಡು ಕೃತಕ ಪ್ರತಿರೋಧಗಳನ್ನು ಸೃಷ್ಟಿಸಿಕೊಳ್ಳುವುದು ಹಾಗು ವ್ಯಕ್ತಿ ವಿಶಿಷ್ಟ ತಿಳುವಳಿಕೆಯನ್ನೇ ಶ್ರೇಷ್ಠ ಎಂದು ಭಾವಿಸುವುದು. ಇವುಗಳಿಂದ ವಿಕಾಸದಲ್ಲಿ ಏನಾಗಿದೆ ಎಂಬುದನ್ನು ಆಧುನಿಕ ಸಮಾಜಗಳು ನೆನಪು ಮಾಡಿಕೊಳ್ಳುವ ಗೋಜಿಗೇ ಹೋಗಿಲ್ಲ. ಯಾವುದೇ ಆಹಾರೋತ್ಪಾದನೆಯು ಅಳತೆ ಮೀರಿದಾಗಲೂ ಅಪಾಯವೇ. ಹೆಚ್ಚು ಸುಖ ವಿಕಾಸಕ್ಕೆ ಹೊರೆಯಾದುದೇ. ವಿರಾಮ ಕಾಲವೂ ಅಪಾಯಕಾರಿಯಾದುದೇ. ನೀತಿ ಮೀರಿದ ಸುಖ, ಸಮಯ, ಆಹಾರ ಜೀವವಿಕಾಸಕ್ಕೆ ಅಡ್ಡಿ ಪಡಿಸುತ್ತವೆ. ಅಲ್ಲದೆ ಈ ಬಗೆಯ ನಿಸರ್ಗದ ಸಹಜ ಪರೀಕ್ಷೆಗಳಿಗೆ ಒಳಗಾಗದಂತೆ ತಡೆದು ಪ್ರತಿರೋಧ ಶಕ್ತಿ ಕುಗ್ಗಲು ಕಾರಣವಾಗುತ್ತದೆ.
ಆಧುನಿಕ ಮಾನವ ವಿಶೇಷ ಕಾಳಜಿ ತೋರಿರುವುದು ಸ್ವಕೇಂದ್ರಿತ ಉತ್ಪಾದನೆಗಳಲ್ಲಿ. ಅನುಕೂಲಗಳೇ ಪ್ರಧಾನ ಕಾಳಜಿಗಳಾಗಿರುವುದರಿಂದ ಮನುಷ್ಯ ಸಹಜವಾಗಿ ಮಾಡಿಕೊಳ್ಳಬಹುದಾದ ಎಷ್ಟೋ ಅಸಂಖ್ಯ ಸಂಗತಿಗಳನ್ನೆಲ್ಲ ತಾನು ಮಾಡದೆ ಅನುಕೂಲ, ಸೌಲಭ್ಯ, ಸವಲತ್ತುಗಳ ಮೂಲಕ ಮಾಡಿಕೊಳ್ಳುವುದು ಜೀವಜಾಲದ ಜೈವಿಕ ಸಂವೇದನೆಯೆ ಲೋಪಗೋಳ್ಳುವಂತೆ ಮಾಡುತ್ತದೆ. ಮನುಷ್ಯರು ಅಪರಿಮಿತ ಸೌಲಭ್ಯಗಳನ್ನು ಹುಡುಕುತ್ತಾ ನಡೆದಂತೆ ಬೌದ್ಧಿಕವಾದ ಭೌತಿಕವಾದ ಎರಡೂ ವಿಕಾಸಗಳು ಅಡ್ಡದಾರಿ ಹಿಡಿಯುತ್ತವೆ. ಯುದ್ಧಗಳು, ಹುನ್ನಾರಗಳು, ಭಯೋತ್ಪಾದನಾ ತಂತ್ರಗಳು, ದಾಳಿಕೋರ ರಾಜಕಾರಣದ ಆರ್ಥಿಕ ವಿರೂಪಗಳು ಉಂಟಾಗುವುದೇ ವಿಪರೀತ ಸೌಲಭ್ಯ ಹಾಗೂ ಸಂಪತ್ತಿನ ದಾಹದಿಂದ, ಧರ್ಮಗಳು ಕೂಡ ಜೈವಿಕತೆಯಿಂದ ದೂರ ಸರಿದಾಗ ಅಂತಹ ಧಾರ್ಮಿಕ ಮೌಲ್ಯಗಳು ಕೂಡ ನಿಸರ್ಗದ ಹಂಗು ತೊರೆದು ವರ್ತಮಾನದ ಭಗ್ನ ಅವಸ್ಥೆಗಳಿಗೆ ಆತ್ಮಹತ್ಯಾತ್ಮಕ ವಿಕೃತಿಗಳಿಗೆ ಒಳಗಾಗಬಲ್ಲವು. ಸೌಲಭ್ಯಗಳೆಲ್ಲ ಪರೋಕ್ಷವಾಗಿ ಜೈವಿಕವಾದ ಸಂಬಂಧಗಳನ್ನು ದೂರ ಮಾಡುವಂತೆಯೆ ಅವಿಷ್ಕಾರಗೊಳ್ಳುತ್ತಿರುವುದು ಜೈವಿಕತೆಯ ಯಾವ ಸ್ವಭಾವವೋ ಏನೋ ಪತ್ತೆ ಮಾಡಬೇಕಾಗಿದೆ.
ಪಶುಪಾಲಕರು ನಿಸರ್ಗದ ಸೌಲಭ್ಯಗಳಿಂದಲೆ ಜೀವನ ಸಾಗಿಸಿದರು. ಅಂತಹ ಜೀವನ ಮೌಲ್ಯಗಳನ್ನು ಆಧುನಿಕತೆ ನಿರಾಕರಿಸುವಂತಾದರೆ ಅದು ಯೋಗ್ಯವಾದ ಆಧುನಿಕತೆ ಅಲ್ಲ. ಪರಿಷರಿಸಿ ಪ್ರತಿಸೃಷ್ಟಿಸಿ ಜೈವಿಕವಾದ ಸಂಬಂಧವನ್ನು ಮತ್ತಷ್ಟು ಉತ್ತಮಪಡಿಸುವುದೇ ಸಮರ್ಥ ಆಧುನಿಕತೆ. ಕೃಷಿ ಸಮಾಜಗಳು ಹೆಚ್ಚು ಸೌಲಭ್ಯಗಳಿಲ್ಲದೆಯೇ ಸ್ವಯಂ ಉತ್ಪದಕವಾಗಿ ಪರಿಪೂರ್ಣತೆಯನ್ನು ನಿಸರ್ಗದ ಭಾಗವಾಗಿ ಅನುಭವಿಸಿದ್ದಕ್ಕೆ ಗತ ಕಾಲದ ನೆನಪುಗಳಿವೆ. ವಿಪರೀತ ಸೌಲಭ್ಯಗಳು ಹೆಚ್ಚು ಸುಖ ನೀಡುತ್ತವೆ ಎಂಬುದು ಕೇವಲ ಭ್ರಮೆ. ಗಾಂಧೀಜಿ ಅವರು ಹೀಗಾಗಿಯೇ. ಆಧುನಿಕ ತಂತ್ರಜ್ಞಾನದ ವಿಪರೀತ ಅವಲಂಬನೆಯ ಬಗ್ಗೆ ಅಸಹನೆ ತೋರುತ್ತಿದ್ದುದು. ಜೈವಿಕವಾದ ಆಧ್ಯಾತ್ಮವಿಲ್ಲದೆ ಆಧುನಿಕ ಸಮಾಜಗಳು ಹೆಚ್ಚು ಕಾಲ ಬದುಕಿರಲಾರವು. ಹೆಚ್ಚು ಹೆಚ್ಚು ತಾಂತ್ರೀಕೃತ ಸೌಲಭ್ಯಗಳು ಹೆಚ್ಚಿದಂತೆಲ್ಲ ಸಾಮಾಜಿಕ ಮೌಲ್ಯಗಳು ಸಮಷ್ಠಿ ನೀತಿಯನ್ನು ಕಳೆದುಕೊಳ್ಳುತ್ತವೆ. ಭೊತಿಕ ಜಗತ್ತಿನ ಸೌಲಭ್ಯಗಳನ್ನು ವಿಪರೀತ ಮಾಡಿಕೊಂಡಾಗ ನಮ್ಮ ಗಾಳಿ ಬೆಳಕು ಬೇರೊಂದು ಸ್ವರೂಪದಲ್ಲಿ ಸ್ವಸ್ತ ಗುಣವನ್ನು ಕಳೆದುಕೊಳ್ಳಬಲ್ಲವು.
ಕಣ್ಣಿಗೆ ಕಾಣದಿರುವ ಬಹುಬಗೆಯ ಕಿರಣಗಳಿಂದಲೇ, ವಿದ್ಯುತ್ ತರಂಗಾಂತರಗಳಿಂದಲೆ ಆಧುನಿಕ ಜಗತ್ತು ವಿಪರೀತ ಸಂಪರ್ಕವನ್ನು ಸೌಲಭ್ಯವನ್ನು ಪಡಿದಿರುವುದು. ಇದು ಅಳತೆ ಮೀರಿದರೆ ಜಗತ್ತಿನ ಸಂವಹನ ಜಾಲವೇ ನಾಶವಾಗಿ ಬಿಡಬಲ್ಲದು. ಅಂದರೆ ಸೌಲಭ್ಯಗಳು ಭೌತಿಕವಾಗಿ ವಿಪರೀತ ಆದಂತೆಲ್ಲ. ಅಭೌತಿಕವಾದ ಸಂಪರ್ಕಗಳು ಮನುಷ್ಯರಿಗೆ ದೂರವಾಗ ತೊಡಗುತ್ತವೆ. ಕಣ್ಣಿಗೆ ಕಾಣದ ಆದರೆ ಜೀವಜಾಲಕ್ಕೆ ಆಳದ ಸಂಬಂಧವನ್ನು ಬೆಸೆದುಕೊಂಡಿರುವ ಮತ್ತೊಂದು ಸ್ಥಿತಿಯ ಜೈವಿಕ ಆಧ್ಯಾತ್ಮ. ಇದನ್ನು ಪ್ರತಿಜಗತ್ತು ಎಂದು ಬೇಕಾದರೂ ಭಾವಿಸಬಹುದು. ನಮ್ಮ ನೈಸರ್ಗಿಕ ಲೋಕದ ಭೌತಿಕ ಸ್ವರೂಪದ ಆಚೆ ಇನ್ನೊಂದು ಅಭೌತಿಕ ನಿಸರ್ಗವೂ ಇದೆ. ಹಾಗೆ ನೋಡಿದರೆ ಆಕಾಶವೂ ಒಂದು ನಿಸರ್ಗವೇ. ಅಲ್ಲಿಂದ ತೂರಿಬರುವ ತರಂಗಗಳೂ ಕೂಡ ನೇರವಾಗಿ ನಮ್ಮ ಭೌತಿಕ ನಿಸರ್ಗದ ಕೊಂಡಿಯೇ. ಸೌಲಭ್ಯಗಳು ಇಂತಹ ಅಭೌತಿಕ ನಿಸರ್ಗದ ಜೊತೆ ಯೋಗ್ಯ ಜೈವಿಕ ಸಂಬಂಧವನ್ನು ರೂಢಿಸಿಕೊಳ್ಳದೆ ಬೆಳೆಯುವುದು ಸಹಜ ವಿಕಾಸದ ಕ್ರಮವಲ್ಲ. ಅಂದರೆ ನೈಸರ್ಗಿಕ ಸೌಲಭ್ಯಗಳಿಗೂ, ಮಾನವ ನಿರ್ಮಿತ ಸೌಲಭ್ಯಗಳಿಗೂ ಇವೆರಡರ ಆಚೆ ಇರುವ ಅವ್ಯಕ್ತ ಜೈವಿಕತೆಯ ಸೌಲಭ್ಯಗಳಿಗೂ ಸಮಾನಾಂತರವಾದ ಚಲನೆ ಇರಬೇಕು. ಕಣ್ಣಿಗೆ ಕಾಣುವ ನೈಸರ್ಗಿಕ ಸೌಲಭ್ಯಗಳಿಗಿಂತ ಕಣ್ಣಿಗೆ ಕಾಣದಿರುವ ನೈಸರ್ಗಿಕತೆಯೇ ಹೆಚ್ಚಿನ ಸೌಲಭ್ಯಗಳನ್ನು ನೀಡಿರುವುದು. ಆಮ್ಲಜನಕ ಒಂದಿಲ್ಲದಿದ್ದರೆ ಜೀವಜಾಲದ ಚಲನೆಯೇ ಇರುತ್ತಿರಲಿಲ್ಲ. ಹೀಗಾಗಿ ವರ್ತಮಾನದ ಜೀವಜಾಲದ ಮೇಲಿನ ಮಾನವ ಹಲ್ಲೆ ನಿಯಂತ್ರಣಕ್ಕೆ ಬಾರದಿದ್ದರೆ ಜೈವಿಕ ಸಂಸ್ಕೃತಿಗಳ ಪರಂಪರೆಗಳಿಗೆ ಯಾವ ಅರ್ಥವೂ ಇರುವುದಿಲ್ಲ. ಅಂತೆಯೇ ಅಭಿವೃದ್ಧಿಯ ಯಾವ ಯೋಜನೆಗಳೂ ನಾಳೆಯನ್ನು ನಿರ್ಮಿಸಲಾರದೆ ತಾತ್ಕಾಲಿಕ ಸೌಲಭ್ಯಗಳ ಭ್ರಷ್ಟತೆಯಲ್ಲಿ ಕಳೆದುಹೋಗುತ್ತವೆ.
ಈ ಸ್ಥಿತಿಗಳಿರುವಾಗ ಹಂಪಿಯ ಅಳಿವಿನಂಚಿನ ಜಾನಪದವನ್ನು ಅದರ ಗತಕಾಲದ ರಮ್ಯ ಭಾವಗಳಿಂದ ವಿವರಿಸಲಾಗದು. ಒಂದು ಕಾಲಕ್ಕೆ ಪಶುಪಾಲಕ ಜೈವಿಕ ಸಮಾಜಗಳ ನೆಲೆಯಾಗಿದ್ದ ಹಂಪಿಯ ವರ್ತಮಾನದಲ್ಲಿ ಅಭಿವೃದ್ಧಿ ದಾಹದ ಜಾಗತಿಕ ಸೆಳೆತಕ್ಕೆ ಸುಲುಕಿದೆ. ಈ ಸೆಳೆತದಿಂದ ತಪ್ಪಿಸಲು ಬದಲಿ ವ್ಯವಸ್ಥೆಗಳೆ ಇಲ್ಲವಾಗಿವೆ. ಜೀವನ ವಿಧಾನವೇ ಬದಲಾದಾಗ, ಅದರ ಸಾಮಾಜಿಕ ಪರಿಸರವೂ ಬದಲಾಗುತ್ತದೆ. ಹಳೆ ಕಾಲದ ಅಭಿವ್ಯಕ್ತಿಗಳು ಇಂತಲ್ಲಿ ಹಿಂದೆ ಸರಿಯುತ್ತವೆ. ಆಯಾಯ ಜೀವನ ವಿಧಾನಕ್ಕೆ ತಕ್ಕಂತೆ ಅಭಿವ್ಯಕ್ತಿಗಳಿರುತ್ತವೆ. ಹಳೆಯ ಅಭಿವ್ಯಕ್ತಿಗಳೇ ಬೇಕು ಎನ್ನುವುದಾದರೆ ಹಳೆಯ ಜೀವನ ವಿಧಾನವನ್ನೂ ಉಳಿಸಿಕೊಂಡಿರಬೇಕಾಗುತ್ತದೆ. ಆ ಜೀವನ ವಿಧಾನವೇ ಇಲ್ಲ ಎಂದಾದಾಗ ಅಂತಹ ಅಭಿವ್ಯಕ್ತಿಗಳೂ ಅಸಾಧ್ಯ. ಹಂಪಿಯ ಜೀವಜಾಲ ಜಾನಪದದ ಬಹುರೂಪಗಳನ್ನು ಗತ ನೆನಪುಗಳಿಂದ ವಿವರಿಸುವುದೇ ಬೇರೆ. ವರ್ತಮಾನದ ಜೀವಜಾಲ ಸ್ಥಿತಿಯನ್ನು ನಿರ್ವಚಿಸುವ ಸ್ಥಿತಿಯೇ ಬೇರೆ. ಹಂಪಿಯ ಸಸ್ಯ ಜಾನಪದ, ಪ್ರಾಣಿ ಜಾನಪದ, ಕೀಟ ಜಾನಪದ, ಜಲಚರ ಜಾನಪದ, ಜಲ ಜಾನಪದ, ಪಕ್ಷಿ ಜಾನಪದ ಹಾಗೂ ಭೌಗೋಳಿಕ ಜಾನಪದಗಳನ್ನು ನಿರೂಪಿಸುವಾಗ ಗಮನಕ್ಕೆ ಬಂದ ಸಂಗತಿಗಳಲ್ಲಿ ಹೆಚ್ಚಿನವು ಗತ ಕಾಲದ ಅಳಿದುಳಿದ ಸ್ಮೃತಿಗಳು ಮಾತ್ರ. ಖಡ್ಡಾಯವಾಗಿ ಆ ಬಗೆಯ ಜೈವಿಕ ನಿಯಮಗಳನ್ನು ಪಾಲಿಸಬೇಕಾದ ನೈತಿಕ ಅನಿವಾರ್ಯತೆ ಇಂದಿನ ಹಂಪಿಯ ಜನಪದಗಳಿಗೆ ಇಲ್ಲವಾಗಿದೆ. ಜಗತ್ತಿನ ಯಾವುದೋ ಒಂದು ಪುಟ್ಟ ಹಂಪಿಯು ವಿಶ್ವ ಪರಂಪರೆಯ ಗ್ರಾಮಗಳ ನೈಸರ್ಗಿಕ ಪ್ರಜ್ಞೆಯಲ್ಲಿ ಇಷ್ಟೆಲ್ಲವನ್ನು ನಿರೀಕ್ಷಿಸುವುದು ಸಮಂಜಸವಲ್ಲ ಎನ್ನಿಸಬಹುದು. ಜೈವಿಕ ಸಂವಿಧಾನ ಜಗತ್ತಿನ ಎಲ್ಲ ಮಾನವರಿಗೂ ಸಂಬಂಧಪಟ್ಟಿದ್ದು. ಆ ಜೈವಿಕ ಸಂವಿಧಾನವನ್ನು ನಮಗೆ ಬೇಕಾದಂತೆ ತಿದ್ದುಪಡಿ ಮಾಡಲು ಸಾಧ್ಯವೇ ಇಲ್ಲ. ಹೋಮೊಸೆಫಿಯನ್ ಮಾನವ ಕುಲದಿಂದ ವಿಕಾಸಗೊಂಡ ಎಲ್ಲರಿಗೂ ಜೈವಿಕ ಸಂವಿಧಾನ ನಿರ್ದಿಷ್ಟ ಪ್ರವೃತ್ತಿಗಳ ಸಂವೇದನೆಯನ್ನು ಮೂಲಭೂತವಾಗಿ ನೀಡಿದೆ. ಆ ಸತ್ಯವನ್ನು ಉಲ್ಲಂಘಿಸಿದರೆ ವರ್ತಮಾನವು ಮತ್ತೆ ಮತ್ತೆ ಭೀಕರವಾಗುವುದಲ್ಲದೆ ಸುಂದರವಾಗಲಾರದು.
ಕೊನೆಗೂ ಉಳಿಯುವುದು ಜೈವಿಕ ಸಂವೇದನೆ ಮಾತ್ರ. ಆ ಸಂವೇದನೆಯು ಯಾವ ಕೃತಕ ಸೌಲಭ್ಯಗಳಿಲ್ಲದೆಯೂ ಅಭಿವೃದ್ಧಿಯ ವೇಗ ಇಲ್ಲದೆಯೂ ಆಧುನಿಕತೆಯ ದಿಗ್ವಿಜಯಗಳಿಲ್ಲದೆಯೂ ತನ್ನೊಳಗೆ ತಾನೇ ಸ್ನಿಗ್ಧವಾಗಿ ಮುಗ್ಧವಾಗಿ ದಿವ್ಯವಾಗಿ ಕಾಲದ ನಿತ್ಯ ನಿರಂತರ ಚಲನೆಯ ಹಾಗೆ ಇರಬಲ್ಲದು. ಅದು ಭೌತಿಕ ಜಗತ್ತಿನ ಆಚೆಗಿನ ಅವ್ಯಕ್ತ ಜೈವಿಕ ಸ್ಥಿತಿ. ಆ ಸ್ಥಿತಿಯ ಜೊತೆ ಮಾನವ ಸಮಾಜಗಳು ಮರು ಒಪ್ಪಂದಗಳನ್ನು ಸಾಧಿಸಿ ಹೊಂದಿಸಿಕೊಂಡಾಗ ಮಾತ್ರವೇ ಅತ್ಯಂತಿಕವಾದ ಜೈವಿಕ ಸಂಸ್ಕೃತಿಗಳು ಹೊಸ ರೂಪ ಪಡೆಯಲು ಸಾಧ್ಯವಾಗುವುದು.

